
  МАТФЕЙӸН СИРӸМӸ СВЯТОЙ ЕВАНГЕЛИ


  1 Глава


  

  1 Иисус Христосын йыхшы. 18 Иисус Христосын шачмыжы.


  1 Авраам йых Эргӹн, Давид йых Эргӹн Иисус Христосын роды важшы: 2 Авраам гӹц Исаак шачын, Исаак гӹц Иаков, Иаков гӹц Иуда дон шӱмбелвлӓжӹ шачыныт, 3 Иуда гӹц Фарес дон Зара шачыныт – нӹнӹн ӓвӓштӹ Фамарь ылын, Фарес гӹц Есром шачын, Есром гӹц Арам, 4 Арам гӹц Аминадав, Аминадав гӹц Наассон, Наассон гӹц Салмон, 5 Салмон гӹц Вооз шачын – ӓвӓжӹ Рахав ылын, Вооз гӹц Овид шачын – ӓвӓжӹ Руфь ылын, Овид гӹц Иессей шачын, 6 Иессей гӹц Давид кугижӓ шачын.


  Давид кугижӓ гӹц Соломон шачын – ӓвӓжӹ Урийӹн вӓтӹжӹ ылын, 7 Соломон гӹц Ровоам шачын, Ровоам гӹц Авий, Авий гӹц Аса, 8 Аса гӹц Иосафат, Иосафат гӹц Иорам шачын, Иорам гӹц Озий, 9 Озий гӹц Иоафам, Иоафам гӹц Ахаз, Ахаз гӹц Езекий шачын, 10 Езекий гӹц Манассий, Манассий гӹц Амон, Амон гӹц Иосий, 11 Иосий гӹц Иоаким шачын, Иоаким гӹц Иехоний дӓ тӹдӹн шӱмбелвлӓжӹ шачыныт. Тидӹжӹ халыкым Вавилоныш ваштымы годым ылын.*а 12 Вавилоныш нӓнгемӹкӹ, Иехоний гӹц Салафиил шачын, Салафиил гӹц Зоровавель, 13 Зоровавель гӹц Авиуд, Авиуд гӹц Елиаким шачын, Елиаким гӹц Азор, 14 Азор гӹц Садок, Садок гӹц Ахим, Ахим гӹц Елиуд шачын, 15 Елиуд гӹц Елеазар, Елеазар гӹц Матфан, Матфан гӹц Иаков шачын, 16 Иаков гӹц Иосиф, Мариян марыжы, шачын, а Мария гӹц Христос манмы Иисус шачын. 17 Тенге, Авраам гӹц тӹнгӓлӹн, Давид якте цилӓжӹ луатнӹл ежӹнг. Давид гӹц тӹнгӓлӹн, Вавилоныш ваштымешкӹ, луатнӹл ежӹнг. Вавилоныш ваштымы гӹц тӹнгӓлӹн, Христос якте луатнӹл ежӹнг.


  18 Иисус Христосын шачмыжы тенге ылын: Тӹдӹн Мария Ӓвӓжӹ Иосифлӓн сӧрӹмӹ ылын. Ушнымешкӹштӹ, Мариян Святой Шӱлӹш гӹц нелеммӹжӹ пӓлӹ лин. 19 Мариям марлан нӓлшӓшлык Иосиф, пуры дӓ тӧр ӹштӹшӹ эдем ылынат, Ӹдӹрӹм намысыш пырташ агыл манын, Тӹдӹм йӹвӹрт колтынежӹ ылын. 20 Но кынам тидӹ гишӓн шанен, Господьын Ангелжӹ тӹдӹлӓн омынешӹжӹ кайын дӓ келесен: «Иосиф, Давид шачышын эргӹжӹ, тӹлӓт сӧрӹмӹ Мариям ӹшке докет нӓлӓш ит лӱд. Тӹдӹн кӧргӹштӹ ӹлянӹшӹжӹ Святой Шӱлӹш гӹц ылеш. 21 Мария Эргӹм ӹштӓ, дӓ Тӹдӹлӓн Иисус лӹмӹм пуэт, вет Тӹдӹ ӹшке халыкшым сулыквлӓжӹ гӹц ытара».*б


  22 Господьын пророк гач келесӹмӹжӹ шокталтшы манын, цилӓ тидӹ лиӓлтӹн. Пророк попен:

  23 «Теве Ӹдӹр мӹшкӹрӓн лиэш дӓ Эргӹм ӹштӓ,

  дӓ Тӹдӹлӓн Еммануил лӹмӹм пуат».

  Ти лӹмжӹ «Йымы мӓ сагана» манмым анжыкта.*в


  24 Амален кӹньӹлмӹкӹжӹ, Иосиф Господьын Ангелжӹ шӱдӹмӹ семӹнь цилӓ ӹштен: Мариям ӹшке докыжы нӓлӹн, 25 но Мария Пӹтӓриш Тетяжӹм, Эргӹм, ӹштӹмешкӹ, Тӹдӹм пӓлӹде. Эргӹжӹлӓн Иисус лӹмӹм пуэн.

  


  *а1:11 Иисус Христос шачмы якте кудымшы курымын цилӓ халыкге ваштымы.


  *б1:21 Иисус лӹм «Господь ытара» манмы лиэш. Книгӓ мычашты лӹмдерӹм анжы.


  *в1:23 Ис 7:14, 8:8-10.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  2 Глава


  

  1 Кечӹ лӓкмӹ вел гӹц толшы ышан эдемвлӓ Иисуслан кымалыт. 13 Египетӹш кыргыжмаш. 16 Ирод Вифлеемӹштӹшӹ тетявлӓм пуштыкта. 19 Египет гӹц пӧртӹлмӓш.


  1 Ирод кугижӓлӓнӹмӹ годым Иудейӹштӹшӹ Вифлеемеш Иисус шачмыкы, кечӹ лӓкмӹ вел гӹц Иерусалимӹш ышан эдемвлӓ толыныт дӓ ядыныт: 2 «Иудейвлӓн шачшы Кугижӓштӹ кышты? Вет мӓ кечӹ лӱлтмӹ велнӹ Тӹдӹн шӹдӹржӹм*а ужынна дӓ Тӹдӹлӓн кымалаш толынна». 3 Тидӹм колмыкы, Ирод кугижӓ тыргыжланаш тӹнгӓлӹн дӓ тӹдӹн сага цилӓ Иерусалим. 4 Халык лоштышы цилӓ архиерейвлӓм дӓ закон тымдышывлӓм поген, нӹнӹ гӹц ядыштын: «Христос кышак шачшашлык?» 5 Нӹнӹжӹ келесенӹт: «Иудейӹн Вифлеемӹштӹ, вет пророк гач тенге сирӹмӹ:

  6 ”Тӹнь, Вифлеем, Иудан мӱлӓндӹжӹ,

  Иудан молы кого халавлӓжӹ гӹц нима донат изи ат ыл,

  вет тӹнь гӹцет Мӹньӹн Израиль халыкемӹм

  виден кешӹ Вуйлатышы лӓктеш”».*б


  7 Тӹнӓм Ирод ышан эдемвлӓм ӹшке докыжы йӹвӹрт ӱжӹн дӓ нӹнӹ гӹц шӹдӹр лӓкмӹ жепӹм пӓлен нӓлӹн. 8 Вара нӹнӹм Вифлеемӹш колтен дӓ келесен: «Кедӓ дӓ Тетя гишӓн цилӓ пӓлен нӓлдӓ. Тӹдӹм кӹчӓл момыкыда, мӹлӓмӓт увертӓрӹдӓ, тӹнӓм мӹнят Тӹдӹлӓн кымалаш кеем». 9 Кугижӓн попымыжым колыштмыкы, нӹнӹ корныш лӓктӹнӹт. Кечӹ лӱлтмӹ велнӹ ылмышты годым ужмы шӹдӹрӹштӹ нӹнӹн анзылны кеен, а вара, Тетя турешкӹ шомыкы, цӓрнен шагалын. 10 Шӹдӹрӹм ужмыкышты, ышан эдемвлӓ пиш когон сусу линӹт. 11 Нӹнӹ пӧртӹш пыренӹт, Ӓзӓ дон Мария Ӓвӓжӹм ужыныт, кымык вазын, Тетялӓн кымалыныт. Вара нӹнӹ пайдаштым лыктыныт, Тетялӓн шӧртньӹм, ладыным дӓ смирнӓ ӱм пуэнӹт. 12 Ирод докы пӧртӹлӓш ак кел гишӓн шижтӓрӹмӓш нӹнӹлӓн омынеш кайын, седӹндон ӹшке мӱлӓндӹшкӹштӹ вес корны доно кенӹт.


  13 Ышан эдемвлӓ кемӹкӹ, теве Иосифлӓн омынешӹжӹ Господьын Ангелжӹ кайын дӓ попен: «Кӹньӹл, Тетям дӓ Тӹдӹн Ӓвӓжӹм сагаэт нӓл дӓ Египетӹш кыргыж, пӧртӹлӓш шӱдӹмешкем, тӹшток ли. Ирод вет, пушташ шанен, Тетям кӹчӓлӓш тӹнгӓлеш». 14 Иосиф кӹньӹлӹн, йыдым Тетям дӓ Тӹдӹн Ӓвӓжӹм сагажы нӓлӹн дӓ Египетӹш кеен. 15 Ирод колымешкӹ, тӹшток ылын. Тенге пророк гач Господьын попымыжы лиӓлт шон. Пророк попен: «Мӹнь Ӹшке Эргемӹм Египет гӹц ӱжӹнӓм».*в


  16 Ышан эдемвлӓн алталымыштым ужмыкы, Ирод когон шӹдешкен. Вифлеемӹштӹ дӓ тӹ лишнӹшӹ ӹлемвлӓштӹ кок иӓш дӓ тӹшец изирӓк цилӓ эргӓш тетям пушташ ӹшке эдемвлӓжӹм колтен. Шӹдӹр лӓкмӹ жепӹм тӹдӹ ышан эдемвлӓ гӹц пӓлен нӓлӹн. 17 Тенге Иеремий пророк гач келесӹмӹ лиӓлт шон, тӹдӹ попен:

  18 «Рамашты юк шакта, мӓгӹрӹмӓш, урмыжмаш

  дӓ ясын саслымаш.

  Рахиль ӹшке тетявлӓжӹ верц мӓгӹрӓ

  дӓ ӹнежӹ тырлы, вет нӹнӹ уке ылыт».*г


  19 Ирод колымыкы, Египетӹштӹ Иосифлӓн омынешӹжӹ Господьын Ангелжӹ кайын 20 дӓ попен: «Кӹньӹл, Ӓзӓм дӓ Тӹдӹн Ӓвӓжӹм нӓл дӓ Израиль мӱлӓндӹш ке, вет Тетян йӓнгжӹм нӓлӓш шанышывлӓ коленӹт». 21 Иосиф кӹньӹлӹн, Тетям дӓ Тӹдӹн Ӓвӓжӹм сагажы нӓлӹн дӓ Израиль мӱлӓндӹш пӧртӹлӹн. 22 Но Иудейӹштӹ Ирод вӓреш Архелай эргӹжӹ кугижӓлӓнӹмӹ гишӓн колмыкы, тӹшкӹ кеӓш лӱдӹн, а омын гач шижтӓрӹмӹкӹ, Галилей кымдемӹш кен. 23 Миэн шомыкыжы, Назарет лӹмӓн халашты ӹлӓш тӹнгӓлӹн. Тенге пророквлӓ гач келесӹмӹ «Тӹдӹ Назорей маналташ тӹнгӓлеш» манмы шокталтын.

  


  *а2:2 «Кечӹ лӱлтмӹ велнӹ Тӹдӹн шӹдӹржӹм» – грек шамаквлӓм «Тӹдӹн шӹдӹр лӱлтмӹжӹм» манынат сӓрӓш лиэш.


  *б2:6 Мих 5:2.


  *в2:15 Ос 11:1.


  *г2:18 Иер 31:15.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  3 Глава


  

  1 Крестӹшӹ Иоанн. 13 Иисусым крестӹмӓш.


  1 Ти жепӹн Крестӹшӹ Иоанн толын дӓ Иудей пустыньышты увертӓрен тымдаш тӹнгӓлӹн. 2 Тӹдӹ попен: «Сулык гӹц карангда! Пӹлгомыштышы Кугижӓншӹ ӹнде лишемӹн!» 3 Вет тидӹ тӹдӹ ылеш, кыды гишӓн Исаия пророк келесен:

  «Пустыньышты саслышын юкшы шакта:

  Господьлан корным йӓмдӹлӹдӓ,

  Тӹдӹн ялгорныжым тӧрӹм ӹштӹдӓ!»*а


  4 Иоаннын верблюд миж гӹц выргемжӹ ылын, дӓ кӹдӓлешӹжӹ шӹштӹ ӹштӹм ӹштӓлӹн, качкышыжы шурны цӹрцӹк дӓ хир мӱкшӹн мӱжӹ ылыныт. 5 Тӹдӹн докы Иерусалим, улы Иудей дӓ Иордан рекӓ лишнӹшӹ цилӓ вӓр гӹц шукы халык толын. 6 Нӹнӹ сулыкышты гишӓн пачын попенӹт, дӓ Иоанн нӹнӹм Иорданышты крестен.


  7 Тӹдӹн докы крестӓлтӓш толшы шукы фарисей дон саддукейвлӓм ужмыкы, Иоанн нӹнӹлӓн келесен: «Шим кӹшкӹ гӹц шачшывлӓ! Анзыкыла лишӓшлык шӹдӹ гӹц ытлен кыргыжаш кӱ тӓмдӓм тымден? 8 Сулыкым простьыктен, Йымы докы сӓрнӓлмӹдӓм анжыктышы кӹцкӹм шачыктыда. 9 ”Мӓмнӓн ӓтянӓ Авраам” манын, ӹшкедурешдӓ идӓ шаны. Тӓлӓндӓ вет попем: Йымы теве ти кӱвлӓ гӹцӓт Авраамын тетявлӓжӹм ӹштен кердеш. 10 Ӹнде пушӓнгӹ важ тервен тавар йӓмдӹ киӓ: пуры кӹцкӹм шачыктыдымы цилӓ пушӓнгӹм роат дӓ тылыш шуат. 11 Сулыкым простьыктен, Йымы докы сӓрнӓлдӓ манын, мӹнь тӓмдӓм вӹд доно крестем, но паштекем Толшы мӹнь гӹцем силанрак, мӹнь Тӹдӹн ялеш чимӹ хӓдӹржӹмӓт намалаш ам яры. Тӹдӹ тӓмдӓм Святой Шӱлӹш дӓ тыл доно крестӓш тӹнгӓлеш. 12 Тӹдӹн кидӹштӹжӹ пуалтымы кольмы, Тӹдӹ Ӹшкӹмжӹн йӹдӹмжӹм итӹрӓйӓ дӓ ӹшке шӓдӓнгӹжӹм кӹлӓтӹшкӹжӹ пога, а ӓрвӓжӹм йӧртӓш лидӹмӹ тылеш йылата».


  13 Тӹнӓм Иисус Галилей гӹц Иордан рекӓ сирӹш Иоанн докы крестӓлтӓш толын. 14 Но Иоанн Тӹдӹм цӓрен попен: «Мӹньӹм Тӹнь крестӹшӓшлык ылат ыльы, а Тӹнь мӹнь докем толынат!» 15 Иисус тӹдӹлӓн келесен: «Кӹзӹтеш тырхал, тенге вет мӓ цилӓ тӧрӹм ӹштен шоктышашлык ылына». Тӹнӓм Иоанн яра, крестем, манын. 16 Крестӓлтмӹкӹжӹ, Иисус вӹд гӹц тӧрӧк лӓктӹн. Теве Тӹдӹлӓн пӹлгом пачылтын, дӓ Тӹдӹ Йымын Шӱлӹшӹм ужын, кыды кӓдӹ гань вален дӓ вӹкӹжӹ толын. 17 Теве пӹлгом гӹц юк шактен: «Тидӹ Мӹньӹн яратымы Эргем, Тӹдӹн доны Мӹньӹн пуры кымылем».

  


  *а3:3 Ис 40:3.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  4 Глава


  

  1 Иисусым тергӹмӓш. 12 Иисус Галилейӹштӹ увертӓрен тымдаш тӹнгӓлеш. 18 Иисус пӹтӓриш тыменьшӹвлӓжӹм ӱжеш. 23 Иисусын халык верц тыргыжланымыжы.


  1 Иисусым диавол тергӹжӹ*а манын, Йымын Шӱлӹш Тӹдӹм пустыньыш нӓнген. 2 Нӹллӹ кечӹ дӓ нӹллӹ йыд нимат качде постьымы паштек, остаткаэш Иисус шужымыжым шижӹн. 3 Тӹдӹн докы аздарышы толын дӓ попен: «Тӹнь Йымын Эргӹ ылат гӹнь, ти кӱвлӓлӓн киндӹшкӹ сӓрнӓлтӓш шӱдӹ». 4 Но Иисус келесен: «Сирӹмӹ:

  ”Киндӹ доно веле агыл,

  а Йымын ышмажы гӹц лӓкшӹ цилӓ шамак доно эдем ӹлӓ”».*б


  5 Тӹнӓм диавол Тӹдӹм святой халашкы, Иерусалимӹш, нӓнген, Йымын пӧрт левӓш тӹрӹш шагалтен 6 дӓ попен: «Тӹнь Йымын Эргӹ ылат гӹнь, ӱлӹкӹ шынгалт, сирӹмӹ вет:

  ”Тӹдӹ Ангелвлӓжӹлӓн Тӹнь гишӓнет шӱдӓ:

  ялет доно кӱэш ит шӹртньӹ манын,

  нӹнӹ Тӹньӹм кидӹшкӹштӹ нӓлӹт”».*в


  7 Иисус тӹдӹлӓн келесен: «Тенгеӓт сирӹмӹ: ”Господь Йыметӹм ит тергӹ”».*г


  8 Ӹнде диавол Тӹдӹм пиш кӱкшӹ кырык вӹкӹ нӓнген, улы сӓндӓлӹкӹн цилӓ кугижӓншӹвлӓм дӓ нӹнӹн лӹмлештмӹштӹм анжыктен 9 дӓ Тӹдӹлӓн попен: «Анзыланем кымык вазын, мӹлӓм кымалат гӹнь, цилӓ тидӹм Тӹлӓт пуэм». 10 Тӹнӓм Иисус тӹдӹлӓн келесен: «Мӹнь дорцем каранг, сатана! Сирӹмӹ вет:

  ”Господь Йыметлӓн кымал,

  ик Тӹдӹлӓн веле служы”».*д


  11 Тӹнӓм диавол Тӹдӹм коден кен, дӓ теве Ангелвлӓ толыныт дӓ Иисуслан служаш тӹнгӓлӹнӹт.


  12 Иоанным кычен питӹрӹмӹ гишӓн колмыкыжы, Иисус Галилейӹш кен. 13 Назаретӹм коден, тангыж тӹреш вӓрлӓнӹшӹ Завулон дон Неффалим кымдемӹштӹшӹ Капернаумыш ӹлӓш толын. 14 Тенге Исаия пророк гач келесӹмӹ шокталтын. Тӹдӹ попен: 15

  «Завулон мӱлӓндӹ дон Неффалим мӱлӓндӹ,

  тангыж докы кемӹ корны,

  Иордан вес велнӹ,

  язычниквлӓн Галилейӹштӹ –

  16 пӹцкемӹшӹштӹ ӹлӹшӹ халык

  кого сотым ужын,

  колымаш ӹмӹл велӹштӹ шӹнзӹшӹвлӓлӓн

  соты валгалтын».*е


  17 Ти жеп гӹц Иисус тымдаш тӹнгӓлӹн дӓ попен: «Сулык гӹц карангын, Йымы докы сӓрнӓлдӓ, Пӹлгомыштышы Кугижӓншӹ ӹнде лишемӹн».


  18 Галилей тангыж тӹр доно кемӹжӹ годым Тӹдӹ кок ӹзӓк-шолякым, Петр манмы Симоным дӓ тӹдӹн Андрей шоляжым, ужын. Нӹнӹ коллоэц ылыныт, тӹ жепӹн вӓпшӹштӹм тангыжыш кӹшкенӹт. 19 Иисус нӹнӹлӓн келесен: «Паштекем кедӓ, Мӹнь тӓмдӓм эдем лошым ӹштем». 20 Нӹнӹ тӹнӓмок вӓпшвлӓштӹм коденӹт дӓ Иисус паштек кенӹт. 21 Тӹшец пакырак ашкедмӹкӹ, вес кок ӹзӓк-шолякым, Зеведейӹн Иаков дон Иоанн эргӹвлӓжӹм, ужын. Нӹнӹ ӓтяштӹ доно иквӓреш пышышты вӓпшӹм тумыштенӹт. Иисус нӹнӹмӓт ӱжӹн. 22 Нӹнӹ тӹнӓмок пышыштым дӓ ӓтяштӹм коденӹт, паштекшӹ кенӹт.


  23 Иисус цилӓ Галилей мычкы каштын дӓ синагогвлӓштӹ тымден, Кугижӓншӹн Пуры Уверӹм шӓрен, эдемвлӓм шукы йиш цер дӓ шукы ясы гӹц паремден. 24 Тӹдӹ гишӓн увер цилӓ Сири кымдыкеш шӓрлен. Лаксыргышы, шукы йиш цер доно ясыланышы, мерцӹшӹ, иӓ мутьымы, тӹлзӹ кушмы годым парвалышы, пларичӓн эдемвлӓм цилӓштӹмӓт Иисус докы канденӹт, дӓ Тӹдӹ нӹнӹм паремден. 25 Тӹдӹн паштек Галилей, Декаполис,*е Иерусалим, Иудей дӓ Иордан рекӓ вес монгыр гӹц шукы халык каштын.

  


  *а4:1 Тергӓш – искушаяш.


  *б4:4 Втор 8:3.


  *в4:6 Пс 90:11-12.


  *г4:7 Втор 6:16.


  *д4:10 Втор 6:13.


  *е4:15-16 Ис 9:1-2.


  *ж4:25 «Декаполис» – Лу хала.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  5 Глава


  

   1 Лачок цӓш. 13 Санзал дӓ соты. 17 Закон гишӓн. 21 Шӹдешкен ӹлӹмӹ гишӓн. 27 Шӓхӓрлӓнӹмӹ дӓ айырлымы гишӓн. 33 Цуратлымы*а гишӓн. 38 Кӱсӹм пӧрӹктӹмӹ гишӓн. 43 Тышмандам яратыда.


  1 Халыкым ужмыкыжы, Иисус кырыкыш кузен, а шӹцмӹкӹжӹ, Тӹдӹн докы тыменьшӹвлӓжӹ толыныт. 2 Иисус попаш тӹнгӓлӹн, нӹнӹм тенге тымден: 3

  «Ӹшкӹмӹштӹм Йымы анзылны изиэш ужшывлӓ пуры цӓшӓн ылыт:

  Пӹлгомыштышы Кугижӓншӹ – нӹнӹн.

  4 Ойхырышывлӓ пуры цӓшӓн ылыт:

  нӹнӹ ладнангдарымы лит.

  5 Смирнӓвлӓ пуры цӓшӓн ылыт:

  нӹнӹлӓн улы мӱлӓндӹ наследство семӹнь ванжа.

  6 Качмы-йӱмӹ шомы ганьы тӧрӹм кӹчӓлшӹвлӓ

  пуры цӓшӓн ылыт: нӹнӹ темӹн лит.

  7 Йӓлӹм ӹжӓлӓйӹшӹвлӓ пуры цӓшӓн ылыт:

  нӹнӹ ӹжӓлӓйӹмӹ лит.

  8 Ире шӱмӓнвлӓ пуры цӓшӓн ылыт:

  нӹнӹ Йымым ужыт.

  9 Тырым кандышывлӓ пуры цӓшӓн ылыт:

  нӹнӹ Йымын эргӹвлӓжӹ манын лӹмдӓлтӹт.

  10 Тӧр ӹштӹмӹ верц поктылмывлӓ пуры цӓшӓн ылыт:

  Пӹлгомыштышы Кугижӓншӹ – нӹнӹн.



  11 Кынам тӓмдӓм Мӹнь верцем мыскылат, поктылыт дӓ тӓ гишӓндӓ, алтален, шукы худам попат, тӓ пуры цӓшӓн ылыда. 12 Сусу лидӓ дӓ ӹвӹртӹдӓ, вет тӓлӓндӓ пӹлгомышты шукы пуры лиэш: тӓ гӹцдӓ анзыц ӹлӹшӹ пророквлӓмӓт тенгеок поктылыныт.


  13 Тӓ мӱлӓндӹн санзалжы ылыда. Санзал санзалан лиӓш цӓрнӓ гӹнь, кыце тӹдӹм санзаланым ӹштет? Ӹнде тӹдӹ нималанат ак яры, тӹдӹм эдемвлӓлӓн ташкаш шуэн колташ веле. 14 Тӓ сӓндӓлӹкӹн сотыжы ылыда. Кырык вӹлнӹ ылшы хала шӹлӹн ак керд. 15 Сартам чӱктӹмӹкӹ, тӹдӹм ӓтӹ лӹвӓкӹ агыл, а ӹшке вӓрӹшкӹжӹ шӹндӓт, дӓ пӧртӹштӹ тӹдӹ цилӓлӓн сотемдӓрӓ. 16 Тенгеок тӓмдӓн сотыдаат эдемвлӓ анзылны сотемдӓрӹжӹ, нӹнӹ, тӓмдӓн пуры пӓшӓвлӓдӓм ужын, Пӹлгомыштышы Ӓтядӓм лӹмлештӓрӹштӹ.


  17 Законым ӓли пророквлӓн тымдымыштым карангдаш толынам манын, идӓ шаны: Мӹнь карангдаш агыл, а шокташ толынам. 18 Лачок тӓлӓндӓ попем: цилӓ тидӹ шокталтмешкӹ, пӹлгом дӓ мӱлӓндӹ пӹтӹмӹ якте закон гӹц сӹнзӓэш тӹкнӹдӹмӹ ик изи букваат, ик ыдыралтышат ак ям. 19 Тенге, кӱ ти сек изи шӱдӹмӓшвлӓ логӹц иктӹм карангда дӓ эдемвлӓм тенге ӹштӓш тымда гӹнь, тӹдӹ Пӹлгомыштышы Кугижӓншӹштӹ сек изиэш шотлалташ тӹнгӓлеш, а кӱ шӱдӹмӹм шокта дӓ тидӹлӓн тымда, тӹдӹ Пӹлгомыштышы Кугижӓншӹштӹ когоэш шотлалтеш. 20 Тӓлӓндӓ вет попем: тӓмдӓн тӧр ӹштӹмӹдӓ закон тымдышы дон фарисейвлӓн тӧр ӹштӹмӹштӹ гӹц кӱкшӹрӓк ак ли гӹнь, тӓ Пӹлгомыштышы Кугижӓншӹш пырен ада керд.


  21 Первишӹ эдемвлӓлӓн попымым тӓ колында: ”Ит пушт”. Кӱ пуштеш, суд анзылны шамакым кычышашлык.*б 22 А Мӹнь тӓлӓндӓ попем: кӱ ӹшкӹмжӹн шӱмбелжӹ вӹкӹ такеш шӹдешкен ӹлӓ, суд анзылны шамакым кычышашлык, а кӱ шӱмбелжӹм ”нималан ярдымы” манеш – Синедрион анзылны шамакым кычаш тӹнгӓлеш, а кӱ весӹм ”ороды” манеш, тӹдӹ тылан адыш вӓрештеш.


  23 Тенгежӹ тӹнь, жертвенник докы подаркаэтӹм кандышетлӓ, шӱмбелетӹн тӹнь ваштарешет ӧпкӹжӹм тӹштӹ ӓшӹндӓрет гӹнь, 24 подаркаэтӹм жертвенник анзылан коды, пӹтӓри ке дӓ шӱмбелет доно пурем, вара веле пӧртӹл дӓ подаркаэтӹм пу. 25 Ваштарешетлӓ ылшы эдем доно корнышты иквӓреш ылмыда годымок йӹле пурем. Уке гӹнь тӹдӹ тӹньӹм судьялан пуа, а тӹдӹжӹ ороллан пуа, дӓ тӹньӹм тюрьмӓш шӹндӓт. 26 Тӹлӓт лачок попем: цилӓ пушашлыкетӹм остатка ыр якте тӱлӹмешкӹ, тӹшецӹн ат лӓк.


  27 Первишӹ эдемвлӓлӓн мам келесӹмӹм тӓ колында: ”Ит шӓхӓрлӓнӹ”.*в 28 А Мӹнь тӓлӓндӓ попем: кӱ ӹдӹрӓмӓш вӹкӹ темдӹмӹ семӹнь анжа гӹнь, ӹнде ӹшке шӱмӹштӹжӹ тӹдӹн доно шӓхӓрлӓнен. 29 Тӹньӹм вургымла сӹнзӓэт аздара гӹнь, тӹдӹм лыктын нӓл дӓ торцет шуэн колты. Цилӓ кӓпет тылан адыш шуалтмешкӹ, кӓпетӹн ик лаштыкшы пӹтӓ гӹнь, тӹлӓт яжорак лиэш. 30 Тӹньӹм вургымла кидет аздара гӹнь, тӹдӹм роал дӓ торцет шуэн колты. Цилӓ кӓпет тылан адыш шуалтмешкӹ, кӓпетӹн ик лаштыкшы пӹтӓ гӹнь, тӹлӓнет яжорак лиэш.


  31 Тенгеок келесӹмӹ: кӱ вӓтӹжӹм айырен колта, тӹдӹ вӓтӹжӹлӓн айырлымы гишӓн пумагам пужы.*г 32 Мӹньжӹ тӓлӓндӓ попем: кӱ вӓтӹжӹм шӓхӓрлӓнӹмӹ вуйнаматдеок айыра, тӹдӹ ӹдӹрӓмӓшӹм шӓхӓрлӓнӹмӓшкӹ шӹкӓ, а кӱ айырен колтымым марлан нӓлеш, тӹдӹ шӓхӓрлӓнӓ.


  33 Первишӹ эдемвлӓлӓн тенге попымымат колында: ”Цуратлымы гӹцет ит каранг, Господь анзылны цуратлыметӹм шоктен шалгы”.*д 34 Мӹньжӹ тӓлӓндӓ попем: воксеок идӓ цуратлы. Идӓ цуратлы пӹлгом доно: тӹдӹ Йымын престолжы. 35 Идӓ цуратлы мӱлӓндӹ донат: тӹдӹ Йымын ялым шӹндӹмӹ вӓржӹ. Иерусалим доно идӓ цуратлы: тӹдӹ кого Кугижӓн халажы. 36 Ӹшке вует доно ит цуратлы: тӹнь ик ӱп пӹрцӹкӹмӓт ошышкат, шимӹшкӓт сӓрен ат керд. 37 ”Тенге” ӓли ”агыл” манын веле келесӹдӓ, ма тишец утыжы – худа гӹцӹн.


  38 Мам попымым тӓ колында: ”Сӹнзӓ верц сӹнзӓ, пӱ верц пӱ”.*е 39 Мӹньжӹ тӓлӓндӓ попем: худам ӹштӹшӹ ваштареш идӓ шагал. Кӱ тӹньӹн вургымла шӹргетӹм савен шелеш гӹнь, весӹжӹмӓт тӹдӹлӓн сӓрӓл. 40 Тыгыретӹм шыпшын нӓлӓш манын, кӱ тӹнь донет суялтнежӹ, тӹдӹлӓн вӹлвӓл выргеметӹмӓт пу. 41 А кӱ тӹньӹм ик уштышым сагажы ашкедӹктӓ, тӹдӹн доно кок уштышым ке.*ж 42 Тӹнь гӹцет ядшылан пу, кӱсӹн нӓлӓш шанышы гӹц тупынь ит сӓрнӓл.


  43 Мам попымым тӓ колында: ”Лишӹлетӹм яраты*з дӓ тышманетӹм ужын керддӹмӹ ли”. 44 Мӹньжӹ тӓлӓндӓ попем: тышманвлӓдӓм яратыда, тӓмдӓм шудалшывлӓлӓн яжом согоньлыда, тӓмдӓм ужын керддӹмӹвлӓлӓн пурым ӹштӹдӓ, тӓмдӓм мыскылышы дӓ поктылшы верц ыдылда. 45 Тӹнӓм тӓ пӹлгомыштышы Ӓтядӓн тетяжӹ лидӓ. Вет худавлӓлӓнӓт, пурывлӓлӓнӓт Тӹдӹ ӹшке кечӹжӹм лыктеш, тӧр ӹштӹшӹлӓнӓт, тӧр агыл ӹштӹшӹлӓнӓт юрым колта.


  46 Тӓмдӓм яратышывлӓм тӓ яратедӓ гӹнь, тӓлӓндӓ махань пуры лиэш? Лӹм оксам*е погышывлӓӓт тенгеок ак ӹштеп ма? 47 Тӓ шӱмбелвлӓдӓ доно веле здороваедӓ гӹнь, мам айыртемӹнок яжом ӹштедӓ? Язычниквлӓӓт тенгеок ак ӹштеп ма? 48 Седӹндон, Пӹлгомыштышы Ӓтядӓ махань пуры, техеньок пуры лидӓ.

  МАТФЕЙӸН СИРӸМӸ СВЯТОЙ ЕВАНГЕЛИ


  6 Глава


  

  1 Незерлӓн палшымы гишӓн. 5 Йымыдылмы гишӓн. 16 Постьымы гишӓн. 19 Пӹлгомыштышы пайда. 22 Кӓп дӓ сӹнзӓ. 24 Йымы дӓ пайда. Цацымы дӓ тыргыжланымы.


  1 Анжалда, тӓмдӓм эдемвлӓ ужышты манын, халык анзылны незервлӓлӓн идӓ палшы, уке гӹнь Пӹлгомыштышы Ӓтядӓ гӹц пурым ада нӓл. 2 Тенгежӹ, незервлӓлӓн палшымет годым тидӹ гишӓн цилӓлӓн ит саслы. Яжон каяш цацышывлӓ, йӓл мактымым вычен, синагогвлӓштӹ дӓ ӧлицӓвлӓштӹ тенге ӹштӹлӹт. Тӓлӓндӓ лачок попем: нӹнӹ ӹшкӹмӹштӹн наградыштым ӹнде нӓлӹнӹт. 3 А незервлӓлӓн палшымет годым вургымла кидетӹн мам ӹштӹмӹжӹм шалахай кидет ӹнжӹ пӓлӹ, 4 тӹньӹн палшымет йӹвӹрт лижӹ. Йӹвӹрт ӹштӹметӹм ужшы Ӓтят тӹлӓт кӹрӓток тӱлӓ.


  5 А йымыдылмет годым яжола каяш цацышывлӓ гань ит ли. Нӹнӹ, йӓл анзылны ӹшкӹмӹштӹм анжыкташ манын, синагогвлӓштӹ дӓ ӧлицӓ лыквлӓштӹ шагал ыдылаш яратат. Тӓлӓндӓ лачок попем: нӹнӹ ӹшкӹмӹштӹн наградыштым нӓлӹнӹт. 6 Тӹньжӹ йымыдылаш ӹшке кӹдежӹшкет пыры, амасаэтӹм чӱч, сагаэт ылшы ужаш лидӹмӹ Ӓтятлӓн ыдыл. Йӹвӹрт ӹштӹметӹм ужшы Ӓтят тӹлӓт кӹрӓток тӱлӓ. 7 Йымыдылмыда годым язычниквлӓ семӹнь утыжым идӓ попы. Нӹнӹ, шамакышты шукы лиэш гӹнь, йымы колеш машанат. 8 Нӹнӹ гань идӓ ли, вет Ӓтядӓ тӓлӓндӓ ма керӓлӹм ядмыда яктеок пӓлӓ. 9 А тӓ тенге йымыдылда:

  Пӹлгомышты ылшы мӓмнӓн Ӓтянӓ!

  Тӹньӹн святой лӹмет лӹмлештӓрӓлтшӹ,

  10 Тӹньӹн Кугижӓншет толжы,

  Тӹньӹн ирӹкет мӱлӓндӹ вӹлнӓт

  пӹлгомыштышы ганьок лижӹ.*а

  11 Тагачеш керӓллык киндӹм мӓлӓннӓ пу.

  12 Эдемвлӓн мӓлӓннӓ ӹштӹмӹ сулыкыштым простьымына ганьок

  мӓмнӓн сулыкнамат простьы.*б

  13 Сулыкышкы*в мӓмнӓм ит пырты,

  худа гӹц мӓмнӓм ытары.

  Вет Тӹньӹн Кугижӓншет, силаэт, лӹмлештӓрӓлтмет – курым-курымеш. Аминь.



  14 Эдемвлӓн сулыкыштым простедӓ гӹнь, Пӹлгомыштышы Ӓтядӓ тӓмдӓнӹмӓт простя. 15 А эдемвлӓн сулыкыштым ада простьы гӹнь, Пӹлгомыштышы Ӓтядӓӓт тӓмдӓн сулыкдам ак простьы.


  16 Постьымыда годым яжон каяш цацышывлӓ семӹнь сылыкан лицӓм идӓ ӹштӹ. Нӹнӹ ойхырышыла каймышты доно постьымыштым эдемвлӓлӓн анжыктынештӹ. Тӓлӓндӓ лачок попем: нӹнӹ ӹшке наградыштым ӹнде нӓлӹнӹт. 17 Тӹньжӹ постьымет годым ӱпешет ӱм шӹрӹ дӓ шӹргетӹм мыш. 18 Тӹнӓм постьыметӹм эдемвлӓ агыл, а сагаэт ылшы ужаш лидӹмӹ Ӓтят пӓлӓ. Тӹдӹжӹ йӹвӹрт ӹштӹметӹм ужеш дӓ тӹлӓт кӹрӓток тӱлӓ.


  19 Ӹшкӹлӓндӓ мӱлӓндӹ вӹлнӹшӹ пайдам идӓ погы, тиштӹ тӹдӹм когершӹ дон ӹрдӓнгшӹ пӹтӓрӓт, шолывлӓ капаен пырат дӓ шолыштыт. 20 Пӹлгомеш пайдам ӹшкӹлӓндӓ погыда, тӹштӹ когершӓт, ӹрдӓнгшӓт ак пӹтӓреп, шолывлӓӓт капаен ак пыреп дӓ ак шолыштеп. 21 Кышты тӓмдӓн пайдада, тӹшток йӓнгдӓӓт лиэш.


  22 Кӓпетӹн лампыжы – сӹнзӓэт. Тенгежӹ, сӹнзӓэт ире гӹньӹ, цилӓ кӓпет соты лиэш, 23 а сӹнзӓэт худа гӹнь, цилӓ кӓпет пӹцкемӹш лиэш. Тенгежӹ, тӹньӹн сотет пӹцкемӹш ылеш гӹнь, пӹцкемӹшӹжӹ маханьрак!


  24 Иктӓт кок хозалан служен ак керд: иктӹжӹм ужын керддӹмӹ, а весӹжӹм ярата лиэш, ӓли иктӹжӹлӓн шӱм вашт ӹштӓ, весӹжӹм ак шотлы. Тӓ ик жепӹшток Йымылан дӓ пайдалан служен ада керд.


  25 Седӹндон тӓлӓндӓ попем: мам качкына дӓ мам йӱнӓ манын, йӓнгдӓ верц идӓ шытырланы, вӹкӹнӓ мам чиэнӓ манын, кӓпдӓ гишӓнӓт идӓ ойхыры. Качкыш гӹц йӓнг дӓ выргем гӹц кӓп шергӹрӓк агылеп ма?


  26 Пӹлгомыштышы кеквлӓм анжалда: нӹнӹ ак ӱдеп, ак тӹредеп, кӹлӓтӹшкӓт ак оптеп, тӓмдӓн Пӹлгомыштышы Ӓтядӓ нӹнӹм пукша. Тӓ нӹнӹ гӹц шергӓкӓнрӓк ада ыл ма? 27 А тӓ логӹцдӓ иктӓжӹ ӹшке шытыржы доно хоть ик кӹнереш кӓп кытшым*г кужемден кердеш? 28 Малын выргем верц шытырланедӓ? Нырыштышы лили пеледӹшвлӓ кыце кушкыт, анжалда: пӓшӓм ак ӹштеп, ак шӹдӹреп. 29 Но тӓлӓндӓ попем: пайдажы доно лӹмлештшӹ Соломонат нӹнӹ логӹц иктӹн ганят чиде. 30 Тагачы нырышты кушшы, а иргодым камакаш шушашлык шудымат Йымы тенге чиктӓ гӹнь, тӓмдӓм, чӹдӹ ӹнянӹшӹвлӓм, Тӹдӹ эче яжоракын ак чиктӹ ма?


  31 Тенгежӹ, идӓ шытырланы, ”Мам качкына?”, ”Мам йӱнӓ?” ӓли ”Мам чиэнӓ?” манын идӓ попы. 32 Цилӓ тидӹм язычниквлӓ кӹчӓлӹт, а Пӹлгомыштышы Ӓтядӓ цилӓ тидӹ тӓлӓндӓ келмӹм пӓлӓ. 33 Пӹтӓриок Йымын Кугижӓншӹм дӓ Тӹдӹн тӧржӹм кӹчӓлдӓ, тӹнӓм цилӓ молыжат тӓлӓндӓ пуалтеш. 34 Тенгежӹ иргодшы кечӹ гишӓн идӓ шытырланы, вет иргодшы кечӹн ӹшкӹмжӹн шытырланымыжы улы: каждый кечӹлӓн ӹшке шытыржы ситӓ.

  


  *а6:10 Ирӹк – воля, желание. Лижӹ – тидӹм «шокталтшы» манынат сӓрӓш лиэш.


  *б6:12 Греклӓ сирӹмӓштӹ: «Мӓлӓннӓ кӱсӹш пырышывлӓн кӱсӹштӹм мӓ кыце простенӓ, мӓмнӓнӓт кӱсӹнӓм тенгеок простьы». «Кӱсӹ» шамак тиштӹ сулыкым анжыкта. Тӓнгӓштӓрӹ: Лк 11:4.


  *в6:13 Сулыкышкы – греклӓ: аздарымашкы (искушенишкӹ).


  *г6:27 «Кӓп кытшым»: грек шамакым «курымжым, ӹлӹмӓшӹжӹм» манынат сӓрӓш лиэш.

  

  МАТФЕЙӸН СИРӸМӸ СВЯТОЙ ЕВАНГЕЛИ


  7 Глава


  

   1 Вес эдемӹм суйымы гишӓн. 7 Сарвалыда, кӹчӓлдӓ, тӹкӹдӓ. 13 Ӓнгӹсӹр капка. 15 Пушӓнгӹм кӹцкӹжӹ доно пӓлӓт. 24 Кок негӹц.*а


  1 Идӓ суйы, тӹнӓм тӓмдӓмӓт ак суеп. 2 Кыце йӓлӹм суедӓ, тӓӓт тенгеок суйымы лидӓ; махань висӓ доно тӓ виседӓ, техень донок тӓлӓндӓӓт висӓлтеш. 3 Малын тӹнь шӱмбелетӹн сӹнзӓштӹжӹ сӱкӹм ужат, а ӹшкӹмӹнӹштет преням ат шиж? 4 Ӓли ӹшкӹметӹн сӹнзӓштет преня ылмы вӹлец кыце шӱмбелетлӓн ”Пуэмӓ, мӹнь тӹньӹн сӹнзӓэт гӹц сӱкӹм лыктам” манын келесет? 5 Яжон каяш цацышы! Пӹтӓри ӹшке сӹнзӓэт гӹц преням лык, вара веле, шӱмбелетӹн сӹнзӓжӹ гӹц сӱкӹм кыце лыкмыла, ужат.


  6 Святойым нимамат пивлӓлӓн идӓ пу, саснавлӓ анзыкы жемчугвлӓдӓм идӓ кӹшкӹ, уке гӹнь тӹдӹм ялышты доно ташкат, вӹкӹдӓ кечӓлтӹн, тӓмдӓм пырын кӹшкӓт.


  7 Сарвалыда – тӓлӓндӓ пуалтеш, кӹчӓлдӓ – мода, тӹкӹдӓ – тӓлӓндӓ пачылтеш, 8 вет сарвалышы нӓлеш, кӹчӓлшӹ моэш, тӹкӹшӹлӓн пачылтеш.


  9 Эргӹ киндӹм ядеш гӹнь, тӓ лоштыда ӹшке эргӹжӹлӓн кӱм пушы эдем улы ма? 10 Ӓли колым ядшы эргӹжӹлӓн кӹшкӹм пуа ма? 11 Тенгежӹ, тӓ, худа ылмыда вӹлец, шачшыланда яжо подаркам пуэн моштедӓ гӹнь, Пӹлгомыштышы Ӓтядӓ ядшылан лачокат пурым пуа.


  12 Эдемвлӓлӓн ӹшкӹлӓндӓ мам ӹштӹктӹнедӓ, ӹшкежӓт нӹнӹлӓн тенгеок ӹштӹдӓ. Законын дӓ пророквлӓн тымдымышты техеньӹ.


  13 Тор капкаш пырыда, вет яммашкы нӓнгешӹ капка кымда, корны йонгыды, шукын тӹдӹн доно кеӓт. 14 Ӹлӹмӓшӹш нӓнгешӹ капка тор, корны ӓнгӹсӹр, тӹдӹм чӹдӹн кӹчӓл мот.


  15 Алтанзык пророквлӓ гӹц перегӓлтдӓ. Нӹнӹ тӓ докыда шарык каваштым чиэн толыт, а кӧргӹштӹштӹ шык пирӹ ылыт. 16 Нӹнӹм тӓ кӹцкӹштӹ гӹц пӓледӓ. Имӓн тӹшкӓ гӹц виноградым, лапштан гӹц смоква кӹцкӹм погат ма? 17 Яжо пушӓнгӹ яжо кӹцкӹм пуа, а худа пушӓнгӹ худа кӹцкӹм шачыкта. 18 Яжо пушӓнгӹ ярдымы кӹцкӹм шачыктен ак керд, а худа пушӓнгӹ яжо кӹцкӹм шачыктен ак керд. 19 Яжо кӹцкӹм шачыктыдымы цилӓ пушӓнгӹм роат дӓ тылыш шуат. 20 Тенгежӹ, алтанзык пророквлӓм кӹцкӹштӹ гӹц пӓледӓ.


  21 Мӹньӹм ”Господь, Господь” маншывлӓ Пӹлгомыштышы Кугижӓншӹш цилӓнжок ак пыреп, тӹшкӹ Пӹлгомыштышы Ӓтямӹн ирӹкшӹм*б ӹштӹшӹвлӓ веле вӓрештӹт. 22 Суд кечӹн Мӹлӓнем шукын попаш тӹнгӓлӹт: ”Господь! Господь! Мӓ Тӹньӹн лӹмет доно агыл ма пророкла попеннӓ? Тӹньӹн лӹмет доно агыл ма иӓвлӓм поктен лыктынна дӓ Тӹньӹн лӹмет доно агыл ма шукы цӱдӓм ӹштеннӓ?” 23 Тӹнӓм нӹнӹлӓн увертӓрем: ”Мӹнь тӓмдӓм нигынамат пӓлӹделам. Законде ӹштӹшӹвлӓ, Мӹнь дорцем карангда!”


  24 Кӱ Мӹньӹн ти шамакем колыштеш дӓ попымем семӹнь ӹштӓ, тӹдӹ пӧртшӹм кӱ вӹлӓн шӹндӹшӹ ышан эдем гань лиэш. 25 Юр когон юрын, рекӓвлӓ сир гӹц лӓктӹнӹт, силан мардеж тӓрвӓнен дӓ тӹ пӧрт вӹкӹ шынгалтын. Но пӧрт сӹмӹрлӹде, вет тӹдӹ кӱ вӹлӓн шӹндӹмӹ ылеш. 26 А кӱ Мӹньӹн ти шамакем колеш дӓ попымем семӹнь ак ӹштӹ, пӧртшӹм ошма вӹлӓн ӹштӹшӹ ышдымы эдем гань лиэш. 27 Юр когон юрын, рекӓвлӓ сир гӹц лӓктӹнӹт, силан мардеж тӓрвӓнен дӓ пӧрт вӹкӹ шынгалтын. Пӧрт сӹмӹрлен, сӹмӹрлӹмӹжӹ пиш кого ылын».


  28 Иисус ти шамаквлӓм попен пӹтӓрӹмӹкӹ, халык Тӹдӹн тымдымыжылан когон ӧрӹн: 29 нӹнӹм закон тымдышы дӓ фарисейвлӓ семӹнь агыл, а властян ылшы семӹнь тымден.

  


  *а7:0 Негӹц – основание, фундамент.


  *б7:21 Ирӹк – воля, желание.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  8 Глава


  

   1 Проказа церӓнӹм паремдӹмӓш. 5 Шӱдӹвуйын*а тӓрзӹжӹм паремдӹмӓш. 14 Иисус шукы эдемӹм паремдӓ. 18 Паштекем кедӓ. 23 Иисус кого мардежӹм цӓрӓ. 28 Иисус иӓм поктен лыктеш.


  1 Кырык вӹлец Иисус валымыкыжы, паштекшӹ шукы эдем кеен. 2 Теве Иисус докы проказа церӓн эдем толын дӓ анзыланжы кымалын келесен: «Господь, паремдӹнет гӹнь, мӹньӹм ирӹктен кердӓт». 3 Иисус кидӹм виктӓлтен, тӹдӹм тӹкӓлӹн дӓ келесен: «Паремдӹнем, ирӹктӓлт». Тӹнӓмок проказа цержӹ пӹтен. 4 А Иисус тӹдӹлӓн попен: «Анжы, тидӹ гишӓн иктӹлӓнӓт ит попы, но ке, ӹшкӹметӹм священниклӓн анжыкты дӓ Моисейӹн шӱдӹмӹ подаркам пу. Тидӹн доно тӹнь паремметӹм анжыктет».


  5 Кынам Иисус Капернаумыш толын, Тӹдӹн докы шӱдӹвуй миэн дӓ сарвален ядын: 6 «Господь, тонем тӓрзем киӓ, тӹдӹ пларичӓн киӓ дӓ когон ясылана». 7 Иисус тӹдӹлӓн келесен: «Мӹнь миэм дӓ тӹдӹм паремдем». 8 Шӱдӹвуй келесен: «Господь, пӧртӹшкем пырашет мӹнь ярал ам ыл. Шамакым веле пелештӹ, дӓ тӓрзем паремеш. 9 Мӹнь ӹшкежӓт кид лӹвӓлнӹшӹ эдем ылам, мӹньӹнӓт кид лӹвӓлнем салтаквлӓ ылыт. Иктӹлӓн келесем: ”Ке” – тӹдӹ кеӓ, весӹжӹлӓн ”Тишкӹ тол” манам – тӹдӹ толеш, тӓрземлӓн попем: ”Тидӹм ӹштӹ” – тӹдӹ ӹштӓ». 10 Тидӹм колмыкы, Иисус ӧрӹн дӓ паштекшӹ толшывлӓлӓн келесен: «Тӓлӓндӓ лачок попем: техень кого ӹнянӹмӓшӹм Израильӹштӓт моделам. 11 Тӓлӓндӓ попем: кечӹ лӱлтмӹ дӓ кечӹ шӹцмӹ вел гӹц шукын толыт дӓ Пӹлгомыштышы Кугижӓншӹштӹ Авраам, Исаак дӓ Иаков доно иквӓреш качкаш-йӱӓш вӓрлӓнӓт. 12 А кӱ шачынок Кугижӓншӹ эргӹ ылын, нӹнӹвлӓ тӱнӹшӹ пӹцкемӹшӹш лыктын шумы лит. Тӹштӹ мӓгӹрӹмӓш дӓ пӱм пырмаш лиэш». 13 Иисус шӱдӹвуйлан келесен: «Ке, тӹлӓт ӹнянӹмет семӹньок лижӹ». Шӱдӹвуйын тӓрзӹжӹ тӹнӓмок паремӹн.


  14 Иисус Петрӹн пӧртӹшкӹжӹ толын дӓ тӹдӹн шокшымыж доно кишӹ кувыжым*б ужын. 15 Иисус тӹдӹн кидшӹм тӹкӓлӹн, дӓ шокшымыж цӓрнен. Кувы кӹньӹлӹн дӓ Тӹдӹм хыналыктен.


  16 Вады лимӹкӹ, Иисус докы иӓ мутьымы шукы эдемӹм канденӹт. Тӹдӹ худа шӱлӹшӹм шамак доно поктен лыктын дӓ цилӓ церлӹвлӓм паремден. 17 Тенге Исаия пророк гач келесӹмӹ шамак шокталтын. Исаия попен:

  «Тӹдӹ вӹкӹжӹ мӓмнӓн ясывлӓнӓм нӓлӹн

  дӓ цервлӓнӓм намал кен».*в


  18 Ӹшке йӹржӹ шукы халыкым ужмыкы, Иисус тыменьшӹвлӓжӹлӓн вес сирӹш ванжаш шӱден. 19 Тӹнӓм закон тымдышы ик эдем миэн дӓ Тӹдӹлӓн келесен: «Тымдышы! Хоть-кышкы Тӹнь кеет гӹнят, мӹнь паштекет кеем». 20 Иисус тӹдӹлӓн попен: «Ӹрвӹжвлӓн ӹлӹмӹ ыражышты, пӹлгомыштышы кеквлӓн пӹжӓшӹштӹ улы, а Эдем Эргӹлӓн вуйым пиштӓш нигыш». 21 Тыменьшӹвлӓжӹ логӹц весӹ Тӹдӹлӓн келесен: «Господь, пӹтӓри ӓтямӹм таяш кеӓш ирӹкӹм пу». 22 Но Иисус тӹдӹлӓн манын: «Паштекем ке, колышывлӓштӹм таяш колышывлӓм коды».


  23 Иисус пышыш шӹнзӹн, тыменьшӹвлӓжӹ Тӹдӹн паштек кенӹт. 24 Тангыж вӹлнӹ кого штурма тӓрвӓнен, коэвлӓ пышыш вӹдӹм кӹшкенӹт, а Иисус амален. 25 Тыменьшӹвлӓжӹ Тӹдӹн докы лишемӹнӹт, понгыжалтаренӹт дӓ келесенӹт: «Господь, мӓмнӓм ытары, ямына!» 26 Иисус нӹнӹлӓн попен: «Малын тенге лӱдӹдӓ, чӹдӹ ӹнянӹшӹвлӓ?» Вара кӹньӹлӹнӓт, мардежӹм дӓ тангыжым цӓрен, дӓ пиш тыр лин. 27 Эдемвлӓ ӧрӹн попенӹт: «Кӱ тидӹ ылеш? Мардежӓт, тангыжат Тӹдӹм колыштыт!»


  28 Иисус вес сирӹшкӹ Гергеса халыкын мӱлӓндӹшкӹжӹ толын. Тӹдӹм иӓ мутьымы кок эдем вӓшлин, нӹнӹ шӹгерлӓ гӹц лӓктӹнӹт. Когон шӹдӓн ылынытат, ти корны доно иктӓт каштын кердделыт. 29 Дӓ теве нӹнӹ сасленӹт: «Иисус, Йымын Эргӹ, Тӹньӹн мӓ донна махань пӓшӓэт? Тӹнь мӓмнӓм, жеп шодеок, орландараш толынат?» 30 Палны кого сасна кӹтӧ каштын. 31 Иӓвлӓ Иисус гӹц ядыныт: «Мӓмнӓм поктен лыктат гӹнь, сасна кӹтӧшкӹ колты». 32 Тӹдӹ нӹнӹлӓн келесен: «Кедӓ». Иӓвлӓ лӓктӹнӹт дӓ сасна кӹтӧшкӹ пыренӹт. Тӹнӓм улы кӹтӧ тура сир гӹц тангыжыш шынгалтын дӓ вӹдӹш вален кен.


  33 Кӹтӧзӹвлӓ кыргыжыныт дӓ, халаш толмыкышты, цилӓ шайыштыныт, иӓ мутьымывлӓ доно ма лимӹмӓт попенӹт. 34 Тӹнӓм халаштышы улы халык Иисусым вӓшлиӓш лӓктӹн, Тӹдӹм ужмыкы, ӹшке мӱлӓндӹштӹ гӹц кеӓш ядын.

  


  *а8:0 Шӱдӹвуй – шӱдӹ салтакын вуйлатышышты.


  *б8:14 Кувы – пелӓшӹжӹн ӓвӓжӹ.


  *в8:17 Ис 53:4.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  9 Глава


  

  1 Иисус пларичӓн эдемӹм паремдӓ. 9 Иисус Матфейӹм ӱжеш. 14 Постьымы гишӓн ядмаш. 18 Вуйлатышын ӹдӹржӹ дӓ церлӹ ӹдӹрӓмӓш. 27 Кок слӧпӧйӹм паремдӹмӓш. 32 Апайым паремдӹмӓш. 35 Кӹтӧзӹ гӹц пасна кодшы шарыквлӓ.


  1 Иисус пышыш шӹнзӹн, вес сирӹш ванжен дӓ ӹшке халашкыжы толын. 2 Теве Тӹдӹн докы пларичӓн эдемӹм шӓрӹшеш пиштен канденӹт. Нӹнӹн ӹнянӹмӹштӹм ужын, Иисус пларичӓн эдемлӓн келесен: «Ит лӱд, эргем, тӹньӹн сулыкет простялтеш!»


  3 Тӹнӓм закон тымдышывлӓ логӹц южышты ӹшке семӹньӹштӹ шаныкаленӹт: «Тӹдӹ Йымым мыскыла». 4 Нӹнӹн шанымыштым пӓлен, Иисус келесен: «Малын тӓ йӓнгӹштӹдӓ худам шанедӓ? 5 Мажым куштылгырак келесӓш: ”Тӹньӹн сулыкет простялтеш” ӓли ”Кӹньӹл дӓ ашкед” манаш? 6 Но тӓ пӓлен лидӓ: Эдем Эргӹн мӱлӓндӹ вӹлнӹ сулыкым простяш властьшы улы». Седӹндон пларичӓн эдемлӓн тӹнӓмок попен: «Кӹньӹл, шӓрӹшетӹм погалты дӓ токет ке». 7 Тӹдӹ кӹньӹлӹн[, шӓрӹшӹжӹм поген] дӓ токыжы кен. 8 Тидӹм ужмыкыжы, халык ӧрӹн дӓ эдемлӓн техень властьым пушы Йымым лӹмлештӓрен.


  9 Иисус, тӹшецӹн кешӹлӓжӹ, лӹм оксам погымы вӓрӹштӹ шӹнзӹшӹ Матфей лӹмӓн эдемӹм ужын. «Паштекем ке», – тӹдӹлӓн келесен. Матфей кӹньӹлӹн дӓ Иисус паштек кен.


  10 Кынам Иисус пӧртӹштӹ качкын, тӹшкӹ лӹм оксам погышывлӓ дӓ сулыканвлӓ шукын толыныт, Иисус дӓ тыменьшӹвлӓжӹ доно иквӓреш качкыныт. 11 Тидӹм ужмыкы, фарисейвлӓ Иисусын тыменьшӹвлӓжӹлӓн келесенӹт: «Малын тӓмдӓн Тымдышыда лӹм оксам погышывлӓ дӓ молы сулыканвлӓ сага иквӓреш качкеш дӓ йӱэш?» 12 Иисус тидӹм колын дӓ нӹнӹлӓн попен: «Шулыкан эдемлӓн агыл паремдӹшӹ келеш, а церлӹлӓн. 13 Кедӓ, тыменьдӓ: ”Жертвӹм агыл, а ӹжӓлӓйӹмӓшӹм ужмем шоэш”*а манмы ма лиэш? Мӹнь тӧр ӹштӹшӹвлӓм агыл, а сулыканвлӓм сулык гӹц карангаш ӱжӓш толынам».


  14 Тӹнӓм Иоаннын тыменьшӹвлӓжӹ Иисус докы толыныт дӓ попенӹт: «Малын мӓ дӓ фарисейвлӓ шӹренок постенӓ, а Тӹньӹн тыменьшӹвлӓэт ак постеп?» 15 Иисус нӹнӹлӓн келесен: «Армары сагашты ылмы годым сӱӓнӹш толшы хынавлӓ ойхырен кердӹт ма? Но техень жеп толын шоэш, кынам армарым нӹнӹ дорц нӓлӹт, тӹнӓм постяш тӹнгӓлӹт. 16 Тошты выргемеш ошемдӹдӹмӹ мӹнер тумышым иктӓт ак шӹндӹ, вет техень тумыш шӹнзеш, выргемжӹм кышкедеш, дӓ ыраж утларак когоэмеш. 17 Тенгеок шун шоктыдымы якшар ӓрӓкӓм тошты шувышыш*б ак темеп, уке гӹнь шувыш кышкедӓлтеш, ӓрӓкӓжӹ йога, шувышыжат ярдымы лиэш. Шун шоктыдымы ӓрӓкӓм у шувышыш опталмыла, тӹнӓм тидӹжӓт, тӹдӹжӓт перегӓлтеш».


  18 Иисус тидӹ гишӓн попымыжы годым Тӹдӹн докы ик вуйлатышы лишемӹн дӓ кымалын попен: «Ӹдӹрем теве кӹзӹт колыш, но, миэн, вӹкӹжӹ кидетӹм пиштӹ, дӓ тӹдӹ ӹлӹжеш». 19 Иисус кӹньӹлӹн дӓ тыменьшӹвлӓжӹ доно иквӓреш тӹдӹн паштек кен.


  20 Луаткок и вӹр йоген ясыланышы ӹдӹрӓмӓш Иисус докы шайыцын миэн дӓ выргем пачшым тӹкӓлӹн, 21 вет ӹшкедурешӹжӹ шанен: «Тӹдӹн выргемжӹм тӹкӓлӓм гӹнь, паремӓм». 22 Иисус, шайыкыла сӓрнӓлӹн, ӹдӹрӓмӓшӹм ужын дӓ келесен: «Ит лӱд, ӹдӹрем, ӹнянӹмӓшет тӹньӹм ытарен». Ӹдӹрӓмӓш тӹнӓмок тӧрлӓнен.


  23 Вуйлатышын пӧртӹшкӹжӹ толын шомыкы, Иисус шишкыш доно шишкышывлӓм дӓ юкланышы халыкым ужын. 24 Нӹнӹлӓн попен: «Тишец лӓкдӓ, ӹдӹр колыде, амала веле». Тӹдӹм ваштылыныт. 25 Халыкым поктен лыкмыкы, Иисус ӹдӹр докы пырен дӓ кидшӹм кычен. Ӹдӹр кӹньӹлӹн. 26 Тидӹ гишӓн шамак тӹштӹшӹ цилӓ мӱлӓндӹ мычкы шӓрлен.


  27 Иисусын тӹшецӹн кемӹжӹ годым паштекшӹ кок слӧпӧй ашкедӹнӹт дӓ сасленӹт: «[Иисус,] Давидӹн Эргӹжӹ, мӓмнӓм ӹжӓлӓйӹ!» 28 А пӧртӹш пырымыкыжы, Иисус докы ти слӧпӧйвлӓ лишемӹнӹт. Иисус нӹнӹлӓн попен: «Мӹнь тидӹм ӹштен кердмемлӓн ӹнянедӓ ма?» «Ане, Господь», – нӹнӹ маныныт. 29 Тӹнӓм Иисус нӹнӹн сӹнзӓштӹм тӹкӓлӹн дӓ келесен: «Ӹнянӹмӹдӓ семӹньок тӓлӓндӓ лижӹ». 30 Нӹнӹн сӹнзӓштӹ пачылтын. Иисус цӓрен попен: «Анжыда, тидӹ гишӓн иктӓт ӹнжӹ пӓлӹ!» 31 Нӹнӹжӹ лӓктӹнӹт дӓ Иисус гишӓн тӹ мӱлӓндӹштӹ цилӓ вӓре шайыштыныт.


  32 Нӹнӹ лӓкмӹ годым Иисус докы иӓ мутьымы апайым виден канденӹт. 33 А иӓм поктен лыкмыкы, апай попаш тӹнгӓлӹн. Эдемвлӓ ӧрӹн попенӹт: «Израильӹштӹ техеньӹм нигынамат ужделыт». 34 Фарисейвлӓ келесенӹт: «Тӹдӹ иӓвлӓн вуйлатышын силажы доно иӓм поктен лыктеш».


  35 Иисус цилӓ халавлӓшкӹ дӓ солавлӓшкӹ каштын, синагогвлӓштӹ тымден, Пӹлгомыштышы Кугижӓншӹн Пуры Увержӹм шайыштын дӓ эдемвлӓм шукы йиш цер, шукы йиш ясы гӹц паремден. 36 Халыкым ужын, Иисус нӹнӹм ӹжӓлӓен: нӹнӹ янгылышы, шуэн кодымы, кӹтӧзӹ гӹц пасна кодшы шарыквлӓ ганьы ылыныт. 37 Тӹнӓм тыменьшӹвлӓжӹлӓн попен: «Тӹредӓш пиш шукы, а пӓшӓзӹ – чӹдӹ. 38 Тенгежӹ, пӓшӓзӹвлӓм тӹредӓш колтыжы манын, шурнын Хозажым сарвалыда».

  


  *а9:13 Ос 6:6.


  *б9:17 Шувыш – кавашты мешӓк.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  10 Глава


  

  1 Иисус луаткок Апостолжым халык лош колта. 16 Анзыкылашы поктылмаш. 26 Кӱн гӹц лӱдӓш? 32 Христосым пӓлӹмӹ гишӓн пачын попымаш. 34 Меч, а тыр агыл. 40 Наградым нӓлмӓш.


  1 Ӹшкӹмжӹн луаткок тыменьшӹжӹм ӱжӹнӓт, Иисус нӹнӹлӓн худа шӱлӹшвлӓм поктен лыкташ, цилӓ йиш церӹм дӓ ясым паремдӓш властьым пуэн. 2 Луаткок Апостолын лӹмӹштӹ техеньӹ: пӹтӓришӹжӹ Петр манын лӹмдӹмӹ Симон, тӹдӹн Андрей шоляжы, Зеведейӹн Иаков эргӹжӹ, тӹдӹн Иоанн шоляжы, 3 Филипп дӓ Варфоломей, Фома дӓ лӹм оксам погышы Матфей, Алфейӹн Иаков эргӹжӹ дӓ Фаддей манмы Леввей, 4 Кананит Симон дӓ Иисусым выжалышы Искариот манмы Иуда.


  5 Иисус ти луаткоктым халык лош колтен, нӹнӹлӓн техень согоньым пуэн: «Язычниквлӓ докы идӓ ке, самари халыкын халашкыжы идӓ пыры. 6 Лучи Израиль халыкыштышы ямшы шарыквлӓ докы кедӓ. 7 Каштмыда годым увертӓрӹдӓ: ”Пӹлгомыштышы Кугижӓншӹ ӹнде лишемӹн!” 8 Церлӹвлӓм паремдӹдӓ, проказа мыжанвлӓм ирӹктӹдӓ, колышывлӓм ӹлӹжтӹдӓ, иӓвлӓм поктен лыкда. Такеш нӓлӹндӓ – такеш пуда. 9 Корнышкы шӧртньӹ, ши, вӹргеньӹ оксамат ӹштӹшкӹдӓ идӓ пиштӹ, 10 сагада тӓпнӓкӹмӓт, вес выргемӹмӓт, ялеш чимӹ хӓдӹрӹмӓт, пандымат идӓ нӓл. Вет пӓшӓзӹ качкышыжым сылен нӓлеш.


  11 Хоть-махань халаш ӓли солаш пырымыкы, тӹштӹ ярал эдемӹм кӹчӓл мода, вес вӓре кемешкӹдӓ, тӹдӹн донок ӹлӹдӓ. 12 Пӧртӹш пырымыда годым ”пӧртӹштӹдӓ тыр лижӹ” манын пелештӹдӓ. 13 Пӧртӹштӹшӹвлӓ ярал ылыт гӹнь, тӓмдӓн согоньлымы тырда тӹшӓк кодеш. Ярал агылеп гӹнь, согоньлымыда тӓ докыдаок пӧртӹлжӹ. 14 Кӱ тӓмдӓм ак пырты дӓ шамакдам ак колышт гӹнь, тӹ пӧрт ӓли ти хала гӹц лӓкдӓ, ял гӹцдӓ пыракым пачкалтыда. 15 Тӓлӓндӓ лачок келесем: суд кечӹн Содом дон Гоморра мӱлӓндӹлӓн ти хала гӹц куштылгырак лиэш.


  16 Мӹнь шарыквлӓм пирӹвлӓ лошкы колтымы семӹнь тӓмдӓм колтем, седӹндон кӹшкӹ гань ышан, кӓдӹ гань ире йӓнгӓн лидӓ.


  17 Эдемвлӓ гӹц перегӓлтдӓ, вет нӹнӹ тӓмдӓм суяш пуат, ӹшкӹмӹштӹн синагогвлӓштӹ шиӓш тӹнгӓлӹт. 18 Мӹнь верцем тӓмдӓм вуйлатышывлӓ дӓ кугижӓвлӓ анзыкы кычен нӓнгеӓт, тидӹжӹ нӹнӹлӓн дӓ язычниквлӓлӓн Мӹнь гишӓнем пӓлдӹртӹмӓш лиэш. 19 Кынам тӓмдӓм кычыктат, кыце ӓли мам попымыла, идӓ тыргыжланы: мам попымыла, тӓлӓндӓ тӹ жепӹштӹ пумы лиэш, 20 вет тӓ агыл попаш тӹнгӓлӹдӓ, а кӧргӹштӹдӓ ылшы Ӓтядӓн Шӱлӹшӹжӹ попаш тӹнгӓлеш.


  21 Ӹзӓжӹ шоляжым, ӓтяжӹ эргӹжӹм пушташ пуат, а тетявлӓ ӓтя-ӓвӓштӹ ваштареш шагалыт дӓ нӹнӹм пуштыт. 22 Мӹньӹн лӹмем верц цилӓн тӓмдӓм ужын керддӹмӹ лит. А кӱ мычаш якте цӹтен лӓктеш, ытаралтеш. 23 Тӓмдӓм ик халашты поктылаш тӹнгӓлмӹкӹ, весӹшкӹ кыргыжда. Тӓлӓндӓ лачок попем: Эдем Эргӹ толмешкӹ, Израильӹштӹшӹ халавлӓм каштын сӓрнен ада шокты.


  24 Тыменьшӹ ӹшке тымдышыжы гӹц кого агыл, тӓрзӹ ӹшке хозажы гӹц кого агыл: 25 тыменьшӹ ӹшке тымдышыжы гань, а тӓрзӹжӹ ӹшке хозажы гань лиэш гӹнь, ситӓ. Пӧрт хозам веельзевул*а манын лӹмдӓт гӹнь, тонышывлӓжӹм тенгеок лӹмдӓш ак тӹнгӓлеп ма?


  26 Тенге, эдемвлӓ гӹц идӓ лӱд: нимат шӹлтен перегӹмӹ пачылтде ак код, нимахань йӹвӹрт ӹштӹмӹ пӓлӹде ак код. 27 Мам Мӹнь тӓлӓндӓ пӹцкемӹшӹштӹ попем, сотышты шайыштда. Ма гишӓн пӹлӹшӹш попымым колыда, левӓш вӹлец увертӓрӹдӓ. 28 Кӓпӹм пуштшы, но йӓнгӹм пуштын керддӹмӹвлӓ гӹц идӓ лӱд. Йӓнгӹмӓт, кӓпӹмӓт тылан адышты пӹтӓрен Кердшӹ гӹц лӱддӓ.


  29 Тыгыды ик оксалан агыл ма кок изи кекӹм выжалат? Но тӓмдӓн Ӓтядӓн ирӹкшӹ*б гӹц пасна нӹнӹ логӹц иктӹжӓт рок вӹкӹ ак кенвац. 30 А тӓмдӓн вуйыштышы ӱпдӓӓт цилӓ шотлымы. 31 Тенгежӹ, идӓ лӱд, тӓ шукы изи кек гӹцӓт шергӹ ылыда.


  32 Кӱ эдемвлӓ анзылны Мӹньӹм пӓлӹмӹжӹ гишӓн пачын попа, тӹдӹм пӓлӹмем гишӓн Мӹнят Пӹлгомыштышы Ӓтям анзылны пачын попем. 33 А кӱ эдемвлӓ анзылны Мӹнь гӹцем карангеш, Мӹнят Пӹлгомыштышы Ӓтям анзылны тӹдӹ гӹц карангам.


  34 Мӹнь мӱлӓндӹ вӹкӹ тырым кандаш толынам манын идӓ шаны. Тырым агыл, мечӹм кандаш толынам: 35 эргӹ дон ӓтям, ӹдӹр дон ӓвӓм, шешкӹ дон кувыжым айыраш толынам. 36 Эдемлӓн тонышывлӓжӹ тышман лит.*в


  37 Кӱ ӹшке ӓтяжӹм ӓли ӓвӓжӹм Мӹньӹм яратымы гӹц утларак ярата, Мӹлӓнем ярал агыл, ӓли кӱ эргӹжӹм ӓли ӹдӹржӹм Мӹньӹм яратымы гӹц утларак ярата гӹнь, Мӹлӓнем ярал агыл. 38 Кӱ ӹшке крестӹжӹм ак нӓл дӓ паштекем ак ке, тӹдӹ Мӹлӓнем ярал агыл. 39 Ӹшке йӓнгжӹм перегӓш цацышы йӓнгжӹм ямда, а Мӹнь верцем йӓнгжӹм ямдышы тӹдӹм моэш.


  40 Тӓмдӓм пурын вӓшлишӹ Мӹньӹмӓт пурын вӓшлиэш, а Мӹньӹм пурын вӓшлишӹ Мӹньӹм Колтышымат пурын вӓшлиэш. 41 Кӱ пророкым тӹдӹ пророк ылмылан пурын вӓшлиэш гӹнь, пророкын ганьок наградым нӓлеш. Кӱ тӧр ӹштӹшӹм тӹдӹ тӧр ӹштӹшӹ ылмылан пурын вӓшлиэш гӹнь, тӧр ӹштӹшӹн ганьок наградым нӓлеш. 42 Тӓлӓндӓ лачок попем: кӱ ти изирӓквлӓ логӹц иктӹжӹлӓн, тӹдӹ Мӹньӹн тыменьшем ылмылан, карка ӱштӹ вӹдӹм йӱктӓ гӹнь, наградым нӓлде ак код».

  


  *а10:25 Веельзевул – сатанан икманяр лӹмжӹ гӹц иктӹжӹ.


  *б10:29 Ирӹк – воля, желание.


  *в10:35-36 Мих 7:6.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  11 Глава


  

  1 Крестӹшӹ Иоаннын колтымы эдемвлӓжӹ. 7 Иоанн гишӓн Иисус халыклан шайыштеш. 20 Вуйнаматыштым шиждӹмӹ халавлӓлӓн ойхы. 25 Мӹнь докем толда дӓ кӓнӹдӓ.


  1 Луаткок тыменьшӹлӓнжӹ техень согоньвлӓм пумыкы, Иисус тӹшецӹн кен дӓ тӹ кымдемӹн халавлӓштӹ тымден попаш тӹнгӓлӹн.


  2 Христосын пӓшӓвлӓжӹ гишӓн колмыкы, тюрьмӓштӹ шӹнзӹшӹ Иоанн ӹшке тыменьшӹвлӓжӹ логӹц коктым Тӹдӹн докы ядаш колтен: 3 «Толшашлыкшы Тӹнь ылат ма, ӓли мӓлӓннӓ весӹм вычымыла?» 4 Иисус нӹнӹлӓн келесен: «Кедӓ, ужмы-колмыдам Иоаннлан увертӓрӹдӓ: 5 слӧпӧйвлӓ ужыт, акшаквлӓ каштыт, проказа церӓнвлӓ иреэмӹт, клухойвлӓ колыт, колышывлӓ ӹлӹжӹт, незервлӓ*а Пуры Уверӹм шӓрӓт. 6 Алталалтын, кӱ Мӹнь гӹцем ак каранг, тӹдӹ пуры цӓшӓн».


  7 Иоаннын тыменьшӹвлӓжӹ кемӹкӹ, Иоанн гишӓн Иисус халыклан шайышташ тӹнгӓлӹн: «Тӓ пустыньыш мам анжаш лӓктӹндӓ? Мардежеш ламаялтшы амыжым ма? 8 Мам тӓ ужаш каштында? Шергӓкӓн выргемӹм чишӹ эдемӹм ма? Шергӓкӓн выргемӓнвлӓ кугижӓвлӓн пӧртвлӓштӹ ылыт. 9 Тӓ мам анжаш лӓктӹндӓ? Пророкым? Тӓлӓндӓ попем: пророкым, дӓ пророк гӹцӓт когоракым. 10 Сирӹмӹ: ”Теве Тӹнь гӹцет анзыц Мӹнь Ӹшкӹмемӹн Ангелем колтем. Тӹдӹ Тӹнь анзылнет корным йӓмдӹлӓ”. Тидӹм Иоанн гишӓнок сирӹмӹ.*б 11 Тӓлӓндӓ лачок попем: ӹдӹрӓмӓшвлӓ гӹц шачшы лошты Крестӹшӹ Иоанн гӹц когорак эдем уке, но Пӹлгомыштышы Кугижӓншӹштӹ сек изижӓт тӹдӹ гӹц кого. 12 Крестӹшӹ Иоаннын лӓкмӹ жеп гӹц тагачшы кечӹ яктеӓт Пӹлгомыштышы Кугижӓншӹ сила доно нӓлӓлтеш,*в дӓ силам пиштӹшӹвлӓ тӹдӹм нӓлӹт. 13 Вет цилӓ пророк дӓ закон Иоанн яктеок анзыкылашым ужын попенӹт. 14 Пӓлӹнедӓ гӹнь, тӹдӹ – толшашлык Илия. 15 Кӱн пӹлӹшӹжӹ колышташ улы, колжы.


  16 Но ти йыхым кӱ доно тӓнгӓштӓрем? Тӹдӹ пазарышты шӹнзӹшӹ тетявлӓ ганьы. Нӹнӹ иктӹ-весӹштӹлӓн попат: 17 ”Мӓ тӓлӓндӓ шишкыш доно шишкышна, а тӓ шӹдӓ кушты, мӓ тӓлӓндӓ ойхан мырым мырышна, а тӓ шӹдӓ мӓгӹрӹ”. 18 Иоанн вет толын, ни ак кач, ни ак йӱ, а попат: ”Тӹдӹн кӧргӹштӹжӹ иӓ улы!” 19 Эдем Эргӹ толын, качкеш дӓ йӱэш, а попат: ”Теве качкаш дӓ ӓрӓкӓ йӱӓш яратышы Эдем, лӹм оксам погышывлӓн дӓ сулыканвлӓн тӓнгӹштӹ”. Тетявлӓжӹм ужын, Йымын ышыжым лачокеш шотлат».


  20 Вара Иисус юж халаштышы халыкым сулык гӹц карангде ӹлӹмӹштӹ гишӓн йӓтлӓш*г тӹнгӓлӹн, вет Тӹдӹн сек шукы цӱдӓвлӓжӹ ти халавлӓштӹ анжыктымы ылыныт. 21 «Ойхы тӹлӓт, Хоразин! Ойхы тӹлӓт, Вифсаида! Тӓ донышда ганьы цӱдӓвлӓ Тир дон Сидонышты анжыктымы ылыныт ылгецӹ, нӹнӹ шукердок, ойхы выргемӹм чиэн, вӹкӹштӹ ломыжым шӓвен, сулыкышты гӹц карангын, Йымы докы сӓрнӓлӹт ыльы. 22 Тӓлӓндӓ попем: суд кечӹн Тир дон Сидонлан тӓ гӹцдӓ куштылгырак лиэш. 23 Тӹнь, пӹлгомыш шомеш лӱктӹмӹ Капернаум, адыш сӹмӹрӹмӹ лиӓт! Тӹньӹн ӧлицӓвлӓштет анжыктымы цӱдӓвлӓ Содомышты ылыныт ылгецӹ, тӹдӹ тагачы яктеӓт шалга ыльы. 24 Тӓлӓндӓ попем: суд кечӹн Содом мӱлӓндӹлӓн тӹнь гӹцет куштылгырак лиэш».


  25 Ти жепӹн Иисус попен: «Ӓти, пӹлгомын дӓ мӱлӓндӹн Господьшы! Тӹнь кого ышанвлӓ гӹцӓт, шанен моштышывлӓ гӹцӓт тидӹм шӹлтенӓт дӓ изивлӓлӓн пачынат, седӹндон Тӹньӹм лӹмлештӓрем. 26 Тенге, Ӓти, техень ылын Тӹньӹн пуры шанымашет. 27 Ӓтям цилӓ Мӹньӹн кидӹшкем пуэн. Эргӹм Ӓтя гӹц молы иктӓт ак пӓлӹ, Ӓтямӓт Эргӹ гӹц пасна дӓ, кӱлӓн Эргӹ пӓлдӹртӓш шана, нӹнӹ гӹц молы иктӓт ак пӓлӹ.


  28 Орлыкышты ӹлӹшӹ дӓ нелӹм ужшывлӓ, цилӓн Мӹнь докем толда, Мӹнь тӓмдӓм ладнангдарем. 29 Мӹньӹн намалтышем ӹшке вӹкӹдӓ нӓлдӓ дӓ Мӹнь гӹцем тыменьдӓ, вет Мӹнь смирнӓ дӓ пышкыды кымылан ылам. Тӹнӓм йӓнглӓндӓ тырым мода. 30 Вет Мӹньӹн намалтышем пуры, Мӹньӹн тымдымем*д куштылгы».

  


  *а11:5 «Незервлӓ»: грек шамакым «незервлӓлӓн» манынат сӓрӓш лиэш.


  *б11:10 Мал 3:1.


  *в11:12 «Сила доно нӓлӓлтеш» – грек шамакым «Сила доно толеш» манынат сӓрӓш лиэш.


  *г11:20 Йӓтлӓш – винить.


  *д11:30 «Тымдымем»: греклӓ ’намалтышем’.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  12 Глава


  

  1 Христос дӓ кукшыгечӹ. 9 Кошкышы кидӓн эдем. 15 Айырен нӓлмӹ тӓрзӹ. 22 Иисус дон веельзевул. 33 Пушӓнгӹ дӓ тӹдӹн кӹцкӹжӹ. 38 Пӓлӹкӹм анжыкташ ядмаш. 43 Худа шӱлӹшӹн пӧртӹлмӹжӹ. 46 Иисусын ӓвӓжӹ дӓ шӱмбелвлӓжӹ.


  1 Тӹ жепӹн Иисус шурны ныр гач кукшыгечӹн кен. Тыменьшӹвлӓжӹ шуженӹт дӓ шурны вуйвлӓм кӹрӓш дӓ качкаш тӹнгӓлӹнӹт. 2 Фарисейвлӓ тидӹм ужыныт дӓ Иисуслан келесенӹт: «Теве тыменьшӹвлӓэт кукшыгечӹн ӹштӓш шӱдӹдӹмӹм ӹштӓт». 3 Иисус нӹнӹлӓн келесен: «Давид дӓ сагажы ылшывлӓ шужымыкышты, Давид мам ӹштӹмӹ гишӓн тӓ лыдделда ма? 4 Давид Йымын пӧртӹш пырен дӓ жертвеш кандымы киндӹм качкын. Ти киндӹм Давидлӓнӓт, сагажы ылшывлӓлӓнӓт качкаш ак яры ылын, тидӹжӹм священниквлӓ веле ӹштен кердӹнӹт. 5 Ӓли законышты лыдделда: священниквлӓ кукшыгечӹн Йымын пӧртӹштӹ кукшыгечӹ законым пыдыртат гӹнят, вуйнаматан агылеп. 6 Но тӓлӓндӓ попем: тиштӹ Йымын пӧрт гӹц Когорак шалга. 7 ”Жертвӹм агыл, а ӹжӓлӓйӹмӓшӹм ужмем шоэш”*а манмы мам анжыктымым тӓ пӓледӓ ылгецӹ, вуйнаматдымывлӓм ада суйы ыльы. 8 Вет Эдем Эргӹ кукшыгечӹлӓнӓт Хоза ылеш».


  9 Тӹшецӹн карангмыкы, Иисус нӹнӹн синагогышкы пырен. 10 Тӹштӹ эдемӹн ик кидшӹ кошкышы ылын. Йӓтлӓш манын, Иисус гӹц ядыныт: «Кукшыгечӹн паремдӓш лиэш ма?» 11 Иисус нӹнӹлӓн келесен: «Тӓ логӹцдӓ кӱн-гӹнят ик шарыкшы улы дӓ кукшыгечӹн тӹдӹ мӱнемӹш кенвазеш гӹнь, тӹдӹм ак роалты дӓ ак лык ма? 12 Эдем шарык гӹц маняр пачаш шергӹ! Тенгежӹ кукшыгечӹн пурым ӹштӓш лиэш». 13 Вара тӹ эдемлӓн келесен: «Кидетӹм виктӓлтӹ!» Тӹдӹжӹ виктӓлтен, дӓ кидшӹ тӧрлӓнен, весӹжӹ ганьок шу лин. 14 Фарисейвлӓ лӓктӹнӹт дӓ, Иисусым кыце пушташ, кӓнгӓшӓш тӹнгӓлӹнӹт.


  Но Иисус тидӹ гишӓн пӓлен нӓлӹн дӓ тӹшец кен. 15 Паштекшӹ шукы халык кен, Тӹдӹ нӹнӹм цилӓштӹм паремден, 16 но Ӹшкежӹ гишӓн эдемвлӓлӓн попаш шӱдӹде. 17 Тенге Исаия пророк гач келесӹмӹ шамак шокталтын. Тӹдӹ попен:

  18 «Теве Мӹньӹн айырен нӓлмӹ Ӹрвезем, Мӹньӹн Яратымем.

  Тӹдӹн вӹлнӹ Мӹньӹн пуры кымылем,

  Мӹнь Тӹдӹ вӹкӹ Шӱлӹшем пиштем,

  дӓ Тӹдӹ пурын суйымем халыквлӓлӓн увертӓрӓ.

  19 Тӹдӹ ваштареш ак попы, ак саслы, юкшым ӧлицӓвлӓштӹ иктӓт ак кол.

  20 Пурын суйымым сӹнгӹмӓшкӹ лыкмешкӹ,

  тодылалтшы амыжым ак кӹр,

  пӓнгшӹ лампа ӹрдӹм ак йӧртӹ.

  21 Халыквлӓ Тӹдӹн лӹмжӹлӓн ӹнянӓш тӹнгӓлӹт».*б



  22 Тӹнӓм иӓ мутьымы слӧпӧй дӓ апай эдемӹм Иисус докы виден канденӹт. Иисус тӹдӹм паремден, тӹ эдем ӹнде попенӓт, ужынат кердӹн. 23 Улы халык когон ӧрӹн дӓ попен: «Тидӹ агыл ма Давидӹн Эргӹжӹ [Христос]?» 24 Фарисейвлӓ тидӹм колынытат, попенӹт: «Тӹдӹ иӓвлӓм вес семӹнь агыл, а веельзевулын, иӓвлӓн вуйлатышыштын, силажы доно поктен лыктеш».


  25 Но Иисус нӹнӹн шанымыштым пӓлен дӓ келесен: «Хоть-махань кугижӓншӹ кӧргӹштӹ ӹшке лошты кредӓлмӓш тӹнгӓлеш гӹнь, тӹдӹ охыремеш, дӓ хоть-махань халашты ӓли пӧртӹштӹ ӹшке лошты кредӓлмӓш лиэш гӹнь, шалген ак сӹнгӹ. 26 А сатана сатанам поктен лыктеш гӹнь, тӹдӹ ӹшке ваштарешӹжӹ шагалын, тенгежӹ кыце тӹдӹн кугижӓншӹжӹ кодын кердеш? 27 Мӹнь иӓвлӓм веельзевулын силажы доно поктен лыктам гӹнь, тӓмдӓн эргӹвлӓдӓ кӱн силажы доно поктен лыктыт? Седӹндон нӹнӹ тӓмдӓм суйышы лит. 28 А Мӹнь Йымын Шӱлӹшӹн силажы доно иӓвлӓм поктен лыктам гӹнь, тенгежӹ Йымын Кугижӓншӹ тӓ докыда ӹнде толын шон.


  29 Силан эдемӹм пӹтӓри пидӹн пиштӹде, тӹдӹн пӧртӹшкӹжӹ кӱ пырен дӓ товыражым шолышт кердеш? Пидӹн пиштӹмӹкӹ веле, пӧртшӹм краваш лиэш. 30 Кӱ Мӹнь сагаэм агыл, тӹдӹ Мӹнь ваштарешем ылеш, дӓ кӱ Мӹнь сагаэм ак погы, тӹдӹ шӓлӓтӹлеш. 31 Седӹндон тӓлӓндӓ попем: эдемӹн хоть-махань сулыкшы дӓ мыскылымыжы простялтеш, но Святой Шӱлӹшӹм мыскылымаш ак простялт. 32 Кӱ Эдем Эргӹ ваштареш шамакым келесӓ, тӹдӹлӓн простялтеш, но кӱ Святой Шӱлӹш ваштареш попа гӹнь, тӹдӹлӓн ти курымыштат, толшаш курымыштат ак простялт.


  33 Ӓли пушӓнгӹжӹмӓт яжоэш дӓ кӹцкӹжӹмӓт яжоэш шотлыда, ӓли пушӓнгӹжӹмӓт ярдымыш дӓ кӹцкӹжӹмӓт ярдымыш лыкда, вет пушӓнгӹм кӹцкӹжӹ гӹц пӓлӓт. 34 Шим кӹшкӹ гӹц шачшывлӓ! Тӓмдӓн шамакда кыце пуры лин кердеш, кынам тӓ ӹшкежӹ худа ылыда? Вет эдемӹн шӱмжӹ ма доно темӹн, тӹдок йӹлмӹжӹ гӹц лӓктеш. 35 Пуры эдем шӱм пайдажы гӹц пурым лыктеш, а худа эдем шӱм худажы гӹц худам лыктеш. 36 Тӓлӓндӓ попем: цилӓ такеш шамакышты гишӓн эдемвлӓ суд кечӹн шамакым кычаш тӹнгӓлӹт. 37 Шамакет верц тӹнь тӧрӹш лӓктӓт, шамакет верцок суйымы лиӓт».


  38 Тӹнӓм закон тымдышы дӓ фарисейвлӓ логӹц кыдыжы келесенӹт: «Тымдышы! Мӓ пӓлӹкӹм анжыктыметӹм ужненӓ». 39 Но Тӹдӹ келесен: «Худа дӓ шӓхӓр шачыш*в пӓлӹкӹм кӹчӓлеш, но Иона пророкын пӓлӹкшӹ гӹц молы тӹдӹлӓн ак пуалт. 40 Кыце Иона китӹн кӧргӹштӹжӹ кым кечӹ дӓ кым йыд ылын, тенгеок Эдем Эргӓт кым кечӹ дӓ кым йыд мӱлӓндӹн шӱмӹштӹ лиэш. 41 Ниневи халашты ӹлӹшӹвлӓ суд кечӹн кӹзӹтшӹ шачыш доно иквӓреш кӹньӹлӹт дӓ тӹдӹм суят. Малан манаш гӹнь, Ионан шижтӓрен попымыжым колмыкы, нӹнӹ, сулык гӹц карангын, Йымы докы сӓрнӓлӹнӹт. А теве тиштӹ Иона гӹц Когорак шалга.*г 42 Кечӹвӓлвелнӹшӹ ӹдӹрӓмӓш кугижӓ суд кечӹн ти шачыш доно иквӓреш кӹньӹлеш дӓ тӹдӹм суя, тӹдӹ вет Соломонын ышан шаяжым колышташ мӱлӓндӹн вес тӹржӹ гӹц толын, дӓ теве тиштӹ Соломон гӹц Когорак шалга.*д


  43 Эдем кӧргӹ гӹц лӓкмӹкӹ, худа шӱлӹш вӹддӹмӹ мӱлӓндӹштӹ кӓнӓлтӓш вӓрӹм кӹчӓл каштеш, но ак мо. 44 Тӹнӓм манеш: ”Шуэн кодымы вӓрӹшкемок мӹнгеш пӧртӹлӓм”. Пӧртӹлмӹкӹжӹ, ужеш: ӹлӹмӹ вӓржӹ охыр, тӹвӹлӓен дӓ поген шӹндӹмӹ. 45 Тӹнӓм кеӓ, сагажы ӹшкежӹ гӹцӓт худа шӹм шӱлӹшӹм нӓлеш, дӓ цилӓнӓт эдем кӧргӹш ӹлӓш пырат. Тӹ эдемлӓн остаткаэш тӹнгӓлтӹш гӹц хударак лиэш. Ти худа шачыш донат тенгеок лиэш».


  46 Иисус халыклан попымыжы годымок Ӓвӓжӹ дӓ шӱмбелвлӓжӹ тӱнӹ шалгенӹт дӓ Тӹдӹ доно попынештӹ ылын. 47 Тӓгӱ Иисуслан келесен: «Ӓвӓт дон шӱмбелетвлӓ тӱнӹ шалгат, нӹнӹ Тӹнь донет попынештӹ». 48 Попышылан Иисус келесен: «Кӱ Мӹньӹн ӓвӓм дӓ кӱ Мӹньӹн шӱмбелемвлӓ ылыт?» 49 Вара кидшӹ доно тыменьшӹвлӓжӹм анжыктен дӓ попен: «Теве Мӹньӹн ӓвӓм дон шӱмбелвлӓэм. 50 Кӱ Пӹлгомыштышы Ӓтямӹн ирӹкшӹм*е ӹштӓ, тӹдӹ Мӹньӹн шӱмбелем, ӓкӓ-шыжарем дӓ ӓвӓм».

  


  *а12:7 Ос 6:6.


  *б12:18-21 Ис 42:1-4.


  *в12:39 Шӓхӓр – распутный, развратный. Шачыш – поколение.


  *г12:40-41 Иона 2:1,3:5.


  *д12:42 3 Цар 10:1-10.


  *е12:50 Ирӹк – воля, желание.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  13 Глава


  

  1 Ӱдӹшӹ гишӓн тыштен попымаш. 24 Самшуды гишӓн тыштен попымаш. 31 Горчица нӱшмӹ дӓ ру гишӓн тыштен шайыштмаш. 36 Тайымы пайда, жемчуг дӓ вӓпш гишӓн тыштен шайыштмаш. 51 У дӓ тошты пайда. 53 Иисус Назаретӹштӹ.


  1 Тӹ кечӹнок Иисус пӧрт гӹц лӓктӹн дӓ тангыж сиреш шӹнзӹн. 2 Тӹдӹн докы шукы халык погыненӓт, Иисус пышыш шӹнзӹн, а улы халык сирӹштӹ шалген. 3 Тыштен келесӹмӹ гач Тӹдӹ нӹнӹлӓн шукым попен.


  «Теве ӱдӹшӹ ӱдӓш лӓктӹн. 4 Ӱдӹмӹжӹ годым юж пӹрцӹжӹ корны сага вазын. Кеквлӓ чонгештен толыныт дӓ нӹнӹм чӹнген нӓлӹнӹт. 5 Весӹвлӓ кӱӓн дӓ коаш рокан вӓрӹш вазыныт дӓ, рок келгӹ агылат, нӹнӹ йӹле шӹтен лӓктӹнӹт. 6 Кечӹ лӓкмӹкӹ, азым лӹвӹжген, важшы уке велдӹк кошкен. 7 Юж пӹрцӹ самшуды лош вазын. Самшуды кушкын, азымым пӹзӹрен шуэн. 8 А юж пӹрцӹ яжо рокыш вазын дӓ лӓктӹшӹм пуэн: иктӹжӹ шӱдӹ пачаш, весӹжӹ кудлу, южшы кымлы пачаш. 9 Кӱн пӹлӹшӹжӹ колышташ улы, колжы».


  10 Тыменьшӹвлӓжӹ Иисус докы толыныт дӓ ядыныт: «Малын нӹнӹлӓн тыштен попет?» 11 Иисус келесен: «Пӹлгомыштышы Кугижӓншӹн тайнывлӓжӹм ынгылаш тӓлӓндӓ ӹнянен пумы, а нӹнӹлӓн тидӹ пуалтде. 12 Вет кӱн улы, тӹдӹлӓн пуалтеш дӓ тӹдӹн перкеӓн лиэш, а кӱн уке гӹнь, тӹдӹн ма улыжат нӓлӓлтеш. 13 Нӹнӹ анжат гӹнят, ак ужеп, колыштыт гӹнят, ак колеп дӓ ак ынгылеп, седӹндон нӹнӹлӓн тыштен попем. 14 Исаия пророкын попымыжы нӹнӹлӓн шокталтеш, тӹдӹ келесен:

  ”Пӹлӹш доно колыштыда, дӓ ада ынгылы,

  сӹнзӓ доно анжедӓ, дӓ ада уж.

  15 Вет ти халыкын шӱмжӹ кӱӓнгӹн,

  пӹлӹшӹштӹ доно нелӹн колыт,

  сӹнзӓштӹм кыменӹт.

  Седӹндон нӹнӹ

  сӹнзӓштӹ доно ак ужеп,

  пӹлӹшӹштӹ доно ак колеп,

  йӓнгӹштӹ доно ак ынгылеп,

  Мӹлӓнем нӹнӹм паремдӓш манын,

  Мӹнь докем ак сӓрнӓлеп”.*а



  16 А тӓмдӓн сӹнзӓдӓ ужын кердмӹжӹ доно, пӹлӹшдӓ колын кердмӹжӹ доно пуры цӓшӓн ылыт. 17 Тӓлӓндӓ лачок попем: шукы пророк дӓ тӧр ӹштӹшӹ тӓмдӓн ужмым ужнештӹ ыльы, но ужделыт, тӓмдӓн колмыдам колнештӹ ыльы, но колделыт.


  18 Тенге, ӱдӹшӹ гишӓн тыштен келесӹмем мам анжыкта – колыштда: 19 Пӹлгомыштышы Кугижӓншӹ гишӓн шамакым колмыкы, эдем тӹдӹм ак ынгылы гӹнь, худа толешӓт, шӱмешӹжӹ ӱдӹмӹм шолышт нӓлӹн кеӓ. Корны сага ӱдӹмӹ пӹрцӹ теве кӱм анжыкта. 20 Кӱӓн рокеш ӱдӹмӹ пӹрцӹжӹ шамакым колшы дӓ сусу лимӹжӹ доно тӧрӧк шӱмӹшкӹжӹ пиштӹшӹ эдемӹм анжыкта. 21 Важшы укеӓт, техень эдем шукы жеп ак тырхы. Шамак верц нелӹ-качы ӓли поктылмаш толмыкы, тӹдӹ тӧрӧк ӧрдӹжӹш карангеш. 22 Самшуды лошкы ӱдӹмӹ пӹрцӹжӹ – тидӹ Йымын шамакым колшы эдем, но ти ӹлӹмӓш верц тыргыжланымаш дӓ пайдам яратымаш ти шамакым пӹзӹрӓлӹт, дӓ тӹдӹ лӓктӹшдӹмӹ лиэш. 23 Яжо рокыш ӱдӹмӹ пӹрцӹ шамакым колыштшы дӓ ынгылышы эдем лиэш. Техеньвлӓ лӓктӹшӹм пуат: иктӹжӹ шӱдӹ пачаш, весӹжӹ кудлу пачаш, южшы кымлы пачаш».


  24 Вес гӓнӓ халыклан Иисус тенге тыштен попен: «Пӹлгомыштышы Кугижӓншӹ ӹшке нырешӹжӹ яжо вырлыкашым ӱдӹшӹ эдем ганьы ылеш. 25 Эдемвлӓ амалымы годым тӹдӹн тышманжы толын дӓ шӓдӓнгӹ лошкы самшудым ӱден коден. 26 Кынам азым лӓктӹн, вуянгаш тӹнгӓлӹн, тӹнӓм самшудат каяш тӹнгӓлӹн. 27 Цоравлӓ хоза докы толыныт дӓ келесенӹт: ”Хоза, тӹнь нырешет яжо вырлыкашым ӱдӹделат ма? Самшуды тӹштӹ кышец лӓктӹн?” 28 ”Тидӹм тышман ӹштен”, – келесен хоза. А цоравлӓжӹ тӹдӹлӓн попенӹт: ”Шанет гӹнь, мӓ кенӓ, самлен кӹшкенӓ?” 29 Но тӹдӹ келесен: ”Уке, самшудым самлымыда годым тӹдӹн сага шӓдӓнгӹмӓт кӹрӹн лыктын кердӹдӓ. 30 Тӹредӓш тӹнгӓлмешкӹ, тидӹжӹмӓт, тӹдӹжӹмӓт иквӓреш кушкаш кодыда. Тӹредмӹ годым тӹредшӹвлӓлӓн шӱдем: ’Пӹтӓри самшудым поген нӓлдӓ дӓ йылаташ кӹлтевлӓшкӹ пиддӓ, а шӓдӓнгӹм кӹлӓтӹшкем оптыда’”».


  31 Эчеӓт нӹнӹлӓн тыштен попен: «Пӹлгомыштышы Кугижӓншӹ – эдемӹн ӹшке нырешӹжӹ ӱдӹмӹ горчицӹн нӱшмӹжӹ гань. 32 Тӹдӹ цилӓ молы нӱшмӹ гӹц сек изи гӹнят, кушкын шомыкыжы, кавштавичӹ хӓдӹрвлӓ лошты сек кого лиэш, пушӓнгӹ ганьы, седӹндон пӹлгомыштышы кеквлӓ чонгештен толыт дӓ укшвлӓ лоштыжы ӹлӓш тӹнгӓлӹт».


  33 Вес гӓнӓ халыклан Иисус тенге тыштен попен: «Пӹлгомыштышы Кугижӓншӹ – ру ганьы. Ӹдӹрӓмӓш тӹдӹм нӓлӹн дӓ кым висӓ лашашыш пиштен, вара улы руаш шун».


  34 Иисус цилӓ тидӹм халыклан тыштен попен, тыштыде, нӹнӹлӓн нимат попыде. 35 Тенге пророк гач попымы шамак шокталтын:

  «Тыштен попаш йӹлмем пачам,

  сӓндӓлӹкӹм ӹштӹмӹ годшен шӹлтӹмӹм пачын келесем».*б


  36 Вара Иисус халыкым колтен дӓ пӧртӹш пырен. Тыменьшӹвлӓжӹ Тӹдӹн докы лишемӹнӹт дӓ келесенӹт: «Нырыштышы самшуды гишӓн тыштен попыметӹм мӓлӓннӓ ынгылдары».


  37 Иисус нӹнӹлӓн келесен: «Яжо вырлыкым ӱдӹшӹжӹ – тидӹ Эдем Эргӹ, 38 ныр – сӓндӓлӹк лиэш, а яжо вырлык – тидӹ Кугижӓншӹн эргӹвлӓжӹ, самшуды – тидӹ худан эргӹвлӓжӹ. 39 Самшудым ӱдӹшӹ тышманжы диавол ылеш, тӹредмӓш – тидӹ кӹзӹтшӹ курымын пӹтӹмӹжӹ, тӹредшӹвлӓ – Ангелвлӓ ылыт. 40 Кыце самшудым погат дӓ тылеш йылатат, кӹзӹтшӹ курым пӹтӹмӹ годым тенгеок лиэш: 41 Эдем Эргӹ ӹшке Ангелвлӓжӹм колта, а нӹнӹжӹ Тӹдӹн Кугижӓншӹжӹ гӹц аздарышывлӓм дӓ законде ӹштӹшӹвлӓм цилӓштӹм погат, 42 нӹнӹм тылан камакаш шуат. Тӹштӹ мӓгӹрӹмӓш дӓ пӱм пырмаш лиэш. 43 Тӹнӓм тӧр ӹштӹшӹвлӓ Ӓтяштӹн Кугижӓншӹштӹ кечӹ семӹнь валгалтыт. Кӱн пӹлӹшӹжӹ колышташ улы, колжы.


  44 Пӹлгомыштышы Кугижӓншӹ эче ныреш тайымы пайда ганьы ылеш. Эдем тайымы пайдам моэш дӓ угӹц шӹлтӓ, вара сусу лимӹжӹ доно кеӓ дӓ цилӓ ма улыжым выжала дӓ ти нырым нӓлеш.


  45 Пӹлгомыштышы Кугижӓншӹ эчежӹ цевер жемчугвлӓм кӹчӓлшӹ купец гань. 46 Когон шергӓкӓн ик жемчугым кӹчӓл момыкы, кен дӓ, ма улыжым выжален, тӹдӹм нӓлӹн.


  47 Эчежӹ Пӹлгомыштышы Кугижӓншӹ – тангыжыш шумы келде гань. Тӹдӹ цилӓ йиш колым поген. 48 Келде цицок кол вӓрештмӹкӹ, тӹдӹм сирӹшкӹ шыпшын лыктыныт. Коллоэцвлӓ шӹнзӹнӹт дӓ яжо колжым ӓтӹш айырен оптенӹт, а ярдымыжым шуэн колтенӹт. 49 Кӹзӹтшӹ курым пӹтӹмӹ годымат тенгеок лиэш: Ангелвлӓ толыт, худам ӹштӹшӹвлӓм тӧр ӹштӹшӹвлӓ логӹц айырат 50 дӓ тылан камакаш шуат. Тӹштӹ мӓгӹрӹмӓш дӓ пӱм пырмаш лиэш».


  51 Иисус нӹнӹ гӹц ядын: «Тӓ цилӓ тидӹм ынгылышда?» Тыменьшӹвлӓжӹ Тӹдӹлӓн попенӹт: «Тенге, Господь». 52 Иисус нӹнӹлӓн келесен: «Седӹндон Пӹлгомыштышы Кугижӓншӹлӓн тымдымы каждый закон тымдышы ӹшке кӹлӓтшӹ гӹц у дӓ тошты пайдам лыкшы пӧрт хоза гань лиэш».


  53 Ти тыштен келесӹмӹвлӓм попен пӹтӓрӹмӹкӹ, Иисус тӹшецӹн кен. 54 Тӹдӹ кушмы кымдемӹшкӹжӹ толын, нӹнӹн синагогышты тымден. Эдемвлӓ ӧрӹн попенӹт: «Кышецӹн ти Эдемӹн техень ышыжы дӓ цӱдӓм ӹштӹшӹ силажы? 55 Ӓли Тӹдӹ плотник эргӹ агыл? Ӓвӓжӹ Мария лӹмӓн агыл ма? Ӓли Иаков, Иосий, Симон дӓ Иуда Тӹдӹн шӱмбелвлӓжӹ агылеп ма? 56 Тӹдӹн ӓкӓвлӓжӹ мӓ лоштына цилӓн агылеп ма? Кышецӹн Тӹдӹн цилӓ тидӹ?» 57 Нӹнӹ Тӹдӹлӓн ӹнянӹделыт. Иисус нӹнӹлӓн келесен: «Ӹшке кушмы кымдемӹштӹжӹ дӓ тонышывлӓ лошты веле пророкым ак шотлеп». 58 Ӹнянӹмӓшӹштӹ уке велдӹк тӹштӹ шукы цӱдӓм ӹштӹде.

  


  *а13:14-15 Ис 6:9-10.


  *б13:35 Пс 77:2.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  14 Глава


  

  1 Крестӹшӹ Иоаннын колымыжы. 13 Вӹц тӹжем эдемӹм пукшымаш. 22 Иисус вӹд вӹлец кеӓ. 34 Геннисаретӹштӹ церлӹвлӓм паремдӹмӓш.


  1 Ти жепӹн Иисус гишӓн Ирод тетрарх*а колын. 2 Тӹдӹ тӓрзӹвлӓжӹлӓн келесен: «Тидӹ Крестӹшӹ Иоанн. Тӹдӹ колымаш гӹц ӹлӹжӹн, седӹндон цӱдӓвлӓм ӹштӓ». 3 Вет Ирод ӹшкӹмжӹн Филипп шӱмбелжӹн Иродиада вӓтӹжӹ верц Иоанным кычыктен дӓ, пидӹн, кызаматыш шӹнден ылын. 4 Вет Иоанн тӹдӹлӓн попен: «Тӹлӓнет Иродиада доно ӹлӓш ак яры». 5 Ирод Иоанным пуштнежӹ ылын, но халык гӹц лӱдӹн, вет Иоанным пророкеш шотленӹт.


  6 Иродын шачмы кечӹжӹ годым Иродиадан ӹдӹржӹ хынавлӓ анзылны куштен дӓ Иродлан келшен, 7 седӹндон ӹдӹр ӹшкӹлӓнжӹ мам ядеш, тӹдӹм пуаш Ирод цуратлен сӧрен. 8 Ӓвӓжӹн шӱдӹмӹжӹ семӹнь ӹдӹр попен: «Крестӹшӹ Иоаннын вуйжым мӹлӓнем кӹзӹток тарелкӓэш канден пу». 9 Кугижӓ ойхырал колтен, но хынавлӓ анзылны сӧренӓт, ӹдӹрӹн ядмыжым шокташ шӱден дӓ 10 кызаматышкы Иоаннын вуйжым роалаш колтен. 11 Тӹдӹн вуйжым тарелкӓэш канденӹт дӓ ӹдӹрлӓн пуэнӹт, а тӹдӹжӹ ӓвӓжӹлӓн нӓнген. 12 Иоаннын тыменьшӹвлӓжӹ толыныт, кӓпшӹм нӓлӹнӹт дӓ таенӹт, вара кенӹт дӓ Иисуслан увертӓренӹт.


  13 Тидӹ гишӓн колмыкы, Иисус пышыш шӹнзӹн дӓ йӓрӓ вӓрӹш ӹшкетшок кен. Халык, тидӹ гишӓн колмыкы, халавлӓ гӹц паштекшӹ ялын кен. 14 Сирӹш лӓкмӹкӹ, пиш шукы халыкым ужынат, Иисус эдемвлӓм ӹжӓлӓен дӓ нӹнӹ лоштышы церлӹвлӓм паремден.


  15 Вады лимӹкӹ, тыменьшӹвлӓжӹ Тӹдӹн докы толыныт дӓ попенӹт: «Тидӹ халык ӹлӹдӹмӹ вӓр, жепӓт шукы эртен. Солавлӓш кен, ӹшкӹлӓнӹштӹ качкышым нӓлӹштӹ манын, халыкым колты». 16 Но Иисус келесен: «Нӹнӹлӓн кеӓш ак кел, тӓ нӹнӹлӓн качкаш пуда». 17 Тыменьшӹвлӓжӹ Тӹдӹлӓн попенӹт: «Мӓмнӓн тиштӹ вӹц сыкыр дӓ кок кол веле». 18 Иисус келесен: «Тидӹвлӓм Мӹлӓнем тишкӹ кандыда». 19 Халыклан шудыш шӹнзӓш шӱден, вӹц сыкыр дон кок колым нӓлӹн дӓ, пӹлгомыш анжалын, благословаен. Вара, сыкырым тодылын, тыменьшӹвлӓжӹлӓн пуэн, а тыменьшӹвлӓжӹ – халыклан. 20 Цилӓн качкыныт дӓ темӹнӹт, дӓ кодшы лаштыквлӓ доно луаткок корзинӹм теменӹт. 21 Тетявлӓ дон ӹдӹрӓмӓшвлӓ гӹц пасна, качшывлӓжӹ вӹц тӹжем нӓрӹн ылыныт.


  22 Тӹнӓмок Иисус тыменьшӹвлӓжӹлӓн пышыш шӹнзӓш дӓ Тӹдӹ гӹц анзыц вес сирӹш ванжаш шӱден, а Ӹшкежӹ халыкым ыжаташ кодын. 23 Халыкым ыжатен колтымыкы, Иисус ӹшкетӹн ыдылаш кырык вӹкӹ кузен. Вадеш тӹштӹ ӹшкетшок ылын. 24 А пыш ӹнде тангыж покшалны ылын, ваштарешлӓ мардеж ылынат, тӹдӹм коэвлӓ когон лыпшенӹт.


  25 Йыдым, нӹлӹмшӹ орол годым,*б Иисус тыменьшӹвлӓжӹ докы тангыж вӹлец ашкед миэн. 26 Тӹдӹн тангыж вӹлец ашкед толмыжым ужын, нӹнӹ ӧрт кенӹт дӓ попенӹт: «Тидӹ сӹнзӓэш кайшы!» Лӱдмӹ парышты доно сасленӹт. 27 Но Иисус тӹнӓмок нӹнӹлӓн келесен: «Тырлыда, идӓ лӱд. Тидӹ Мӹнь ылам». 28 Петр Тӹдӹлӓн попен: «Господь, тидӹ Тӹнь ылат гӹнь, мӹлӓм Тӹнь докет вӹд вӹлец ашкед миӓш шӱдӹ». 29 «Тол», – келесен Иисус. Тӹдӹн докы кеӓш манын, Петр пыш гӹц лӓктӹн дӓ вӹд вӹлец ашкедӓш тӹнгӓлӹн, 30 но силан мардежӹм шижӹнӓт, лӱдӹн колтен, вӹдӹш валаш тӹнгӓлӹн дӓ сӹгӹрӓл колтен: «Господь, мӹньӹм ытары!» 31 Иисус тӹнӓмок кидшӹм виктӓлтен, Петрӹм роалтен кычен дӓ келесен: «Чӹдӹ ӹнянӹшӹ! Малын тӹнь коктешлӓнӓш тӹнгӓльӹц?» 32 Пышыш шӹцмӹкӹштӹ, мардеж цӓрнен. 33 Пышышты шӹнзӹшӹвлӓ лишемӹнӹт, Тӹдӹлӓн кымалыныт дӓ попенӹт: «Тӹнь лачок Йымын Эргӹ ылат».


  34 Тангыжым ванжымыкышты, Геннисарет мӱлӓндӹш толыныт. 35 Тӹ вӓрӹштӹ ӹлӹшӹвлӓ, Иисусым пӓлӹмӹкӹ, цилӓ лишӹл вӓрвлӓшкӹ увервлӓм колтенӹт, дӓ Тӹдӹн докы цилӓ церӓнвлӓм канденӹт. 36 Нӹнӹ Иисусын выргем пачышкыжы веле тӹкнӓш ядыныт, дӓ, кӱ тӹкнен, паремӹн.

  


  *а14:1 Тетрарх – вуйлатышы, лӹмдерӹм анжы.


  *б14:25 «Йыдым, нӹлӹмшӹ орол годым» – тидӹм «валгалтмы анзыц» манынат сӓрӓш лиэш.

  1 Йымын шӱдӹмӹжӹ дӓ эдемӹн овуцажы. 21 Ханаан халык ӹдӹрӓмӓшӹн ӹнянӹмӹжӹ. 29 Иисус эдемвлӓм паремдӓ. 32 Нӹл тӹжем эдемӹм пукшымаш.


  1 Тӹнӓм Иерусалим гӹц Иисус докы фарисейвлӓ дон закон тымдышывлӓ толыныт дӓ попенӹт: 2 «Малын Тӹньӹн тыменьшӹвлӓэт когораквлӓн овуцаштым пыдыртылыт? Киндӹм качмышты анзыц кидӹм ак мышеп». 3 Иисус нӹнӹлӓн келесен: «А малын тӓжӹ ӹшке овуцада гишӓн Йымын шӱдӹмӹжӹм пыдыртылыда? 4 Вет Йымы шӱден: ”Ӓтя-ӓвӓтӹм шотеш пиштӹ”, тенгеок ”Кӱ ӹшке ӓтяжӹ ӓли ӓвӓжӹ гишӓн худа шамакым попа, тӹдӹм пуштышты”.*а 5 А тӓ попедӓ: кӱ ӓтяжӹлӓн ӓли ӓвӓжӹлӓн ”Тӹлӓнет пушашлыкым Йымылан подарка шотеш пуэнӓм” манын келесӓ, 6 тӹдӹлӓн ӹнде ӓтя-ӓвӓжӹм шотлаш ак кел. Тенге тӓ ӹшке овуцада верц Йымын шӱдӹмӹжӹм ӧрдӹжӹш карангдедӓ. 7 Яжон каяш цацышывлӓ! Кынам Исаия тӓ гишӓндӓ пророкла попен, лачок ылын. Тӹдӹ келесен:

  8 ”Ти халык Мӹнь докем шамакшы доно лишемеш,

  Мӹньӹм йӹлмӹжӹ доно шотеш пиштӓ,

  но нӹнӹн шӱмӹштӹ Мӹнь гӹцем мӹндӹрнӹ.

  9 Такеш нӹнӹ Мӹньӹм шотеш пиштӓт:

  нӹнӹн тымдымышты эдемӹн шӱдӹмӹжӹ веле”».*б


  10 Иисус Ӹшке докыжы халыкым ӱжӹн дӓ келесен: «Колыштда дӓ ынгылыда. 11 Ышмашкы ма пыра, тӹдӹ эдемӹм ак лявӹртӹ, а ышма гӹц лӓкшӹ – эдемӹм лявӹртӓ».


  12 Тӹнӓм тыменьшӹвлӓжӹ лишемӹнӹт дӓ Тӹдӹлӓн попенӹт: «Пӓлет ма, ти шамакым колын, фарисейвлӓ шӹдешкенӹт». 13 Иисус келесен: «Мӹньӹн Пӹлгомыштышы Ӓтям шӹндӹде гӹнь, хоть-махань кушкышат важге лыкталтеш. 14 Фарисейвлӓм шотыш идӓ нӓл, нӹнӹ слӧпӧйвлӓн слӧпӧй видӹшӹштӹ ылыт. А слӧпӧй слӧпӧйӹм видӓ гӹнь, коктынат йӓмӹш вален вазыт».


  15 Петр Тӹдӹлӓн келесен: «Ти тыштен попыметӹм мӓлӓннӓ ынгылдары». 16 «Тӓӓт эче ада ынгылы ма? – ядын Иисус. 17 – Эчеӓт ада ынгылы ма: ышмашкы пырышы – эдемӹн кӧргӹжӹ мычкы эртӓ дӓ тӱгӹ лӓктеш, 18 а ышма гӹц лӓкшӹ – йӓнг гӹц лӓктеш, тидӹжӹ эдемӹм лявӹртӓ. 19 Вет йӓнг гӹц худам шанымаш, пуштмаш, йӓл вӓтӹ доно каштмаш, шӓхӓрлӓнӹмӓш, шолыштмаш, иктӓжӹн верц ӓли вӹкӹ алтален попымаш, мыскылымаш лӓктӹт. 20 Тидӹжӹ эдемӹм лявӹртӓ, а кидӹм мышде качмыжы эдемӹм ак лявӹртӹ».


  21 Иисус тӹшецӹн лӓктӹн дӓ Тир дон Сидон сагашы мӱлӓндӹшкӹ кен. 22 Теве ти кымдемӹштӹ ӹлӹшӹ ханаан халык ӹдӹрӓмӓш толын дӓ Тӹдӹлӓн саслен: «Господь, Давидӹн Эргӹжӹ! Мӹньӹм ӹжӓлӓйӹ! Ӹдӹрем худа шӱлӹш доно когон орлана!» 23 Но Иисус тӹдӹлӓн ик шамакымат пелештӹде. Тыменьшӹвлӓжӹ Иисус докы лишемӹнӹт дӓ ядыныт: «Карангаш тӹдӹлӓн шӱдӹ, паштекнӓ сасла». 24 Иисус келесен: «Мӹнь Израиль халык лоштышы ямшы шарыквлӓ докы веле колтымы ылам». 25 Ӹдӹрӓмӓшӹжӹ Иисус докы миэн, кымал вазын дӓ попен: «Господь, палшы мӹлӓнем!» 26 Тӹдӹжӹ вӓшештен: «Тетя гӹц киндӹм шыпшын нӓлӹн, пилӓн шуаш яжо агыл». 27 «Господь, тидӹжӹ тенге, – келесен ӹдӹрӓмӓш. – Но пивлӓӓт хозаштын стӧл вӹлец кенвацшы пыдыргым качкыт». 28 Тӹнӓм Иисус тӹдӹлӓн келесен: «О ӹдӹрӓмӓш, тӹньӹн ӹнянӹмӓшет кого, тӹлӓнет шанымет семӹньок лижӹ». Тӹнӓмок ӹдӹржӹ паремӹн.


  29 Иисус тӹшец кен, Галилей тангыж докы толын, кырык вӹкӹ кузен дӓ тӹшӓк шӹнзӹн. 30 Тӹдӹн докы пиш шукы халык лишемӹн, сагашты акшаквлӓм, слӧпӧйвлӓм, апайвлӓм, шушыргышывлӓм дӓ шукы молым канденӹт дӓ Иисусын ял сагажы пиштенӹт. Тӹдӹ нӹнӹм паремден. 31 Апайым попаш тӹнгӓлшӹм, шушыргышым тӧрлӓнӹшӹм, акшакым каштын кердшӹм, слӧпӧйӹм ужаш тӹнгӓлшӹм ужмыкы, халык когон ӧрӹн дӓ Израильӹн Йымыжым хвален.


  32 А Иисусшы тыменьшӹвлӓжӹм Ӹшке докыжы ӱжӹн дӓ нӹнӹлӓн келесен: «Ти эдемвлӓм ӹжӓлӓем. Нӹнӹ ӹнде кым кечӹ Мӹнь донем ылыт, а качкашышты нимат уке. Корнышты ӹнжӹштӹ янгылеп манын, нӹнӹм шужышым ӹнем колты». 33 Тыменьшӹвлӓжӹ Тӹдӹлӓн попенӹт: «Тинӓр шукы эдемӹм пукшаш ситӹшӹ киндӹм пустыньышты кышты мона?» 34 «Тӓмдӓн маняр сыкырда улы?» – ядын Иисус. «Шӹм сыкыр дӓ икманяр изи кол», – келесенӹт нӹнӹ. 35 Тӹнӓм Иисус эдемвлӓлӓн рок вӹкӹ шӹнзӓш шӱден. 36 Шӹм сыкырым дӓ колым нӓлӹн, Иисус таум ӹштен пелештен дӓ, сыкырым тодылын, тыменьшӹвлӓжӹлӓн пуэн, а нӹнӹжӹ – халыклан. 37 Цилӓн качкыныт дӓ темӹнӹт, кодшы лаштыквлӓжӹм шӹм корзинӹм циц погенӹт. 38 Ӹдӹрӓмӓшвлӓ дон тетявлӓ гӹц пасна, качшы эдемжӹ нӹл тӹжем ылын.


  39 Халыкым колтымыкы, Иисус пышыш шӹнзӹн дӓ Магдала кымдемӹш кен.

  


  *а15:4 Исх 20:12, 21:17; Втор 5:16.


  *б15:8-9 Ис 29:13.

  1 Пӹлгом гӹц пӓлӹкӹм анжыкташ ядмаш. 5 Фарисейвлӓн дӓ саддукейвлӓн рушты. 13 Петр Иисусым Христос манеш. 21 Иисус Ӹшкӹмжӹн колымыжы дӓ ӹлӹжмӹжӹ гишӓн попа.


  1 Иисус докы фарисейвлӓ дон саддукейвлӓ толыныт. Тӹдӹм тергӓш манын, пӹлгом гӹц пӓлӹкӹм анжыкташ ядыныт. 2 Иисус нӹнӹлӓн келесен: «Вадеш тӓ попедӓ: ”Пӹлгом якшаргы – яжо игечӹ лиэш”. 3 А ирок ирӹ тӓ попедӓ: ”Пӹлгом шимӓкӓ-якшаргы – тагачы худа игечӹ лиэш”. Яжон каяш цацышывлӓ! Пӹлгом цӹрем анжен, махань игечӹ лишӓшлыкым пӓледӓ, а жепӹн пӓлӹквлӓжӹм тӹшлен ада мошты. 4 Худа дӓ шӓхӓр шачыш пӓлӹкӹм кӹчӓлеш, но Иона пророкын пӓлӹкшӹ гӹц молы тӹдӹлӓн ак пуалт». Иисус нӹнӹм коден карангын.


  5 Вес векӹ ванжымыкы, тыменьшӹвлӓжӹ сагашты киндӹм нӓлӓш мондымыштым пӓлен нӓлӹнӹт. 6 Иисус нӹнӹлӓн келесен: «Анжыда, фарисейвлӓн дӓ саддукейвлӓн руаш гӹц перегӓлтдӓ». 7 А нӹнӹжӹ ӹшке лоштышты попенӹт: «Мӓ киндӹм нӓлделна». 8 Тидӹм Иисус пӓлен дӓ нӹнӹлӓн келесен: «Тӓ, чӹдӹ ӹнянӹшӹвлӓ! Киндӹм сагана нӓлделна манын, малын попедӓ? 9 Вӹц тӹжем эдемлӓн вӹц сыкыр ситӹмӹ гишӓн эчеӓт ада ынгылы дӓ ада ӓшӹндӓрӹ ма? Утен кодшы киндӹм маняр корзинӹм погендӓ? 10 Ӓли нӹл тӹжем эдемлӓн шӹм сыкыр ситӹмӹм ада ӓшӹндӓрӹ? Утен кодшы киндӹм маняр корзинӹм погендӓ? 11 Мӹнь тӓлӓндӓ киндӹ гишӓн агыл вет попышым. Кыце тӓ тидӹм ада ынгылы? Фарисейвлӓн дӓ саддукейвлӓн руаш гӹц перегӓлтдӓ». 12 Тӹнӓм нӹнӹ ынгыленӹт: Иисус киндӹш пиштӹмӹ руаш гӹц агыл, а фарисейвлӓн дӓ саддукейвлӓн тымдымышты гӹц перегӓлтӓш шӱден.


  13 Филипп-Кесари мӱлӓндӹшкӹ толмыкыжы, Иисус тыменьшӹвлӓжӹ гӹц ядын: «Мӹньӹм, Эдем Эргӹм, эдемвлӓ кӱэш шотлат?» 14 Нӹнӹ келесенӹт: «Иктӹвлӓжӹ – Крестӹшӹ Иоаннеш, весӹвлӓжӹ – Илияэш, а кыдыжы – Иеремий пророкеш ӓли вес пророквлӓ логӹц иктешӹжӹ». 15 «А тӓжӹ Мӹньӹм кӱэш шотледӓ?» – ядын Иисус. 16 Симон-Петр келесен: «Тӹнь Христос, Ӹлӹшӹ Йымын Эргӹжӹ ылат». 17 Иисус тӹдӹлӓн келесен: «Ионан Симон эргӹжӹ, тӹнь пуры цӓшӓн ылат: тӹлӓнет тидӹм эдем агыл, а Пӹлгомыштышы Ӓтям пачын. 18 Мӹнь тӹлӓт попем: тӹнь Петр, ”Кӱ”, ылат. Тӹ ”Кӱ” вӹлӓн Мӹнь Ӹшкӹмемӹн Церкем шӹндем, адын капкажы тӹдӹм ак сӹнгӹ. 19 Мӹнь тӹлӓнет Пӹлгомыштышы Кугижӓншӹн сыравачвлӓжӹм пуэм. Мам тӹнь мӱлӓндӹ вӹлнӹ пидӓт, пӹлгомыштат пидмӹ лиэш, мам мӱлӓндӹ вӹлнӹ шӱтет, пӹлгомыштат шӱтӹмӹ лиэш». 20 Тӹнӓм Иисус тыменьшӹвлӓжӹлӓн Ӹшкӹмжӹн Иисус Христос ылмыжы гишӓн иктӹлӓнӓт келесӓш шӱдӹде.


  21 Ти жеп гӹц Иисус Ӹшкежӹ доно ма лишӓшлык гишӓн тыменьшӹвлӓжӹлӓн попаш тӹнгӓлӹн: Тӹдӹ Иерусалимӹш кеӓ, халыкын когоракшывлӓ, архиерейвлӓ дон закон тымдышывлӓ Тӹдӹм шукы орландарат, Тӹдӹм пуштыт, дӓ кымшы кечӹн ӹлӹжеш. 22 Петр Тӹдӹм ӧрдӹжӹш ӱжӹн нӓнген дӓ Тӹдӹн ваштареш попаш тӹнгӓлӹн: «Йымы перегӹжӹ! Господь, Тӹнь донет тидӹ ӹнжӹ ли». 23 Тӹдӹжӹ, Петр докы сӓрнӓлӹн, келесен: «Каранг Мӹнь дорцем, сатана! Тӹнь Мӹньӹм аздарынет, тӹньӹн шанымет эдемӹн, а Йымын агыл».


  24 Вара Иисус тыменьшӹвлӓжӹлӓн попен: «Кӱ паштекем кенежӹ гӹнь, ӹшке гӹцшӹ карангжы, ӹшке крестӹжӹм нӓлжӹ дӓ Мӹнь паштекем ашкедшӹ. 25 Вет кӱ ӹшке йӓнгжӹм ытарынежӹ, тӹдӹ ямда, а кӱ йӓнгжӹм Мӹнь верцем ямда, тӹдӹ йӓнгжӹм моэш. 26 Эдем сӓндӓлӹк хӓлӓ кидӹшкӹжӹ нӓлеш, а йӓнгжӹм локтылеш гӹнь, тӹдӹлӓн махань пайда? Ӓли ӹшке йӓнгжӹм сылен нӓлӓш эдем мам пуа? 27 Вет Эдем Эргӹ Ӓтяжӹн лӹмлештӓрӓлтмӹ доно Ангелвлӓжӹ доно иквӓреш толеш дӓ каждыйлан пӓшӓжӹ семӹнь пуа. 28 Тӓлӓндӓ лачок келесем: тиштӹ шалгышывлӓ логӹц южшы ӹшке Кугижӓншӹжӹ доно толшы Эдем Эргӹм ужмешкӹ ак колеп».

  1 Валгалт вашталтмаш.14 Худа шӱлӹш доно орланышы тетям паремдӹмӓш. 22 Иисус ӹшке колымыжы дӓ ӹлӹжмӹжӹ гишӓн угӹц попа. 24 Йымын пӧртлӓн лӹм окса.


  1 Куд кечӹ эртӹмӹкӹ, Иисус сагажы Петрӹм, Иаковым, тӹдӹн Иоанн шоляжым нӓлӹн дӓ нӹнӹм кӱкшӹ кырык вӹкӹ ӹшкетӹштӹм нӓнген. 2 Тӹштӹ нӹнӹ анзылны валгалт вашталтын: шӹргӹжӹ кечӹ гань валгалтын, выргемжӹ соты ганьы ошы лин. 3 Теве нӹнӹлӓн Моисей дон Илия кайыныт, нӹнӹ Иисус доно попенӹт. 4 Тӹнӓм Иисуслан Петр келесен: «Господь, тиштӹ ылмына пиш яжо. Шанет гӹнь, кым амашым ӹштенӓ: иктӹм Тӹлӓнет, иктӹм Моисейлӓн, Илиялан иктӹм». 5 Тӹдӹн попымыжы годымок теве нӹнӹм соты пӹл леведӹн, дӓ пӹл гӹц юк шактен: «Тидӹ Мӹньӹн яратымы Эргем, Тӹдӹн доны Мӹньӹн пуры кымылем, Тӹдӹм колыштда». 6 Техеньӹм колмыкы, тыменьшӹвлӓ когон лӱдмӹштӹ доно мӱлӓндӹ вӹкӹ кымык шынгалтыныт. 7 Но Иисус миэн, нӹнӹм тӹкӓлӹн дӓ келесен: «Кӹньӹлдӓ, идӓ лӱд». 8 А сӹнзӓштӹм пачын анжалмыкышты, нӹнӹ Иисус гӹц молым иктӹмӓт ужделыт.


  9 Кырык гӹц валымышты годым Иисус нӹнӹлӓн цӓрен попен: «Эдем Эргӹ колымаш гӹц ӹлӹжмешкӹ, тидӹм ужмыда гишӓн иктӹлӓнӓт идӓ попы». 10 Тыменьшӹвлӓжӹ Тӹдӹ гӹц ядыныт: «Вара малын закон тымдышывлӓ сек анзыц Илия толшашлык маныт?» 11 Иисус келесен: «Лачок, Илия анзыц толеш дӓ цилӓжӹмӓт тӧрлен йӓмдӹлӓ. 12 Но тӓлӓндӓ попем: Илия ӹнде толын, а эдемвлӓ тӹдӹм пӓлӹделыт, тӹдӹн доно мам шаненӹт, тӹдӹм ӹштенӹт. Тенгеок Эдем Эргӓт нӹнӹ гӹц орлыкым ужеш». 13 Иисус Крестӹшӹ Иоанн гишӓн попа манын, тыменьшӹвлӓжӹ тӹнӓм ынгыленӹт.


  14 Кынам нӹнӹ халык докы толыныт, Иисус докы ик эдем миэн, Тӹдӹн анзылан сукалтен шӹнзӹн 15 дӓ попен: «Господь, мӹньӹн эргем ӹжӓлӓйӹ. Тӹдӹ тӹлзӹ кушмы годым пишок ясылана, шӹренок тылыш тӹргештӓ ӓли вӹдӹш шынгалтеш. 16 Мӹнь тӹдӹм Тӹньӹн тыменьшӹвлӓэт докы канденӓм, но нӹнӹ паремден кердделыт». 17 Иисус келесен: «О ӹнянӹдӹмӹ дӓ кайышан шачыш! Кышкевек Мӹнь тӓ сагада лиӓм? Кышкевек Мӹнь тӓмдӓм тырхем? Тӹдӹм Мӹнь докем тишкӹ кандыда». 18 Иисусын шӱден попымыкыжы, ӹрвезӹн кӧргӹ гӹц иӓ лӓктӹн, тетя тӹнӓмок паремӹн.


  19 Вара тыменьшӹвлӓжӹ Иисус докы ӹшкетӹшток миэнӹт дӓ ядыныт: «Малын мӓ тӹдӹм поктен лыктын кердделна?» 20 Иисус нӹнӹлӓн келесен: «Ӹнянӹдӹмӹдӓ гишӓн. Вет тӓлӓндӓ лачок попем: тӓмдӓн ӹнянӹмӓшдӓ горчица нӱшмӹ ганьы веле лиэш гӹнят, ти кырыклан ”Тишецӹн тӹшкӹ ванжы” манын келеседӓ ылгецӹ, тӹдӹ ванжа ыльы, тӓмдӓн ӹштен керддӹмӹ нимат ак ли ыльы. 21 Ти йыхым*а ыдылмаш дӓ постьымаш доно веле поктен лыкташ лиэш».


  22 Галилейӹштӹ ылмышты годым Иисус нӹнӹлӓн келесен: «Эдем Эргӹ эдем кидӹш пумы лиэш, 23 дӓ Тӹдӹм пуштыт, дӓ кымшы кечӹн ӹлӹж кӹньӹлеш». Тыменьшӹвлӓжӹ когон сылык линӹт.


  24 Кынам нӹнӹ Капернаумыш толыныт, Петр докы кок драхмааш лӹм оксам*б погышывлӓ лишемӹнӹт дӓ келесенӹт: «Тӓмдӓн Тымдышыда кок драхмам ак тӱлӹ ма?» 25 «Тӱлӓ», – келесен тӹдӹ. Петр пӧртӹшкӹ пырымыкы, Иисус шаям тӓрвӓтен: «Тӹнь кыце шанет, Симон? Сӓндӓлӹкӹштӹшӹ кугижӓвлӓ кӱ гӹц ясакым*в ӓли лӹм оксам погат? Ӹшке эргӹштӹ гӹц ӓли ӧрдӹжвлӓ гӹц?» 26 Петр Тӹдӹлӓн пелештен: «Ӧрдӹжвлӓ гӹц». Иисус келесен: «Тенгежӹ, эргӹвлӓ тӱлӹшӓшлык агылеп, ирӹкӓн ылыт. 27 Но лӹм оксам погышывлӓм шӹдештӓрӓш агыл манын, тангыж докы ке, äнгӹрӹм шу, сек пӹтӓри вӓрештшӹ колым нӓл. Ышмажым пачмыкет, тӹштӹ нӹл драхмааш оксам*г моат. Тӹдӹм нӓл дӓ Мӹнь вӓрешемӓт, ӹшке вӓрешетӓт тӱлӹ».

  


  *а17:21 «Ти йыхым» – тидӹм «техень иӓвлӓм» манын ынгылымыла.


  *б17:24 Кок драхмааш лӹм окса – иудей пӱэргӹвлӓ и йӹде кок драхмам Йымын пӧртлӓн пушашлык ылыныт. Анжы Исх 30:13.


  *в17:25 Ясак – налог.


  *г17:27 «Нӹл драхмааш окса» – греклӓ сирӹмӓштӹ «статир».

  

  МАТФЕЙӸН СИРӸМӸ СВЯТОЙ ЕВАНГЕЛИ


  18 Глава


  

  1 Пӹлгомыштышы Кугижӓншӹштӹ сек кого. 12 Ямшы шарык гишӓн тыштен попымаш. 15 Сулыкым ӹштӹшӹ тӓнг. 21 Йӓлӹм простяш ваштареш лишӹ тӓрзӹ гишӓн тыштен попымаш.


  1 Тӹ жепӹн Иисус докы тыменьшӹвлӓжӹ лишемӹнӹт дӓ келесенӹт: «Пӹлгомыштышы Кугижӓншӹштӹ кӱ сек кого?» 2 Иисус тетям Ӹшке докыжы ӱжӹн, тӹдӹм нӹнӹ лошкы шагалтен 3 дӓ келесен: «Тӓлӓндӓ лачок попем: тӓ ада вашталт дӓ тетя гань ада ли гӹнь, Пӹлгомыштышы Кугижӓншӹш пырен ада керд. 4 Тенгежӹ, кӱ ӹшкӹмжӹм ти тетя гань изиэш шотла, тӹдӹ Пӹлгомыштышы Кугижӓншӹштӹ сек кого, 5 а кӱ Мӹньӹн лӹмем верц ик техень тетям нӓлеш, тӹдӹ Мӹньӹмӓт нӓлеш. 6 Но Мӹлӓнем ӹнянӹшӹ техень изирӓквлӓ логӹц иктӹжӹм тӧр корны гӹц кӱ аздарен карангда, тӹдӹн шӱшкӹжӹ вӓкш кӱм сӓкен, тангыж пындашкы колтат гӹнь, тӹдӹлӓн яжорак лиэш ыльы. 7 Аздарымашвлӓ верц сӓндӓлӹклӓн ойхы! Аздарымашвлӓ толде ак кердеп, но кӱ гач аздарымаш толеш, тӹ эдемлӓн ойхы. 8 Тӹньӹм кидет ӓли ялет аздарынежӹ гӹнь, тӹдӹм роал дӓ ӹшке гӹцет ӧрдӹжӹш шу: курымаш тылыш кок кидӓн ӓли кок ялан шумы лимешкӹ, ӹлӹмӓшӹш пел кидӓн ӓли акшак лин пыраш тӹлӓнет яжорак. 9 Сӹнзӓэт тӹньӹм аздарынежӹ гӹнь, тӹдӹм лыктын шу: тылан адыш кок сӹнзӓ анжен шумы лимешкӹ, ӹлӹмӓшӹш пел сӹнзӓӓн пыраш тӹлӓнет яжорак. 10 Анжыда, ти изирӓквлӓм цилӓштӹмӓт шотеш пиштӹдӓ. Тӓлӓндӓ попем: пӹлгомышты нӹнӹн Ангелвлӓштӹ Пӹлгомыштышы Ӓтямӹн лицӓжӹм соок ужыт. 11 Эдем Эргӹ ямшывлӓм кӹчӓл моаш дӓ ытараш толын.


  12 Тӓ кыце шанедӓ? Иктӓжӹн шӱдӹ шарыкшы логӹц иктӹжӹ ямеш гӹнь, ӹндекшлу ӹндекшӹжӹм кырыкеш коден, ямшыжым кӹчӓлӓш ак ке ма? 13 Тӓлӓндӓ лачок попем: кӹчӓл моэш гӹнь, ямдыдымы ӹндекшлу ӹндекш шарыклан сусу лимӹжӹ гӹц утларак тӹдӹлӓн сусу лиэш. 14 Тенгеок тӓмдӓн Пӹлгомыштышы Ӓтядӓн ти изирӓквлӓ логӹц иктӹжӹмӓт ямдымыжы ак шо.


  15 Шӱмбелет тӹнь ваштарешет сулыкым ӹштен гӹнь, ке дӓ вуйнаматшы гишӓн тӹдӹн доно ӹшкетет попы. Тӹньӹм колыштеш гӹнь, шӱмбелетӹм монат. 16 А ак колышт гӹнь, сагаэт эче ик эдемӹм ӓли коктым нӓл. ”Кок ӓли кым свидетельӹн попымышты доно цилӓ йӓтлӹмӹ шамак пингӹдемдӹмӹ лижӹ”.*а 17 Нӹнӹмӓт ак колышт гӹнь, церкӹ погынымаш анзылны келесӹ. Церкӹмӓт ак колышт гӹнь, тӹдӹ тӹлӓнет язычник ӓли лӹм оксам погышы гань лижӹ.


  18 Тӓлӓндӓ лачок попем: мам тӓ мӱлӓндӹ вӹлнӹ пидӹдӓ, тӹдок пӹлгомышты пидмӹ лиэш, дӓ мам мӱлӓндӹ вӹлнӹ шӱтедӓ, пӹлгомыштат тӹдок шӱтӹмӹ лиэш. 19 Тенгеок тӓлӓндӓ лачок попем: тӓ логӹцдӓ коктынжы мӱлӓндӹ вӹлнӹ иктӓ-мам сарвалаш келшӓт гӹнь, Пӹлгомыштышы Ӓтям мам ядмыштым цилӓ шокта, 20 вет кышты Мӹньӹн лӹмем доно коктын ӓли кымытын погынат, тӹштӹ нӹнӹ лошты Мӹнь лиӓм».


  21 Тӹнӓм Иисус докы Петр толын дӓ келесен: «Господь! Мӹнь ваштарешем сулыкым ӹштӹшӹ шӱмбелемлӓн маняр гӓнӓ простьымыла? Шӹм гӓнӓ ма?» 22 Иисус тӹдӹлӓн попен: «Шӹм гӓнӓ манын, тӹлӓнет ам келесӹ, а шӹм гӓнӓ шӹмлу гӓнӓ.


  23 Пӹлгомыштышы Кугижӓншӹ ӹшке цоравлӓжӹн оксам кычылтмыштым тергӓш шанышы кугижӓ ганьы ылеш. 24 Тергӓш тӹнгӓлмӹкӹжӹ, тӹдӹн докы лу тӹжем талант оксам*б пушашлык ик эдемӹм канденӹт. 25 Кӱсӹжӹм тӱлен керддеӓт, кугижӓ тӹдӹм ӹшкӹмжӹмӓт, вӓтӹжӹмӓт, тетявлӓжӹмӓт дӓ цилӓ ма улыжымат выжалаш дӓ кӱсӹжӹм тӱлӓш шӱден. 26 Тӹнӓм цора тӹдӹн анзылан кымал вазын сарвален: ”Хозаэм, мӹньӹм ӹжӓлӓйӹ, тырхал, цилӓ тӱлем”. 27 Кугижӓ ти цорам ӹжӓлӓен, тӹдӹм ирӹкӹш колтен дӓ цилӓ кӱсӹжӹм простен.


  28 Тӹ цора, ӧлицӓш лӓкмӹкӹжӹ, вес цоравлӓ логӹц иктӹм вӓшлин. Тӹдӹжӹ тидӹлӓн шӱдӹ динари оксам*в пушашлык ылын. Тӹ эдемӹм кычен дӓ пӱктӓш тӹнгӓлӹн. ”Мӹлӓнем кӱсетӹм тӱлӹ!” – манын. 29 Тӹнӓм тӓнгжӹ, тӹдӹн анзылан кымал вазын, сарвалаш тӹнгӓлӹн: ”Мӹньӹм ӹжӓлӓйӹ, тырхал, мӹнь тӱлем!” 30 Но тӹдӹ келшӹде, кен, кӱсӹм тӱлӹмешкӹжӹ, тӹдӹм тюрьмӓш питӹрен шӹнден.


  31 Ма лимӹм вес цоравлӓ ужыныт, дӓ когон кымылышты вален, нӹнӹ кугижӓ докы кенӹт дӓ цилӓ шайыштыныт. 32 Тӹнӓм кугижӓ тӹдӹм ӹшке докыжы ӱжӹн дӓ попен: ”Худа цора! Мӹньӹм сарвалышыц, дӓ цилӓ кӱсетӹм простьышым. 33 Тенгежӹ, тӹньӹм ӹжӓлӓйӹмем семӹньок ӹшке тӓнгетӹм ӹжӓлӓйӹшӓшлык ат ыл ыльы ма?” 34 Когон шӹдешкӹшӹ кугижӓ, кӱсӹжӹм тӱлен пӹтӓрӹмешкӹ, тӹдӹм орландарышывлӓн кидӹш пуэн.


  35 Тӓ цилӓн шӱмбелвлӓдӓн сулыкыштым йӓнг вашт ада простьы гӹнь, Пӹлгомыштышы Ӓтямӓт тӓ донда тенгеок ӹштӓ».

  


  *а18:16 Втор 19:15. Йӓтлӓш – обвинять.


  *б18:24 Ик талант – луатвӹц иӓш пӓшӓдӓр.


  *в18:28 Динари – ик кечӓш пӓшӓдӓр.

  1 Вӓтӹ-мары айырлымы гишӓн. 13 Иисус тетявлӓм благословая. 16 Паян дон Иисус.


  1 Ти шамаквлӓм попен пӹтӓрӹмӹкӹ, Иисус Галилей гӹц лӓктӹн дӓ Иудей кымдемӹн Иордан рекӓ вес сирӹштӹшӹ вӓрвлӓшкӹ толын. 2 Тӹдӹн паштек шукы халык кен, дӓ Иисус нӹнӹм тӹштӹ паремден. 3 Тӹдӹн докы фарисейвлӓ лишемӹнӹт дӓ терген попенӹт: «Эдемлӓн хоть-махань ӓмӓл донат ӹшке вӓтӹжӹм айырен колташ лиэш ма?» 4 Тӹдӹ нӹнӹлӓн вӓшештен: «Сӓндӓлӹкӹм Ӹштӹшӹ тӹнгӓлтӹшӹшток нӹнӹм пӱэргӹ дон ӹдӹрӓмӓшӹм ӹштен. Тенге сирӹмӹм лыдделда ма?» 5 Вара келесен: «Седӹндон пӱэргӹ ӓтяжӹ дон ӓвӓжӹм кода, ӹшке вӓтӹжӹ доно ушна, дӓ нӹнӹ коктын ик кӓп лит.*а 6 Тенге нӹнӹ ӹнде кокты агыл, а ик кӓп ылыт. Мам Йымы ушен, эдем ӹнжӹ айыры». 7 Нӹнӹ Тӹдӹлӓн попенӹт: «Кыце вара айырымы гишӓн пумагам пуаш дӓ вӓтӹжӹ гӹц айырлаш лимӹ гишӓн Моисей законым коден?»*б 8 Иисус нӹнӹлӓн попен: «Тӓмдӓн пингӹдӹ йӓнгдӓ гишӓн Моисей тӓлӓндӓ вӓтӹм айырен колташ ирӹкӹм пуэн, а пӹтӓри тенге ылде. 9 Мӹньжӹ тӓлӓндӓ попем: кӱ шӓхӓрлӓнӹмӹ гишӓн агыл вӓтӹжӹм айырен колта дӓ весӹм марлан нӓлеш, тӹдӹ шӓхӓрлӓнӓ. Айырен колтымым марлан нӓлшӓт шӓхӓрлӓнӓ». 10 Тыменьшӹвлӓжӹ Иисуслан попенӹт: «Эдем вӓтӹжӹ доно ӹшкӹмжӹм тенге кычышашлык гӹнь, ӹдӹрӹм нӓлмӓнӓт агыл». 11 Тӹдӹжӹ нӹнӹлӓн келесен: «Техень шаям цилӓн ӹлӹмӓшӹш пыртен ак кердеп. Кӱлӓн тенге пуйыралтын, тӹдӹ веле кердеш. 12 Южшы ӓвӓн мӹшкӹр гӹцок ӹдӹрӹм нӓлӹн керддӹмӹ шачыныт, весӹштӹм ӹдӹр нӓлӓш ярдымым эдемвлӓ ӹштенӹт, а кымшывлӓжӹ Йымын Кугижӓншӹ верц ӹшкӹмӹштӹм мыжыранг керддӹмӹм ӹштенӹт. Кӱ техень шаям ӹлӹмӓшӹш пыртен кердеш, пыртыжы».


  13 Тетявлӓ вӹкӹ кидӹм пиштӹжӹ дӓ нӹнӹ верц ыдылжы манын, Иисус докы тетявлӓм канденӹт. Тыменьшӹвлӓжӹ нӹнӹм цӓренӹт. 14 Но Иисус келесен: «Тетявлӓм пыртыда, Мӹнь докем толаш нӹнӹм идӓ цӓрӹ, вет Пӹлгомыштышы Кугижӓншӹ – техеньвлӓн». 15 Вара тетявлӓ вӹкӹ кидӹм пиштенӓт, тӹшецӹн кен.


  16 Теве иктӹ толын дӓ Иисуслан келесен: «Пуры Тымдышы! Курымашлык ӹлӹмӓшӹм нӓлӓш манын, мӹнь махань пурым ӹштӹшӓшлык ылам?» 17 Иисус тӹдӹлӓн келесен: «Малын тӹнь Мӹньӹм пуры манат? Йымы гӹц молы иктӓт пуры агыл. Тӹнь курымашлык ӹлӹмӓшӹш пырынет гӹнь, шӱдӹмӓшвлӓм шокты». 18 «Маханьвлӓм?» – ядын. Иисус келесен: «”Ит пушт”, ”Ит шӓхӓрлӓнӹ”, ”Ит шолышт”, ”Иктӹн верцӓт, иктӹн вӹкӓт алтален ит попы”, 19 ”Ӓтят-ӓвӓтӹм шотеш пиштӹ”, ”Лишӹлетӹмӓт ӹшкӹметӹм яратымы семӹньок яраты”». 20 Сӓмӹрӹк эдем келесен: «Цилӓ тидӹм мӹнь ӹрвезем годшенок шоктен шалгем. Эче ма мӹлӓнем ак ситӹ?» 21 Иисус келесен: «Цилӓ шотыштат тӹнь яжо линет гӹнь, ке, ма тӹньӹн улы, цилӓ выжалы дӓ оксажым незервлӓлӓн шӓлӓтӹ. Тӹнӓм пӹлгомышты тӹньӹн пайдаэт лиэш. Вара Мӹнь докем тол дӓ паштекем ке». 22 Техень шамакым колмыкы, сӓмӹрӹк эдем сылык лин дӓ карангын. Тӹдӹ когон паян ылын. 23 А Иисус тыменьшӹвлӓжӹлӓн келесен: «Тӓлӓндӓ лачок попем: паян эдемлӓн Пӹлгомыштышы Кугижӓншӹш пыраш нелӹ. 24 Эче тӓлӓндӓ попем: верблюдлан им шу вашт лӓктӓш куштылгок агыл, а паянлан Йымын Кугижӓншӹш пыраш тилецӓт нелӹрӓк». 25 Тыменьшӹвлӓжӹ, тидӹм колмыкы, когон ӧрӹн келесенӹт: «Тенгежӹ кӱ ытаралт кердеш?» 26 А Иисус нӹнӹ вӹкӹ анжен попен: «Эдем тидӹм ӹштен ак керд, но Йымы цилӓ кердеш».


  27 Тӹнӓм Петр Тӹдӹлӓн келесен: «Теве мӓ цилӓ ма улынам коденнӓ дӓ паштекет кеннӓ. Мӓлӓннӓ ма лиэш?» 28 А Иисус нӹнӹлӓн келесен: «Тӓлӓндӓ лачок попем: кынам у жеп тӹнгӓлеш дӓ Эдем Эргӹ лӹмлештӓрӓлтшӹ престолышкыжы шӹнзеш, тӹнӓм тӓӓт, паштекем кешӹвлӓ, Израильӹн луаткок шачышым суяш луаткок престолышкы шӹнзӹдӓ. 29 Кӱвлӓ пӧртӹм ӓли шӱмбелвлӓм, ӓли ӓкӓ-шыжарвлӓм, ӓли ӓтя-ӓвӓм, ӓли вӓтӹм, ӓли тетявлӓм, ӓли мӱлӓндӹм Мӹньӹн лӹмем верц кодат, шӱдӹ пачаш шукым нӓлӹт, дӓ нӹнӹлӓн курымашлык ӹлӹмӓш пуалтеш. 30 А анзылнышывлӓ шукынжы шайылны дӓ шайылнышывлӓ шукынжы анзылны лит.

  


  *а19:4-5 Быт 1:27, 2:24.


  *б19:7 Втор 24:1.

  1 Виноград ӓнгӓштӹ ӹштӹшӹвлӓ гишӓн тыштен шайыштмаш. 17 Иисус ӹшке колымыжы дӓ ӹлӹжмӹжӹ гишӓн кымшы гӓнӓ попа. 20 Иаков дон Иоаннын ядмышты. 29 Кок слӧпӧйӹм паремдӹмӓш.


  1 Пӹлгомыштышы Кугижӓншӹ пӧрт хоза гань ылеш, кыды ирок ирӹ пӓшӓзӹвлӓм ӹшке виноград ӓнгӓшкӹжӹ тӓрлӓш лӓктӹн. 2 Ик кечеш ик динари доно тӱлӓш попен ярыктымыкы, пӓшӓзӹвлӓм виноград ӓнгӓшкӹжӹ колтен. 3 Кымшы цӓш*а кытлан тӹдӹ эче ӧлицӓш лӓктӹн дӓ пазарышты пӓшӓде такеш шалгышы эдемвлӓм ужын. 4 Нӹнӹлӓн попен: ”Тӓӓт мӹньӹн виноград ӓнгӓшкем кедӓ, тӓлӓндӓӓт нӓлшӓшлык пӓшӓдӓрдӓм тӱлем”. Нӹнӓт кенӹт. 5 Куд цӓш, ӹндекш цӓш кытлаштат хоза угӹц лӓктӹн дӓ тенгеок ӹштен. 6 Луатик цӓш кытлашты эчеӓт лӓктӹн дӓ такеш шалгышы вес эдемвлӓм ужын. ”Тӓ малын кечӹгыт пӓшӓде тиштӹ шалгедӓ?” – нӹнӹ гӹц ядын. 7 ”Мӓмнӓм иктӓт тӓрлӹде”, – нӹнӹ келесенӹт. ”Тӓӓт мӹньӹн виноград ӓнгӓшкем кедӓ, дӓ ма нӓлшӓшлыкым нӓлӹдӓ”, – нӹнӹлӓн манын.


  8 Вады шомыкы, виноград ӓнгӓн хозажы пӓшӓ виктӓрӹшӹлӓн келесен: ”Пӓшӓзӹвлӓм ӱж, остаткаэш тӓрлӹмӹвлӓ гӹц тӹнгӓлӹн, сек анзыц тӓрлӹмӹвлӓ якте пӓшӓдӓрӹм тӱлӹ”. 9 Луатик цӓш кытлан тӓрлӹмӹвлӓ толыныт дӓ ик динари гӹц нӓлӹнӹт. 10 Сек анзыцын тӓрлӹмӹвлӓ толыныт дӓ оксам шукырак пуат машаненӹт, но нӹнӓт ик динари гӹцок нӓлӹнӹт. 11 Оксам нӓлмӹкӹштӹ, пӧрт хозалан ӧпкӓлен попаш тӹнгӓлӹнӹт: 12 ”Остаткаэш толшывлӓ ик цӓш веле пӓшӓм ӹштенӹт, а мӓ кечӹгыт ӹштеннӓ дӓ кечӹ панежмӹм тырхеннӓ, но тӹнь нӹнӹлӓн мӓмнӓн нӓрок тӱленӓт!” 13 Нӹнӹ логӹц иктӹжӹлӓн хоза келесен: ”Тӓнг, мӹнь тӹньӹм алталыделам. Ӓли тӹнь ик динарилӓн пӓшӓм ӹштӓш сӧрӹделат ма? 14 Ӹшкӹметӹнӹм нӓл дӓ ке. Манярым тӹлӓнет пуэнӓм, остаткаэш тӓрлӹмӹ тӹ эдемлӓнӓт тӹнӓрӹмок тӱлӹнем. 15 Мӹлӓнем ӹшке оксаэм доно шанымем семӹнь ӹштӓш ак ли ма? Ӓли пуры ылмемлӓн йӓнгет йыла?”


  16 Тенге шайылнышывлӓ анзылны лит, а анзылнышывлӓ – шайылны. Вет ӱжмӹвлӓ шукын ылыт, а айырен нӓлмӹвлӓ – чӹдӹ».


  17 Иерусалим докы кузымы годым корнышты Иисус луаткок тыменьшӹжӹм ӧрдӹшкӹ ӱжӹн дӓ нӹнӹлӓн келесен: 18 «Теве мӓ Иерусалимӹш толын шона. Эдем Эргӹ архиерей дон закон тымдышывлӓн кидӹш кычен пуалтеш. Нӹнӹ Тӹдӹм пушташ суят 19 дӓ язычниквлӓн кидӹш мыскылаш, лыпш доно лыпшаш дӓ пыдален сӓкӓш пуат, но кымшы кечӹн Тӹдӹ ӹлӹж кӹньӹлеш».


  20 Тӹнӓм Иисус докы Зеведейӹн эргӹвлӓжӹн ӓвӓштӹ эргӹвлӓжӹ доно толын дӓ, кымалын, Тӹдӹ гӹц тамам ядын. 21 Иисус тӹдӹлӓн келесен: «Мам яднет?» Ӹдӹрӓмӓш попен: «Кугижӓншӹштет ти кок эргӹм гӹц иктӹжӹм вургымла монгырешет, весӹжӹм шалахай велӓнет шӹндӓш шамакым пу». 22 Иисус келесен: «Тӓ мам ядмыдам ада пӓлӹ. Мӹньӹн йӱшӓшлык цӓшкӓ гӹц йӱн ӓли Мӹньӹн крестӓлтмем семӹнь крестӓлт кердӹдӓ ма?» «Кердӹнӓ», – маныныт. 23 Иисус нӹнӹлӓн попен: «Мӹньӹн йӱшӓшлык цӓшкӓ гӹц тӓӓт йӱдӓ, Мӹньӹн крестӓлтмем семӹньок тӓӓт крестӓлтӹдӓ, но вургымла ӓли шалахай велӓнем кӱм шӹндӓш, Мӹнь гӹцем агыл, а Ӓтям вӓрӹм кӱлӓн йӓмдӹлен, нӹнӹн лит».


  24 Молы лу тыменьшӹжӹ, тидӹм попымы гишӓн колмыкы, кок шӱмбеллӓн когон шӹдешкенӹт. 25 Иисус нӹнӹм Ӹшке докыжы ӱжӹн дӓ келесен: «Халыквлӓн вуйлатышышты нӹнӹн хозашты лит, дӓ кого эдемвлӓ халыквлӓм кид лӹвӓлнӹштӹ кычат. Тӓ тидӹм пӓледӓ. 26 Но тӓ лоштыда тенге ӹнжӹ ли: тӓ лоштыда кӱ кого линежӹ, тӹдӹ тӓрзӹдӓ лижӹ, 27 тӓ логӹцдӓ кӱ анзылны линежӹ, тӓлӓндӓ цора лижӹ. 28 Эдем Эргӓт Ӹшкӹлӓнжӹ служышым моаш агыл, а йӓллӓн служаш дӓ, шукы эдемӹм сылен нӓлӓш манын, ӹшке йӓнгжӹм пуаш толын».


  29 Иерихон гӹц лӓкмӹштӹ годым Иисус паштек шукы халык ашкедӹн. 30 Теве корны сага шӹнзӹшӹ кок слӧпӧй эдем, лишӹцӹнӹштӹ Иисус эртӹмӹ гишӓн колмыкышты, саслаш тӹнгӓлӹнӹт: «Господь, Давидӹн Эргӹжӹ, мӓмнӓм ӹжӓлӓйӹ!» 31 Халык нӹнӹлӓн цӓрнӓш шӱден, но нӹнӹ когоракын веле сасленӹт: «Господь, Давидӹн Эргӹжӹ, мӓмнӓм ӹжӓлӓйӹ!» 32 Иисус шагалын, нӹнӹм Ӹшке докыжы ӱжӹн дӓ келесен: «Тӓ Мӹлӓнем мам ӹштӹктӹнедӓ?» 33 «Господь, мӓмнӓн сӹнзӓнӓ пачылтшы ыльы», – нӹнӹ Тӹдӹлӓн попенӹт. 34 Иисус нӹнӹм ӹжӓлӓен колтен, сӹнзӓштӹм тӹкӓлӹн, сӹнзӓштӹ тӹнӓмок ужаш тӹнгӓлӹн, дӓ нӹнӹ Иисус паштек кенӹт.

  


  *а20:3 «Кымшы цӓш» – мӓмнӓн веремӓ доно ӹндекш цӓш ирок. 6 цӓш ирок тӹнгӓлӹн, кечӹ 18 цӓш якте шыпшылтын, тӹдӹм 12 цӓшӹш пайыленӹт.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  21 Глава


  

  1 Иисус Иерусалимӹш толын шоэш. 12 Иисус Йымын пӧрт гӹц выжалышывлӓм поктен лыктеш. 18 Кошкышы смоква пушӓнгӹ. 23 Иисусын властьшы гишӓн ядмаш. 28 Кок эргӹ гишӓн тыштен попымаш. 33 Виноград ӓнгӓм кычышывлӓ гишӓн тыштен шайыштмаш.


  1 Иерусалимӹш лишеммӹштӹ годым Елеон кырык*а докы Виффагиш шомыкышты, Иисус кок тыменьшӹжӹм анзык колтен 2 дӓ нӹнӹлӓн келесен: «Анзылныда кайшы солаш кедӓ. Ялштен шагалтымы вӹлӹ оселым тӹнӓмок мода, сагажы сӓмӹрӹк осел лиэш, нӹнӹм шӱтӹдӓ дӓ Мӹнь докем кандыда. 3 Тӓлӓндӓ иктӓжӹ мам-гӹнят келесӓ гӹнь, тенге попыда: ”Нӹнӹ Господьлан келӹт”. Тӹдӹ тӹнӓмок нӹнӹм колта». 4 Пророк гач попымы шамак лиӓлт шожы манын, тенге ылын. Пророк попен:

  5 «Сионын ӹдӹржӹлӓн келесӹдӓ:

  теве тӹньӹн Кугижӓэт тӹнь докет смирнӓ толеш,

  вӹлӹ осел дон сӓмӹрӹк оселым,

  кӹцкӹмӹ оселын цамажым, кышкыж шӹнзӓ».*б


  6 Тыменьшӹвлӓжӹ кенӹт дӓ, кыце Иисус шӱден, тенгеок ӹштенӹт. 7 Вӹлӹ дон сӓмӹрӹк оселым канденӹт, нӹнӹ вӹкӹ выргемӹштӹм шӓрен пиштенӹт, Иисус кышкыж шӹнзӹн. 8 Когон шукы халыкшы выргемвлӓштӹм корнеш шӓренӹт, а весӹвлӓжӹ пушӓнгӹ укшвлӓм пӹчкеденӹт дӓ корныш оптенӹт. 9 Анзылны кешӹвлӓӓт, паштекшӹ ашкедшӹвлӓӓт сасленӹт:

  «Осанна*в Давидӹн Эргӹжӹлӓн!

  Господьын лӹмжӹ доно Толшы

  хвальымы лижӹ.

  Осанна кӱшнӹ йонгалтшы!»



  10 Кынам Тӹдӹ Иерусалимӹш пырен, улы хала тӓрвӓнен, дӓ цилӓнӓт ядыштыныт: «Кӱ Тӹдӹ?» 11 Халык попен: «Тидӹ Иисус, Галилейӹштӹшӹ Назарет гӹц Пророк».


  12 Иисус Йымын пӧртӹш пырен дӓ выжалышы дон нӓлшӹвлӓм цилӓштӹм тӹшецӹн поктен лыктын. Окса вашталтышывлӓн стӧлвлӓштӹм дӓ кӓдӹ выжалышывлӓн тӧнгӹлвлӓштӹм кымыктен 13 дӓ нӹнӹлӓн попен: «Сирӹмӹ: ”Мӹньӹн пӧртем йымыдылмы пӧрт лиэш”, а тӓжӹ тӹдӹм разбойниквлӓн пӹжӓшӹшкӹ сӓртендӓ».*г


  14 Йымын пӧртӹштӹ Иисус докы слӧпӧй дон акшаквлӓ толыныт. Тӹдӹ нӹнӹм паремден. 15 Иисусын ӹштӹмӹ ӧрӹктӓрӹшӹ пӓшӓвлӓжӹм ужын дӓ тетявлӓн Йымын пӧртӹштӹ «Осанна Давидӹн Эргӹжӹлӓн!» манын саслымыштым колын, архиерейвлӓ дон закон тымдышывлӓ шӹдешкенӹтӓт, 16 Тӹдӹлӓн келесенӹт: «Мам попымыштым Тӹнь колат?» «Колам», – Иисус нӹнӹлӓн манын. – Сирӹмӹ: ”Изи тетявлӓн дӓ цӹзӹ качшывлӓн ышмашты гач Тӹнь хвальымашым йӓмдӹленӓт”. Ӓли тӓ тидӹм нигынамат лыдделда?»*д 17 Вара, нӹнӹм коден, хала гӹц лӓктӹн, Вифаниш кен дӓ тӹшток йыдым эртӓрен.


  18 Ирок ирӹ халашкы пӧртӹлмӹжӹ годым Иисус шужымым шижӹн. 19 Корны сага смоква пушӓнгӹм ужмыкы, тӹдӹн докы лишемӹн, ӹлӹштӓш гӹц пасна нимат модеӓт, пушӓнгӹлӓн келесен: «Тӹнь гӹцет кӹцкӹ ӹнде нигынамат ӹнжӹ шач». Смоква пушӓнгӹ тӹнӓмок кошкен. 20 Тыменьшӹвлӓжӹ, тидӹм ужмыкы, ӧрӹнӹт дӓ попенӹт: «Кыце тенге смоква пушӓнгӹ трӱк кошкыш?» 21 А Иисус нӹнӹлӓн келесен: «Мӹнь тӓлӓндӓ лачок попем: Йымылан ӹнянӹмӓшдӓ лиэш дӓ коктешлӓнен ада шаны гӹнь, смоква пушӓнгӹ доно ӹштӹмӹ ганьым веле агыл ӹштен кердӹдӓ, а ти кырыклан ”Кӹньӹл дӓ тангыжыш шынгалт” маныда гӹнь, тенгеок лиэш. 22 Ыдылмыда годым мам ӹнянен ядыда, цилӓ нӓлӹдӓ».


  23 Иисус Йымын пӧртӹш пырен, тымдымыжы годым Тӹдӹн докы архиерейвлӓ дӓ халыкын когораквлӓжӹ толыныт дӓ келесенӹт: «Махань власть доно Тӹнь цилӓ тидӹм ӹштӹлӓт? Кӱ Тӹлӓнет тидӹм ӹштӓш властьым пуэн?» 24 Иисус нӹнӹлӓн вӓшештен келесен: «Мӹнят тӓ гӹцдӓ иктӹ гишӓн ядам. Тӹдӹ гишӓн Мӹлӓнем келеседӓ гӹнь, Мӹнят махань власть доно цилӓ тидӹм ӹштӹмем келесем. 25 Иоаннын крестӹмӹжӹ кышец ылын: Пӹлгом гӹц ӓли эдемвлӓ гӹц?»


  Нӹнӹ ӹшке лоштышты попенӹт: «Пӹлгом гӹц манына гӹнь, Тӹдӹ мӓлӓннӓ келесӓ: ”Малын вара тӓ тӹдӹлӓн ӹнянӹделда?” 26 Эдемвлӓ гӹц манына гӹнь, халык гӹц лӱдӓш вӓрештеш, вет Иоанным цилӓн пророкеш шотлат». 27 Седӹндон нӹнӹ Иисуслан попенӹт: «Ана пӓлӹ». Тӹдӓт нӹнӹлӓн попен: «Тенгежӹ Мӹнят махань власть доно тидӹм ӹштӹмем ам келесӹ».


  28 «Кыце тӓ шанедӓ? Ик эдемӹн кок эргӹжӹ ылын. Иктӹжӹ докы кен дӓ келесен: ”Эргем, ке, тагачы виноград ӓнгӓштем пӓшӓм ӹштӹ!” 29 ”Ӹштӹмем ак шо”, – тӹдӹжӹ келесен, а вара шанымыжым вашталтен дӓ кен. 30 Ӓтяжӹ вес эргӹ докы кен дӓ тидӹмок попен. ”Кем, хозаэм”, – манын эргӹжӹ, но кеде. 31 Кокты гӹц кыдыжы ӓтяжӹн шӱдӹмӹжӹм ӹштен?» «Пӹтӓришӹжӹ», – Тӹдӹлӓн попенӹт. Иисус нӹнӹлӓн келесен: «Тӓлӓндӓ лачок попем: шӓхӓр ӹдӹрӓмӓшвлӓ дӓ лӹм оксам погышывлӓ Йымын Кугижӓншӹш тӓ гӹцдӓ анзыц кеӓт. 32 Вет Иоанн тӓ докыда тӧр ӹлӹмӹ корны доно толын, тӓ тӹдӹлӓн ӹнянӹделда, а шӓхӓр ӹдӹрӓмӓшвлӓ дӓ лӹм оксам погышывлӓ тӹдӹлӓн ӹняненӹт. Тӓ тидӹм ужында гӹнят, варажат шанымыдам вашталтыделда дӓ ӹнянӹделда.


  33 Вес тыштен попымашым колыштда. Пӧрт хоза ылын. Тӹдӹ ӓнгӓштӹжӹ виноградым шӹнден, йӹржӹ пичӹм пичен, виноград вӹдӹм пӹзӹрен лыкмы вӓрӹм капаен кынештӓрен, башньым ӹштен. Вара ӓнгӓжӹм виноградым куштышывлӓлӓн анжаш пуэн дӓ ӹшкежӹ кен. 34 Кӹцкӹ погаш жеп шомыкы, виноград лӓктӹшлӓн тӓрзӹвлӓжӹм виноград анжышывлӓ докы колтен. 35 А виноградым анжышывлӓ тӹдӹн тӓрзӹвлӓжӹм роалтенӹт, иктӹм шинӹт, весӹм пуштыныт, кымшы вӹкӹ кӱм кӹшкенӹт. 36 Эчеӓт тӹдӹ молнамшы гӹц шукырак тӓрзӹвлӓм колтен, но нӹнӹ донат тенгеок ӹштенӹт. 37 Остаткаэш хоза нӹнӹ докы эргӹжӹм колтен дӓ попен: ”Эргӹм анзылны нӹнӹ намысланат”. 38 Но виноград анжышывлӓ, эргӹжӹм ужмыкы, ӹшке лоштышты попенӹт: ”Тӹдӹ наследник. Ӓлдӓ кенӓ дӓ тӹдӹм пуштына, тӹнӓм цилӓ мӓ нӓлӹнӓ”. 39 Тӹдӹм роалтен кыченӹт, виноград ӓнгӓ гӹц лыктыныт дӓ пуштыныт.


  40 Ӓнгӓ хоза, толмыкыжы, виноградым анжышывлӓ доно мам ӹштӓ?» 41 Иисуслан келесенӹт: «Ти худа эдемвлӓм ӹжӓлӓйӹдеок пуштыкта, а виноград ӓнгӓжӹм весӹвлӓлӓн, ӹшке жепӹштӹжӹ кӹцкӹм поген пушы эдемвлӓлӓн, анжаш пуа». 42 Иисус нӹнӹлӓн попен: «Писаништӹ сирӹмӹм нигынамат лыдделда ма?

  ”Пӧрт ӹштӹшӹвлӓн ярдымеш лыкмы кӱ

  негӹцӹн огол кӱ лин:

  тидӹжӹ Господь гӹц,

  мӓмнӓн сӹнзӓ анзылнына ӧрӹктӓрӹшӹ”.



  43 Седӹндон тӓлӓндӓ попем: Йымын Кугижӓншӹ тӓ гӹцдӓ нӓлӓлтеш дӓ Кугижӓншӹн кӹцкӹжӹм шачыктышы халыклан пуалтеш. 44 Кӱ ти кӱ вӹкӹ кенвазеш, тӹдӹ шушырга, а кӱн вӹкӹ кӱ кенвазеш, тӹдӹм пӹзӹрен пиштӓ».


  45 Иисусын тыштен попымыжым колыштмыкы, архиерейвлӓ дон фарисейвлӓ ӹшкештӹ гишӓн попымым ынгыленӹт. 46 Нӹнӹ Тӹдӹм роалтен кычаш йӧнӹм кӹчӓлӹнӹт, но Иисусым эдемвлӓ пророкеш шотленӹт, седӹндон халык гӹц лӱдӹнӹт.

  


  *а21:1 «Елеон кырык» – греклӓ сирӹмӓштӹ «Олив кырык» ӓли «Олив пушӓнгӓн кырык».


  *б21:5 Ис 62:11, Зах 9:9. «Сионын ӹдӹржӹ» – Иерусалим манын ынгылыман.


  *в21:9 Осанна – тидӹ – мактымы шамак, ’ытары’, ’палшы’ манмым анжыкта.


  *г21:13 Ис 56:7, Иер 7:11.


  *д21:16 Пс 8:3.

  1 Сӱӓн гишӓн тыштен шайыштмаш. 15 Кесарьлан лӹм окса. 23 Ӹлӹжмӹ гишӓн ядмаш. 34 Сек кого шӱдӹмӓш. 41 Христос кӱн Эргӹжӹ?


  1 Иисус пакылажы тыштен шайыштын: 2 «Пӹлгомыштышы Кугижӓншӹ ӹшкӹмжӹн эргӹжӹлӓн сӱӓн празныкым ӹштӹшӹ кугижӓ ганьы ылеш. 3 Сӱӓнӹш ӱжмӹвлӓм погаш тӹдӹ цоравлӓжӹм колтен, а хынавлӓн толмышты шоде. 4 Тӹдӹ эче вес цоравлӓжӹм колтен, колтымыжы годым шӱден: ”Ӱжмӹвлӓлӓн келесӹдӓ: теве цилӓ качкышым йӓмдӹленӓм, ӱшкӱжӹмӓт, ӧрдӹктӹмӹ презӹмӓт шӹшкӹлмӹ, цилӓ йӓмдӹ, сӱӓн стӧл лошкы толда”. 5 Но ӱжмӹвлӓ тидӹм шотыш нӓлделыт. Иктӹвлӓжӹ ӹшке нырышкышты, а весӹвлӓжӹ торгейӓш кенӹт, 6 молыжы кугижӓн цоравлӓжӹм кыченӹт, мыскылен орландаренӹт дӓ пуштыныт. 7 Тидӹ гишӓн колмыкы, кугижӓ когон шӹдешкен, ӹшке салтаквлӓжӹм колтен дӓ пуштшывлӓм пӹтӓрен, нӹнӹн халаштым йылатен.


  8 Вара цоравлӓжӹлӓн келесен: ”Сӱӓн стӧл йӓмдӹ, но ӱжмӹвлӓ ярдымы ылыныт. 9 Ӹнде корныважвлӓш кедӓ дӓ, кӱм мода, цилӓштӹм сӱӓнӹшкӹ ӱждӓ”. 10 Цоравлӓ корнывлӓшкӹ лӓктӹнӹт, кӱм моныт, цилӓштӹм канденӹт: худажымат, пурыжымат. Тенге сӱӓн стӧл лош халык циц погынен.


  11 Хынавлӓм анжаш пырымыкы, кугижӓ сӱӓн выргемӹм чидӹмӹ эдемӹм ужын 12 дӓ тӹдӹлӓн манын: ”Тӓнгем, кыце тӹнь тишкӹ сӱӓн выргемдеок пыренӓт?” Тӹдӹжӹ нимат пелештӹде. 13 Тӹнӓм кугижӓ тӓрзӹвлӓлӓн келесен: ”Кидшӹм-ялжым пиддӓ, тӹдӹм тӱнӹшӹ пӹцкемӹшӹш лыктын шуда. Тӹштӹ мӓгӹрӹмӓш дӓ пӱм пырмаш лиэш. 14 Вет ӱжмӹвлӓ шукын ылыт, а айырен нӓлмӹвлӓ – чӹдӹ”».


  15 Тӹнӓм фарисейвлӓ кенӹт дӓ Иисусым кыце-гӹнят шамакешӹжӹ кычаш манын кӓнгӓшенӹт. 16 Нӹнӹ Тӹдӹн докы ӹшкӹмӹштӹн тыменьшӹвлӓштӹм дӓ Ирод велкӹ ылшывлӓм колтенӹт. «Тымдышы! – маныныт нӹнӹ. – Мӓ пӓленӓ: Тӹнь тӧр Эдем ылат дӓ Йымын корныжылан тӧрӹм попен тымдет. Тӹнь эдемлӓн ярал лиӓш цацымы гишӓн ат шаны, Тӹлӓнет цилӓн икань ылыт. 17 Тенгежӹ мӓлӓннӓ келесӹ: Тӹнь кыце шанет, кесарьлан лӹм оксам тӱлӓш лиэш ӓли уке?» 18 Но нӹнӹн йойланымыштым пӓлен, Иисус келесен: «Яжон каяш цацышывлӓ, малын тӓ Мӹньӹм тергедӓ? 19 Ясак тӱлӹмӹ оксам Мӹлӓнем анжыктыда». Нӹнӹ Тӹдӹлӓн динарим канденӹт. 20 Иисус ядын: «Кӱм тиштӹ анжыктымы дӓ кӱн тиштӹ лӹмжӹ?» 21 Тӹдӹлӓн келесенӹт: «Кесарьын». Тӹнӓм нӹнӹлӓн попен: «Тенгежӹ кесарьлан кесарьыным, Йымылан Йымыным пуда». 22 Тидӹм колын, нӹнӹ ӧрӹнӹт дӓ Иисусым коден кенӹт.


  23 Ӹлӹж кӹньӹлмӓш уке маншы саддукейвлӓ тӹ кечӹн толыныт дӓ Иисус гӹц ядыныт: 24 «Тымдышы, Моисей келесен: ”Кӱ тетям шачыктыде кола гӹнь, шӱмбелжӹ тӹдӹн вӓтӹжӹм марлан нӓлшӓшлык дӓ колышын вырлыкшым пакыла шӓрӹшӓшлык”. *а 25 Мӓ донна шӹм шӱмбел ылыныт: пӹтӓришӹжӹ ӹдӹрӹм нӓлӹн дӓ колен, тетяжӹ ылде, вӓтӹжӹм шоляжылан коден. 26 Кокшы донат, кымшы донат, цилӓ шӹмӹт донат тенгеок лин. 27 Цилӓштӹ паштек ӹдӹрӓмӓшӓт колен. 28 Тенгежӹ, ӹлӹжмӹкӹ, ӹдӹрӓмӓш шӹм шӱмбел гӹц кыдыжын вӓтӹжӹ лиэш? Вет тӹдӹ цилӓштӹнӓт вӓтӹштӹ ылын».


  29 Иисус нӹнӹлӓн келесен: «Тӓ Писанимӓт, Йымын силажымат ада пӓлӹ, седӹндон ямын каштыда. 30 Ӹлӹжмӹкӹ, ӹдӹрӹм ак нӓлеп, марланат ак кеп, пӹлгомышты Йымын Ангелвлӓ гань лит.  31-32 Колымаш гӹц ӹлӹжмӹ гишӓн тӓлӓндӓ Йымын попымыжым, ”Мӹнь Авраамын Йымыжы, Исаакын Йымыжы, Иаковын Йымыжы ылам”*б манмым, лыдделда ма? Йымы колышывлӓн Йымышты агыл, а ӹлӹшӹвлӓн!» 33 Халык, тидӹм колмыкы, Иисусын тымдымыжылан ӧрӹн шалген.


  34 Саддукейвлӓн попымыштым Иисус цӓрен шагалтен манмым колын, фарисейвлӓ иквӓреш погыненӹт. 35 Нӹнӹ логӹц иктӹжӹ, закон тымдышы, Иисусым тергӓш манын ядын: 36 «Тымдышы, законышты махань шӱдӹмӓш сек кого?» 37 Иисус тӹдӹлӓн келесен: «”Господь Йыметӹм шӱм вашт, йӓнг вашт, улы ынгылымашет доно яраты”.*в 38 Тидӹ пӹтӓришӹ дӓ сек кого шӱдӹмӓш. 39 Кокшыжат техеньок кого: ”Лишӹлетӹмӓт ӹшкӹметӹм яратымы семӹньок яраты”.*г 40 Ти кок шӱдӹмӓш цилӓ законлан дӓ пророквлӓн тымдымыштылан негӹц ылеш».


  41 Фарисейвлӓ иквӓреш ылмышты годым Иисус нӹнӹ гӹц ядын: 42 «Христос гишӓн тӓ мам шанедӓ? Тӹдӹ кӱн Эргӹжӹ?» Тӹдӹлӓн попенӹт: «Давидӹн». 43 Нӹнӹлӓн Иисус келесен: «А Шӱлӹш кымылангдымы годым Давид Тӹдӹм малын вара Господь манеш? Давидшӹ попен: 44

  ”Господь Господемлӓн келесен:

  Тӹньӹн тышманвлӓэтӹм ял лӹвӓкет пиштӹмешкем,

  Мӹньӹн вургымла велнем шӹнзӹ”.*д


  45 Тенгежӹ, Давид Христосым Господь манеш гӹнь, кыце Тӹдӹ Давидӹн Эргӹжӹ лин кердеш?» 46 Иисусын ядмашеш иктӓт нимат келесен кердде, ти кечӹ гӹц иктӓт Тӹдӹ гӹц нимат ядаш смейӹде.

  


  *а22:24 Втор 25:5.


  *б22:31-32 Исх 3:6.


  *в22:37 Втор 6:5.


  *г22:39 Лев 19:18.


  *д22:44 Пс 109:1.

  1 Фарисейвлӓ дон закон тымдышывлӓлӓн шижтӓрӹмӓш. 37 Иерусалим верц ойхырымаш.


  1 Тӹнӓм Иисус халыклан дӓ тыменьшӹвлӓжӹлӓн попаш тӹнгӓлӹн: 2 «Закон тымдышывлӓ дӓ фарисейвлӓ Моисейӹн вӓржӹм нӓлӹнӹт. 3 Тенгежӹ, мам нӹнӹ тӓлӓндӓ ӹштӓш шӱдӓт, цилӓ шоктыда, но нӹнӹ семӹнь идӓ ӹштӹ, вет нӹнӹ попат, но ак ӹштеп. 4 Нӹнӹ нелӹ, намалаш ясы намалтышым пидӹт дӓ эдемвлӓн ӹнгӹжӓшкӹштӹ пиштӓт, а ӹшкештӹ тӹдӹм парняшты донат ӹнештӹ тӓрвӓтеп. 5 Цилӓ пӓшӓштӹм эдемвлӓ ужышты манын веле ӹштӓт. Ӹшкӹлӓнӹштӹ филактерим кымдаэмдӓт дӓ выргемӹштӹшӹ ялавам кужемдӓт.*а 6 Празнык годым сек яжо вӓрвлӓм нӓлӓш дӓ синагогвлӓштӹ сек шотан вӓрвлӓштӹ шӹнзӓш яратат, 7 халык погынымы вӓрвлӓштӹ эдемвлӓн нӹнӹм жеплен вӓшлимӹштӹ, ”Тымдышы, тымдышы” манмышты нӹнӹлӓн келшӓ.


  8 А тӓмдӓм эдемвлӓ тымдышы ӹнжӹштӹ манеп, вет тӓмдӓн Тымдышыда иктӹ, тидӹ – Христос, тӓжӹ цилӓн шӱмбел ылыда. 9 Мӱлӓндӹ вӹлнӹ иктӹмӓт Ӓтя идӓ ман, тӓмдӓн Ӓтядӓ иктӹ, Тӹдӹ пӹлгомышты. 10 Тӓмдӓм эдемвлӓ ”ӹлӹмӓш корным анжыктышы” ӹнжӹштӹ манеп. Тӓмдӓн ӹлӹмӓш корным Анжыктышыда иктӹ веле – Христос. 11 Тӓ логӹцдӓ сек когожы тӓрзӹдӓ лижӹ, 12 вет кӱ ӹшкӹмжӹм кӱшкӹ шӹндӓ, валтымы лиэш, а кӱ ӹшкӹмжӹм лапемдӓ, лӱктӓлтеш.


  13 Ойхы тӓлӓндӓ, закон тымдышывлӓ дон фарисейвлӓ, яжон каяш цацышывлӓ! Пӹлгомыштышы Кугижӓншӹм эдемвлӓлӓн питӹредӓ, ӹшкежӓт тӹшкӹ ада пыры, пыраш шанышыжымат ада пырты. 14 Ойхы тӓлӓндӓ, закон тымдышывлӓ дӓ фарисейвлӓ, яжон каяш цацышывлӓ! Тӓ тылык ӹдӹрӓмӓшвлӓн пӧртӹштӹм незеремдедӓ дӓ, йӓл ужышты манын, кужын ыдылыда. Тидӹ гишӓн тӓмдӓм айыртемӹнок кого суйымаш выча. 15 Ойхы тӓлӓндӓ, закон тымдышывлӓ дӓ фарисейвлӓ, яжон каяш цацышывлӓ! Хоть иктӹм ӹшке векӹдӓ сӓртӓш манын, тангыжымат, мӱлӓндӹмӓт эртедӓ, а сӓртӹмӹкӹдӓ, тӹдӹм тылан адын тетяжӹм, ӹшке гӹцдӓ кок пачаш хударакым, ӹштедӓ. 16 Ойхы тӓлӓндӓ, виден каштшы слӧпӧйвлӓ! Тӓ попедӓ: ”Кӱ Йымын пӧрт доно цуратла, цуратлымыжы нимат ак шалгы, а кӱ Йымын пӧртӹн шӧртньӹжӹ доно цуратла, тӹдӹ цуратлымыжым шоктышашлык”. 17 Ышдымы дӓ слӧпӧйвлӓ! Мажы когорак: шӧртньӹ ӓли шӧртньӹм святойым ӹштӹшӹ Йымын пӧрт? 18 Эче тӓ попедӓ: ”Кӱ жертвенник доно цуратла, цуратлымыжы нимат ак шалгы, а кӱ жертвенник вӹлнӹ кишӹ жертва доно цуратла, тӹдӹ цуратлымыжым шоктышашлык”. 19 Ышдымы дӓ слӧпӧйвлӓ! Мажы когорак: подаркажы ӓли тидӹм святойым ӹштӹшӹ жертвенникшӹ? 20 Тенгежӹ, жертвенник доно цуратлышы тӹдӹн доно дӓ жертвенник вӹлнӹ ма улы, цилӓ донат цуратла. 21 Йымын пӧрт доно цуратлышы тӹдӹн доно дӓ тӹштӹ Ӹлӹшӹ доно цуратла. 22 Пӹлгом доно цуратлышы Йымын престолжы дӓ тӹштӹ Шӹнзӹшӹ доно цуратла.


  23 Ойхы тӓлӓндӓ, закон тымдышывлӓ дӓ фарисейвлӓ, яжон каяш цацышывлӓ! Тӓ пӱртньӹкӹн,*б ӓнисӹн дӓ тминӹн лӓктӹш гӹц лу пай гӹц иктӹжӹм Йымылан пуэдӓ, а законыштышы сек керӓлжӹм: пурын суйымым, ӹжӓлӓйӹмӹм, ӹнян ылмым ӧрдӹжеш кодедӓ. Тидӹжӹмӓт ӹштӓш келеш ыльы, весӹжӹмӓт ӧрдӹжеш кодаш ак кел. 24 Виден каштшы слӧпӧйвлӓ, тӓ кужынерӹм шӹрен кодедӓ, а верблюдым нелӹдӓ! 25 Ойхы тӓлӓндӓ, закон тымдышы дон фарисейвлӓ, яжон каяш цацышывлӓ! Тӓ карка дон плошкам вӹлец иреэмдедӓ, но кӧргӹштӹ шолыштмаш дӓ алталымаш доно темшӹ ылыт. 26 Слӧпӧй фарисей! Карка дон плошкан вӹлвӓлӹштӹ ире лижӹ манын, пӹтӓри кӧргӹштӹм итӹрӓйӹ. 27 Ойхы тӓлӓндӓ, закон тымдышывлӓ дӓ фарисейвлӓ, яжон каяш цацышывлӓ! Тӓ ошемдӹмӹ коропвлӓ*в гань ылыда: вӹлец анжаш цеверӹн кайыт, кӧргӹштӹ колышывлӓн лулегӹштӹ дӓ шукы йиш йӹрнӹк доно темӹнӹт. 28 Вӹлец анженжӹ тӓӓт эдем анзылны тӧр ӹштӹшӹлӓ кайыда, а кӧргӹдӓ яжон каяш цацымаш дӓ законым пыдыртымаш доно темӹн. 29 Ойхы тӓлӓндӓ, закон тымдышывлӓ дӓ фарисейвлӓ, яжон каяш цацышывлӓ! Пророквлӓлӓн итӹрӓ шӹгерӹм йӓмдӹледӓ, тӧр ӹштӹшӹвлӓн памятникӹштӹм яжоэмдедӓ 30 дӓ попедӓ: ”Мӓ ӓтянӓвлӓ*г ылмы годым ӹленнӓ ылгецӹ, пророквлӓн вӹрӹштӹм йоктарымашты нӹнӹ доно иквӓреш ана ли ыльы”. 31 Тенгелӓ, ӹшке ваштарешдӓ ӹшкеок попедӓ: тӓ пророквлӓм пуштшывлӓн эргӹштӹ ылыда. 32 Ӹнде ӓтявлӓдӓн ӹштӹмӹштӹм шоктыда.


  33 Кӹшкӹвлӓ, шим кӹшкӹ гӹц шачшывлӓ! Тылан адыш суйымы гӹц кыце ытледӓ? 34 Теве, Мӹнь тӓ докыда пророквлӓм, ышанвлӓм дӓ тымдышывлӓм колтем, а тӓ иктӹвлӓжӹм пуштыда, пыдален сӓкедӓ, весӹвлӓжӹм синагогвлӓштӹдӓ лыпш доно лыпшаш, хала гӹц халаш поктылаш тӹнгӓлӹдӓ. 35 Тенге, мӱлӓндӹ вӹлнӹ йоктарымы цилӓ вуйнаматдымы вӹр тӓ вӹкӹдӓ вазеш, тӧр ӹштӹшӹ Авельӹн вӹржӹ гӹц тӹнгӓлӹн, Йымын пӧрт дон жертвенник лошты тӓмдӓн пуштмы Захарийӹн, Варахийӹн эргӹжӹн, вӹржӹ якте. 36 Тӓлӓндӓ лачок попем: ти шачышлан цилӓ тидӹн верц шамакым кычаш вӓрештеш.


  37 Иерусалим, Иерусалим, пророквлӓм шин пуштшы, тӹнь докет колтымывлӓ вӹкӹ кӱвлӓм кӹшкен пӹтӓрӹшӹ! Кек ӹшке шылдыржы лӹвӓкӹ игӹвлӓжӹм погымы семӹнь маняр гӓнӓ Мӹнь тӹньӹн тетявлӓэтӹм погынем ыльы, но тӓ тореш линдӓ! 38 А ӹнде тӓмдӓн пӧртдӓ тӓлӓндӓ охыр кодеш. 39 Тӓлӓндӓ вет попем: ”Господьын лӹмжӹ доно Толшы хвальымы лижӹ”*д манмешкӹдӓ, тӓ Мӹньӹм ада уж».

  


  *а23:5 Филактери – Сирӹмӓш шамакым пиштӹмӹ коропля. Иудей пӱэргӹвлӓ тидӹм лепкӓэш дӓ шалахай кидеш, кӹнервуй гӹц кӱшнӹ, пижӹктенӹт. Тиштӹ закон гӹц шамаквлӓ ылыныт. А ялававлӓжӹ Йымылан айырымым анжыктенӹт, дӓ нӹнӹм вӹлвӓл выргем лыквлӓшкӹ сӓкенӹт. Анжы Числ 15:37-41, Втор 6:6-8.


  *б23:23 Пӱртньӹк – мята.


  *в23:27 Короп – греклӓ тиштӹ «гробница».


  *г23:30 Ӓтявлӓ – ти шамак доно Библиштӹ шӹренок перви ӹлӹшӹ ӓтя-тьотявлӓм анжыктат.


  *д23:39 Пс 117:26.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  24 Глава


  

  1 Йымын пӧртӹм пыдыртымы гишӓн анзыкы ужын келесӹмӓш. 3 Орлыкын тӹнгӓлмӹжӹ. 15 Кого ясыланымаш. 29 Эдем Эргӹ толмы гишӓн. 32 Смокван тымдымыжы. 36 Кечӹ дон цӓшӹжӹ пӓлӹ агыл. 45 Ӹнян цора дӓ ярдымы цора.


  1 Йымын пӧрт гӹц Иисус лӓктӹн кеен. Йымын суртым анжыкташ манын, тыменьшӹвлӓжӹ Тӹдӹн докы лишемӹнӹт. 2 Иисус нӹнӹлӓн келесен: «Цилӓ тидӹм ужыда? Тӓлӓндӓ лачок попем: тиштӹ кӱ вӹлӓн кӱ ак код, цилӓ шин шӓлӓтӹмӹ лиэш».


  3 А Иисус Елеон кырык вӹлнӹ шӹнзӹмӹ годым Тӹдӹн докы тыменьшӹвлӓжӹ ӹшкетӹшток миэнӹт дӓ ядыныт: «Мӓлӓннӓ келесӹ, кынам тидӹ лиэш? Тӹньӹн толметӹм дӓ кӹзӹтшӹ курымын пӹтӹмӹжӹм махань пӓлӹк анжыкта?»


  4 Иисус нӹнӹлӓн келесен: «Перегӓлтдӓ, иктӓт тӓмдӓм ӹнжӹ алталы. 5 Вет шукын Мӹньӹн лӹмем доно толыт дӓ попаш тӹнгӓлӹт: ”Мӹнь Христос ылам”. Шукыштым алталат. 6 Тенгеок вырсы юкым дӓ вырсы гишӓн увервлӓм колыда. Анжыда, идӓ лӱд, цилӓжӓт тенгеок лишӓшлык, но тидӹ эче мычаш агыл. 7 Халык вӹкӹ халык кӹньӹлеш, кугижӓншӹ вӹкӹ – кугижӓншӹ, шукы вӓре шужымаш, мор дӓ мӱлӓндӹ цӹтӹрнӓлтмӓш лиэш. 8 Тидӹ цилӓжӓт – орлыкын*а тӹнгӓлтӹшӹжӹ. 9 Тӹнӓм тӓмдӓм орландараш кычен пуаш дӓ пушташ тӹнгӓлӹт, Мӹньӹн лӹмем верц тӓмдӓм халыквлӓ ужын керддӹмӹ лит. 10 Тӹнӓм шукышты карангыт, иктӹ-весӹм выжален кычыкташ тӹнгӓлӹт, иктӹ-весӹм ужын керддӹмӹ лит. 11 Алтанзык пророквлӓ шукын лӓктӹт дӓ шукым алталат. 12 Законым пыдыртымаш шукемеш, седӹндон шукыштын яратымашышты ӱкшӓ. 13 Но мычаш якте тырхышы ытаралтеш. 14 Кугижӓншӹн ти Пуры Увержӹм сӓндӓлӹк кымдыкеш шӓрӓт, тӹдӹжӹ халыквлӓлӓн пӓлдӹртӹмӓш лиэш, вара мычаш толеш.


  15 Тенгелӓ, Даниил пророкын келесӹмӹ гань охыреммӹ йӹрнӹкӹм*б святой вӓрӹштӹ шалгышым ужмыкыда – лыдшы ынгылыжы – 16 Иудейӹштӹ ылшывлӓ кырыкышкы кыргыжышты. 17 Кӱ левӓш вӹлнӹ гӹнь, тӹдӹ ӹшке пӧртшӹ гӹц иктӓ-мам нӓлӓш ӹнжӹ валы. 18 Кӱ нырышты гӹнь, ӹшкӹмжӹн выргемжӹм нӓлӓш мӹнгеш ӹнжӹ пӧртӹл. 19 Ойхы лиэш тӹ кечӹвлӓн мӹшкӹрӓнвлӓлӓн дӓ цӹзӹм пукшышывлӓлӓн! 20 Тӓлӓндӓ телӹм ӓли кукшыгечӹн кыргыжаш ӹнжӹ вӓрешт манын, Йымым сарвалыда.


  21 Тӹнӓм техень кого орлык лиэш, маханьы сӓндӓлӹк ӹштӹмӹ годшен тишкевек ылде дӓ акат ли. 22 Ти кечӹвлӓ ак кӹтӹкемеп ылгецӹ, иктӓт ытаралт ак керд ыльы, но айырен нӓлмӹвлӓ верц ти кечӹвлӓ кӹтӹкемдӹмӹ лит. 23 Тӹнӓм иктӓжӹ тӓлӓндӓ ”Теве тиштӹ Христос” ӓли ”Тӹштӹ” манеш гӹнь, идӓ ӹнянӹ. 24 Вет алтанзык христосвлӓ дӓ алтанзык пророквлӓ лӓктӹт дӓ, лиэш гӹнь, айырен нӓлмӹвлӓмӓт алталаш манын, кого пӓлӹквлӓ дон цӱдӓвлӓм ӹштӓт. 25 Теве Мӹнь тӓлӓндӓ анзыцок попышым. 26 Тенгежӹ, тӓлӓндӓ ”Тӹдӹ пустыньышты” маныт гӹнь, идӓ лӓк, ”Теве Тӹдӹ кӧргӹ кӹдежӹштӹ” маныт – идӓ ӹнянӹ. 27 Кыце валгынзыш кечӹ лӓкмӹ велнӹ валгалтеш дӓ кечӹ шӹцмӹ велнӓт каеш, Эдем Эргӹн толмыжат техеньок лиэш. 28 Кышты колышы кӓп лиэш, тӹшкӹ кучкыжвлӓ погынат.


  29 Ти жепӹштӹшӹ орлык паштек трӱк кечӹ пӹцкемӹшӓлтеш, тӹлзӹ сотыжым ак пу, шӹдӹрвлӓ пӹлгом гӹц кенвазыт дӓ пӹлгомыштышы силавлӓ вӓр гӹц тӓрвӓнӓт. 30 Тӹнӓм пӹлгомышты Эдем Эргӹн пӓлӹкшӹ кайын колта, мӱлӓндӹ вӹлнӹшӹ халыквлӓ мӓгӹрӓш тӹнгӓлӹт дӓ пӹлгомыштышы пӹл вӹлнӹ кого сила дӓ лӹмлештӓрӓлтмӓш доно толшы Эдем Эргӹм ужыт.*в 31 Тӹдӹ Ангелвлӓжӹм кого юкан пыч шактымы годым колта, нӹнӹжӹ мӱлӓндӹн нӹл монгыр гӹц, пӹлгомын ик тӹржӹ гӹц тӹнгӓлӹн вес тӹрӹшкӹ шомеш, Тӹдӹн айырен нӓлмӹ эдемвлӓжӹм погат.


  32 Смоква пушӓнгӹ гӹц тыменьдӓ. Кынам тӹдӹн укшвлӓжӹ ӹлӹжӹт дӓ ӹлӹштӓшӹм лыктыт, тӹнӓм пӓледӓ: кӓнгӹж лишемеш. 33 Тиштӓт тенгеок. Кынам цилӓ тидӹм ужыда, пӓлӹдӓ: тӹдӹ лишнок, амаса анзылны. 34 Тӓлӓндӓ лачок попем: цилӓ тидӹ лимешкӹ, ти шачыш ак пӹтӹ. 35 Пӹлгом дон мӱлӓндӹ пӹтӓт, но Мӹньӹн шамаквлӓэм ак пӹтеп.


  36 Ти кечӹ дӓ цӓш гишӓн иктӓт ак пӓлеп: пӹлгомыштыш Ангелвлӓӓт ак пӓлеп, тидӹм Мӹньӹн Ӓтям веле ӹшкетшӹ пӓлӓ. 37 Кыце Ной ӹлӹмӹ годым лин, тенгеок Эдем Эргӹ толмы годымат лиэш. 38 Потоп анзыц Нойын ковчегӹш шӹцмӹ кечӹжӹ якте эдемвлӓ качкыныт, йӱнӹт, ӹдӹрӹм нӓлӹнӹт, марлан кенӹт. 39 Потоп тӹнгӓлмешкӹ дӓ цилӓштӹм пӹтӓрӹмешкӹ, ма лишӓшӹм ынгылыделыт. Эдем Эргӹ толмы годымат тенгеок лиэш. 40 Тӹнӓм нырышты кок эдем лиэш, иктӹжӹ нӓлӓлтеш, весӹжӹ кодеш. 41 Кок ӹдӹрӓмӓш кид вӓкш доно янгыштат, иктӹжӹ нӓлӓлтеш, весӹжӹ кодеш.


  42 Тенге, вычыда, идӓ амалы. Господьдан толмы жепшӹм тӓ ада пӓлӹ вет. 43 Но тидӹм тӓ пӓледӓ: махань йыд орол годым*г шолы толмым хоза пӓлӓ ылгецӹ, вычен шалга дӓ пӧртӹшкӹжӹ капаен пыраш ирӹкӹм ак пу ыльы. 44 Седӹндон тӓӓт йӓмдӹ лидӓ, вет кынам ада вычы, Эдем Эргӹ тӹнӓм толеш.


  45 Молы тӓрзӹм вуйлаташ дӓ нӹнӹлӓн ӹшке жепӹштӹжӹ качкышым пуаш хозан шагалтымы ӹнян дӓ ышан цоражы кӱ лиэш? 46 Толмыкыжы, тӹ цоран шӱдӹмӹ семӹнь ӹштӹмӹжӹм хоза ужеш гӹнь, цоражы цӓшӓн ылеш. 47 Тӓлӓндӓ лачок попем: улы пурлыкшым анжаш тӹдӹм шагалта. 48 А худа цора ӹшкедурешӹжӹ ”Мӹньӹн хозаэм эче ак тол” манын шана 49 дӓ молы цорам шиӓш дӓ йӱкшӹвлӓ доно иквӓреш качкаш-йӱӓш тӹнгӓлеш гӹнь, 50 хозажы вычыдымы кечӹн дӓ шаныдымы цӓшӹн толын лӓктеш. 51 Хоза тӹдӹм роал шуа дӓ яжон каяш цацышывлӓн ужшашлык орлыкыштым анжыкта. Тӹштӹ мӓгӹрӹмӓш дӓ пӱм пырмаш лиэш.

  


  *а24:8 «Орлык»: греклӓ сирӹмӹм «ӓзӓм ӹштӹмӹ годым ясыланымаш» семӹнь ынгылымыла.


  *б24:15 Дан 9:27.


  *в24:30 Дан 7:13.


  *г24:43 Йыд оролымы жепӹм кым ӓли нӹл лаштыкеш шелӹнӹт.

  1 Лу ӹдӹр гишӓн тыштен попымаш. 14 Кым цора гишӓн тыштен попымаш. 31 Халыквлӓм суйымаш.


  1 Тӹнӓм Пӹлгомыштышы Кугижӓншӹ лу ӹдӹр гань лиэш, кыдывлӓ, лампыштым нӓлӹн, армарым вӓшлиӓш лӓктӹнӹт. 2 Нӹнӹ логӹц вӹзӹтшӹ ышан, вӹзӹтшӹ шанен моштыдымы ылыныт. 3 Шанен моштыдымывлӓ ӹшке лампывлӓштӹм нӓлӹнӹт, но ӱм сагашты нӓлделыт, 4 а ышанвлӓ лампывлӓштӹ доно иквӓреш ӱмӓт ӓтеш нӓлӹнӹт. 5 Армары йӹле толдеӓт, цилӓн нерӓлтен колтенӹт дӓ амален кенӹт. 6 Но йыдпелӹн сӹгӹрӓлмӹ юк шактен: ”Теве армары толеш, тӹдӹм вӓшлиӓш лӓкдӓ!”


  7 Тӹнӓм ӹдӹрвлӓ цилӓн кӹньӹлӹнӹт дӓ ӹшке лампывлӓштӹм тӧрлӓтенӹт. 8 Шанен моштыдымывлӓ ышанвлӓлӓн келесенӹт: ”Мӓлӓннӓ ӱм пудай, мӓмнӓн лампывлӓнӓ йӧрӓт”. 9 А ышанвлӓ келесенӹт: ”Мӓлӓннӓӓт, тӓлӓндӓӓт ак ситӹ ӹнжӹ ли манын, лучи выжалышывлӓ докы кедӓ дӓ ӹшкӹлӓндӓ нӓлдӓ”. 10 Нӓлӓш кемӹкӹштӹ, армары толын, йӓмдӹ ылшывлӓ тӹдӹн доно иквӓреш сӱӓн празныкыш пыренӹт, паштекӹштӹ амасам питӹренӹт. 11 Вара молы ӹдӹрвлӓ толыныт дӓ попенӹт: ”Хоза, хоза! Мӓлӓннӓ пач”. 12 А тӹдӹжӹ нӹнӹлӓн келесен: ”Тӓлӓндӓ лачок попем: тӓмдӓм ам пӓлӹ”. 13 Тенгежӹ, амалыде вычыда, вет Эдем Эргӹ толмы кечӹмӓт, цӓшӹмӓт ада пӓлӹ.


  14 Тидӹм тенгеӓт анжыкташ лиэш: вес сӓндӓлӹкӹш кемӹжӹ анзыц эдем ӹшке докыжы цоравлӓжӹм ӱжӹн дӓ пурлыкшым нӹнӹлӓн ӹнянен коден. 15 Иктӹлӓн вӹц талант оксам, весӹлӓн коктым, кымшылан иктӹм – каждыйлан ӹштен кердмӹжӹ семӹнь пуэн дӓ тӹнӓмок лӓктӹн кен. 16 Вӹц талантым нӓлшӹжӹ кеен дӓ, окса гӹц оксам ӹштен кычылтын, эче вӹц талантым ӹштен нӓлӹн. 17 Тенгеок кок талантым нӓлшӹжӓт эче коктым ӹштен нӓлӹн. 18 А ик талантым нӓлшӹжӹ кен, рокым капаен дӓ хозажын оксажым таен.


  19 Шукы жеп эртӹмӹкӹ, цоравлӓн хозашты пӧртӹлӹн дӓ оксам кыце кычылтмыштым терген. 20 Вӹц талантым нӓлшӹ цора эче вӹц талантым уштарен канден дӓ келесен: ”Хоза, тӹнь мӹлӓм вӹц талантым пуэнӓт, а теве эче вӹц талантым мӹнь нӹнӹ доно ӹштен нӓлӹнӓм”. 21 Хозажы тӹдӹлӓн келесен: ”Яра! Тӹнь пуры дӓ ӹнян цора ылат. Изиштӹ тӹнь ӹнян линӓт, тӹньӹм шукым анжаш шагалтем. Хозаэтӹн сусушкыжы тол”. 22 Кок талантым нӓлшӹ цораат толын дӓ попен: ”Хоза, тӹнь мӹлӓм кок талантым пуэнӓт, а теве эче кок талантым нӹнӹ доно ӹштен нӓлӹнӓм”. 23 Хоза тӹдӹлӓн келесен: ”Яра! Тӹнь пуры дӓ ӹнян цора ылат. Изиштӹ ӹнян линӓт, тӹньӹм шукым анжаш шагалтем. Хозаэтӹн сусушкыжы тол”.


  24 Ик талантым нӓлшӓт толын дӓ келесен: ”Хоза, мӹнь тӹньӹн пингӹдӹн ядшы эдем ылметӹм пӓленӓм: кышты ӱдӹделат, тӹштӹ тӹредӓт, кышты вырлыкашым шӓвӹделат, тӹштӹ погет. 25 Мӹнь лӱдӹнӓм, седӹндон кенӓм дӓ тӹньӹн талант оксаэтӹм рокыш таенӓм, теве тӹньӹн оксаэт”. 26 Хоза тӹдӹлӓн келесен: ”Худа дӓ ялахай цора! Кышты мӹнь ӱдӹделам, тӹштӹ тӹредмем, кышты вырлыкашым шӓвӹделам, тӹштӹ погымем тӹнь пӓленӓт, 27 седӹндон оксаэм торгейӹшӹвлӓлӓн пуаш келеш ыльы, пӧртӹлмӹкем, ӹшкӹмемӹнӹм тӱлет доно нӓлӓм ыльы. 28 Тенге, нӓлдӓ тӹдӹ гӹц талантым дӓ лу талантан эдемлӓн пуда. 29 Вет кӱн улы, тӹдӹлӓн пуалтеш, дӓ тӹдӹн шукы лиэш, а кӱн уке – улыжат нӓлӓлтеш. 30 А ярдымы цорам тӱнӹшӹ пӹцкемӹшӹш лыктын шуда. Тӹштӹ мӓгӹрӹмӓш дӓ пӱм пырмаш лиэш”». [Тидӹм келесӹмӹкӹ, Иисус юкшым когоэмден попен: «Кӱн пӹлӹшӹжӹ колышташ улы, колжы!»]


  31 «Цилӓ святой Ангелвлӓ доно иквӓреш лӹмлештӓрӓлт толмыкыжы, Эдем Эргӹ ӹшке лӹмлештӓрӓлтшӹ престолышкыжы шӹнзеш. 32 Тӹдӹн анзылны цилӓ халыквлӓ погынат, дӓ кыце кесӹвлӓ гӹц шарыквлӓм кӹтӧзӹ айыра, Тӹдӓт тенгеок эдемвлӓм иктӹ-весӹ гӹц айыра. 33 Шарыквлӓм Ӹшкежӹ гӹц вургымла монгырыш шагалта, а кесӹвлӓм – шалахай монгырыш.


  34 Вара Кугижӓ Ӹшкежӹ гӹц вургымлашты шалгышывлӓлӓн келесӓ: ”Ӓтямӹн благословайымывлӓ, толда. Сӓндӓлӹкӹм ӹштӹмӹ годымок тӓлӓндӓ йӓмдӹлӹмӹ Кугижӓншӹм тӓ кӹзӹт соэшок нӓлӹдӓ. 35 Вет Мӹнь шужышы ылынам, тӓ Мӹлӓм качкышым пуэндӓ; йӱмем шон, тӓ Мӹньӹм йӱктендӓ; ӧрдӹж эдем ылынам, тӓ Мӹньӹм токыда пыртендӓ. 36 Цӓрӓ ылынам, тӓ Мӹньӹм чиктендӓ, церлӹ ылынам, тӓ Мӹнь докем каштында; кызаматышты ылынам, тӓ Мӹнь докем толында”. 37 Тӹнӓм тӧр ӹштӹшӹвлӓ Тӹдӹлӓн келесӓт: ”Господь, кынам мӓ Тӹньӹм шужышым ужынна дӓ пукшеннӓ? Ӓли кынам мӓ йӱмет шомым ужынна дӓ йӱктеннӓ? 38 Кынам ӧрдӹж эдем ылметӹм ужынна дӓ токына пыртеннӓ? Кынам Тӹньӹм цӓрӓм ужынна дӓ чиктеннӓ? 39 Кынам мӓ Тӹньӹм церлӹм ӓли кызаматышты ужынна дӓ Тӹнь докет толынна?” 40 А Кугижӓ нӹнӹлӓн келесӓ: ”Тӓлӓндӓ лачок попем: мам тӓ ти изирӓк шӱмбелемвлӓ логӹц иктӹлӓн ӹштендӓ, цилӓжӹмӓт Мӹлӓм ӹштендӓ”.


  41 Вара шалахай велнӹшӹвлӓлӓн келесӓ: ”Проклятайымывлӓ, Мӹнь дорцем карангда, диавол дон тӹдӹн ангелвлӓжӹлӓн йӓмдӹлӹмӹ курымашлык тылыш кедӓ. 42 Вет Мӹнь шужышы ылынам, тӓ Мӹлӓм качкаш пуделда; йӱмем шон, тӓ Мӹньӹм йӱктӹделда; 43 ӧрдӹж эдем ылынам, Мӹньӹм пыртыделда, цӓрӓ ылынам, Мӹньӹм чиктӹделда, церлӓт ылынам, кызаматыштат ылынам, а тӓ Мӹнь докем каштделда”. 44 Тӹнӓм нӹнӓт Тӹдӹлӓн вӓшештӓт: ”Господь! Кынам мӓ Тӹньӹм шужышым ӓли йӱмӹ шошым, ӓли ӧрдӹж ылшым, ӓли цӓрӓм, ӓли церлӹм, ӓли кызаматышты ужынна дӓ Тӹлӓт палшыделна?” 45 Тӹдӹ нӹнӹлӓн келесӓ: ”Тӓлӓндӓ лачок попем: мам тӓ ти изирӓквлӓ логӹц иктӹлӓн ӹштӹделда, Мӹлӓнем ӹштӹделда”. 46 Нинӹжӹ курымаш орлыкышкы кеӓт, а тӧр ӹштӹшӹвлӓ – курымаш ӹлӹмӓшкӹ.»

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  26 Глава


  

  1 Иисус ваштареш йӹвӹрт попен келшӹмӓш. 6 Иисусым миро доно шӹрӹмӓш. 14 Иисусым выжалаш Иуда йӧнӹм кӹчӓлеш. 17 Когечӹ вады качкыш. 26 Святой вады качкыш. 31 Петрӹн карангмыжы гишӓн Иисус анзыцок попа. 36 Иисус Гефсимаништӹ. 47 Иисусым кычен нӓнгемӓш. 57 Синедрион анзылны. 69 Петрӹн карангмыжы.


  1 Цилӓ тидӹм попен пӹтӓрӹмӹкӹ, Иисус тыменьшӹвлӓжӹлӓн келесен: 2 «Тӓ пӓледӓ: кок кечӹштӹ Когечӹ лиэш, дӓ Эдем Эргӹ пыдален сӓкӓш пуалтеш».


  3 Тӹнӓм Каиафа лӹмӓн архиерейӹн кудывичӹштӹжӹ архиерейвлӓ, закон тымдышывлӓ, халыкын когоракшывлӓ погыненӹт 4 дӓ Иисусым алтален кычаш дӓ пушташ иквӓреш шанен пиштенӹт. 5 Но попенӹт: «Халык лошты пыдыранымаш ӹнжӹ ли манын, тидӹм празнык годым ӹштӓш ак кел».


  6 Иисусын Вифаништӹ проказа церӓн манмы Симонын пӧртӹштӹжӹ ылмыжы годым 7 Тӹдӹн докы ик ӹдӹрӓмӓш лишемӹн, алебастр*а ӓтеш шергӓкӓн миром стӧл тӹрӹштӹшӹ Иисус докы канден дӓ Тӹдӹн вуйышкыжы опталын. 8 Тидӹм ужын, тыменьшӹвлӓжӹ шӹдешкен колтенӹт дӓ попенӹт: «Малын тенге такеш кычылт пӹтӓрӹмӓш? 9 Ти миром шергеш выжалаш дӓ оксажым незервлӓлӓн пуаш лиэш ыльы». 10 Но Иисус, тидӹм пӓлӹмӹкӹжӹ, нӹнӹлӓн келесен: «Малын ӹдӹрӓмӓшӹм тыргыжландаредӓ? Тӹдӹ Мӹлӓм пуры пӓшӓм ӹштен. 11 Незервлӓ сагада соок лит, а Мӹнь тӓ сагада со ам ли. 12 Ти миром вӹкем опталмыжы доно тӹдӹ Мӹньӹм таяш йӓмдӹлен. 13 Тӓлӓндӓ лачок попем: улы сӓндӓлӹк мычкы, кышты Пуры Уверӹм шӓрӓш тӹнгӓлӹт, тенгеок ти ӹдӹрӓмӓшӹн мам ӹштӹмӹжӹ гишӓн попаш дӓ ӹшкӹмжӹм ӓшӹндӓрӓш тӹнгӓлӹт».


  14 Тӹнӓм луаткокты гӹц иктӹжӹ, Искариот Иуда лӹмӓнжӹ, архиерейвлӓ докы кеен 15 дӓ келесен: «Мӹнь Тӹдӹм тӓлӓндӓ выжалем гӹнь, мӹлӓнем мам пуэдӓ?» Нӹнӹ тӹдӹлӓн кымлы ши оксам сӧренӹт. 16 Тилец вара Иисусым выжалаш Иуда йӧнӓн жепӹм кӹчӓлӓш тӹнгӓлӹн.


  17 Шергиндӹ празныкын пӹтӓриш кечӹнжок тыменьшӹвлӓжӹ Иисус докы миэнӹт дӓ келесенӹт: «Когечӹ качкышым Тӹлӓнет кышак йӓмдӹлӓш шӱдет?» 18 Тӹдӹ попен: «Халашкы ик эдем докы кедӓ дӓ тӹдӹлӓн келесӹдӓ: ”Тымдышына попа: Мӹньӹн жепем лишнок, тыменьшӹвлӓэм доно иквӓреш тӹнь донет когечӹ качкышым эртӓрӹнем”». 19 Иисус кыце шӱден, тыменьшӹвлӓжӹ тенгеок ӹштенӹт дӓ когечӹ качкышым йӓмдӹленӹт.


  20 Вады шомыкы, Иисус луаткок тыменьшӹжӹ доно иквӓреш вӓрлӓнен 21 дӓ качмышты годым келесен: «Тӓлӓндӓ лачок попем: тӓ логӹцдӓ иктӹжӹ Мӹньӹм выжала». 22 Нӹнӹ пиш сылык линӹт, цилӓнок Тӹдӹ гӹц ядышташ тӹнгӓлӹнӹт: «Господь, мӹньок агыл?» 23 Иисус келесен: «Мӹнь донем иквӓреш кидӹм ӓтӹш виктӓлтӹшӹ Мӹньӹм выжала. 24 Лачок, Эдем Эргӹ гишӓн кыце сирӹмӹ, ӹлӹмӓш гӹц Тӹдӹ тенге кеӓ, но Эдем Эргӹм выжалышылан ойхы лиэш: шачде ылгецӹ, тӹ эдемлӓн яжорак лиэш ыльы».


  25 Тӹнӓм Тӹдӹм выжалышы Иуда келесен: «Равви,*б тидӹ мӹньок агыл?» Иисус тӹдӹлӓн келесен: «Ӹшке тидӹм келесӹшӹц».


  26 Качмышты годым Иисус киндӹм нӓлӹн, благословаен, тодылын, тыменьшӹвлӓжӹлӓн пуэн дӓ келесен: «Нӓлдӓ, качда: тидӹ Мӹньӹн Кӓпем». 27 Вара цӓшкӓм нӓлӹн, таум ӹштен, нӹнӹлӓн пуэн дӓ келесен: «Тишецӹн цилӓнӓт йӱдӓ. 28 Тидӹ – сулыкыштым простяш манын, шукы эдем верц йоктарымы Мӹньӹн у согонь Вӹрем. 29 А тӓлӓндӓ келесем: Ӓтямӹн Кугижӓншӹштӹжӹ тӓ донда иквӓреш у якшар ӓрӓкӓм йӱмӹ кечӹ шомешкӹ, Мӹнь виноград кӹцкӹ гӹц ӹштӹмӹм ӹнде ам йӱ». 30 Нӹнӹ варажы псаломым мыренӹтӓт, Елеон кырыкыш кенӹт.


  31 Тӹнӓм Иисус нӹнӹлӓн попен: «Ти йыдым тӓ цилӓн Мӹнь гӹцем карангыда, вет сирӹмӹ: ”Кӹтӧзӹжӹм лыпшал шуэм, дӓ шарык кӹтӧ шӓлӓнӓ”.*в 32 Но Мӹнь, ӹлӹж кӹньӹлмӹкем, тӓмдӓм Галилейӹштӹ вӓшлиӓм». 33 Петр Тӹдӹлӓн келесен: «Тӹнь гӹцет цилӓн карангыт гӹнят, мӹнь нигынамат ам каранг!» 34 Иисус келесен: «Тӹлӓт лачок попем: ти йыдымок, ӓптӓн мыралтымешкӹ, тӹнь кым гӓнӓ Мӹнь гӹцем карангат». 35 Петр попен: «Мӹлӓнем Тӹнь донет иквӓреш колаш вӓрештеш гӹнят, Тӹнь гӹцет ам каранг!» Мол тыменьшӹвлӓжӓт тенгеок попенӹт.


  36 Вара Иисус тыменьшӹвлӓжӹ доно иквӓреш Гефсимани манмы вӓрӹш толын дӓ нӹнӹлӓн келесен: «Мӹнь тӹшкӹ йымыдылаш кеем, толмешкем, тиштӹ шӹнзӹдӓ». 37 Сагажы Петрӹм дӓ Зеведейӹн кок эргӹжӹм нӓлӹн. Иисус ойхыраш дӓ ясыланаш тӹнгӓлӹн. 38 Тӹнӓм Иисус нӹнӹлӓн попен: «Мӹньӹн йӓнгем колышашла ойхыра, тиштӹ лидӓ дӓ Мӹнь семӹнемок тӓӓт идӓ амалы». 39 Изиш ӧрдӹшкӹрӓк карангмыкы, кымык вазын сарвален попен: «Ӓти! Лиэш гӹнь, ти цӓшкӓ Мӹньӹм эртен кежӹ ыльы, тенге гӹнят Мӹньӹн шанымы семӹнь агыл, а Тӹньӹн шанымет семӹнь лижӹ». 40 Иисус тыменьшӹвлӓ докы толын, нӹнӹм амалышывлӓм ужын дӓ Петрлӓн попен: «Мӹнь донем иквӓреш ик цӓшӹмӓт амалыде тырхен кердделда ма? 41 Аздаралташ ӹнжӹ ли манын, амалыде пыт шалгыда дӓ ыдылда. Шӱлӹш кымылан, а кӓп силадымы».


  42 Кокшы гӓнӓ Иисус эчеӓт карангын дӓ сарвален ыдылын: «Ӓти! Мӹньӹн йӱде, ти цӓшкӓ эртен ак керд гӹнь, Тӹньӹн шанымет семӹнь лижӹ». 43 Пӧртӹлмӹкӹжӹ, тыменьшӹвлӓжӹм эчеӓт амалышывлӓм ужын, вет нӹнӹн сӹнзӓштӹм ом темден. 44 Нӹнӹм коден, Иисус эчеӓт карангын дӓ, тӹ шамакымок попен, кымшы гӓнӓ ыдылын. 45 Вара тыменьшӹвлӓжӹ докы толын дӓ нӹнӹлӓн келесен: «Тӓ эчеӓт амаледӓ дӓ кӓнедӓ? Теве жеп толын шон, Эдем Эргӹ сулыканвлӓн кидӹшкӹ пуалтеш. 46 Кӹньӹлдӓ, кенӓ: теве Мӹньӹм выжалышы лишемеш».


  47 Иисусын попымыжы годымок луаткок тыменьшӹжӹ гӹц иктӹжӹ, Иуда, теве толын. Тӹдӹн доно иквӓреш архиерей дон халыкын когоракшывлӓн колтымы шукы эдем ылын. Нӹнӹ мечӓн, шывынян ылыныт. 48 Выжалышы нӹнӹлӓн Иисусым тенге пӓлдӓрӓш сӧрен ылын: «Кӱм мӹнь шыпшалам, Иисус ылеш. Тӹдӹм кычыда». 49 Иуда тӹнӓмок Иисус докы толын дӓ попен: «Равви, сусу ли!»*г Вара Тӹдӹм шыпшалын. 50 Иисус тӹдӹлӓн келесен: «Тӓнгем, тӹнь тидӹлӓн толынат ма?» Тӹнӓм толшывлӓ лишкӹжӹ миэнӹт, Иисус вӹкӹ кидӹштӹм лӱктӓлӹнӹт дӓ Тӹдӹм роалтен кыченӹт.


  51 Иисус доно иквӓреш ылшы логӹц иктӹ мечшӹм шыпшын лыктын, архиерейӹн цоражым роалын, тӹдӹн пӹлӹшӹжӹм пӹчкӹн шуэн. 52 Иисус тӹдӹлӓн попен: «Мечетӹм вӓрӹшкӹжӹ пиштӹ, вет мечӹм нӓлшӹвлӓ меч гӹцок колат. 53 Ӓли Мӹнь Ӓтям гӹц кӹзӹток палшыкым ядын ам керд шанет? Тӹдӹ Мӹлӓнем луаткок легион гӹцӓт шукы Ангелвлӓжӹм колта ыльы. 54 Но ма лишӓшлык, тидӹжӹ кыце вара Писаништӹ келесӹмӹ семӹнь шокталт кердеш?»


  55 Тӹ цӓшӹнок Иисус халыклан келесен: «Разбойник вӹкӹ лӓкмӹлӓ, мечӹм, шывыньым нӓлӹн, тӓ Мӹньӹм кычаш толында. Кечӹнь тӓ анзылныда Йымын пӧртӹштӹ тымден шӹнзенӓм, а тӓ Мӹньӹм кычыделда. 56 Пророквлӓн сирӹмӹштӹ семӹньок шокталтшы манын, цилӓ тидӹ лин». Тӹнӓм цилӓ тыменьшӹвлӓжӹ Иисусым коден кыргыжыныт.


  57 Иисусым кычышывлӓ Тӹдӹм Каиафа архиерей докы канденӹт, тӹшкӹжӹ закон тымдышывлӓ дӓ халыкын когоракшывлӓ погыненӹт. 58 А Петр ӧрдӹж гӹц Иисус паштек архиерейӹн кудывичӹжӹ якте кен. Тӹшкӹ пырымыкы, пакылажы ма лимӹм ужаш манын, тӓрзӹвлӓ сага шӹнзӹн.


  59 Архиерейвлӓ, халыкын когоракшывлӓ дӓ улы Синедрион, Иисусым пушташ манын, Тӹдӹн ваштареш алтален йӓтлӹмӓшвлӓм кӹчӓлӹнӹт, 60 но шукын алтален попенӹт гӹнят, моделыт. Остаткаэш алтален попышы кок эдем толыныт 61 дӓ келесенӹт: «Тӹдӹ попен: ”Мӹнь Йымын пӧртшӹм шӓлӓтен дӓ кым кечӹштӹ угӹц ӹштен кердӓм”». 62 Архиерей кӹньӹл шагалын дӓ Иисуслан келесен: «Ма нимат ат келесӹ? Ваштарешет йӓтлен попымылан мам вӓшештет?» 63 Иисус юкымат лыкде. Архиерей Тӹдӹлӓн попен: «Ӹлӹшӹ Йымы анзылны сарвалем, мӓлӓннӓ келесӹ: Тӹнь Христос, Йымын Эргӹ ылат ма?» 64 Иисус тӹдӹлӓн манын: «Ӹшке тидӹм келесӹшӹц. Эчежӹ тӓлӓндӓ попем: тилец вара тӓ Эдем Эргӹн Силан Йымын вургымла монгырышты шӹнзӹмӹжӹм дӓ пӹлгомыштышы пӹл вӹлӓн толмыжым ужыда».*д


  65 Тӹнӓм архиерей ӹшке выргемжӹм кышкедӹн дӓ келесен: «Тӹдӹ Йымым мыскыла! Эче махань свидетельвлӓ мӓлӓннӓ келӹт! Теве ӹнде тӓ Йымым мыскылымыжым колда! 66 Тӓ кыце шанедӓ?» Нӹнӹжӹ келесенӹт: «Вуйнаматан, колышашлык!» 67 Тӹнӓм иктӹвлӓжӹ Иисусын шӹргӹшкӹжӹ шӹвенӹт, Тӹдӹм шинӹт, весӹвлӓжӹ шӹргӹжӹ гӹц савенӹт 68 дӓ попенӹт: «Эй, Христос, пророк ылат гӹнь, кӱ Тӹньӹм савен – келесӹ!»


  69 Петр тӱнӹ, кудывичӹштӹ, шӹнзен. Тӹдӹн докы ик тӓрзӹ ӹдӹр толын дӓ келесен: «Тӹнят Галилей гӹц ылшы Иисус доно иквӓреш ылынат». 70 «Мам тӹнь попет, ам пӓлӹ», – цилӓн анзылны Петр тореш келесен. 71 Капка гӹц лӓкмӹжӹ годым тӹдӹм весӹ ужын дӓ тӹштӹ ылшывлӓлӓн келесен: «Тидӓт Назорей Иисус доно иквӓреш ылын». 72 Петр «Ти Эдемӹм ам пӓлӹ» манын, эчеӓт цуратлен келесен. 73 Изиш лимӹкӹ, тӹштӹ шалгышывлӓ Петр докы толыныт дӓ попенӹт: «Лачокат, тӹнят нӹнӹ логӹц ылат, тӹньӹм попымашетӓт пӓлдӹртӓ». 74 Тӹнӓм Петр ”Ти Эдемӹм ам пӓлӹ” манын, Йымы анзылны цуратлен попаш тӹнгӓлӹн. Тӹнӓмок ӓптӓн мыралтен колтен. 75 Петр Иисусын попымы шамакшым ӓшӹндӓрен: «Ӓптӓн мыралтымешкӹ, кым гӓнӓ Мӹнь гӹцем карангат». Вара тӹшецӹн лӓктӹнӓт, шӱм ясы доно мӓгӹрен.

  


  *а26:7 Алебастр тиштӹ гипсӹм агыл, а шергӓкӓн кӱм анжыкта.


  *б26:25 Равви – тымдышым шотеш пиштен попымаш.


  *в26:31 Зах 13:7.


  *г26:49 «Сусу ли» – грек йӹлмӹштӹ тидӹжӹ шӱдӹмӓш агыл, а здоровайымы шамак.


  *д26:64 Пс 109:1, Дан 7:13.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  27 Глава


  

  1 Иисусым Понтий Пилатын кидӹшкӹ пуат. 3 Иудан колымыжы. 11 Пилатын ядыштмыжы. 15 Пушташ решӹмӓш. 27 Салтаквлӓн мыскылымышты. 32 Иисусым пыдален сӓкӹмӓш. 45 Иисусын колымыжы. 57 Иисусым тайымаш. 62 Шӹгерӹм оролымаш.


  1 Ирок ирӹ архиерейвлӓ дон халыкын когоракшывлӓ, цилӓн погынен, Иисусым пушташ пумы гишӓн кӓнгӓшенӹт. 2 Вара Тӹдӹм пидӹн нӓнгенӹт дӓ Понтий Пилатлан, вуйлатышылан, пуэнӹт.


  3 Иисусым пушташ суйымым пӓлен нӓлмӹкӹ, Тӹдӹм выжалышы Иуда ӹшке самыньжым ынгылен дӓ архиерейвлӓ дон халыкын когоракшывлӓн пумы кымлы ши оксаштым мӹнгеш пуэн. 4 «Вуйнаматдымы вӹрӹм выжален, мӹнь сулыкым ӹштенӓм», – манын. Нӹнӹжӹ тӹдӹлӓн келесенӹт: «Мӓлӓннӓжӹ ма? Ӹшке анжы». 5 Йымын пӧртеш оксажым шуэн колтенӓт, Иуда лӓктӹн кен дӓ кечӓлтӹн.


  6 Архиерейвлӓ оксам нӓлӹнӹт дӓ келесенӹт: «Тидӹм Йымын пӧртӹн казнаш пиштӓш ак яры. Тидӹ – вӹрӹн ӓкшӹ». 7 Попен ярыктымыкы, ти окса доно коршок ӹштӹшӹн ныржым вес мӱлӓндӹ гӹц толшывлӓм таяш манын нӓлӹнӹт. 8 Седӹндон ти нырым тагачы яктеӓт «Вӹр ныр» маныт. 9 Тенге Иеремий пророк гач келесӹмӹ шамак шокталтын, тӹдӹжӹ попен: «Нӹнӹ кымлы ши оксам, Израиль эргӹвлӓн ти Эдемлӓн пумы ӓкӹм, нӓлӹнӹт 10 дӓ, Господь мӹлӓм шӱдӹмӹлӓок, коршок ӹштӹшӹн ныржым ти окса доно нӓлӹнӹт». *а


  11 А Иисус вуйлатышы анзыкы шагалын. Вуйлатышы Тӹдӹ гӹц ядын: «Тӹнь иудейвлӓн Кугижӓштӹ ылат?» Иисус тӹдӹлӓн келесен: «Ӹшке тидӹм келесӹшӹц». 12 А кынам Иисусым архиерейвлӓ дон халыкын когоракшывлӓ вуйнаматеш лыктыныт, Тӹдӹ нимат попыде. 13 Тӹнӓм Пилат Тӹдӹлӓн келесен: «Тӹнь ваштарешет кынарын йӓтлен попат, ат кол ма?» 14 Но Иисус тӹдӹлӓн ик шамакешӹжӓт вӓшештӹде, седӹндон вуйлатышы когон ӧрӹн.


  15 Питӹрен шӹндӹмӹвлӓ логӹц халыкын айырен нӓлмӹ ик эдемӹм Когечӹ празныкеш ирӹкӹш лыкташ вуйлатышын овуцажы ылын. 16 Тӹнӓм питӹрӹмӓштӹ цилӓлӓн пӓлӹмӹ Варавва лӹмӓн эдем шӹнзен. 17 Тенге, халык погынымыкы, Пилат нӹнӹ гӹц ядын: «Тӓлӓндӓ мӹнь Вараввам ӓли Христос манын лӹмдӹмӹ Иисусым лыктам? Кыдыжым лыктыктынедӓ?» 18 Пилат вет пӓлен: йӓнгӹштӹ йылымы гишӓн Тӹдӹм кычен пуэнӹт.


  19 Тӹнӓм, суйымы вӓрӹштӹ шӹнзӹмӹжӹ годым, тӹдӹлӓн вӓтӹжӹ келесӓш колтен: «Ти тӧр ӹштӹшӹ эдемлӓн нимат ит ӹштӹ, мӹнь тагачы Тӹдӹ гишӓн омынышты когон ясыланенӓм». 20 Но архиерейвлӓ дон халыкын когораквлӓжӹ Вараввам ирӹкӹш лыкташ ядаш дӓ Иисусым пуштыкташ халыкым тӓрвӓтенӹт. 21 Вуйлатышы халык гӹц эче ядын: «Ти коктыт гӹц кыдыжым колтыктынедӓ?» Нӹнӹ келесенӹт: «Вараввам». 22 Пилат нӹнӹлӓн попен: «Мам вара мӹнь Христос манмы Иисус доно ӹштем?» Тӹдӹлӓн цилӓн попенӹт: «Пыдален сӓкӹмӹ лижӹ!» 23 Вуйлатышы келесен: «Махань вара худам Тӹдӹ ӹштен?» Но нӹнӹ эче когоракын сасленӹт: «Пыдален сӓкӹмӹ лижӹ!»


  24 Пилат ужын: нимат ак палшы, а пыдыранымаш когоэмеш веле, седӹндон, вӹдӹм нӓлӹн, халык анзылны кидшӹм мышкын дӓ келесен: «Ти тӧр ӹштӹшӹ Эдемӹн вӹржӹ гишӓн мӹнь вуйнаматан ам ыл, ӹшке анжыда». 25 Улы халык келесен: «Тӹдӹн вӹржӹ мӓ вӹлнӹнӓ дӓ тетявлӓнӓ вӹлнӹ лижӹ!» 26 Тӹнӓм Пилат нӹнӹлӓн Вараввам колтен, а Иисусым лыпш доно лыпшыктен, пыдален сӓкӓш пуэн.


  27 Вара вуйлатышын салтаквлӓ Иисусым преториш*б канденӹт, Тӹдӹн йӹржӹ улы полкым погенӹт. 28 Иисусын выргемжӹм кыдашыныт дӓ якшар выргемӹм чиктенӹт. 29 А вара, имӓн укшвлӓ доно вуйгӹшӹлӹм*в пидӹн, Тӹдӹн вуйышкыжы пиштенӹт дӓ вургымла кидӹшкӹжӹ пандым кычыктенӹт. Анзыланжы сукалтен шӹнзӹн, мыскылен попенӹт: «Сусу ли, иудейвлӓн Кугижӓштӹ!» 30 Вӹкӹжӹ шӹвенӹт, пандыжым нӓлӹн, Тӹдӹм вуйжы гӹц шинӹт. 31 Тӹдӹм мыскылен ситӓрӹмӹкӹштӹ, вӹлецӹнжӹ якшар выргемӹм кыдашыныт, ӹшке выргемжӹм чиктенӹт дӓ пыдален сӓкӓш нӓнгенӹт.


  32 Лӓкмӹштӹ годым нӹнӹ Кириней гӹц ылшы Симон лӹмӓн эдемӹм вӓшлинӹт, тӹдӹлӓн Иисусын крестӹжӹм намал нӓнгектенӹт. 33 Нӹнӹ Голгофа манмы вӓрӹш толыныт, ти лӹмжӹ «лепкӓ вӓр»*г манмым анжыкта. 34 Тӹштӹ Иисуслан шӓкшӹм ярымы шапышы ӓрӓкӓм йӱӓш пуэнӹт. Иисус тотештӹнӓт, ӹнежӹ йӱ ылын.


  35 Иисусым пыдален сӓкӹмӹкӹ, шӹвӓм*д ӹштен, выргемжӹм пайыленӹт 36 дӓ Тӹдӹм оролен шӹнзенӹт. 37 Иисусын вуй вӹлӓнжӹ Тӹдӹн вуйнаматшым анжыктен сирӹмӹм сӓкенӹт: «Тидӹ Иисус, иудейвлӓн Кугижӓштӹ». 38 Тӹдӹн доно иквӓреш кок разбойникӹм пыдален сӓкенӹт: иктӹжӹм вургымла монгыреш, весӹжӹм шалахай монгыреш.


  39 Эртен кешӹвлӓ, вуйыштым ӹрзен, Тӹдӹм мыскылен 40 попенӹт: «Тӹнь, Йымын пӧртӹм шӓлӓтен дӓ кым кечӹштӹ угӹц ӹштен кердшӹ, ӹнде Ӹшкӹметӹм Ӹшке ытары! Тӹнь Йымын Эргӹ ылат гӹнь, крестӹ гӹц валы». 41 Тенгеок архиерейвлӓӓт закон тымдышывлӓ, халыкын когораквлӓжӹ дӓ фарисейвлӓ доно иквӓреш мыскылен попенӹт: 42 «Йӓлӹм ытарен, а Ӹшкӹмжӹм ытарен ак керд. Тӹдӹ Израильӹн Кугижӓжӹ гӹнь, ӹнде крестӹ гӹц валыжы, тӹнӓм Тӹдӹлӓн ӹняненӓ. 43 Тӹдӹ Йымылан ӹнянен. Йымы Тӹдӹм ытарынежӹ гӹнь, кӹзӹток ытарыжы, вет Тӹдӹжӹ Ӹшкӹмжӹм Йымын Эргӹ ылам манын». 44 Иисус доно иквӓреш пыдален сӓкӹмӹ разбойниквлӓӓт Тӹдӹм тенгеок вырсенӹт.


  45 Куд цӓшӹш кемӹ*е гӹц ӹндекшӹшкӹ кемӹ якте улы мӱлӓндӹ вӹлнӹ пӹцкемӹш лин. 46 Ӹндекш цӓш кытлашты Иисус кого юк доно сӹгӹрӓл колтен: «Или, Или! Лама савахфани?» Тӹдӹжӹ «Йымем, Йымем! Малын Мӹньӹм коденӓт?» манмы лиэш.*ж 47 Сагажы шалгышывлӓ логӹц южышты тидӹм колын попенӹт: «Тӹдӹ Илиям ӱжеш». 48 Нӹнӹ логӹц иктӹжӹ тӹнӓмок кыргыж толын, губкым нӓлӹн, шапышы ӓрӓкӓэш нӧртен, панды вуеш керӹлӹн дӓ Иисуслан йуӓш пуэн. 49 А молывлӓжӹ попенӹт: «Вычал, анжалына, Илия Тӹдӹм ытараш толеш ма?» 50 Но Иисус эчеӓт когон сӹгӹрӓл колтен, дӓ йӓнгжӹ лӓктӹн. 51 Тӹнӓм Йымын пӧртӹштӹ кечӹшӹ кого савыц кӱшӹцӹн ӱлӹкӹ коктеш кышкедӓлтӹн, мӱлӓндӹ цӹтӹрнӓлтӹн, кого кӱвлӓ шелӹнӹт, 52 шӹгер ыражвлӓ пачылтыныт. Колышы шукы святойын кӓпшӹ ӹлӹжӹн, 53 Иисусын ӹлӹж кӹньӹлмӹкӹжӹ, нӹнӹ шӹгерлӓ гӹц лӓктӹнӹт, святой халашкы пыренӹт дӓ шукы эдемлӓн кайыныт. 54 Шӱдӹвуй дӓ тӹдӹн доно иквӓреш Иисусым оролышывлӓ, мӱлӓндӹ цӹтӹрнӹмӹм дӓ ма лимӹм ужмыкы, когон лӱдӹнӹт дӓ попенӹт: «Тӹдӹ лачокшымат Йымын Эргӹ ылын».


  55 Тӹштӹ тенгеок ӹдӹрӓмӓшвлӓ шукын ылыныт дӓ ӧрдӹж гӹц анжен шалгенӹт, нӹнӹ Иисус паштек Галилей гӹцок толыныт дӓ Тӹдӹлӓн служенӹт. 56 Нӹнӹ лошты Мария Магдалина, Иаков дон Иосийӹн Мария ӓвӓштӹ дӓ Зеведейӹн эргӹвлӓжӹн ӓвӓштӹ ылыныт.


  57 А вады лимӹкӹ, Аримафейӹштӹшӹ Иосиф лӹмӓн паян эдем толын. Тӹдӓт Иисусын тыменьшӹжӹ ылын. 58 Тӹдӹ, Пилат докы миэн, Иисусын кӓпшӹм ядын. Тӹнӓм Пилат кӓпӹм пуаш шӱден. 59 Иосиф, кӓпӹм нӓлӹн, тӹдӹм ире итӹн мӹнереш вӹдӹлӹн 60 дӓ ӹшкӹлӓнжӹ йӓмдӹлӹмӹ у шӹгерлӓ ыражышкы пиштен. Шӹгержӹм кырык нереш капайымы ылын. Иосиф шӹгер ӓнгжӹм кого кӱ доно питӹрен дӓ кен. 61 Тӹшток Мария Магдалина дон вес Мария ылыныт, нӹнӹ шӹгер ваштареш шӹнзенӹт.


  62 Вес кечӹн, когарня иргодеш, архиерейвлӓ дон фарисейвлӓ Пилат докы погыненӹт 63 дӓ попенӹт: «Хозана, мӓ ӓшӹндӓрӹшнӓ, тӹ алталышет ӹлӹмӹжӹ годым ”Кым кечӹ эртӹмӹкӹ, ӹлӹжӓм” манын келесен. 64 Седӹндон кымшы кечӹ якте шӹгержӹм оролаш шӱдӹ. Уке гӹнь тыменьшӹвлӓжӹ Тӹдӹн кӓпшӹм, йыдым толын, шолышт кердӹт дӓ халыклан ”Колымаш гӹц ӹлӹжӹн” манын попаш тӹнгӓлӹт. Тӹнӓм остатка алталымыжы пӹтӓришӹ гӹцӓт хударак лиэш». 65 Пилат нӹнӹлӓн келесен: «Оролвлӓдӓ ылыт, кедӓ, мыштымыда семӹнь оролыда». 66 Нӹнӹ кенӹт дӓ шӹгерӹм оролаш шагалтенӹт, кӱэшӹжӹ пецӓтӹм шӹнденӹт.

  


  *а27:9-10 Иер 32:9, Зах 11:12-13.


  *б27:27 Претори – Вуйлатышын ӹлӹмӹ пӧртшӹ, тенгеок суйымы вӓр.


  *в27:29 Вуйгӹшӹл – венок.


  *г27:33 «Лепкӓ вӓр» – Греклӓ «Вуйгарка вӓр».


  *д27:35 Шӹвӓ – жребий.


  *е27:45 Куд цӓш – мӓмнӓн жеп доно тура кечӹвӓл.


  *ж27:46 Пс 21:2.

  

  
  

  МАТФЕЙӸН СИРӸМӸ СВЯТОЙ ЕВАНГЕЛИ


  28 Глава


  

  1 Ӹлӹж кӹньӹлмӓш. 11 Салтаквлӓн попымышты. 16 Тыменьшӹвлӓжӹлӓн Иисусын шӱдӹмӹжӹ.


  1 Кукшыгечӹ эртӹмӹкӹ, ӓрнян пӹтӓриш кечӹ валгалташ тӹнгӓлмӹ годым, Мария Магдалина дон вес Мария шӹгерӹм анжалаш толыныт. 2 Теве мӱлӓндӹ когон цӹтӹрнӓлтӹн: Господьын Ангелжӹ пӹлгом гӹц вален, шӹгер докы миэн дӓ ӓнгӹштӹшӹ кӱм карангден, вӹкӹжӹ шӹнзӹн. 3 Вӹлецӹн анжаш Ангел валгынзыш гань ылын, выргемжӹ лым гань ошы. 4 Тӹдӹ гӹц лӱдӹн, оролвлӓ цӹтӹрӓш тӹнгӓлӹнӹт дӓ колышы гань линӹт.


  5 А Ангел ӹдӹрӓмӓшвлӓлӓн попен: «Тӓ идӓ лӱд. Пӓлем, тӓ пыдален сӓкӹмӹ Иисусым кӹчӓлӹдӓ. 6 Тӹдӹ тиштӹ уке, попымыжы семӹньок Тӹдӹ ӹлӹжӹн, лишкӹрӓк толда дӓ Господьын кимӹ вӓржӹм анжалда. 7 Вара пӹсӹн кедӓ дӓ Тӹдӹн тыменьшӹвлӓжӹлӓн келесӹдӓ: Тӹдӹ колымаш гӹц ӹлӹжӹн дӓ тӓмдӓм Галилейӹштӹ вӓшлиэш. Тӹштӹ Тӹдӹм ужыда. Теве мӹнь тӓлӓндӓ попышашлыкем келесӹшӹм».


  8 Ӹдӹрӓмӓшвлӓ шӹгер гӹц пӹсӹн карангыныт, лӱдӹн дӓ когон сусу лин, Иисусын тыменьшӹвлӓжӹлӓн увертӓрӓш кыргыжыныт. 9 Теве тыменьшӹвлӓжӹлӓн увертӓрӓш кемӹштӹ годым Иисус нӹнӹм вӓшлин дӓ келесен: «Сусу лидӓ!» Нӹнӹ лишемӹнӹт, анзыланжы кымалын, ялжым элтӓленӹт. 10 Иисус попен: «Идӓ лӱд, кедӓ дӓ шӱмбелемвлӓлӓн*а Галилейӹш кеӓш келесӹдӓ. Нӹнӹ Мӹньӹм тӹштӹ ужыт».


  11 Ӹдӹрӓмӓшвлӓ кемӹкӹ, оролвлӓ логӹц южышты халашкы пыренӹт, архиерейвлӓлӓн ма лимӹм цилӓ увертӓренӹт. 12 А нӹнӹжӹ, халыкын когоракшывлӓ доно погынен кӓнгӓшен нӓлмӹкӹ, оролвлӓлӓн шукы оксам пуэнӹт 13 дӓ попенӹт: «Тӹдӹн тыменьшӹвлӓжӹ йыдым толыныт дӓ амалымына годым кӓпшӹм шолышт кенӹт манын келесӹдӓ. 14 Вуйлатышы докы тидӹ гишӓн увер миэн шоэш гӹнь, мӓ тӹдӹм ӹняндӓренӓ, дӓ тӓлӓндӓ нима гишӓнӓт шытырланаш ак кел». 15 Оролвлӓ, оксам нӓлӹн, келесӹмӹ семӹньок ӹштенӹт. Нӹнӹн попымыштым иудейвлӓ лошты тагачшы кечӹ яктеӓт шӓркӓлӓт.


  16 А луатик тыменьшӹжӹ Галилейӹш Иисусын шӱдӹмӹ кырык вӹкӹ кенӹт. 17 Иисусым ужмыкы, анзыланжы кымал вазыныт, а южышты коктешлӓненӹт. 18 Иисус лишемӹн дӓ нӹнӹлӓн келесен: «Мӹлӓм пӹлгомышты дӓ мӱлӓндӹ вӹлнӹ цилӓ власть пуалтын. 19 Седӹндон кедӓ дӓ цилӓ халыквлӓм тымдыда. Ӓтя, Эргӹ дӓ Святой Шӱлӹш лӹмеш нӹнӹм крестӹдӓ, 20 тӓлӓндӓ цилӓ шӱдӹмем ӹштен шалгаш нӹнӹлӓн тымдыда. Сӓндӓлӹк пӹтӹмешкӹ, Мӹнь кечӹнь тӓ сагада лиӓм. Аминь».

  


  *а28:10 Тиштӹ пӹтӓриш гӓнӓ Иисусын тыменьшӹвлӓжӹм «шӱмбелвлӓ» маныт.

  

  

  

  МАРКЫН СИРӸМӸ СВЯТОЙ ЕВАНГЕЛИ


  1 Глава


  

  1 Крестӹшӹ Иоанн. 9 Иисусым крестӹмӓш дӓ тергӹмӓш. 14 Пӹтӓриш тыменьшӹвлӓжӹ. 21 Капернаумыштышы синагогышты. 29 Иисус шукы эдемӹм паремдӓ. 35 Иисус Галилейӹштӹ увертӓрен тымда. 40 Проказа церӓнӹм паремдӹмӓш.


  1 Йымын Эргӹ Иисус Христосын Евангелижӹн тӹнгӓлтӹшӹжӹ.


  2 Пророквлӓн книгӓвлӓштӹ тенге сирӹмӹ:

  «Теве Тӹнь гӹцет анзыц Мӹнь ӹшкӹмемӹн Ангелем колтем,

  тӹдӹ Тӹлӓт корным йӓмдӹлӓ.

  3 Пустыньышты саслышын юкшы шакта:

  ”Господьлан корным йӓмдӹлӹдӓ!

  Тӹдӹн ялгорныжым тӧрӹм ӹштӹдӓ!”»*а


  4 Иоанн толын. Тӹдӹ эдемвлӓм пустыньышты крестен дӓ, сулыкышты простялтышты манын, сулык гӹц карангаш крестӓлтӓш тымден. 5 Тӹдӹн докы улы Иудей мӱлӓндӹ дӓ Иерусалимӹштӹшӹ халык толыныт. Нӹнӹ ӹшке сулыкышты гишӓн йӓнгӹм пачын попенӹт. Иоанн цилӓштӹм Иордан рекӓэш крестен.


  6 Иоанн верблюд миж гӹц выргемӹм чиэн каштын. Кӹдӓлӹштӹжӹ шӹштӹ ӹштӹ ылын, тӹдӹ ныр цӹрцӹкӹм дӓ хир мӱкшӹн мӱжӹм качкын ӹлен. 7 Иоанн тенге увертӓрен: «Паштекем мӹнь гӹцем Силанрак толеш. Мӹнь, пӱгӹнен, Тӹдӹн ялеш чимӹ хӓдӹржӹн кӓндӹрӓжӹмӓт шӱтӓш ам яры. 8 Мӹнь тӓмдӓм вӹд доно крестем, а Тӹдӹ тӓмдӓм Святой Шӱлӹш доно крестӓш тӹнгӓлеш».


  9 Тӹ жепӹн Галилейӹштӹшӹ Назарет хала гӹц Иисус толын дӓ Иоаннлан Ӹшкӹмжӹм Иордан рекӓэш крестӹктен. 10 Вӹд гӹц лӓкмӹжӹ годым Иисус пачылтшы пӹлгомым дӓ вӹкӹжӹ кӓдӹ гань валышы Святой Шӱлӹшӹм ужын. 11 Пӹлгом гӹц юк шактен: «Тӹнь Мӹньӹн яратымы Эргем ылат, Тӹнь вӹлнет Мӹньӹн пуры кымылем!»


  12 Тидӹн паштек тӧрӧк Святой Шӱлӹш Иисусым пустыньыш колтен. 13 Тӹштӹ, пустыньышты, Тӹдӹ нӹллӹ кечӹ ылын, дӓ сатана Тӹдӹм терген. Иисус зверьвлӓ лошты ӹлен, Тӹдӹлӓн Ангелвлӓ служенӹт.


  14 Иоанным кычен питӹрӹмӹкӹ, Иисус Галилейӹш толын дӓ Йымын Кугижӓншӹн Пуры Увержӹм шӓрен. 15 Тӹдӹ попен: «Жеп шон, Йымын Кугижӓншӹ ӹнде лишемӹн. Сулык гӹц карангын, Йымы докы мелӹн сӓрнӓлдӓ дӓ Евангелилӓн ӹнянӹдӓ!»


  16 Галилей тангыж сир доно каштмыжы годым Иисус вӹдӹшкӹ вӓпшӹм кӹшкӹшӹ Симон дӓ тӹдӹн Андрей шоляжым ужын. Нӹнӹ коллоэц ылыныт. 17 Нӹнӹлӓн Иисус келесен: «Паштекем кедӓ, Мӹнь тӓмдӓм эдем лошым ӹштем!» 18 Нӹнӹ тӹнӓмок вӓпшвлӓштӹм коденӹт дӓ Тӹдӹн паштек кенӹт.


  19 Пакырак кемӹкӹ, Иисус Зеведейӹн Иаков дон Иоанн эргӹвлӓжӹм ужын. Нӹнӹ пышышты шӹнзенӹт дӓ вӓпшвлӓм тумыштенӹт. 20 Иисус нӹнӹмӓт тӧрӧк ӱжӹн. Нӹнӹ, тӓрлӹмӹ пӓшӓзӹвлӓ дон Зеведей ӓтяштӹм пышеш коден, Тӹдӹн паштек кенӹт.


  21 Иисус тыменьшӹвлӓжӹ доно Капернаумыш толын. Пӹтӓриш кукшыгечӹнок синагогыш толын дӓ тымден. 22 Тымдымыжылан цилӓн ӧрӹнӹт. Тӹдӹ нӹнӹм закон тымдышывлӓ семӹнь агыл, а властян ылшы семӹнь тымден.


  23 Тӹнӓмок тӹштӹшӹ синагогышты худа шӱлӹш доно мутьымы эдем ылын. Тӹдӹ сӹгӹрӓл колтен: 24 «Назарет гӹц Иисус, Тӹнь мам мӓ донна ӹштӹнет? Тӹнь мӓмнӓм пӹтӓрӓш толынат? Тӹнь кӱ ылметӹм мӹнь пӓлем, Тӹнь Йымын Святойжы ылат!» 25 Но Иисус худа шӱлӹшлӓн цӓрен келесен: «Шӹп ли! Тӹдӹн кӧргӹжӹ гӹц лӓк!» 26 Худа шӱлӹш тӹ эдемӹм цӹтӹрӹктен дӓ, когон сӹгӹрӓлӹн, тӹдӹн кӧргӹжӹ гӹц лӓктӹн. 27 Цилӓн когон лӱдӹнӹт дӓ иктӹ-весӹштӹ гӹц ядыштыныт: «Ма тидӹ? Тидӹ махань у тымдымаш? Ти Эдем худа шӱлӹшвлӓлӓнӓт власть доно шӱдӓ, а нӹнӹжӹ Тӹдӹм колыштыт». 28 Иисус гишӓн шамак цилӓ Галилей мычкы йӹле шӓрлен.


  29 Синагог гӹц лӓктӹн, тӹнӓмок нӹнӹ Иаков дӓ Иоанн доно иквӓреш Симон дон Андрейӹн пӧртӹшкӹ кенӹт. 30 Симонын кувыжы*б шокшымыж доно церлӹ киэн. Тӹдӹ гишӓн тӧрӧк Иисуслан келесенӹт. 31 Иисус тӹдӹн докы толын, кидшӹм кычен дӓ кӹньӹлӓш палшен. Шокшымыж тӹнӓмок пӹтен, дӓ кувы хынавлӓм анжаш тӹнгӓлӹн.


  32 Вадеш, кечӹ шӹцмӹ годым, Иисус докы церлӹвлӓм дӓ иӓ мутьымывлӓм цилӓштӹмӓт канденӹт. 33 Амаса анзылны цилӓ хала погынен. 34 Иисус сакой йиш цер доно ясыланышывлӓм шукым паремден. Тӹдӹ шукы иӓм поктен лыктын, но нӹнӹлӓн попаш шӱдӹде, вет Тӹдӹн Христос ылмыжым нӹнӹ пӓленӹт.


  35 Иисус ирок когон ирӹ кӹньӹлӹн, лӓктӹн, йӓрӓ вӓрӹш кен дӓ тӹштӹ ыдылын. 36 Симон дӓ тӹдӹн доно иквӓреш лишӹвлӓ Иисус паштек кӹчӓл кенӹт. 37 Тӹдӹм момыкы, келесенӹт: «Цилӓн Тӹньӹм кӹчӓлӹт». 38 Иисус нӹнӹлӓн келесен: «Ӓлдӓ вес лишӹл солавлӓшкӹ дӓ халавлӓшкӹ кенӓ. Мӹлӓнем тӹштӓт увертӓрен тымдаш келеш. Тидӹлӓнок Мӹнь толынам». 39 Тӹдӹ цилӓ Галилей мычкы каштын, синагогвлӓштӹ увертӓрен тымден, иӓвлӓм поктен лыктын.


  40 Иисус докы проказа церӓн эдем толын. Тӹдӹн анзылан сукалтен вазын дӓ сарвален ядын: «Паремдӹнет гӹнь, мӹньӹм ирӹктен кердӓт». 41 Иисус тӹдӹм ӹжӓлӓен. Кидшӹм виктӓлтен, тӹдӹм тӹкӓлӹн дӓ келесен: «Паремдӹнем, ирӹктӓлт!» 42 Иисус тенге келесӹмӹкӹ, тӹ эдемӹн проказа цержӹ тӹнӓмок пӹтен, тӹдӹ иреэмӹн. 43 Тӹ эдемӹм Иисус тӧрӧк поктен колтен, но тишец анзыц тӹдӹлӓн пингӹдӹн келесен: 44 «Анжы, тидӹ гишӓн иктӹлӓнӓт нимамат ит попы. Ке дӓ ӹшкӹметӹм священниклӓн анжыкты. Иреэммет лӹмеш Моисейӹн шӱдӹмӹ жертвӹм нӓнге. Тидӹн доно тӹнь паремметӹм анжыктет». 45 Но тӹдӹ кен дӓ ма лимӹ гишӓн цилӓлӓн шайышташ тӹнгӓлӹн. Седӹндон эдемвлӓ анзыкы Иисус халашкы пырен кердде. Тӹдӹ халавлӓ гӹц ӧрдӹжӹштӹ, йӓрӓ вӓрвлӓштӹ ылын. Иисус докы халык цилӓ вӓрвлӓ гӹц толын.

  


  *а1:2-3 Мал 3:1, Ис 40:3.


  *б1:30 Кувы – свекровь, тёща.

  

  
  

  МАРКЫН СИРӸМӸ СВЯТОЙ ЕВАНГЕЛИ


  2 Глава


  

  1 Иисус пларичӓн эдемӹм паремдӓ. 13 Иисус Левийӹм ӱжеш. 18 Постьымы гишӓн ядмаш. 23 Иисус дӓ кукшыгечӹ.


  1 Икманяр кечӹштӹ Иисус угӹц Капернаумыш толын, дӓ эдемвлӓ пӧртӹштӹ ылмыжы гишӓн колыныт. 2 Тӹнӓмок тӹнӓр халык погынен, амасадӹрешӓт вӓр кодде. Иисус нӹнӹлӓн Йымын шамакым попен. 3 Тӹдӹн докы нӹл пӱэргӹ пларичӓн эдемӹм намал канденӹт. 4 Халык шукы ылынат, Иисус докы лишем кердделыт дӓ, Тӹдӹн туре пӧрт левӓшӹм пачын, шӓрӹшӹштӹ кишӹ церлӹ эдемӹм ыраж гӹц валтенӹт. 5 Иисус нӹнӹн ӹнянӹмӹштӹм ужын дӓ пларичӓн эдемлӓн келесен: «Эргӹм, тӹньӹн сулыкет простялтеш!»


  6 Законым тымдышы икманяр эдем тӹштӹ шӹнзенӹт дӓ ӹшке йӓнгӹштӹштӹ шаналтенӹт: 7 «Кыце Тӹдӹ тенге Йымым мыскылен попа? Йымы гӹц пасна кӱ сулыкым простен кердеш?» 8 Нӹнӹн тенге шанымыштым Иисус ӹшке шӱлӹшӹжӹ доно тӹнӓмок шижӹн дӓ келесен: «Малын тӓ йӓнгӹштӹдӓ тенге шанедӓ? 9 Мажы куштылгырак? Пларичӓн эдемлӓн ”Тӹньӹн сулыкет простялтеш” ӓли ”Кӹньӹл, шӓрӹшетӹм погы дӓ ашкед” манмыжы? 10 Но тӓ пӓлен лидӓ: Эдем Эргӹн мӱлӓндӹ вӹлнӹ сулыкым простяш властьшы улы». Иисус пларичӓн эдемлӓн келесен: 11 «Мӹнь тӹлӓнет попем: кӹньӹл, шӓрӹшетӹм погы дӓ токет ке». 12 Цилӓн сӹнзӓ анзылны тӹдӹ тӹнӓмок кӹньӹлӹн, шӓрӹшӹжӹм погалтен дӓ лӓктӹн кен. Цилӓн когон ӧрӹнӹт, Йымым лӹмлештӓренӹт дӓ попенӹт: «Техеньӹм мӓ нигынамат ужделна!»


  13 Иисус угӹц тангыж тӹрӹш лӓктӹн. Улы халык Тӹдӹн докы толын, дӓ Иисус нӹнӹм тымден.


  14 Лӹм оксам погымы вӓр дорц эртӹмӹжӹ годым Иисус тӹштӹ Алфейӹн Левий эргӹжӹн шӹнзӹмӹм ужын дӓ тӹдӹлӓн манын: «Паштекем ке». Левий кӹньӹлӹн дӓ Тӹдӹн паштек кен. 15 Вара Иисус Левийӹн пӧртӹштӹжӹ качкын. Иисус дон тыменьшӹвлӓжӹ сага лӹм оксам погышывлӓ дӓ сулыканвлӓ шукын качкыныт. Тӹдӹн паштек каштшывлӓ лошты техеньвлӓжӹ шукын ылыныт. 16 Нӹнӹн доно иквӓреш Иисусын качмыжым ужмыкышты, законым тымдышывлӓ дон фарисейвлӓ Тӹдӹн тыменьшӹвлӓжӹлӓн попенӹт: «Кыце Тӹдӹ лӹм оксам погышывлӓ дӓ сулыканвлӓ доно иквӓреш качкеш дӓ йӱэш?» 17 Иисус тидӹм колын дӓ нӹнӹлӓн келесен: «Шулыкан эдемлӓн агыл паремдӹшӹ келеш, а церлӹлӓн. Мӹнь тӧр ӹштӹшӹвлӓм агыл, сулыканвлӓм сулык гӹц карангаш ӱжӓш толынам».


  18 Иоаннын дӓ фарисейвлӓн тыменьшӹвлӓштӹ постенӹт. Иисус докы толыныт дӓ попенӹт: «Малын Иоаннын дӓ фарисейвлӓн тыменьшӹвлӓштӹ постят, а Тӹньӹн тыменьшӹвлӓэт агеп?» 19 Иисус нӹнӹлӓн келесен: «Армары сагашты ылмы годым сӱӓнӹш толшы хынавлӓ постен кердӹт ма? Нӹнӹ сага армары ылмы годым постен ак кердеп. 20 Но техень жеп толын шоэш, кынам армарым нӹнӹ дорц нӓлӹт, тӹнӓм, тӹ кечӹвлӓн, постяш тӹнгӓлӹт. 21 Тошты выргемӹм ошемдӹдӹмӹ мӹнер доно иктӓт ак тумышты. Техень тумыш шӹнзеш, выргемӹм кышкедеш, дӓ ыраж утларак когоэмеш. 22 Шун шоктыдымы якшар ӓрӓкӓм иктӓт тошты шувышыш ак темӹ, техень ӓрӓкӓ тошты шувышым кышкедеш. Ӓрӓкӓжӓт йоген пӹтӓ, шувышыжат нималан ярдымы лиэш. Шун шоктыдымы ӓрӓкӓм у шувышыш оптат».


  23 Икӓнӓ кукшыгечӹн Иисус шурны ныр гач эртен. Тыменьшӹвлӓжӹ, кешӹлӓштӹ, пӹрцӹ вуйвлӓм кӹрӓш тӹнгӓлӹнӹт. 24 Фарисейвлӓ Иисуслан попенӹт: «Анжы, малын нӹнӹ кукшыгечӹн ӹштӓш шӱдӹдӹмӹм ӹштӓт?» 25 Иисус келесен: «Кынам Давид дӓ сагажы ылшывлӓ шуженӹт дӓ качкашышты нимат ылде, тӹнӓм мам ӹштӹмӹжӹ гишӓн тӓ лыдделда ма? 26 Жертвӹш кандымы киндӹм священниквлӓ гӹц молылан иктӹлӓнӓт качкаш ак яры ылын гӹнят, Авиафар архиерей годым Давид Йымын пӧртӹш пырен дӓ ти киндӹм качкын, сагажы ылшывлӓлӓнӓт пуэн».*a 27 Вара Иисус келесен: «Кукшыгечӹ эдемлӓн, а эдем кукшыгечӹлӓн агыл. 28 Седӹндон Эдем Эргӹ кукшыгечӹлӓнӓт хоза ылеш».

  


  *2:25-26 Лев 24:5-9, 1 Цар 21:2-6.

  

  
  

  МАРКЫН СИРӸМӸ СВЯТОЙ ЕВАНГЕЛИ


  3 Глава


  

  1 Иисус кошкышы кидӓн эдемӹм паремдӓ. 7 Галилей тангыж тӹрӹштӹ. 13 Иисус луаткок Апостолжым айырен нӓлеш. 20 Иӓвлӓн вуйлатышыштын силажым кычылтеш манын, Иисусым йӓтлӓт. 31 Иисусын ӓвӓжӹ дӓ шӱмбелвлӓжӹ.


  1 Иисус эчеӓт синагогыш толын. Тӹштӹ эдемӹн ик кидшӹ кошкышы ылын. 2 Кукшыгечӹн Иисус ти эдемӹм паремдӓ ма манын, Тӹдӹм йӓтлӓш вирӹм кӹчӓлшӹвлӓ тӹшленӹт. 3 Иисус кошкышы кидӓн эдемлӓн келесен: «Кӹньӹл дӓ анзыкы лӓк». 4 Вара Иисус йӓл гӹц ядын: «Кукшыгечӹн мам ӹштӓш лиэш, пурым ӓли худам? Йӓнгӹм ытараш ӓли пӹтӓрӓш?» Нӹнӹ нимат келесӹделыт. 5 Йӓнгӹштӹ кӱӓнгмӹ гишӓн ойхырен, Иисус вӹкӹштӹ шӹдӹн анжалын дӓ тӹ эдемлӓн келесен: «Кидетӹм виктӓлтӹ». Тӹдӹ виктӓлтен, дӓ тӹ кидшӹ паремӹн, весӹ ганьок лин. 6 Фарисейвлӓ лӓктӹнӹт дӓ тӹнӓмок Ирод велкӹ ылшывлӓ доно иквӓреш Иисус ваштареш кӓнгӓшӓш тӹнгӓлӹнӹт. Нӹнӹ Тӹдӹм пӹтӓрӹнештӹ ылын.


   7-8 Иисус тыменьшӹвлӓжӹ доно иквӓреш тангыж тӹрӹш кен. Паштекшӹ Галилей, Иудей, Иерусалим, Идумей дӓ Иордан рекӓ вес монгыр гӹц, Тир доно Сидон вӓрвлӓ гӹц когон шукы халык толын. Иисусын мам ӹштӹмӹжӹ гишӓн колын, Тӹдӹн докы когон шукын погыненӹт. 9 Тӹдӹм халык ӹнжӹ пӹзӹрӹ манын, тыменьшӹвлӓжӹлӓн пышым йӓмдӹлӓш шӱден. 10 Иисус шукы эдемӹм паремден, седӹндон, Тӹдӹн тервен тӹкнӓш манын, церӓнвлӓ цилӓн анзыкы шӹшкӹлтӹнӹт. 11 Худа шӱлӹшвлӓ, Тӹдӹм ужын, анзыланжы шынгалт вазыныт дӓ сасленӹт: «Тӹнь Йымын Эргӹ ылат!» 12 Кӱ ылмыжы гишӓн ӹнжӹштӹ попеп манын, Иисус нӹнӹлӓн пачкатан келесен.


  13 Иисус кырык вӹкӹ кузен дӓ, кӱм айырен нӓлӹн, Ӹшке докыжы ӱжӹн. Нӹнӹ Тӹдӹн докы толыныт. 14 Луаткоктыжым сагажы лиӓш шагалтен. Тӹдӹ нӹнӹм увертӓрен тымдаш колтынежӹ ылын, 15 нӹнӹлӓн церлӹвлӓм паремдӓш дӓ иӓвлӓм поктен лыкташ властьым пуэн.


  16 Тидӹ Симон – Иисус тӹдӹм Петр манын лӹмден, 17 Зеведейӹн Иаковшы дон Иаковын Иоанн шоляжы – Иисус нӹнӹм Воанергес манын лӹмден, тӹдӹ «хӹдӹртӹшӹн эргӹвлӓжӹ» манмым анжыкта, 18 Андрей, Филипп, Варфоломей, Матфей, Фома, Иаков – Алфейӹн эргӹжӹ, Фаддей, Симон Кананит 19 дӓ Искариот Иуда, тӹдӹ варарак Иисусым выжален.


  20 Нӹнӹ пӧртӹш пыренӹт, тӹшкӹ эчеӓт когон шукы халык погынен. Седӹндон Иисус дӓ тыменьшӹвлӓжӹ киндӹм качкашат йӓрсӹделыт. 21 Тидӹ гишӓн колмыкы, Иисусын лишӹлвлӓжӹ, Тӹдӹм сагашты нӓнгеӓш манын, тӹшкӹ кенӹт. Тӹдӹ ышыжым ямден манын, эдемвлӓ попенӹт. 22 Иерусалим гӹц толшы закон тымдышывлӓ попенӹт: «Тӹдӹн кӧргӹштӹжӹ веельзевул улы. Иӓвлӓн вуйлатышыштын силажы доно иӓвлӓм поктен лыктеш». 23 Тӹнӓм Иисус, нӹнӹм Ӹшке докыжы ӱжӹнӓт, нӹнӹлӓн тыштен келесен: «Кыце сатана ӹшкӹмжӹм ӹшке поктен лыктын кердеш? 24 Кугижӓншӹ ӹшке кӧргӹштӹжӹ кредӓлеш гӹнь, тӹдӹ кодын ак керд, 25 дӓ пӧртӹштӹ икӹжӓк-иктӹ ваштареш кредӓлӹт гӹнь, иквӓреш лин ак кердеп. 26 Сатана ӹшке ваштарешӹжӹ кӹньӹлеш дӓ коктеш шелӓлтеш гӹнь, тӹдӹ кодын ак керд. Тӹдӹ пӹтӓ. 27 Силан эдемӹм пидӹн пиштӹде, тӹдӹн пӧртӹшкӹжӹ иктӓт пырен дӓ товыражым кравен ак керд. Пидӹн пиштӹмӹкӹ веле, пӧртшӹм краваш лиэш. 28 Тӓлӓндӓ лачок попем: хоть-маняры мыскыла гӹнят, эдемӹн шачшыжын цилӓ сулыкшат, мыскылымыжат простялтеш, 29 но кӱ Святой Шӱлӹшӹм мыскыла, тӹдӹ нигынамат ак простялт. Тӹдӹ курымешлӓн вуйнаматанеш лыкмы лиэш». 30 Кӧргӹштӹжӹ худа шӱлӹш улы манмылан Иисус тенге келесен.


  31 Иисусын Ӓвӓжӹ дӓ шӱмбелвлӓжӹ толыныт. Нӹнӹ тӱнӹ шалгенӹт, Иисусым ӱжӓш колтенӹт. 32 Тӹдӹн йӹр эдемвлӓ шӹнзенӹт. Иисуслан келесенӹт: «Тӱнӹ Ӓвӓт, шӱмбелвлӓэт дон ӓкӓвлӓэт Тӹньӹм ядыт». 33 А Иисус нӹнӹлӓн пелештен: «Кӱ Мӹньӹн ӓвӓм дӓ кӱ мӹньӹн шӱмбелвлӓэм ылыт?» 34 Тӹдӹ йӹржӹ шӹнзӹшӹвлӓ вӹкӹ анжалын дӓ келесен: «Теве Мӹньӹн ӓвӓм дон шӱмбелвлӓэм. 35 Кӱ Йымын ирӹкшӹм*а ӹштӓ, тӹдӹ Мӹньӹн шӱмбелем, ӓкӓ-шыжарем дӓ ӓвӓм».

  


  *а3:35 Ирӹк – воля, желание.

  

  МАРКЫН СИРӸМӸ СВЯТОЙ ЕВАНГЕЛИ

  1 Ӓнгӓм ӱдӹшӹ гишӓн шайыштмаш. 21 Соты гишӓн. 26 Вырлыкаш гишӓн. 30 Горчица нӱшмӹ гишӓн. 35 Иисус кого мардежӹм тырлыкта.


  1 Иисус эчеӓт тангыж сирӹштӹ тымдаш тӹнгӓлӹн. Тӹдӹн докы пиш шукы халык погынен, седӹндон Иисус пышыш шӹнзӹн, сир тӹр гӹц карангын, а улы халык тангыж тӹрӹштӹ ылын. 2 Тӹдӹ нӹнӹм тыштен келесӹмӹ гач шукылан тымден. Тымдымыжы годым нӹнӹлӓн попен: 3 «Колыштда! Теве ӱдӹшӹ ӱдӓш лӓктӹн. 4 Ӱдӹмӹжӹ годым икманяр пӹрцӹ корны сага вазын. Кеквлӓ чонгештен толыныт дӓ чӹнген нӓлӹнӹт. 5 Вес пӹрцӹвлӓ кӱӓн дӓ коаш рокан вӓрӹш вазыныт. Рок келгӹ агылат, нӹнӹ йӹле шӹтен лӓктӹнӹт. 6 Кечӹ лӓкмӹкӹ, азым лӹвӹжген, важшы уке велдӹк кошкен. 7 Икманяр нӱшмӹ самшуды лош вазын. Самшуды кушкын дӓ азымым пӹзӹрен шуэн, седӹндон лӓктӹшӹжӹ лиде. 8 А юж пӹрцӹ яжо рокыш вазын, шӹтен лӓктӹн, кушкын дӓ лӓктӹшӹм пуэн: кыды кымлы, кыды кудлу, а кыдыжы шӱдӹ пӹрцӹм». 9 Вара Иисус келесен: «Кӱн пӹлӹшӹжӹ колышташ улы – колжы».


  10 Иисус ӹшкетшӹ кодмыкы, Тӹдӹн йӹр ылшывлӓ дӓ луаткок тыменьшӹжӹ Тӹдӹ гӹц тыштен попымыжы гишӓн ядыныт. 11 Иисус пелештен: «Тӓлӓндӓ Йымын Кугижӓншӹн тайнывлӓм ынгылаш ӹнянӹмӹ, а тӱнӹшӹвлӓлӓн цилӓжӓт тыштен келесӹмӹ гач веле пуалтеш. 12 Седӹндон

  ”Сӹнзӓштӹ доно анжат, дӓ ак ужеп,

  пӹлӹшӹштӹ доно колыштыт, дӓ ак ынгылеп,

  Мӹнь докем мелӹн ак лиэп, дӓ сулыкышты ак простялт”».*а


  13 Вара Иисус келесен: «Ти тыштен попымым ада ынгылы? Кыце вара тӓ мол тыштен попымем ынгылен кердӹдӓ? 14 Ӱдӹшӹ шамакым ӱдӓ. 15 Корны сага ӱдӹмӹ теве мам анжыкта: Йымын шамакшым эдем колын веле шокта, тӹнӓмок сатана толеш дӓ тӹдӹн шӱмеш ӱдӹмӹ шамакым нӓнгеӓ. 16 Кӱӓн рокеш ӱдӹмӹ – тидӹжӹ Йымын шамакшым колмыкы, сусу лимӹжӹ доно тӧрӧк шӱмӹшкӹжӹ пиштӹшӹ эдем. 17 Но техень эдемӹн важшы уке, дӓ шукы жеп ак тырхы. Шамак верц нелӹ-качы ӓли поктылмаш толмыкы, тӹдӹ тӧрӧк ӧрдӹжӹш карангеш. 18 Самшуды лошкы ӱдӹмӹ – тидӹжӹ Йымын шамакшым колшы эдем, 19 но тӹдӹн шӱмӹшкӹжӹ ти ӹлӹмӓш верц тыргыжланымаш, пайдам яратымаш дӓ соок вашталтшы кымыл пырат дӓ шамакым пӹзӹрӓт, седӹндон шамак лӓктӹшдӹмӹ лиэш. 20 А яжо рокыш ӱдӹмӹ пӹрцӹ – тидӹжӹ Йымын шамакшым колшы дӓ шӱмӹшкӹжӹ пиштӹшӹ эдем. Техеньвлӓ лӓктӹшӹм пуат: кыдыжы – кымлы, кыдыжы – кудлу, а кыдыжы – шӱдӹ пачаш».


  21 Иисус келесен: «Сартам ӓтӹ лӹвӓкӹ ӓли олманга лӹвӓкӹ шӹндӓш кандат ма? Уке, ӹшке вӓрӹшкӹжӹ шӹндӓш кандат. 22 Шӹлтӹмӹ вӹкӹ лӓкде нимат ак код, таен шӹндӹмӓт пӓлен нӓлде ак код. 23 Кӱн пӹлӹшӹжӹ колышташ улы – колжы!»


  24 Вара Иисус келесен: «Мам колыда, тӹдӹ гишӓн шаналтыда. Махань висӓ доно тӓ виседӓ, тӓлӓндӓӓт, колыштшывлӓлӓн, тенгеок висӓлтеш, эче утларакат. 25 Кӱн улы, тӹдӹлӓн пуалтеш. А кӱн уке гӹнь, тӹдӹн ма улыжат нӓлӓлтеш».


  26 Иисус келесен: «Йымын Кугижӓншӹ техеньӹ: мӱлӓндӹ вӹкӹ эдем вырлыкашым ӱдӓ. 27 Кечӹвлӓ дӓ йыдвлӓ эртӓт. Эдем амала дӓ кӹньӹлеш, пӹрцӹ шӹтен лӓктеш дӓ кушкеш. Кыце тидӹ лиэш, эдем ак пӓлӹ, 28 мӱлӓндӹ ӹшке кушта. Анзыц азым лӓктеш, кушкеш, вуйым лыктеш, вара пӹрцӹ доно темеш. 29 Шурны поспейӹмӹкӹ, эдем тӹнӓмок сарла доно тӹредӓш колта – тӹредӓш веремӓ шон».


  30 Иисус попен: «Йымын Кугижӓншӹм ма доно тӓнгӓштӓрӓш лиэш? Кыце, тыштен келесен, тӹдӹм анжыкташ лиэш? 31 Тӹдӹ горчицӹн нӱшмӹжӹ ганьы. Мӱлӓндӹш ӱдӹмӹ годым горчицӹн нӱшмӹжӹ сӓндӓлӹкӹштӹшӹ цилӓ молы нӱшмӹ гӹц сек изи. 32 Ӱдӹмӹкӹ, кушкеш дӓ мол кавштавичӹ хӓдӹрвлӓ гӹц кӱкшӹ лиэш. Кого укшвлӓм шӓрен шагалеш. Нӹнӹн ӹмӹлеш пӹлгомыштышы кеквлӓ ӹлӓш тӹнгӓл кердӹт».


  33 Тенге шукы тыштен келесӹмӹжӹ доно Иисус нӹнӹлӓн колышт кердмӹштӹ семӹнь Йымын шамакым попен. 34 Тыштен попыде, Иисус тымдыде. А тыменьшӹвлӓжӹлӓн ӹшкетӹн ылмышты годым цилӓ ынгылдарен.


  35 Тӹ кечӹнок, вадеш, Иисус тыменьшӹвлӓжӹлӓн келесен: «Ӓлдӓ вес сирӹш ванженӓ». 36 Тыменьшӹвлӓжӹ халыкым коденӹт дӓ пышышты шӹнзӹшӹ Иисусым сагашты нӓлӹнӹт. Нӹнӹ докы вес пышвлӓӓт ушненӹт. 37 Кого мардеж тӓрвӓнен. Коэвлӓ пыш тӹр гач лыпшенӹт, пышышкы вӹд темӓш тӹнгӓлӹн. 38 А пыш кормашты, вуйжым тонгезӹш пиштен, Иисус амален. Тыменьшӹвлӓжӹ Тӹдӹм кӹньӹлтенӹт дӓ келесенӹт: «Тымдышы! Мӓ пӹтенӓ. Тӹнь тидӹ гишӓн ат шаны ма?» 39 Иисус кӹньӹлӹн, мардежӹм цӓрен дӓ тангыжлан шӱден: «Тырлы! Цӓрнӹ!» Мардеж цӓрнен, дӓ когон тыр лин. 40 Тӹдӹ тыменьшӹвлӓжӹлӓн попен: «Малын техень лӱдшӹ ылыда? Кыце ӹнянӹмӓшдӓ уке?» 41 Нӹнӹм кого лӱдмӓш ӓвӓлтен, иктӹ-весӹштӹлӓн попенӹт: «Кӱ тидӹ ылеш? Тӹдӹм мардежӓт, тангыжат вӓк колыштыт».

  


  *а4:12 Ис 6:9-10.

  

  
  

  МАРКЫН СИРӸМӸ СВЯТОЙ ЕВАНГЕЛИ


  5 Глава


  

  1 Худа шӱлӹш мутьымым Иисус паремдӓ. 21 Ӹдӹрӹм ӹлӹжтӹмӓш дӓ вӹр кемӹ церӓн ӹдӹрӓмӓшӹм паремдӹмӓш.


  1 Нӹнӹ тангыжын вес сирӹшкӹжӹ, Гадара кымдемӹш, миэнӹт. 2 Пыш гӹц Иисус лӓкмӹкӹ, худа шӱлӹш мутьымы пӱэргӹ Тӹдӹн ваштареш шӹгерлӓ гӹц тӹнӓмок лӓктӹн.


  3 Ти эдем шӹгерлӓштӹ ӹлен. Тӹдӹм иктӓт цеп донат вӓк пидӹн кердде. 4 Маняр гӓнӓ тӹдӹм кидге-ялге цепленӹт гӹнят, тӹдӹ цепӹм кӹрӹн, кӓпшӹлӹм пыдыртен. Иктӓт тӹдӹм колыштарен кердде. 5 Йыдшы-кечӹжӹ тӹдӹ шӹгерлӓштӹ, кырык лошты саслен дӓ ӹшкӹмжӹм кӱэш шин.


  6 Мӹндӹрцӹнок Иисусым ужынат, кыргыж толын, Тӹдӹн анзылан кымал вазын 7 дӓ чӹнь сӹгӹрӓл колтен: «Иисус, Кӱшнӹшӹ Йымын Эргӹжӹ, Тӹньӹн мӹнь донем махань пӓшӓэт? Йымы анзылны сарвален ядам, мӹньӹм ит орландары». 8 Вет Иисус келесен: «Худа шӱлӹш, ти эдем кӧргӹ гӹц лӓк!» 9 Вара ядын: «Тӹньӹн лӹмет кыце?» Тӹдӹ келесен: «Легион мӹньӹн лӹмем. Мӓ шукын ылына». 10 Ти кымдем гӹц нӹнӹм поктен ӹнжӹ колты манын, тӹдӹ Иисусым когон сарвален. 11 Тӹштӹ, кырык лишнӹ, кого сасна кӹтӧ каштын. 12 Худа шӱлӹшвлӓ Иисус гӹц ядыныт: «Мӓмнӓм сасна кӹтӧшкӹ колты, нӹнӹн кӧргӹш пыраш ирӹкӹм пу». 13 Нӹнӹлӓн Иисус тӹнӓмок ирӹкӹм пуэн. Худа шӱлӹшвлӓ лӓктӹнӹт дӓ сасна кӧргӹш пыренӹт. Улы кӹтӧ, кок тӹжем нӓрӹ сасна, тура сир гӹц тангыжыш шынгалтыныт дӓ вӹд пындашкы вален кенӹт. 14 Сасна кӹтӧзӹвлӓ кыргыжыныт дӓ тидӹ гишӓн халашты дӓ солавлӓштӹ шайыштыныт. Эдемвлӓ ма лимӹм анжаш кенӹт. 15 Иисус докы мимӹкӹштӹ, иӓ легион кид лӹвец лӓкшӹ эдемӹм ужыныт, тӹдӹ чишӹ дӓ валгыды ышан шӹнзен. Нӹнӹ когон лӱдӹн колтенӹт. 16 Ужшывлӓ ти эдем доно ма лимӹ гишӓн дӓ саснавлӓ гишӓн шайыштыныт. 17 Эдемвлӓ Иисусым ӹшке кымдемӹштӹ гӹц кеӓш ядаш тӹнгӓлӹнӹт.


  18 Кынам Иисус пышыш пырен, иӓвлӓм кӧргӹжӹ гӹц поктен лыкмы эдем Тӹдӹн сага лиӓш ядын. 19 Иисус тореш лин дӓ тӹдӹлӓн келесен: «Токет, ӹшкӹметӹнвлӓ докы ке, нӹнӹлӓн шайышт, мам тӹлӓнет Господь ӹштен, махань пурым анжыктен». 20 Ти эдем кен дӓ тӹдӹн доно Иисус мам ӹштӹмӹ гишӓн Декаполис*а кымдемӹштӹ шайышташ тӹнгӓлӹн. Тӹдӹн попымыжы гишӓн цилӓн ӧрӹнӹт.


  21 Иисус вес сирӹш пышеш мӹнгеш ванжымыкыжы, йӹржӹ шукы халык погынен. Тӹдӹ тангыж тӹрӹштӹ ылын. 22 Теве тӹшкӹ синагогын Иаир лӹмӓн ик вуйлатышыжы толын. Иисусым ужмыкы, ял анзыланжы кымал вазын 23 дӓ когон сарвален: «Мӹньӹн ӹдӹрем колаш вазын. Ытаралтшы, ӹлӹшӹ кодшы манын, тӹдӹн докы миэн, кидетӹм вӹкӹжӹ пиштӹ». 24 Иисус тӹдӹн доно иквӓреш кен.


  Иисус паштек шукы халык тӓрвӓнен. Цилӓн Тӹдӹн докы шӹшкӹлтӹнӹт. 25 Тӹштӹ луаткок и вӹр йоген орланышы ӹдӹрӓмӓш ылын. 26 Тӹдӹ шукы врач доны ясым тырхен тӧрлӓлтӹн, тишӓк цилӓ улыжым пӹтӓрен, дӓ нимат палшыде, тӹдӹлӓн нелӹрӓк веле лин миэн. 27 Тӹдӹ Иисус гишӓн колын, халык логӹц Тӹдӹн докы шайыцын миэн, выргемжӹ гӹц тӹкӓлӹн. 28 «Тӹдӹн выргемӹшкӹжӹ тӹкнем веле гӹнят, ытаралтам», – шанен ӹдӹрӓмӓш. 29 Тӹнӓмок вӹр кемӹжӹ цӓрнен. Кӓпӹштӹжӹ цер пӹтӹмӹм тӹдӹ шижӹн. 30 Кӧргӹжӹ гӹц сила лӓкмӹм Иисус тӧрӧк шижӹн. Тӹдӹ халык лошты сӓрнӓлӹн дӓ ядын: «Кӱ Мӹньӹн выргемӹшкем тӹкнӹш?» 31 Тыменьшӹвлӓжӹ Тӹдӹлӓн келесенӹт: «Тӹньӹн йӹрет тинӓр халык шӹшкӹлтӹн, а Тӹнь кӱ тӹкнӹмӹ гишӓн ядат?» 32 Кӱ тӹкнӹмӹм ужаш манын, Иисус йӹр анжалын. 33 Лӱдмӓшеш цӹтӹрӹшӹ ӹдӹрӓмӓш, ӹшкежӹ доно ма лимӹм ынгылен, Тӹдӹн докы миэн, анзыланжы кымал вазын дӓ цилӓ тӧрӹм шайышт пуэн. 34 Иисус тӹдӹлӓн келесен: «Ӹдӹрем, тӹньӹм ӹнянӹмӓшет ытарен! Тыр доно ке дӓ шу ли».


  35 Иисус тидӹм попымыжы годым синагог вуйлатышын пӧртшӹ гӹц уверӹм канденӹт: «Тӹньӹн ӹдӹрет колен, Тымдышым такеш ит тыргыжландары». 36 Но Иисус, ти шамаквлӓм колмыкы, синагог вуйлатышылан келесен: «Ит лӱд, ӹнянӹ веле!» 37 Ӹшке сагажы Петрӹм, Иаковым дӓ тӹдӹн Иоанн шоляжым веле нӓлӹн. Молылан иктӹлӓнӓт паштекӹштӹ кеӓш шӱдӹде. 38 Синагог вуйлатышын пӧртшӹ докы миэн шомыкышты, тыргыжланымашым дӓ урмыжын мӓгӹрӹшӹвлӓм ужын. 39 Иисус пӧртӹш пырен дӓ келесен: «Малын тӓ тенге тыргыжланедӓ дӓ мӓгӹредӓ? Ӹдӹр колыде, тӹдӹ амала». 40 Тӹдӹм ваштылыныт. Но Иисус цилӓштӹм поктен лыктын. А Ӹшкежӹ, ӹдӹрӹн ӓтяжӹм, ӓвӓжӹм дӓ сагажы толшывлӓм нӓлӹн, ӹдӹр кимӹ кӹдежӹш пырен. 41 Иисус тетян кидшӹм кычен, тӹдӹлӓн келесен: «Талифа куми!» Тидӹжӹ «Ӹдӹрӓш, тӹлӓт попем, кӹньӹл» манмы лиэш. 42 Ӹдӹрӓш тӹнӓмок кӹньӹл шагалын дӓ ашкед кен. Тӹдӹлӓн луаткок и нӓрӹ ылын. Цилӓн когон ӧрӹнӹт. 43 Ма лимӹ гишӓн иктӹлӓнӓт ӹнжӹштӹ попеп манын, Иисус нӹнӹлӓн пингӹдӹн келесен. А ӹдӹрӓшӹм пукшаш шӱден.

  


  *а5:20 Декаполис – лу хала манмы лиэш.

  

  
  

  МАРКЫН СИРӸМӸ СВЯТОЙ ЕВАНГЕЛИ


  6 Глава


  

  1 Назаретӹштӹ ӹлӹшӹвлӓ Иисуслан ак ӹнянеп. 7 Иисус луаткок Апостолжым колта. 14 Крестӹшӹ Иоаннын колымыжы. 30 Вӹц тӹжем эдемӹм пукшымаш. 45 Иисус вӹд вӹлец кеӓ. 53 Геннисаретӹштӹ церӓнвлӓм паремдӹмӓш.


  1 Иисус тӹшецӹн лӓктӹн дӓ кушмы кымдемӹшкӹжӹ толын. Тыменьшӹвлӓжӓт сагажы ылыныт. 2 Кукшыгечӹ шомыкы, Тӹдӹ синагогышты тымдаш тӹнгӓлӹн. Иисусым колыштшывлӓ лошты шукынжы ӧрӹн ядыштыныт: «Кышецӹн Тӹдӹн цилӓ тидӹ? Махань кого ыш Тӹдӹлӓн пуалтын? Махань цӱдӓвлӓ Тӹдӹн кид доно ӹштӓлтӹт! 3 Тӹдӹжӹ плотник, Мариян эргӹжӹ, Иаковын, Иосийӹн, Иудан дӓ Симонын шӱмбелӹштӹ агыл ма? Тӹдӹн ӓкӓжӹвлӓӓт мӓ лоштынаок тиштӹ ылыт». Нӹнӹ Тӹдӹлӓн ӹнянӹделыт. 4 Но Иисус нӹнӹлӓн келесен: «Ӹшке кушмы кымдемӹштӹжӹ, ӹшке йыхыштыжы дӓ тонышывлӓ лошты веле пророкым ак шотлеп». 5 Тӹштӹ Тӹдӹ нимахань цӱдӓм ӹштен кердде. Икманяр эдемӹм веле, кидшӹм вӹкӹштӹ пиштен, паремден. 6 Ти эдемвлӓн ӹнянӹмӓшӹштӹ уке гишӓн Иисус ӧрӹн.


  Иисус вара йӹр ылшы солавлӓштӹ каштын дӓ тымден. 7 Тӹдӹ луаткок тыменьшӹжӹм ӱжӹн дӓ коктын-коктын колташ тӹнгӓлӹн. Тӹдӹ нӹнӹлӓн худа шӱлӹшӹм поктен лыкташ властьым пуэн 8 дӓ корнышкы панды гӹц пасна нимамат нӓлӓш шӱдӹде: киндӹмӓт, тӓпнӓкӹмӓт, ӹштӹшкӹ оксамат, 9 но ялышкы ялеш чимӹ хӓдӹрӹм чиӓш, а кок выргемӹм чиӓш агыл. 10 Иисус нӹнӹлӓн попен: «Кыды пӧртӹш пыредӓ, вес вӓре кемешкӹдӓ, тӹшток ӹлӹдӓ. 11 Кышты тӓмдӓм ак пыртеп ӓли ӹнештӹ колыштеп гӹнь, тӹшец кедӓ дӓ ял пыракдам пачкалтыда. Тидӹжӹ нӹнӹлӓн анзыцок шижтӓрӹмӓш лиэш. Тӓлӓндӓ лачок попем: суд кечӹн Содом дон Гоморралан ти хала гӹц куштылгырак лиэш». 12 Тыменьшӹвлӓжӹ кенӹт дӓ халыклан сулык гӹц карангаш дӓ Йымы докы мелӹн лиӓш келмӹм увертӓрен тымденӹт. 13 Нӹнӹ шукы иӓм поктен лыктыныт дӓ шукы церлӹм ӱ доно шӹренӹт, паремденӹт.


  14 Ирод*а кугижӓӓт Иисус гишӓн колын, вет Тӹдӹн лӹмжӹ цилӓ вӓре пӓлӹмӹ лин. Ирод попен: «Тидӹ Крестӹшӹ Иоанн колымаш гӹц ӹлӹжӹн, седӹндон цӱдӓвлӓм ӹштӓ». 15 Весӹвлӓжӹ – Илия маныныт. А кымшывлӓжӹ – пророк, ӓли молнамшы пророквлӓ логӹц иктӹжӹ гань, маныныт. 16 Тидӹ гишӓн колмыкы, Ирод келесен: «Тидӹ Иоанн, кыдын вуйжым мӹнь роалыктенӓм. Тӹдӹ колымаш гӹц ӹлӹжӹн».


  17 Вет Ирод ӹшкежӹ Иоанным кычаш колтен дӓ тӹдӹм кызаматыш питӹрӓш шӱден ылын. Тенге тӹдӹ Филипп шӱмбелжӹн Иродиада вӓтӹжӹ гишӓн ӹштен. Ирод Иродиадам марлан нӓлӹн. 18 Седӹндон Иоанн тӹдӹлӓн попен: «Туан шӱмбелетӹн вӓтӹжӹ доно ӹлӓш ак яры». 19 Иоанн вӹкӹ шӹдӹжӹм Иродиада кӧргӹштӹжӹ кычен, тӹдӹм пушташ шанен, но кердде. 20 Ирод пӓлен: Иоанн тӧр ӹштӹшӹ дӓ святой эдем, седӹндон тӹдӹ гӹц лӱдӹн дӓ тӹдӹм переген. Иоаннын попымыжым колыштын, Ирод шукы ӹштен, тӹдӹм колышташ яратен.


  21 Иродиадалан ярал йӧн Иродын шачмы кечӹн лин. Цилӓ тӧрӓжӹлӓн, салтак вуйлатышыжылан дӓ Галилейӹштӹшӹ сек кого эдемвлӓлӓн Ирод празныкым ӹштен. 22 Тӹшкӹ Иродиадан ӹдӹржӹ толын дӓ куштен, Иродланат, тӹдӹн сага качшы хынавлӓжӹлӓнӓт когон келшен. Ӹдӹрлӓн кугижӓ келесен: «Мам шанет, яд, мӹнь цилӓ пуэм». 23 Тӹдӹлӓн эче цуратлен: «Хоть-мам ядат гӹнят, цилӓ пуэм, пел кугижӓншемӓт». 24 Ӹдӹр лӓктӹн дӓ ӓвӓжӹ гӹц ядын: «Мам ядаш?» Ӓвӓжӹ келесен: «Крестӹшӹ Иоаннын вуйжым». 25 Ӹдӹр тӹнӓмок кугижӓ докы пӹсӹн пырен дӓ келесен: «Крестӹшӹ Иоаннын вуйжым тарелкӓэш мӹлӓнем кӹзӹток пу!» 26 Кугижӓ когон сылыкангын, но цилӓ хына анзылны цуратленӓт, тореш ӹнежӹ келесӹ ылын. 27 Иоаннын вуйжым кандаш шӱден, тӹнӓмок тӹдӹ оролым колтен. 28 Оролы кен, Иоаннын вуйжым кызаматышты роал шуэн дӓ, тарелкӓэш пиштен, ӹдӹрлӓн канден пуэн. А ӹдӹр ӓвӓжӹлӓн пуэн. 29 Тидӹ гишӓн колмыкышты, Иоаннын тыменьшӹвлӓжӹ толыныт. Нӹнӹ тӹдӹн кӓпшӹм нӓлӹнӹт дӓ шӹгерӹш пиштенӹт.


  30 Апостолвлӓ Иисус докы погыненӹт дӓ цилӓ Тӹдӹлӓн шайыштыныт: мам ӹштенӹт, халыкым малан тымденӹт. 31 Иисус нӹнӹлӓн келесен: «Ӓлмӓдӓ йӓрӓ вӓрӹш ӹшкетнӓок кенӓ, тӹштӹ тӓ изиш кӓнӓлтедӓ». Кешӹ дӓ толшы эдем пиш шукы ылын, седӹндон нӹнӹн качкашат жепӹштӹ ылде.


  32 Нӹнӹ, пышыш шӹнзӹн, йӓрӓ вӓрӹш ӹшкетӹшток кенӹт. 33 Но шукынжы кемӹштӹм ужыныт дӓ нӹнӹм пӓленӹт, паштекӹштӹ цилӓ халавлӓ гӹц кыргыжыныт, тӹшкӹ нӹнӹ гӹц анзыц миэн шоныт дӓ Тӹдӹн докы погыненӹт. 34 Сирӹш лӓкмӹкӹжӹ, пиш шукы халыкым ужынат, Иисус нӹнӹм ӹжӓлӓен. Эдемвлӓ кӹтӧзӹ гӹц пасна кодшы шарыквлӓ гань ылыныт. Иисус нӹнӹм шукылан тымдаш тӹнгӓлӹн.


  35 Шукы веремӓ эртӹмӹкӹ, тыменьшӹвлӓжӹ Иисус докы толыныт дӓ келесенӹт: «Тидӹ халык ӹлӹдӹмӹ вӓр, ӹнде жепӓт шукы эртен. 36 Халыкым колты. Нӹнӹ лишӹл солавлӓшкӹ дӓ ӹлемвлӓшкӹ кештӹ дӓ ӹшкӹлӓнӹштӹ киндӹм нӓлӹштӹ, вет качкаш нимаштат уке». 37 Но Иисус попен: «Тӓ нӹнӹлӓн качкаш пуда». Тыменьшӹвлӓжӹ келесенӹт: «Мӓ кокшӱдӹ динариэш*б киндӹм нӓлӓш кешӓшлык дӓ нӹнӹлӓн пукшышашлык ылына ма?» 38 Иисус ядын: «Тӓмдӓн маняр киндӹдӓ улы? Кедӓ, анжалда». Пӓлен нӓлмӹкӹштӹ, нӹнӹ келесенӹт: «Вӹц сыкыр дӓ эче кок кол». 39 Иисус халыкым ыжар шудыш цуцан-цуцан шӹндӓш шӱден. 40 Вӹцлӹ, шӱдӹ эдем доно цуцан-цуцан шӹнзӹнӹт. 41 Вара Иисус вӹц сыкыр дон кок колым нӓлӹн дӓ, пӹлгомыш анжалын, благословаен. Вара сыкырым тодылын, тыменьшӹвлӓжӹлӓн пуэден, а нӹнӹжӹ халыклан шӓлӓтенӹт. Кок колымат цилӓлӓн пайылен. 42 Цилӓн качкыныт дӓ темӹнӹт. 43 Кодшы киндӹ лаштыквлӓ дӓ кол доно эче луаткок корзинӹм теменӹт. 44 Качшы пӱэргӹвлӓ вӹц тӹжем нӓрӹн ылыныт.


  45 Тӹнӓмок Иисус тыменьшӹвлӓжӹлӓн, тӧрӧк пышыш шӹнзӹн, вес сирӹш, Вифсаида велкӹ, Ӹшкежӹ гӹц анзыцрак ванжаш шӱден. А Ӹшкежӹ халыкым ыжатен колташ кодын. 46 Халыкым ыжатымыкы, Иисус кырыкыш ыдылаш кен. 47 Вады лин. Пыш тангыж покшалны, а Иисус ӹшкетшок сирӹштӹ ылын. 48 Тыменьшӹвлӓжӹн мардеж ваштареш пыш доно ясыланен кемӹштӹм ужынат, йыдым, нӹлӹмшӹ орол годым, Иисус тангыж вӹлец нӹнӹ докы ашкед толын дӓ нӹнӹм эртен кенежӹ ылын. 49 Тӹдӹн тангыж вӹлец ашкед толмыжым ужын, сӹнзӓштӹлӓн каеш, машаненӹт, саслаш тӹнгӓлӹнӹт. 50 Цилӓн Тӹдӹм ужыныт дӓ лӱдӹнӹт, но Иисус тӹнӓмок нӹнӹ доно попаш тӹнгӓлӹн дӓ келесен: «Тырлыда, идӓ лӱд, тидӹ Мӹнь ылам». 51 Иисус нӹнӹ докы пышыш шӹнзӹн. Мардеж цӓрнен. Тыменьшӹвлӓжӹ ӧрӹнӹт дӓ когон цӱдеенӹт. 52 Нӹнӹн шӱмӹштӹ кӱӓнгшӹ ылын, седӹндон нӹнӹ киндӹ доно ма лимӹмӓт кӹзӹт якте эче ынгылен шоктыделыт. 53 Тангыжым ванжымыкышты, Геннисарет мӱлӓндӹш толыныт дӓ сирӹшкӹ лӓктӹнӹт. 54 Пыш гӹц лӓкмӹкӹштӹ, тӹштӹшӹ халык Иисусым тӧрӧк пӓлен 55 дӓ йӹрвӓш цилӓ вӓре кыргыжтал сӓрнен. Иисус кышты ылмым пӓлен нӓлмӹкӹ, церӓнвлӓм тӹшкӹ вӓрге намалаш тӹнгӓлӹнӹт. 56 Кышкы Тӹдӹ толын, – халашкы, солашкы ӓли ӹлемӹшкӹ, – церлӹвлӓм ӧлицӓш намал лыктыныт дӓ Иисусын хоть выргем пачышкыжы веле тӹкнӓш церлӹвлӓлӓн ирӹкӹм пуаш Иисус гӹц ядыныт. Тӹдӹн тервен тӹкнӹшӹвлӓ цилӓн паремӹнӹт.

  


  *а6:14 Ирод – Антип Ирод, Перей дон Галилейӹн вуйлатышы.


  *б6:37 Динари – Иисус ӹлӹмӹ жепӹштӹ Рим окса, ик кечӓш пӓшӓдӓр.

  

  
  

  МАРКЫН СИРӸМӸ СВЯТОЙ ЕВАНГЕЛИ


  7 Глава


  

  1 Когораквлӓн овуцашты. 24 Финики ӹдӹрӓмӓшӹн ӹнянӹмӓшӹжӹ. 31 Клухойым паремдӹмӓш.


  1 Иисус докы Иерусалим гӹц фарисей дӓ законым тымдышы икманяр эдем погынен, 2 дӓ Тӹдӹн тыменьшӹвлӓжӹ логӹц кыдыжы лявӹрӓн кид доно, кидӹм мышде, киндӹм качмыштым ужмыкы, нӹнӹм вырсенӹт.


  3 Вет фарисейвлӓ дӓ молы цилӓ иудейвлӓ, когораквлӓн овуцам шоктен, кидӹм яжон мышде, качделыт. 4 Пазар гӹц толмыкышты, нӹнӹ мышкылтде ак качеп. Тилец пасна молы шукы овуцамат шоктат, шамак толшеш, каркам, коршокым, вӹргеньӹ падым, олмангам мышмы овуцаат ылын.


  5 Седӹндон фарисейвлӓ дӓ законым тымдышывлӓ Иисус гӹц ядыныт: «Малын Тӹньӹн тыменьшӹвлӓэт когораквлӓн овуцашты семӹнь ак ӹштеп? Малын нӹнӹ мышдымы кид доно киндӹм качкыт?» 6 Иисус нӹнӹлӓн келесен: «Яжон каяш цацышывлӓ, кынам Исаия тӓ гишӓндӓ пророкла попен, лачок ылын. Сирӹмӹ:

  ”Ти халык Мӹньӹм шамак доно шотеш пиштӓ,

  но нӹнӹн шӱмӹштӹ Мӹнь гӹцем мӹндӹрнӹ.

  7 Такеш нӹнӹ Мӹньӹм шотеш пиштӓт:

  нӹнӹн тымдымышты эдемӹн шӱдӹмӹжӹ веле”.*а


  8 Тӓ Йымын шӱдӹмӹжӹ гӹц карангында, эдемвлӓн овуцам веле шоктедӓ. Тӓ кружкам дӓ каркам мышкыда дӓ техеньӹм эче шукы молым ӹштедӓ».


  9 Тӹдӹ пакыла попен: «Ӹшкӹмдӓн овуцадам шокташ манын, тӓ Йымын шӱдӹмӹжӹм моштен карангдедӓ. 10 Моисей келесен: ”Ӓтя-ӓвӓтӹм шотеш пиштӹ”, тенгеок ”Кӱ ӹшке ӓтяжӹ ӓли ӓвӓжӹ гишӓн худа шамакын попа, тӹдӹм пуштышты”.*б 11 А тӓ вес семӹнь попедӓ. Кӱ ӓтяжӹлӓн ӓли ӓвӓжӹлӓн ”Тӹлӓнет пушашлыкем – тидӹ корван,*в тидӹм Йымылан пуэнӓм” манеш гӹнь, 12 тилец вара тӓ тӹдӹм ӹшке ӓтя-ӓвӓжӹлӓн палшаш цӓредӓ. 13 Тенге тӓ Йымын шамакшым ӹшкӹмдӓн овуца доно ӧрдӹжӹш карангдедӓ. Техеньӹм тӓ шукым ӹштедӓ».


  14 Иисус цилӓ халыкым Ӹшке докыжы ӱжӹн дӓ келесен: «Мӹньӹм цилӓнӓт колыштда дӓ ынгылыда. 15 Эдемӹн кӧргӹш вӹлец пырышы нимат тӹдӹм лявӹртен ак керд. Ма тӹдӹн кӧргӹжӹ гӹц лӓктеш, тидӹ эдемӹм лявӹртӓ. 16 Кӱн пӹлӹшӹжӹ колышташ улы – колжы!»


  17 Кынам Иисус халык логӹц пӧртӹш пырен, тыменьшӹвлӓжӹ Тӹдӹ гӹц тыштен келесӹмӹжӹ гишӓн ядыныт. 18 Тӹдӹ келесен: «Тӓӓт ада ынгылы ма? Эдем кӧргӹш вӹлец пырышы нимат тӹдӹм лявӹртен ак керд. Тидӹм ада ынгылы ма? 19 Тӹдӹ эдемӹн йӓнгӹшкӹжӹ агыл, а кӧргӹшкӹжӹ вӓрештӹн, тӹдӹ вашт лӓктеш веле». Тенге хоть-махань качкышым ире манын.


  20 Тӹдӹ пакылажы попен:«Эдемӹн кӧргӹжӹ гӹц лӓкшӹ тӹдӹм лявӹртӓ. 21 Кӧргӹ гӹц, эдемӹн йӓнгжӹ гӹц худа шанымаш, шӓхӓрлӓнӹмӓш, йӓл вӓтӹ доно каштмаш, пуштмаш, 22 шолыштмаш, шыкланымаш, худам ӹштӹмӓш, алталымаш, важылдымаш, завидуйымаш, мыскылымаш, когоэшнӹмӓш, ышдымын ӹлӹмӓш – 23 цилӓ ти худажы эдемӹн кӧргӹ гӹц лӓктеш дӓ тӹдӹм лявӹртӓ».


  24 Иисус тӹшецӹн Тир дӓ Сидон мӱлӓндӹш кен. Тӹдӹ ик пӧртӹшкӹ пырен дӓ тидӹ гишӓн иктӓт ӹнжӹ пӓлӹ манын шанен, но пӓлдӹрнӹде кодын кердде. 25 Иисусын толмыжы гишӓн ик ӹдӹрӓмӓш колын. Тӹдӹн ӹдӹржӹ худа шӱлӹш доно мутьымы ылын. Иисус докы ӹдӹрӓмӓш толын дӓ ял анзыланжы кымал вазын. 26 Ӹдӹрӓмӓш язычник ылын, тӹдӹ Сириштӹшӹ Финикиштӹ шачын. Тӹдӹ Иисусым ӹдӹржӹн кӧргӹжӹ гӹц иӓм поктен лыкташ сарвален. 27 Иисус тӹдӹлӓн келесен: «Сек анзыц тетявлӓ теммешкӹштӹ качкышты. Нӹнӹ гӹц киндӹм шыпшын нӓлӹн, пивлӓлӓн шуаш яжо агыл». 28 Ӹдӹрӓмӓш келесен: «Тенге, Господь, но пивлӓӓт тетя вилӹмӹ сыкыр пыдыргывлӓм стӧл лӹвӓлнӹ качкыт». 29 Иисус тӹдӹлӓн манын: «Тенге келесӹмет гишӓн ке, ӹдӹретӹн кӧргӹжӹ гӹцӹн иӓ лӓктӹн». 30 Ӹдӹрӓмӓш токыжы толын дӓ тетяжӹм вӓрӹштӹ кишӹм ужын. Иӓ тӹдӹн кӧргӹжӹ гӹцӹн лӓктӹн.


  31 Иисус Тир дӓ Сидон кымдем гӹц лӓктӹн дӓ Декаполис вӓрвлӓ гач эчеӓт Галилей тангыж докы толын. 32 Иисус докы раскыдын попен керддӹмӹ клухойым канденӹт дӓ тӹдӹн вӹкӹ кидӹм пиштӓш ядыныт. 33 Иисус ти эдемӹм халык гӹц ӧрдӹжӹш нӓнген, парнявлӓжӹм тӹдӹн пӹлӹшӹшкӹжӹ цикӓлӹн, вара шӹвӓлӹн дӓ тӹдӹн йӹлмӹжӹм тӹкӓлӹн, 34 пӹлгомыш анжалын, кужын шӱлӓлтен дӓ тӹдӹлӓн келесен: «Еффафа!» Ти шамакшы «пачылт» манмы лиэш. 35 Ти эдемӹн пӹлӹшӹжӹ дӓ йӹлмӹжӹ тӹнӓмок пачылтыныт. Тӹдӹ раскыдын попаш тӹнгӓлӹн. 36 Тидӹ гишӓн Иисус иктӹлӓнӓт попаш шӱдӹде, но Тӹдӹ маняры утларак цӓрен, эдемвлӓ тӹнӓрӹ шукырак увертӓренӹт. 37 Эдемвлӓ когон ӧрӹн попенӹт: «Тӹдӹн цилӓ ӹштӹмӹжӓт яжо: клухойвлӓм колын кердшӹм ӹштӓ, апайвлӓм попышым ӹштӓ!»

  


  *а7:6-7 Ис 29:13.


  *б7:10 Исх 20:12, 21:17.


  *в7:11 Корван – еврей шамак. Тӹдӹ Йымылан пуаш сӧрӹмӹ подаркам анжыкта.

  

  
  

  МАРКЫН СИРӸМӸ СВЯТОЙ ЕВАНГЕЛИ


  8 Глава


  

  1 Нӹл тӹжем эдемӹм пукшымаш. 11 Пӓлӹм анжыкташ ядмаш. 14 Иродын дӓ фарисейвлӓн руашышты. 22 Вифсаидӹштӹ слӧпӧйӹм паремдӹмӓш. 27 Петр Иисусым Христос манеш. 31 Иисус ӹшке колышашлыкшы дӓ ӹлӹжшӓшлыкшы гишӓн шайыштеш.


  1 Ти кечӹвлӓнок когон шукы эдем погынен. Нӹнӹн нимат качкашышты уке ылын. Иисус тыменьшӹвлӓжӹм Ӹшке докыжы ӱжӹн дӓ нӹнӹлӓн келесен: 2 «Ти эдемвлӓм ӹжӓлӓем. Нӹнӹ ӹнде кым кечӹ Мӹнь донем ылыт, а качкашышты нимат уке. 3 Мӹнь нӹнӹм токышты шужышым колтем гӹнь, корнышты когон янгылат. Вет южшы мӹндӹрц толшы ылыт». 4 Тыменьшӹвлӓжӹ Тӹдӹлӓн келесенӹт: «Цилӓм пукшаш манын, тиштӹ, пустыньышты, кышец тинӓр киндӹм нӓлӓш лиэш?» 5 Иисус нӹнӹ гӹц ядын: «Тӓмдӓн маняр сыкырда улы?» Нӹнӹ келесенӹт: «Шӹмӹт». 6 Иисус халыклан мӱлӓндӹ вӹлӓн вӓрлӓнӓш шӱден. Вара Тӹдӹ шӹм сыкырым нӓлӹн, Йымылан таум ӹштен, сыкырым тодылын дӓ, тыменьшӹвлӓжӹ шӓлӓтӹштӹ манын, нӹнӹлӓн пуэн. Нӹнӹжӹ киндӹм халыклан шӓлӓтенӹт. 7 Нӹнӹн таманяр изи колыштат ылын. Иисус тидӹмӓт благословаен дӓ колымат пайылен пуаш шӱден. 8 Цилӓн качкыныт дӓ темӹнӹт. Вара шӹм корзин кодшы киндӹ лаштыкым погенӹт. 9 Качшывлӓжӹ нӹл тӹжем нӓрӹн ылыныт. Иисус халыкым ыжатен колтен, 10 тӹнӓмок тыменьшӹвлӓжӹ доно иквӓреш пышыш шӹнзӹн дӓ Далмануф кымдемӹш кен.


  11 Иисус докы фарисейвлӓ толыныт дӓ кӹрмӓшӓш тӹнгӓлӹнӹт. Тӹдӹм тергӓш шанен, пӹлгом гӹц пӓлӹкӹм анжыкташ ядыныт. 12 Иисус келгӹн шӱлӓлтен дӓ пелештен: «Малын ти шачыш пӓлӹкӹм ядеш? Тӓлӓндӓ лачок попем, ти шачышлан пӓлӹк ак пуалт». 13 Нӹнӹм коден, Иисус угӹц пышыш шӹнзӹн дӓ вес сирӹш кен.


  14 Тыменьшӹвлӓжӹ сагашты киндӹм нӓлӓш монденӹт. Пышышты нӹнӹн ик сыкыр веле ылын. 15 Иисус нӹнӹлӓн шӱден: «Анжыда, фарисейвлӓн руаш гӹц дӓ Иродын руаш гӹц перегӓлтдӓ». 16 Но тыменьшӹвлӓжӹ ӹшке лоштышты попенӹт: «Мӓмнӓн киндӹнӓ уке». 17 Тидӹм пӓлен, Иисус келесен: «Тӓ малын киндӹнӓ уке манын попедӓ? Тӓ эчеӓт ада уж дӓ ада ынгылы ма? Шӱмдӓ эчеӓт кӱӓнгӹн ма? 18 Тӓмдӓн сӹнзӓдӓ улы, ада уж? Пӹлӹшдӓ улы, ада кол? Ада ӓшӹндӓрӹ? 19 Мӹнь вӹц тӹжем эдемлӓн вӹц сыкырым тодыл пумем паштек тӓ кодшы сыкыр лаштыкшы доно маняр комдым темендӓ?» «Луаткоктым», – пелештенӹт тыменьшӹвлӓжӹ. 20 «А кынам Мӹнь нӹл тӹжем эдемлӓн шӹм сыкырым тодын шӓлӓтенӓм, маняр комды кодшы сыкыр лаштыкшым погендӓ?» «Шӹмӹтӹм», – келесенӹт нӹнӹ. 21 Иисус нӹнӹлӓн келесен: «Тӓ кыце ада ынгылы?»


  22 Вифсаидӹш толмыкыжы, Иисус докы слӧпӧйӹм канденӹт дӓ тервенжӹ тӹкнӓш сарвален ядыныт. 23 Иисус слӧпӧй эдемӹм кидшӹ гӹц кычен, сола гӹц виден лыктын. Вара тӹдӹн сӹнзӓшкӹжӹ шӹвӓлӹн, вӹкӹжӹ кидшӹм пиштен дӓ ядын: «Иктӓ-мам ужат?» 24 Слӧпӧй эдем анжалын дӓ келесен: «Эртен кешӹ эдемвлӓм ужам, нӹнӹ пушӓнгӹлӓ кайыт». 25 Иисус тӹдӹн сӹнзӓшкӹжӹ угӹц кидшӹм пиштен. Иисус тӹдӹлӓн анжалаш шӱден, дӓ тӹдӹ паремӹн, цилӓ яжон ужаш тӹнгӓлӹн. 26 Иисус тӹдӹм токыжы колтен дӓ келесен: «Солаш ит пыры дӓ тӹштӹ тидӹ гишӓн иктӹлӓнӓт ит попы».


  27 Иисус тыменьшӹвлӓжӹ доно иквӓреш Филипп-Кесари сагашы солавлӓшкӹ кен. Корнышты Иисус нӹнӹ гӹц ядын: «Мӹньӹм эдемвлӓ кӱэш шотлат?» 28 Тыменьшӹвлӓжӹ келесенӹт: «Иктӹвлӓжӹ – Крестӹшӹ Иоаннеш, весӹвлӓжӹ – Илияэш, кымшывлӓжӹ – пророквлӓ логӹц иктешӹжӹ». 29 Тӹдӹ нӹнӹ гӹц ядын: «А тӓжӹ Мӹньӹм кӱэш шотледӓ?» Петр Тӹдӹлӓн келесен: «Тӹнь Христос*а ылат». 30 Ӹшке гишӓнжӹ Иисус нӹнӹлӓн иктӹлӓнӓт шайышташ шӱдӹде.


  31 Вара Иисус Эдем Эргӹн шукы орлыкым ужшашлыкшы гишӓн тыменьшӹвлӓжӹлӓн тымдаш тӹнгӓлӹн. Халыкын когоракшывлӓ, архиерейвлӓ дӓ закон тымдышывлӓ Тӹдӹм ярдымеш лыктыт. Тӹдӹм пуштыт, но кымшы кечӹн Тӹдӹ ӹлӹжеш. 32 Тидӹ гишӓн Тӹдӹ тӧрӧк попен. А Петр Иисусым ӧрдӹжӹш ӱжӹн нӓнген дӓ Тӹдӹн ваштареш попаш тӹнгӓлӹн. 33 Но Иисус сӓрнӓлӹн, тыменьшӹвлӓжӹ вӹкӹ анжалын дӓ Петрлӓн пингӹдӹн келесен: «Каранг Мӹнь дорцем, сатана! Тӹньӹн шанымет эдемӹн, а Йымын агыл».


  34 Вара Иисус халыкым дӓ тыменьшӹвлӓжӹм Ӹшке докыжы ӱжӹн дӓ келесен: «Кӱ Мӹнь паштекем кенежӹ, ӹшке гӹцшӹ карангжы, ӹшке крестӹжӹм нӓлжӹ дӓ Мӹнь паштекем ашкедшӹ. 35 Вет кӱ ӹшке йӓнгжӹм ытарынежӹ, тӹдӹ ямда, а кӱ йӓнгжӹм Мӹнь верцем дӓ Пуры Увер верц ямда, тӹдӹ йӓнгжӹм ытара. 36 Сӓндӓлӹк хӓлӓ ӹшкӹлӓнжӹ сӹнген нӓлеш дӓ йӓнгжӹм локтылеш гӹнь, эдемлӓн махань пайда? 37 Ӹшке йӓнгжӹм сылен нӓлӓш эдем мам пуа? 38 Шӓхӓр дӓ сулыкан ти шачыш лошты кӱ Мӹнь гӹцем дӓ Мӹньӹн шамакем гӹц важылеш, Эдем Эргӓт Ӓтяжӹн лӹмлештӓрӓлтмӓшӹштӹ святой Ангелвлӓ сага иквӓреш толмыжы годым тӹдӹ гӹц важылеш».

  


  *а8:29 Христос – «Шӹрӹмӹ» манмы лиэш.

  

  
  

  МАРКЫН СИРӸМӸ СВЯТОЙ ЕВАНГЕЛИ


  9 Глава


  

  1 Валгалт вашталтмаш. 14 Худа шӱлӹш доно орланышы ӹрвезӹм паремдӹмӓш. 30 Иисус колышашлыкшы дӓ ӹлӹжшӓшлыкшы гишӓн угӹц шайыштеш. 33 Кӱ когорак? 38 Кӱ мӓ ваштарешнӓ агыл, тӹдӹ мӓ верцнӓ. 42 Аздарымы гишӓн.


  1 Тӹдӹ нӹнӹлӓн келесен: «Тӓлӓндӓ лачок попем: Йымын Кугижӓншӹн цилӓ сила доно толмыжым ужмешкӹ, тиштӹ шалгышы логӹц южшы ак колы».


  2 Куд кечӹ эртӹмӹкӹ, Иисус Петрӹм, Иаковым, Иоанным сагажы нӓлӹн дӓ нӹнӹм кӱкшӹ кырык вӹкӹ ӹшкетӹштӹм нӓнген. Тӹштӹ нӹнӹ анзылны валгалт вашталтын. 3 Тӹдӹн выргемжӹ йӹлгӹжшӹ, лым ганьы когон ошы лин. Мӱлӓндӹ вӹлнӹшӹ ик ошемдӹшӓт тенге ошемден ак керд. 4 Нӹнӹлӓн Илия доно Моисей кайыныт дӓ Иисус доно попенӹт. 5 Петр Иисуслан келесен: «Равви! Тиштӹ ылмына пиш яжо. Ӓлдӓ кым амашым ӹштенӓ: иктӹм Тӹлӓнет, иктӹм Моисейлӓн дӓ Илиялан иктӹм». 6 Тыменьшӹвлӓжӹ когон лӱдӹнӹт, седӹндон Петр мам попымыжымат пӓлӹде.


  7 Ти жепӹштӹ пӹл толын дӓ нӹнӹм леведӹн. А пӹл гӹц юк шактен: «Тидӹ Мӹньӹн яратымы Эргем, Тӹдӹм колыштда». 8 Тӹнӓмок, йӹрвӓш анжалмыкышты, Иисус гӹц пасна сагашты ӹнде иктӹмӓт ужделыт.


  9 Кырык гӹц валымышты годым Иисус келесен: «Эдем Эргӹ колымаш гӹц ӹлӹжмешкӹжӹ, мам ужмыдам иктӹлӓнӓт идӓ попы». 10 Нӹнӹ Иисусын шамакшым колыштыныт дӓ, колымаш гӹц ӹлӹж кӹньӹлмӓш мам анжыкта манын, иктӹ-весӹштӹ гӹц ядыштыныт.


  11 Тыменьшӹвлӓжӹ Иисус гӹц ядыныт: «Но кыце законым тымдышывлӓ сек анзыц Илия толшашлык маныт?» 12 «Лачокат, – пелештен Иисус, – Илия анзыцрак толеш дӓ цилӓ тӧрлен йӓмдӹлӓ. А сирӹмӹ семӹнь Эдем Эргӹ шукы орланышашлык дӓ шотеш пиштӹдӹмӹ лишӓшлык. 13 Тӓлӓндӓ попем: Илияат ӹнде толын, тӹдӹн доно, мам шаненӹт, тидӹм ӹштенӹт. Тӹдӹн гишӓн тенге сирӹмӹ».


  14 Молы тыменьшӹвлӓжӹ докы мӹнгеш толмыкыжы, Иисус йӹрӹштӹ шукы халыкым ужын. Законым тымдышывлӓ нӹнӹ доно кӹрмӓшенӹт. 15 Иисусым ужмыкы, цилӓ халык когон ӧрӹн, эдемвлӓ Тӹдӹн докы тӧрӧк кыргыж миэнӹт дӓ пуры шамаквлӓ доно вӓшлинӹт. 16 Иисус закон тымдышывлӓ гӹц ядын: «Ма гишӓн нӹнӹ доно кӹрмӓшедӓ?» 17 Халык логӹц ик эдем пелештен: «Тымдышы, мӹнь Тӹнь докет йӹлмӹдӹмӹ шӱлӹш доно мутьымы эргем канденӓм. 18 Хоть-кышты худа шӱлӹш тӹдӹм кыча, мӱлӓндӹ вӹкӹ кенвацта. Эргемӹн ышма гӹцшӹ шонг лӓктеш, тӹдӹ пӱм пыреш, сепнен вазеш. Мӹнь тыменьшӹвлӓэт гӹц худа шӱлӹшӹм поктен лыкташ ядынам, но нӹнӹ кердделыт». 19 Иисус нӹнӹлӓн келесен: «О, ӹнянӹдӹмӹ шачыш! Кышкевек Мӹнь тӓ сагада лиӓм? Кышкевек Мӹнь тӓмдӓм тырхем? Ӹрвезӹм Мӹнь докем кандыда».


  20 Тӹдӹм Иисус докы канденӹт. Иисусым ужын, худа шӱлӹш тӹнӓмок ӹрвезӹм цӹтӹрӹктен. Ӹрвезӹ рокыш кенвазын, пӓрдӓлӹн, дӓ ышмажы гӹц шонг лӓктӓш тӹнгӓлӹн. 21 Ӹрвезӹн ӓтяжӹ гӹц Иисус ядын: «Кынамшен тӹдӹн доно тенге лин?» Тӹдӹ келесен: «Изижӹ годшенок. 22 Худа шӱлӹш тӹдӹм, пӹтӓрӓш манын, шукы гӓнӓ тылышкат, вӹдӹшкӓт шуэн. Но иктӓ-мам ӹштен кердӓт гӹнь, мӓмнӓм ӹжӓлӓйӹ, мӓлӓннӓ палшы!» 23 Иисус тӹдӹлӓн келесен: «Иктӓ-маняры ӹнянен кердӓт гӹнь – ӹнянӹшӹ цилӓ ӹштен кердеш». 24 Ӹрвезӹн ӓтяжӹ тӹнӓмок сӹнзӓвӹд яре сӹгӹрӓл колтен: «Господь, мӹнь ӹнянем! Ӹнянен моштыдымемлӓн палшы!»


  25 Шукы халык погынымым ужын, Иисус худа шӱлӹшлӓн шӱден: «Апай дӓ клухой шӱлӹш, Мӹнь тӹлӓнет шӱдем: тӹдӹн кӧргӹжӹ гӹц лӓк дӓ мӹнгеш ит тол!» 26 Худа шӱлӹш сӹгӹрӓл колтен, ӹрвезӹм когон цӹтӹрӹктен дӓ вӹкӹ лӓктӹн. Ӹрвезӹ колышы гань лин. «Колыш», – шукынжы попенӹт. 27 Но Иисус тӹдӹм кидшӹ гӹц кычен, кӹньӹлӓшӹжӹ палшен. Ӹрвезӹ кӹньӹл шагалын.


  28 Кынам Иисус пӧртӹшкӹ пырен, тыменьшӹвлӓжӹ ӹшкетӹшток Тӹдӹ гӹц ядыныт: «Малын мӓ ти шӱлӹшӹм поктен лыктын кердделна?» 29 Иисус келесен: «Ти йыхым ыдылмы дӓ постьымы доно веле поктен лыкташ лиэш».


  30 Иисус дон тыменьшӹвлӓжӹ, ти вӓрӹм коден, Галилей гач кенӹт. Нӹнӹ кышты ылмыштым Иисус халыклан ӹнежӹ пӓлдӹртӹ ылын. 31 Тӹдӹ тыменьшӹвлӓм тымден дӓ нӹнӹлӓн попен: «Эдем Эргӹ эдем кидӹш пумы лиэш, дӓ Тӹдӹм пуштыт. Пуштмыкы, кымшы кечӹн Тӹдӹ ӹлӹж кӹньӹлеш». 32 Но ти шамакым нӹнӹ ынгылыделыт, а Тӹдӹ гӹц ядаш лӱдӹнӹт.


  33 Иисус Капернаумыш толын. Пӧртӹш пырымыкы, Тӹдӹ тыменьшӹвлӓжӹ гӹц ядын: «Тӓ корнышты ма гишӓн попышда?» 34 Но тыменьшӹвлӓжӹ нимат попыделыт, вет корнышты нӹнӹ ӹшке лоштышты кӱ сек кого ылеш манын хытыренӹт. 35 Тӹнӓм Иисус шӹнзӹн, Ӹшке йӹржӹ луаткок тыменьшӹжӹм поген дӓ келесен: «Кӱ сек анзылны линежӹ, тӹдӹ сек шайылны, цилӓлӓн тӓрзӹ лижӹ». 36 Иисус тетям нӓлӹн, лошкышты шагалтен, элтӓлен дӓ попен: 37 «Кӱ тидӹ гань ик тетям Мӹньӹн лӹмем верц нӓлеш – тӹдӹ Мӹньӹм нӓлеш. А кӱ Мӹньӹм нӓлеш, тӹдӹ Мӹньӹм веле агыл, Мӹньӹм Колтышымат нӓлеш».


  38 Иисуслан Иоанн келесен: «Тымдышы! Тӹньӹн лӹмет доно иӓвлӓм поктен лыкшы эдемӹм ужынна. Тӹдӹ мӓ сагана агыл, седӹндон мӓ тӹдӹм цӓрӹшнӓ». 39 Но Иисус келесен: «Тӹдӹм идӓ цӓрӹ. Кӱ Мӹньӹн лӹм доно цӱдӓм ӹштӓ, тӹдӹ Мӹнь гишӓнем тӧрӧк худам попен ак керд. 40 Кӱ тӓ ваштарешдӓ агыл, тӹдӹ тӓ верцдӓ ылеш. 41 Тӓлӓндӓ лачок попем: кӱ Мӹньӹн лӹмем верц дӓ Христосын ылмыда гишӓн тӓлӓндӓ карка вӹдӹм йӱӓш пуа гӹнь, тӹдӹ наградым нӓлде ак код.


  42 А Мӹлӓнем ӹнянӹшӹ техень изирӓквлӓ логӹц иктӹжӹм тӧр корны гӹц кӱ аздарен карангда гӹнь, шӱшкӹжӹ вӓкш кӱм сӓкен, тӹдӹм тангыжыш шуат гӹнь, тӹдӹлӓн яжорак лиэш ыльы. 43 Кидет тӹньӹм аздарынежӹ гӹнь, тӹдӹм роал шу. Йӧртӓш лидӹмӹ тылыш, тылан адыш кок кидӓн вӓрештмешкӹ, ӹлӹмӓшӹш пел кидӓн пыраш тӹлӓнет яжорак. 44 Тылан адышты ”нӹнӹн шукшыштат ак колы, тылат ак йӧрӹ”. 45 Ялет тӹньӹм аздарынежӹ гӹнь, тӹдӹм роал шу. Йӧртӓш лидӹмӹ тылыш, тылан адыш кок ялан шуэн колтымы лимешкӹ, ӹлӹмӓшӹш пел ялан пыраш тӹлӓнет яжорак. 46 Тылан адышты ”нӹнӹн шукшыштат ак колы, тылат ак йӧрӹ”. 47 Сӹнзӓэт тӹньӹм аздарынежӹ гӹнь, тӹдӹм лыктын шу. Тылан адыш кок сӹнзӓӓн шумы лимешкӹ, Йымын Кугижӓншӹш пел сӹнзӓӓн пыраш тӹлӓнет яжорак. 48 Тылан адышты ”нӹнӹн шукшыштат ак колы, тылат ак йӧрӹ”.


  49 Цилӓ эдем тыл доно санзалтымы лиэш, дӓ цилӓ жертва санзал доно санзалтымы лиэш. 50 Санзал яжо. Но санзал санзалан ак ли гӹнь, ма доно тӹдӹм угӹц санзаланым ӹштен кердӹдӓ? Кӧргӹштӹдӓ санзал лижӹ, дӓ иктӹ-весӹдӓ доно тырын ӹлӹдӓ».

  

  
  

  МАРКЫН СИРӸМӸ СВЯТОЙ ЕВАНГЕЛИ


  10 Глава


  

  1 Мыжырангмы дӓ айырлымы гишӓн. 13 Иисус дон тетявлӓ. 17 Паян. 32 Иисус Ӹшкӹмжӹн колышашлыкшы дӓ ӹлӹжшӓшлыкшы гишӓн кымшы гӓнӓ попа. 35 Иаков дон Иоаннын ядмышты. 46 Иисус Вартимей лӹмӓн слӧпӧйӹм паремдӓ.


  1 Иисус, тӹшецӹн кемӹкӹ, Иордан рекӓн вес сирӹштӹшӹ Иудей кымдемӹш толын. Тӹдӹн докы эчеӓт халык погынен. Иисус нӹнӹм молнамшылаок тымден.


  2 Тӹдӹн докы фарисейвлӓ толыныт дӓ тергӓш шанен ядыныт: «Марылан ӹшке вӓтӹжӹм айырен колташ лиэш ма?» 3 Иисус пелештен: «А мам тӓлӓндӓ Моисей шӱден?» 4 Нӹнӹ келесенӹт: «Айырымы гишӓн пумагам сирӓш дӓ айырлаш лиэш, манын Моисей».*а 5 Иисус келесен: «Тӓмдӓн пингӹдӹ йӓнгдӓ гишӓн Моисей техень законым тӓлӓндӓ сирен. 6 Тӹнгӓлтӹшӹшток, кынам Йымы сӓндӓлӹкӹм дӓ эдемӹм ӹштен, нӹнӹлӓн пӱэргӹ дон ӹдӹрӓмӓш лиӓш пуйырен. 7 Седӹндон пӱэргӹ, ӓтя-ӓвӓжӹм коден, 8 вӓтӹжӹ доно ушна. Нӹнӹ коктын ик кӓп лит.*б Тенге нӹнӹ ӹнде кокты агыл, а ик кӓп ылыт. 9 Мам Йымы ушен, эдем ӹнжӹ айыры».


  10 Тыменьшӹвлӓжӹ пӧртӹштӹ Иисус гӹц тидӹ гишӓнок угӹц ядыныт. 11 Иисус нӹнӹлӓн тенге келесен: «Кӱ ӹшке вӓтӹжӹм айырен колта дӓ весӹм марлан нӓлеш, тӹдӹ шӓхӓрлӓнӓ. 12 А вӓтӹ, марыжы гӹц айырлен, весӹлӓн марлан кеӓ гӹнь, тӹдӓт шӓхӓрлӓнӓ».


  13 Тервенӹштӹ тӹкнӹжӹ манын, Иисус докы тетявлӓм канденӹт. Но тыменьшӹвлӓжӹ кандышывлӓм цӓренӹт. 14 Кынам Иисус тидӹм ужын, шӹдешкен дӓ келесен: «Тетявлӓм Мӹнь докем пыртыда. Нӹнӹм идӓ цӓрӹ. Вет Йымын Кугижӓншӹ – техеньвлӓн. 15 Тӓлӓндӓ лачок попем: кӱ Йымын Кугижӓншӹм тетя гань ак вӓшли, тӹдӹ тӹшкӹ пырен ак керд». 16 Иисус тетявлӓм элтӓлен, нӹнӹ вӹкӹ кидшӹм пиштен дӓ нӹнӹм благословаен.


  17 Иисус корныш лӓкмӹжӹ годым Тӹдӹн докы ик эдем кыргыж толын, анзыланжы сукалтен вазын дӓ ядын: «Пуры Тымдышы! Курымашлык ӹлӹмӓшӹм нӓлӓш манын, мӹлӓнем мам ӹштӹмӹлӓ?» 18 Иисус тӹдӹлӓн келесен: «Малын тӹнь Мӹньӹм пуры манат? Йымы гӹц молы иктӓт пуры агыл. 19 Тӹдӹн шӱдӹмӹжӹм тӹнь пӓлет: ”Ит шӓхӓрлӓнӹ”, ”Ит пушт”, ”Ит шолышт”, ”Иктӹн верцӓт, иктӹн вӹкӓт алтален ит попы”, ”Эдемӹн хӓдӹржӹм алтален ит нӓл”, ”Ӓтят-ӓвӓтӹм шотеш пиштӹ”...»*в 20 «Тымдышы, – келесен ти эдем, – цилӓ тидӹм мӹнь ӹрвезем годшенок шоктен шалгем». 21 Иисус тӹдӹн вӹкӹ яратен анжалын дӓ келесен: «Иктӹ веле тӹлӓнет ак ситӹ. Ке дӓ ма улетӹм цилӓ выжалы, а оксажым незервлӓлӓн шӓлӓтӹ. Тӹнӓм пӹлгомышты тӹньӹн пайдаэт лиэш. Вара Мӹнь докем тол, крестетӹм нӓл дӓ паштекем ке». 22 Но техень шамакеш пӱэргӹ сылык лин дӓ ойхырен карангын. Тӹдӹ когон паян ылын.


  23 Иисус йӹрвӓш анжалын дӓ тыменьшӹвлӓжӹлӓн келесен: «Паян эдемлӓн Йымын Кугижӓншӹш пыраш когон нелӹ!» 24 Ти шамаквлӓ тыменьшӹвлӓжӹм когон лӱдӹктенӹт. Но Иисус угӹц келесен: «Тетявлӓэм, пайдалан ӹнянен ӹлӹшӹвлӓлӓн Йымын Кугижӓншӹш пыраш когон нелӹ! 25 Верблюдлан им шу вашт лӓктӓш куштылгок агыл, а паянлан Йымын Кугижӓншӹш пыраш тилецӓт нелӹрӓк». 26 Тыменьшӹвлӓжӹ эче когоракын ӧрӹнӹт дӓ иктӹ-весӹштӹ гӹц ядыштыныт: «Тенгежӹ кӱ ытаралт кердеш?» 27 Иисус нӹнӹ вӹкӹ анжалын дӓ келесен: «Эдемвлӓлӓн тидӹ ӹштӓш лидӹмӹ, но Йымылан агыл. Йымы цилӓ кердеш».


  28 Тӹнӓм Петр попаш тӹнгӓлӹн: «Теве мӓ цилӓ ма улынам коденнӓ дӓ Тӹнь паштекет кеннӓ». 29 Иисус келесен: «Тӓлӓндӓ лачок попем: кӱ Мӹнь верцем дӓ Пуры Увер верц пӧртӹм, ӓли шӱмбелвлӓм, ӓли ӓкӓ-шыжарвлӓм, ӓли ӓтя-ӓвӓм, ӓли тетявлӓм, ӓли мӱлӓндӹм коден, 30 тӹдӹ кӹзӹтшӹ курымышты, пӹзӹрӹмӓш жепӹн, шӱдӹ пачаш шукырак пӧртӹм, ӹзӓ-шолям, ӓкӓ-шыжарым, ӓтям, ӓвӓм, тетям, нырым нӓлде ак код. А толшашлык жепӹн курымашлык ӹлӹмӓшӹм нӓлде ак код. 31 Но анзылнышывлӓ шукынжы шайылны дӓ шайылнышывлӓ шукынжы анзылны лит».


  32 Нӹнӹ корны доно Иерусалим велкӹ кузенӹт. Иисус анзылны ашкедӹн, а тыменьшӹвлӓжӹ ӧрӹнӹт, паштекшӹ лӱдӹн кенӹт. Иисус луаткок тыменьшӹжӹм эчеӓт ӧрдӹшкӹ ӱжӹн дӓ Ӹшкежӹ доно ма лишӓшлык гишӓн попаш тӹнгӓлӹн. 33 «Теве мӓ Иерусалимӹш толын шона. Эдем Эргӹ архиерейвлӓ дон закон тымдышывлӓн кидӹш кычен пуалтеш. Нӹнӹ Тӹдӹм пушташ суят дӓ язычниквлӓн кидӹш пуат. 34 Тӹдӹм мыскылат, лыпш доно лыпшат, вӹкӹжӹ шӹвӓт, а вара пуштыт. Но кымшы кечӹн Тӹдӹ ӹлӹжеш».


  35 Иисус докы Зеведейӹн Иаков дон Иоанн эргӹвлӓжӹ толын шагалыныт. «Тымдышы, – келесенӹт нӹнӹ, – мӓ ядмынам шоктыметӹм выченӓ». 36 Тӹдӹ ядын: «Тӓ Мӹлӓнем мам ӹштӹктӹнедӓ?» 37 Нӹнӹ маныныт: «Кынам лӹмлештӓрӓлтмӓшӹштет лиӓт, мӓлӓннӓ иктӹжӹлӓн вургымла велнет, весӹжӹлӓн шалахай велнет шӹнзӓш пу». 38 Иисус нӹнӹлӓн келесен: «Тӓ мам ядмыдам ада пӓлӹ. Мӹньӹн йӱшӓшлык цӓшкӓ гӹц йӱн кердӹдӓ ма? Ӓли Мӹнь крестӓлтмем семӹнь крестӓлт кердӹдӓ ма?» 39 «Кердӹнӓ», – келесенӹт нӹнӹ. Иисус нӹнӹлӓн попен: «Мӹньӹн йӱшӓшлык цӓшкӓ гӹц тӓӓт йӱӓш тӹнгӓлӹдӓ. Тӓӓт Мӹнь крестӓлтмем семӹньок крестӓлтӹдӓ. 40 Но вургымла ӓли шалахай велӓнем кӱм шӹндӓш, Мӹнь гӹцем агыл. Ти вӓрвлӓм кӱлӓн йӓмдӹлӹмӹ, нӹнӹн ылыт».


  41 Тенге попымы гишӓн колмыкы, вес лу тыменьшӹжӹ Иаков дон Иоанн вӹкӹ шӹдешкенӹт. 42 Иисус нӹнӹм Ӹшке докыжы ӱжӹн дӓ келесен: «Тӓ пӓледӓ, халыквлӓн вуйлатышеш шотлалтшывлӓ нӹнӹн хозашты лит, дӓ кого эдемвлӓ халыквлӓм кид лӹвӓлнӹштӹ кычат. 43 Но тӓ лоштыда тенге ӹнжӹ ли. Тӓ лоштыда кӱ кого линежӹ, тӹдӹ тӓрзӹдӓ лижӹ, 44 тӓ логӹцдӓ кӱ анзылны линежӹ, цилӓлӓн раб лижӹ. 45 Эдем Эргӓт Ӹшкӹлӓнжӹ служышым моаш агыл, а йӓллӓн служаш дӓ, шукы эдемӹм сылен нӓлӓш манын, ӹшке йӓнгжӹм пуаш толын».


  46 Нӹнӹ Иерихоныш толыныт. Иисус тыменьшӹвлӓжӹ дӓ шукы халык доно иквӓреш Иерихон гӹц лӓкмӹжӹ годым Тимейӹн Вартимей лӹмӓн слӧпӧй эргӹжӹ корны тӹрӹштӹ кӹчен шӹнзен. 47 Назорей Иисус тиштӹ ылмым пӓлен нӓлмӹкӹ, тӹдӹ саслаш тӹнгӓлӹн: «Иисус, Давидӹн Эргӹжӹ! Мӹньӹм ӹжӓлӓйӹ!» 48 Шукынжок тӹдӹлӓн саслаш шӱдӹделыт. Но Вартимей чӹньрӓк веле саслен: «Давидӹн Эргӹжӹ! Мӹньӹм ӹжӓлӓйӹ!» 49 Иисус шагалын дӓ тӹдӹм Ӹшке докыжы ӱжӓш шӱден. Слӧпӧйӹм ӱжӓш кенӹт дӓ келесенӹт: «Ит лӱд, кӹньӹл, Тӹдӹ тӹньӹм ӱжеш». 50 Вартимей вӹлвӓл выргемжӹм кыдаш кӹшкен, кӹньӹлӹн дӓ Иисус докы толын. 51 Иисус ядын: «Тӹнь Мӹнь гӹцем мам ӹштӹмем вычет?» Слӧпӧй манын: «Раввуни,*в сӹнзӓэм пачылтшы». 52 Тӹнӓм Иисус тӹдӹлӓн келесен: «Ке, ӹнянӹмӓшет тӹньӹм ытарен». Слӧпӧйӹн сӹнзӓжӹ тӹнӓмок ужаш тӹнгӓлӹн, дӓ тӹдӹ Иисус паштек корны доно кен.

  МАРКЫН СИРӸМӸ СВЯТОЙ ЕВАНГЕЛИ


  11 Глава


  

  1 Иисус Иерусалимӹш пыра. 12 Кӹцкӹдӹмӹ смоква пушӓнгӹ. 15 Иисус Йымын пӧрт гӹц выжалышывлӓм поктен лыктеш. 20 Кошкышы смоква пушӓнгӹ. 27 Иисус гӹц Тӹдӹн властьшы гишӓн ядыштыт.


  1 Иерусалимӹш лишеммӹштӹ годым нӹнӹ Елеон кырыкыштышы Виффаги дӓ Вифани докы толыныт. Иисус кок тыменьшӹжӹм анзык колтен 2 дӓ нӹнӹлӓн келесен: «Анзылныда кайшы солаш кедӓ. Тӹшкӹ пырымыкыда, ялштен шагалтымы сӓмӹрӹк оселым тӓ тӹнӓмок ужыда. Тишкевек тӹдӹн доно иктӓт кыдалыштде. Тӹдӹм шӱтӹдӓ дӓ тишкӹ виден кандыда. 3 Малын тидӹм ӹштедӓ манын ядыт гӹнь, осел Господьлан келеш, шукышты агыл тӹдӹм мӹнгеш колта, манын келесӹдӓ».


  4 Тыменьшӹвлӓжӹ кенӹт, ӧлицӓштӹ капка сага ялштен шагалтымы сӓмӹрӹк оселым ужыныт дӓ тӹдӹм шӱтенӹт. 5 Тӹштӹ шалгышывлӓ логӹц кыдыжы нӹнӹлӓн попенӹт: «Мам тӓ ӹштедӓ? Малын сӓмӹрӹк оселым шӱтедӓ?» 6 Тыменьшӹвлӓжӹ Иисус шӱдӹмӹ семӹньок попенӹт. Эдемвлӓ нӹнӹм колтенӹт. 7 Нӹнӹ сӓмӹрӹк оселым Иисус докы канденӹт, осел вӹкӹ выргемӹштӹм пиштенӹт. Иисус осел вӹкӹ шӹнзӹн. 8 Шукынжы корнеш выргемвлӓштӹм шӓренӹт, молыжы – пушӓнгӹ гӹц пӹчкедӹмӹ укшвлӓм. 9 Анзыц кешӹ халыкат, паштек ашкедшӹвлӓӓт сасленӹт:

  «Осанна!

  Господьын лӹмжӹ доно Толшы хвальымы лижӹ!

  10 Мӓмнӓн Давид ӓтянӓн

  Господь лӹм доно лишемшӹ Кугижӓншӹжӹ хвальымы лижӹ!

  Осанна кӱшнӹ йонгалтшы!»*а


  11 Иерусалимӹш мимӹкӹ, Иисус Йымын пӧртӹш пырен. Цилӓ анжен сӓрнен, но вады линӓт, луаткок тыменьшӹжӹ доно иквӓреш Вифанишкӹ кен.


  12 Вес кечӹн, Вифани гӹц лӓктӹн кемӹштӹ годым, Иисусын качмыжы шон. 13 Тӹдӹ мӹндӹрцок ӹлӹштӓш доно леведӓлтшӹ смоква пушӓнгӹм ужын. Кӹцкӹжӹ ӓнят улы манын, лишкӹрӓк анжалаш миэн. Но пушӓнгӹ докы лишеммӹкӹ, ӹлӹштӓшвлӓ гӹц пасна, нимамат моде. Кӹцкӹ кӱмӹ жеп эче шоде ылын. 14 Тӹнӓм Иисус смоква пушӓнгӹлӓн келесен: «Тӹньӹн кӹцкетӹм ӹнде иктӓт нигынамат ӹнжӹ кач!» Тыменьшӹвлӓжӹ Тӹдӹн шамакшым колыныт.


  15 Иерусалимӹш толмыкышты, Иисус Йымын пӧртӹш пырен дӓ выжалышывлӓм, нӓлшӹвлӓм тӹшец покташ тӹнгӓлӹн. Тӹдӹ окса вашталтышывлӓн стӧлвлӓштӹм дӓ кӓдӹ выжалышывлӓн тӧнгӹлвлӓштӹм кымыктен шуэн, 16 Йымын пӧрт мычкы хӓдӹрӹм намал кеӓш иктӹлӓнӓт йӧнӹм пуде. 17 Тӹдӹ нӹнӹм тенге тымден: «”Мӹньӹн пӧртем цилӓ халыквлӓн йымыдылмы пӧртӹштӹ лиэш” манын сирӹмӹ агыл ма?*б А тӓжӹ тӹдӹм разбойниквлӓн пӹжӓшӹшкӹ сӓртендӓ».


  18 Архиерейвлӓ дӓ законым тымдышывлӓ тидӹм колыныт. Иисусын тымдымыжы халыкым когон ӧрӹктӓрен, седӹндон нӹнӹ Тӹдӹ гӹц лӱдӹнӹт дӓ, Тӹдӹм кыце пушташ, йӧнӹм кӹчӓлӓш тӹнгӓлӹнӹт.


  19 Вадеш Иисус хала гӹц кен.


  20 Иргодешӹжӹ ирок ирӹ, эртен кешӹлӓштӹ, нӹнӹ смоква пушӓнгӹм важ яктеок кошкен шагалшым ужыныт. 21 Ма лимӹм ӓшӹндӓрен, Петр Иисуслан попен: «Равви, анжы! Тӹньӹн шудалмы смоква пушӓнгет кошкен!»


  22 Иисус нӹнӹлӓн келесен: 23 «Йымылан ӹнянен ӹлӹдӓ. Тӓлӓндӓ лачок попем: ти кырыкланат кӱ ”Кӹньӹл дӓ тангыжыш шынгалт” манын шӱдӓ дӓ, коктешлӓнен шаныде, шӱдӹмӹжӹ семӹнь лиэш манын ӹнянӓ гӹнь, тенгеок лиэш. 24 Седӹндон тӓлӓндӓ попем: ыдылмыда годым мам ядыда, цилӓок нӓлӹнӓ манын ӹнянӹдӓ, тӹнӓм ядмыда шокталтеш. 25 Кынам йымыдыл шалгедӓ, тӓмдӓн иктӓжӹ ваштареш иктӓ-ма улы гӹнь, сулыкшым простьыда, тӹнӓм Пӹлгомыштышы Ӓтядӓӓт сулыкдам простя. 26 Ада простьы гӹнь, Пӹлгомыштышы Ӓтядӓӓт тӓмдӓн сулыкдам ак простьы».


  27 Иисус тыменьшӹвлӓжӹ доно иквӓреш эчеӓт Иерусалимӹш толын. А кынам Иисус Йымын пӧртӹштӹ каштын, Тӹдӹн докы архиерейвлӓ, законым тымдышывлӓ, халыкын когораквлӓжӹ толыныт. 28 Нӹнӹ ядыныт: «Махань власть доно цилӓ тидӹм ӹштӹлӓт? Кӱ Тӹлӓнет тидӹм ӹштӓш властьым пуэн?» 29 Иисус нӹнӹлӓн келесен: «Мӹнят тӓ гӹцдӓ иктӹ гишӓн ядам. Мӹньӹн ядмашешем келесӹдӓ, тӹнӓм Мӹнят махань власть доно цилӓ тидӹм ӹштӹмем гишӓн келесем. 30 Иоаннын крестӹмӹжӹ Пӹлгом гӹц ӓли эдемвлӓ гӹц ылын? Мӹлӓнем вӓшештӹдӓ». 31 Нӹнӹ ӹшке лоштышты хытыренӹт: «Пӹлгом гӹц манына гӹнь, Тӹдӹ келесӓ: ”Вара малын тӓ тӹдӹлӓн ӹнянӹделда?” 32 А эдемвлӓ гӹц манына гӹнь...» Нӹнӹ халык гӹц лӱдӹнӹт, Иоанным цилӓн лачок пророкеш шотленӹт. 33 Седӹндон нӹнӹ Иисуслан келесенӹт: «Ана пӓлӹ». Иисус келесен: «Тенгежӹ Мӹнят махань власть доно тидӹм ӹштӹмем ам келесӹ».

  МАРКЫН СИРӸМӸ СВЯТОЙ ЕВАНГЕЛИ

  1 Виноград ӓнгӓм кычышы эдемвлӓ гишӓн. 13 Лӹм окса кесарьлан. 18 Колымаш гӹц ӹлӹжмӹ гишӓн. 28 Сек кого шӱдӹмӓш. 35 Христос – Тӹдӹ кӱн эргӹжӹ? 38 Иисус законым тымдышывлӓ гишӓн шижтӓрӓ. 41 Тылык ӹдӹрӓмӓшӹн пумы жертвӹжӹ.


  1 Иисус нӹнӹлӓн тыштен попаш тӹнгӓлӹн. «Ик эдем ӓнгӓэшӹжӹ виноградым шӹнден. Тӹдӹн йӹр пичӹм пичен, виноград вӹдӹм пӹзӹрен лыкмы вӓрӹм капаен кынештӓрен, башньым ӹштен. Вара ӓнгӓжӹм виноградым куштышывлӓлӓн анжаш пуэн дӓ ӹшкежӹ кен.


  2 Жеп шомыкы, виноград куштышывлӓ докы виноградым нӓлӓш тӓрзӹжӹм колтен. 3 Нӹнӹ тӓрзӹжӹм кыченӹт, тӹдӹм шинӹт дӓ нимадеок мӹнгеш колтенӹт. 4 Тӹнӓм хоза нӹнӹ докы вес тӓрзӹм колтен, но тӹдӹн вӹкӹ кӱвлӓм кӹшкенӹт, вуйжым шушыртенӹт дӓ, мыскылен, токыжы колтенӹт. 5 Хоза эче вес тӓрзӹм колтен. Тӹдӹжӹм пуштыныт. Хоза шукы весӹвлӓмӓт колтен, но нӹнӹ цилӓштӹмӓт то шинӹт, то пуштыныт. 6 Хозан эче иктӹжӹ кодын: яратымы эргӹжӹ. Остаткаэш нӹнӹ докы эргӹжӹм колта. ”Эргӹм анзылны нӹнӹ намысланат”, – попен тӹдӹ. 7 Но виноградым анжышывлӓ иктӹ-весӹштӹлӓн попенӹт: ”Тӹдӹ наследник ылеш. Ӓлдӓ кенӓ дӓ тӹдӹм пуштына, тӹнӓм цилӓ мӓмнӓн лиэш”. 8 Нӹнӹ тӹдӹм роалтен кыченӹт, пуштыныт дӓ виноград ӓнгӓ гӹц шуэн колтенӹт.


  9 Ӓнгӓ хоза ӹнде мам ӹштӓ? Тӹдӹ толеш, виноград анжышывлӓм пуштеш, а виноград ӓнгӓжӹм весӹвлӓлӓн пуа. 10 Писаништӹ тидӹм тӓ лыдделда ма?


  

  ”Пӧрт ӹштӹшӹвлӓн ярдымеш лыкмы кӱ

  негӹц огол кӱ лин,

  11 тидӹжӹ Господь гӹц,

  мӓмнӓн сӹнзӓ анзылны ӧрӹктӓрӹшӹ”.»*а


  12 Иудейвлӓн вуйлатышывлӓ Иисусын тыштен попымыжы нӹнӹ гишӓн ылмым ынгыленӹт, седӹндон Иисусым тӹнӓмок роалтен кычаш йӧнӹм кӹчӓлӹнӹт. Но нӹнӹ халык гӹц лӱдӹнӹт дӓ Иисусым коден кенӹт.


  13 Иисусым шамакеш кычаш манын, Тӹдӹн докы икманяр фарисей дон Ирод велкӹ ылшывлӓм колтенӹт. 14 Нӹнӹ толыныт дӓ Тӹдӹлӓн попенӹт: «Тымдышы! Мӓ пӓленӓ: Тӹнь тӧр Эдем ылат. Тӹнь эдемлӓн ярал лиӓш цацымы гишӓн ат шаны, Тӹлӓнет цилӓн икань ылыт, а Йымын корныжылан тӧрӹм попен тымдет. Кесарьлан лӹм оксам тӱлӓш лиэш ӓли уке? Тӹдӹм мӓ тӱлӹшӓшлык ылына ӓли уке?» 15 Иисус нӹнӹн яжола каяш цацымыштым пӓлен дӓ келесен: «Малын Мӹньӹм тергедӓ? Мӹлӓм анжалаш динарим кандыда». 16 Тӹдӹлӓн оксам канденӹт. Иисус ядын: «Кӱм тиштӹ анжыктымы дӓ кӱн тиштӹ лӹмжӹ?» Нӹнӹ пелештенӹт: «Кесарьын». 17 Тӹнӓм Иисус нӹнӹлӓн келесен: «Тенгежӹ кесарьлан кесарьыным, Йымылан Йымыным пуда». Нӹнӹ Тӹдӹлӓн когон ӧрӹнӹт.


  18 Ӹлӹж кӹньӹлмӓш уке маншы саддукейвлӓ вара Иисус докы толыныт. Нӹнӹ ядыныт: 19 «Тымдышы! Моисей мӓлӓннӓ тенге сирен: вӓтӓн тетядӹмӹ шӱмбелжӹ иктӓжӹн кола гӹнь, тӹдӹн вӓтӹжӹм ӹзӓжӹ ӓли шоляжы марлан нӓлшӓшлык дӓ колышын вырлыкшым пакыла шӓрӹшӓшлык.*б 20 Шӹм шӱмбел ылыныт. Пӹтӓришӹжӹ ӹдӹрӹм нӓлӹн, тетяжӹ лидеок колен. 21 Седӹндон тылыкеш кодшы вӓтӹжӹм кокшыжы марлан нӓлӹн. Но тӹдӓт колен, тетяжӹ ылде. Кымшы донат тенгеок лин. 22 Цилӓн шӹмӹтӹнӓт тӹдӹм нӓлӹнӹт, иктӹштӹнӓт тетяштӹ кодде. Цилӓштӹ паштек ӹдӹрӓмӓшӓт колен. 23 Ӹлӹжмӹкӹштӹ, кыце лиэш? Тӹдӹм шӹмӹтӹнӓт нӓлӹнӹт. Колымаш гӹц ӹлӹж кӹньӹлмӹкӹ, кӱн вӓтӹжӹ лиэш?»


  24 Иисус келесен: «Тӓ Писанимӓт, Йымын силажымат ада пӓлӹ, седӹндон ямын каштыда. 25 Колымаш гӹц ӹлӹж кӹньӹлмӹкӹштӹ, эдемвлӓ ӹдӹрӹмӓт ак нӓлеп, марланат ак кеп. Нӹнӹ пӹлгомышты Ангелвлӓ гань лит. 26 Колышывлӓн ӹлӹжмӹштӹ гишӓн Моисейӹн книгӓштӹжӹ тӓ лыдделда ма? Йылышы тӹшкӓ гӹц Моисейлӓн Йымы попен: ”Мӹнь Авраамын Йымыжы, Исаакын Йымыжы, Иаковын Йымыжы ылам.”*в 27 Йымы колышывлӓн Йымышты агыл, Тӹдӹ ӹлӹшӹвлӓн Йымышты! Тӓ когонок самынь шанедӓ».


  28 Законым тымдышывлӓ логӹц иктӹжӹ, нӹнӹн соредӓлмӹштӹм колмыкы дӓ Иисусын яжон попымыжым ужмыкы, Тӹдӹн докы толын дӓ ядын: «Шӱдӹмӓш логӹц сек тӹнгжӹ кыды ылеш?» 29 Иисус келесен: «Сек тӹнг шӱдӹмӓш тидӹ: ”Израиль, колышт! Мӓмнӓн Господь Йымына – ик Господь веле. 30 Господь Йыметӹм шӱм вашт, йӓнг вашт, улы ынгылымашет доно, улы силаэт доно яраты”.*г Тидӹ сек кого шӱдӹмӓш. 31 Кокшы шӱдӹмӓш техеньок кого: ”Лишӹлетӹмӓт ӹшкӹметӹм яратымы семӹньок яраты”. *д Ти кок шӱдӹмӓш гӹц когоракшы укеӓт».


  32 Закон тымдышы Тӹдӹлӓн келесен: «Когон яжо, Тымдышы! Тӹнь лачокым келесӹшӹц. Йымы иктӹ веле, Тӹдӹн гӹц пасна вес Йымы уке. 33 Йымым шӱм вашт, улы ынгылымаш доно, улы йӓнг доно, улы сила доно яраташ, лишӹл эдемӹм ӹшкӹмӹм яратымы гань яраташ – тидӹ цилӓ пӹтӹмеш йылатымы дӓ мол жертва гӹцӓт шергӹрӓк».*е 34 Закон тымдышын шот донок попымыжым ужын, Иисус тӹдӹлӓн келесен: «Тӹнь Йымын Кугижӓншӹ гӹц мӹндӹрнӹ ат ыл». Тидӹн паштек Иисуслан иктӓт ядмашым пуаш смейӹде.


  35 Йымын пӧртӹштӹ тымден попымыжы годым Иисус ядын: «Законым тымдышывлӓ кыце Христосым Давидӹн эргӹжӹ маныт? 36 Святой Шӱлӹш кымылангдымы доно Давид ӹшкежӓт попен:

  ”Господь Господемлӓн келесен:

  Тӹньӹн тышманвлӓэтӹм ял лӹвӓкет пиштӹмешкем,

  Мӹньӹн вургымла велнем шӹнзӹ”.*ж


  37 Давид ӹшкежӓт Тӹдӹм Господь манеш гӹнь, кыце Тӹдӹ Давидӹн Эргӹжӹ лин кердеш?» Шукы халык Иисусым улы кымылын колыштын.


  38 Иисус тымдымаштыжы попен: «Закон тымдышывлӓ гӹц ӹшкӹмдӓм перегӹдӓ. Нӹнӹ сӹлнӹ кужы выргемӹм чиӓш, халык погынымы вӓрвлӓштӹ эдемвлӓн жеплен вӓшлимӹштӹм яратат. 39 Синагогвлӓштӹ сек анзылны шӹнзӹнештӹ дӓ празныкышты сек шотан вӓрӹм нӓлнештӹ. 40 Нӹнӹ тылык ӹдӹрӓмӓшвлӓн пӧртӹштӹм незеремдӓт дӓ, йӓллӓн яжола каяш манын, шукы ыдылыт. Техеньвлӓм паснаок нелӹ суд выча».


  41 Иисус жертва оксам пиштӹмӹ вӓр ваштареш шӹнзӹн дӓ халык тӹшкӹ оксам пиштӹмӹм анжен. Шукы паян шукы оксам пиштен. 42 Вара ик незер тылык ӹдӹрӓмӓш толын дӓ цилӓжӓт кок лептам, вес семӹньжӹ кодрантым*з пиштен. 43 Иисус тыменьшӹвлӓжӹм Ӹшке докыжы ӱжӹн дӓ келесен: «Тӓлӓндӓ лачок попем: ти незер тылык ӹдӹрӓмӓшӹн жертва оксам пиштӹмӹ вӓрӹш жертвӹм пиштӹмӹжӹ молын пиштӹмӹштӹ гӹц шукырак. 44 Нӹнӹ пайдашты гӹц утыжым пиштенӹт, а тӹдӹ, незер гӹнят, ма улыжым, ӹлӓшӹжӹ ма келмӹм, цилӓ пуэн».

  


  *а12:10-11 Пс 117:22-23


  *б12:19 Втор 25:5.


  *в12:26 Ис 3:6


  *г12:29-30 Втор 6:4-5


  *д12:31 Лев 19:18


  *е12:32-33 Втор 4:35, 6:5.


  *ж12:36 Пс 109:1.


  *з12:42 Кодрант – тыгыды окса единица.

  1 Йымын пӧртӹм шӓлӓтӹмӹ гишӓн анзыцок келесӹмӓш. 3 Орлыкын тӹнгӓлтӹшӹжӹ. 14 Кого ясыланымаш. 24 Эдем Эргӹн толмыжы. 32 Кечӹ дон цӓшӹжӹ пӓлӹ агыл.


  1 Йымын пӧрт гӹц Иисус лӓкмӹ годым тыменьшӹвлӓжӹ логӹц иктӹжӹ Тӹдӹлӓн келесен: «Тымдышы! Анжал, махань кӱвлӓ, махань ӹлӹшвлӓ!»*a 2 Иисус тӹдӹлӓн манын: «Тӹнь ти кого кӱ ӹлӹшвлӓм ужат? Но тиштӹ кӱ вӹлӓн кӱ ак код. Цилӓ шӓлӓтӹмӹ лиэш».


  3 Елеон кырыкышты Йымын пӧрт ваштареш шӹнзӹмӹжӹ годым Иисус гӹц ӹшкетӹшток Петр, Иаков, Иоанн дӓ Андрей ядыныт: 4 «Мӓлӓннӓ келесӹ, кынам тидӹ лиэш? Тенге лишӓшлыкым махань пӓлӹк анжыкта?»


  5 Иисус нӹнӹлӓн попаш тӹнгӓлӹн: «Перегӓлтдӓ, иктӓт тӓмдӓм ӹнжӹ алталы. 6 Шукын вет Мӹньӹн лӹмем доно толыт. Нӹнӹ ”мӹнь Тӹдӹ ылам” маныт дӓ шукыштым алталат. 7 Вырсы юкым дӓ вырсы гишӓн увервлӓм колмыкыда, идӓ лӱд. Цилӓ тидӹ лишӓшлык, но тидӹ эче мычаш агыл. 8 Халык вӹкӹ халык кӹньӹлеш, кугижӓншӹ вӹкӹ – кугижӓншӹ. Шукы вӓре мӱлӓндӹ цӹтӹрнӓлтеш, шужымаш дӓ пыдыранзык толеш, тидӹ – орлыкын тӹнгӓлтӹшӹжӹ.


  9 Перегӓлтдӓ! Тӓмдӓм кычат дӓ суяш пуат, синагогвлӓштӹ шиӓш тӹнгӓлӹт. Мӹнь верцем тӓмдӓм вуйлатышывлӓ дӓ кугижӓвлӓ анзыкы шагалтат. Тидӹ нӹнӹлӓн Мӹнь гишӓнем пӓлдӹртӹмӓш лиэш. 10 Но тишец анзыц цилӓ халык лошты Пуры Уверӹм шӓрӹмӹлӓ. 11 Кынам тӓмдӓм судыш кычен нӓнгеӓт, мам попышашлыкда гишӓн анзыцок идӓ тыргыжланы. Ма тӓлӓндӓ ти цӓшӹн пуалтеш, тӹдӹмок попыда, вет тӓ агыл попаш тӹнгӓлӹдӓ, а Святой Шӱлӹш. 12 Ӹзӓжӹ шоляжым, ӓтяжӹ тетяжӹм пушташ пуат, а тетявлӓ ӓтя-ӓвӓштӹ ваштареш шагалыт дӓ нӹнӹм пуштыт. 13 Мӹньӹн лӹмем верц цилӓн тӓмдӓм ужын керддӹмӹ лит. А мычаш якте тырхышы ытаралтеш.


  14 Кышты лишӓшлык агыл, тӹштӹ Даниил пророкын попымы охыреммӹ йӹрнӹкӹм ужмыкыда,*б – лыдшы ынгылыжы – Иудейӹштӹ ылшывлӓ кырыкыш кыргыжышты. 15 Кӱ левӓш вӹлнӹ гӹнь, ӹнжӹ валы дӓ пӧртшӹ гӹц нимат нӓлӓш ӹнжӹ пыры. 16 Кӱ нырышты гӹнь, ӹшкӹмжӹн выргемжӹм нӓлӓш мӹнгеш ӹнжӹ пӧртӹл. 17 Ойхы лиэш тӹ кечӹвлӓн мӹшкӹрӓнвлӓлӓн дӓ цӹзӹм пукшышывлӓлӓн! 18 Тӓмдӓн кыргыжмыда телӹм ӹнжӹ ли манын, Йымым сарвалыда. 19 Тӹ кечӹвлӓн техень кого орлык лиэш, маханьы сӓндӓлӹкӹн тӹнгӓлтӹшӹжӹ гӹцок ылде, Йымы тӹдӹм ӹштӹмӹ паштек техеньӹ тишкевек ылде дӓ акат ли. 20 Ти кечӹвлӓм Господь ак кӹтӹкемдӹ ылгецӹ, иктӓт ытаралт ак керд ыльы. Но айырен нӓлмӹвлӓ верц ти кечӹвлӓм кӹтӹкемден.


  21 Тӹнӓм тӓлӓндӓ ”Теве тиштӹ Христос!” ӓли ”Тӹштӹ Тӹдӹ!” манын иктӓжӹ келесӓ гӹнь, идӓ ӹнянӹ. 22 Вет алтанзык христосвлӓ дӓ алтанзык пророквлӓ лӓктӹт, дӓ, лиэш гӹнь, айырен нӓлмӹвлӓмӓт алталаш манын, пӓлӹквлӓм дӓ цӱдӓвлӓм ӹштӓт. 23 Тӓ перегӓлтдӓ! Мӹнь тӓлӓндӓ цилӓ анзыцок келесенӓм.


  24 Тӹнӓм, ти орлык паштек, кечӹ пӹцкемӹшӓлтеш, тӹлзӹ сотым ак пу, 25 шӹдӹрвлӓ пӹлгом гӹц кенвазыт дӓ пӹлгомыштышы силавлӓ вӓр гӹц тӓрвӓнӓт. 26 Тӹнӓм Эдем Эргӹн кого сила дӓ лӹмлештӓрӓлтмӓш доно пӹлвлӓ лошты толмыжым ужыт. 27 Тӹдӹ Ангелвлӓжӹм колта дӓ мӱлӓндӹн нӹл монгыр гӹц, пӹлгомын ик тӹржӹ гӹц тӹнгӓлӹн, вес тӹр якте айырен нӓлмӹ эдемвлӓжӹм пога.


  28 Смоква пушӓнгӹ гишӓн тыштен попымы гӹц тыменьдӓ. Кынам тӹдӹн укшвлӓжӹ ӹлӹжӹт дӓ ӹлӹштӓшӹм лыктыт, тӹнӓм пӓледӓ: кӓнгӹж лишемеш. 29 Тиштӓт тенгеок. Кынам попымемӹн лиӓлт толмыжым ужыда, пӓлӹдӓ: тӹдӹ лишнок, амаса анзылны. 30 Тӓлӓндӓ лачок попем: тидӹ цилӓ лимешкӹ, ти шачыш ак пӹтӹ. 31 Пӹлгом дон мӱлӓндӹ пӹтӓт, но Мӹньӹн шамаквлӓэм ак пӹтеп.


  32 Ти кечӹ ӓли цӓш гишӓн иктӓт ак пӓлеп. Пӹлгомыштышы Ангелвлӓӓт, Эргӓт ак пӓлӹ, лач Ӓтя веле пӓлӓ, 33 седӹндон анжыда, ыдылда, идӓ амалы. Тӹ жеп кынам толмым тӓ ада пӓлӹ. 34 Тидӹм кужы корныш кешӹ эдем доно тӓнгӓштӓрӓш лиэш. Тӹдӹ пӧртшӹм кода, тӓрзӹвлӓжӹлӓн властьым дӓ каждыйлан пасна пӓшӓм пуа, а капка оролылан амалыде оролаш шӱдӓ. 35 Тенге, вычыда, идӓ амалы. Вет пӧрт хозан кынам толшашлыкшым ада пӓлӹ: ӓли вадеш, ӓли йыдпелӹн, ӓли ӓптӓн мырымы доно иквӓреш, ӓли ирок ирӹ. 36 Тӹдӹ трӱк толеш, седӹндон идӓ амалы, тӓмдӓм амален кишӹм ӹнжӹ уж! 37 Мам тӓлӓндӓ попем, цилӓлӓн попем: вычен шалгыда!»

  


  *а13:1 Ӹлӹш – строение.


  *б13:14 Дан 9:27.

  1 Священниквлӓ Иисусым пушташ шанат. 3 Вифаништӹ Иисусым миро доно шӹрӹмӓш. 10 Иисусым Иуда выжала. 12 Когечӹ вады качкыш. 22 Святой вады качкыш. 27 Тыменьшӹвлӓжӹн карангмышты гишӓн Иисус анзыцок келесӓ. 32 Иисус Гефсимаништӹ йымыдылеш. 43 Иисусым кычат. 53 Синедрион анзылны. 66 Петрӹн карангмыжы.


  1 Кок кечӹштӹ Когечӹ дӓ Шергиндӹ празнык тӹнгӓлшӓшлык ылын. Архиерейвлӓ дон законым тымдышывлӓ Иисусым алтален кычаш дӓ пушташ йӧнӹм кӹчӓлӹнӹт. 2 Нӹнӹ попенӹт: «Празнык годым тидӹм ӹштӓш ак кел, халык лошты пыдыранзык тӓрвӓнен кердеш».


  3 Кынам Иисус Вифаништӹ проказа церӓн Симонын пӧртӹштӹжӹ ылын дӓ качкын, тӹшкӹ ик ӹдӹрӓмӓш пырен, нард гӹц ӹштӹмӹ пиш шергӓкӓн ире миром алебастр ӓтеш канден. Тӹдӹ ӓтӹ нержӹм пыдыртен, а миром Иисусын вуйышкыжы опталын.


  4 Южшы шӹдешкенӹт дӓ иктӹ-весӹштӹлӓн попенӹт: «Малын тенге миром такеш кычылт пӹтӓрӓш? 5 Ти миром кымшӱдӹ утла динариэш*авыжалаш, оксажым незервлӓлӓн пуаш лиэш ыльы». Нӹнӹ ӹдӹрӓмӓшӹм вырсенӹт.


  6 Но Иисус келесен: «Тӹдӹн гӹц карангда, малын тӹдӹм шытырланыктынедӓ? Тӹдӹ Мӹлӓм пуры пӓшӓм ӹштен. 7 Незервлӓ сагада со лит, тӓ нӹнӹлӓн, кынам шанедӓ, тӹнӓм пурым ӹштен кердӹдӓ. А Мӹнь тӓ сагада со ам ли. 8 Тӹдӹ ма кердмӹжӹм ӹштен, анзыцок Мӹньӹн кӓпем таяш шӹрен йӓмдӹлен. 9 Тӓлӓндӓ лачок попем: цилӓ сӓндӓлӹк мычкы, кышты Пуры Уверӹм шӓрӓш тӹнгӓлӹт, тенгеок ти ӹдӹрӓмӓшӹн мам ӹштӹмӹжӹ гишӓн попаш дӓ ӹшкӹмжӹм ӓшӹндӓрӓш тӹнгӓлӹт».


  10 Луаткок тыменьшӹжӹ гӹц иктӹжӹ, Искариот манмы Иуда, Иисусым выжалаш манын, архиерейвлӓ докы кен. 11 Иудам колыштмыкы, архиерейвлӓ сусу линӹт дӓ тӹдӹлӓн ши оксам тӱлӓш сӧренӹт. Иисусым выжалаш манын, Иуда йӧнӓн жепӹм вычаш тӹнгӓлӹн.


  12 Шергиндӹ празныкын пӹтӓриш кечӹн, кынам овуца семӹнь когечӹ патям шӹшкӹлӹнӹт, тыменьшӹвлӓжӹ Иисус гӹц ядыныт: «Тӹнь когечӹ качкышым кышты качкаш шанет? Мӓ тӹдӹм йӓмдӹлӓш кенӓ». 13 Тӹнӓм Иисус нӹнӹ логӹц коктылан келесен колтен: «Халашкы кедӓ. Тӹштӹ кувшинеш вӹдӹм намал кешӹ пӱэргӹм тӓ вӓшлидӓ. Паштекшӹ кедӓ. 14 Кыды пӧртӹш пыра, тӹ пӧрт хозалан келесӹдӓ: ”Тымдышына ядеш: Мӹлӓм тыменьшӹвлӓэм доно когечӹ качкышым качкаш кӹдежет кышты?” 15 Тӹ эдем тӓлӓндӓ тидӹлӓн йӓмдӹлӹмӹ дӓ поген шӹндӹмӹ йонгата кӱшӹл кӹдежӹм анжыкта. Тӹшӓк мӓлӓннӓ цилӓ йӓмдӹлӹдӓ». 16 Тыменьшӹвлӓжӹ кенӹт, халашкы пыренӹт. Цилӓжӓт Иисусын попымыжы семӹньок лин. Нӹнӹ когечӹ качкышым йӓмдӹленӹт.


  17 А вады шомыкы, тӹшкӹ луаткок тыменьшӹжӹ доно иквӓреш Иисус толын. 18 Стӧл лошты качмышты годым Тӹдӹ келесен: «Тӓлӓндӓ лачок попем: тӓ логӹцдӓ иктӹжӹ, кӱ кӹзӹт Мӹнь донем иквӓреш качкеш, Мӹньӹм выжала». 19 Тыменьшӹвлӓжӹ когон сылыкланенӹт. Иктӹ паштек весӹ Тӹдӹ гӹц ядышташ тӹнгӓлӹнӹт: «Мӹньок агыл? Мӹньок агыл?» 20 Но Иисус келесен: «Луаткоктыт гӹц иктӹжӹ, кӱ ӓтӹш Мӹнь донем иквӓреш киндӹм темдӓлеш. 21 Лачок, Эдем Эргӹ гишӓн кыце сирӹмӹ, ӹлӹмӓш гӹц Тӹдӹ тенге кеӓ, но Эдем Эргӹм выжалышылан ойхы лиэш: шачде ылгецӹ, тӹ эдемлӓн яжорак лиэш ыльы».


  22 Качмышты годым Иисус киндӹм нӓлӹн, благословаен, тодылын, нӹнӹлӓн пуэн дӓ келесен: «Нӓлдӓ, качда. Тидӹ Мӹньӹн Кӓпем». 23 Вара цӓшкӓм нӓлӹн, таум ӹштен, нӹнӹлӓн пуэн. Цилӓнӓт тӹшец йӱнӹт. 24 Иисус попен: «Тидӹ – шукы эдем верц йоктарымы Мӹньӹн у согонь Вӹрем. 25 Тӓлӓндӓ лачок попем: Йымын Кугижӓншӹштӹ у якшар ӓрӓкӓм йӱмӹ кечӹ шомешкӹ, Мӹнь виноград кӹцкӹ гӹц ӹштӹмӹм ӹнде ам йӱ».


  26 Варажы нӹнӹ псаломым мыренӹтӓт, Елеон кырыкыш кенӹт.


  27 Иисус нӹнӹлӓн попен: «Цилӓн тӓ Мӹнь гӹцем ти йыдым карангыда. Сирӹмӹ: ”Кӹтӧзӹжӹм лыпшал шуэм – шарыквлӓ шӓлӓнӓт”.*б 28 Но Мӹнь, ӹлӹж кӹньӹлмӹкем, тӓмдӓм Галилейӹштӹ вӓшлиӓм». 29 Петр Тӹдӹлӓн келесен: «Цилӓн Тӹнь гӹцет карангыт гӹнят, мӹнь агым!» 30 Иисус келесен: «Тӹлӓнет лачок попем: тагачы, ти йыдымок, ӓптӓн кок гӓнӓ мыралтымешкӹ, тӹнь кым гӓнӓ Мӹнь гӹцем карангат». 31 Но Петр пытрак ӹняндӓрен попен: «Тӹнь донет иквӓреш мӹлӓм колаш вӓрештеш гӹнят, мӹнь Тӹнь гӹцет ам каранг!» Весӹвлӓӓт тидӹмок попенӹт.


  32 Нӹнӹ Гефсимани манмы вӓрӹш толыныт, дӓ Иисус тыменьшӹвлӓжӹлӓн келесен: «Мӹнь йымыдылмем годым тиштӹ шӹнзӹдӓ». 33 Тӹдӹ сагажы Петрӹм, Иаковым дӓ Иоанным нӓлӹн. Иисус ӧрӹн лӱдӓш дӓ ясыланаш тӹнгӓлӹн. 34 Тӹдӹ манын: «Мӹньӹн йӓнгем колышашла ойхыра, тиштӹ лидӓ дӓ тӓӓт идӓ амалы».


  35 Изиш ӧрдӹшкӹрӓк карангмыкы, Иисус мӱлӓндӹ вӹкӹ шынгалтын. Лиэш гӹнь, ти жеп Мӹнь дорцем эртен кежӹ ыльы манын, сарвален попен. 36 Тӹдӹ попен: «Авва!*в Ӓти! Тӹнь цилӓ кердӓт. Ти цӓшкӓм Мӹнь дорцем карангды. Но Мӹнь шанымем семӹнь агыл, а Тӹнь шанымет семӹнь лижӹ».


  37 Вара Тӹдӹ тыменьшӹвлӓжӹ докы толын, нӹнӹм амалышывлӓм ужын дӓ Петрлӓн попен: «Симон, тӹнь амалет? Ик цӓшӹмӓт амалыде тырхен кердделат? 38 Аздаралташ ӹнжӹ ли манын, амалыде пыт шалгыда дӓ ыдылда. Шӱлӹш кымылан, а кӓп силадымы».


  39 Иисус угӹц кен дӓ тӹ шамак донок ыдылын. 40 Кынам Тӹдӹ пӧртӹлӹн, тыменьшӹвлӓжӹм эчеӓт амалышывлӓм ужын, вет нӹнӹн сӹнзӓштӹм ом темден, дӓ Иисуслан мам келесӓшӓт пӓлӹделыт.


  41 Кымшы гӓнӓ толмыкы, Иисус келесен: «Тӓ эчеӓт амаледӓ дӓ кӓнедӓ? Ситӓ! Жеп шон. Эдем Эргӹ сулыканвлӓн кидӹш пуалтеш. 42 Кӹньӹлдӓ, кенӓ. Теве Мӹньӹм выжалышы лишемеш».


  43 Иисусын попымыжы годымок луаткок тыменьшӹжӹ гӹц иктӹжӹ, Иуда, дӓ тӹдӹн сага мечӓн дӓ шывынян шукы эдем толын. Нӹнӹм архиерейвлӓ, законым тымдышывлӓ дӓ халыкын когораквлӓжӹ колтенӹт. 44 Выжалышы нӹнӹлӓн Иисусым тенге анжыкташ сӧрен: «Кӱм мӹнь шыпшалам, Иисус ылеш. Тӹдӹм кычыда дӓ оролен нӓнгедӓ». 45 Толмыкы, Иуда тӧрӧк Иисус докы миэн дӓ манын: «Равви! Равви!» Вара Тӹдӹм шыпшалын. 46 Вара Иисус вӹкӹ кидӹштӹм лӱктӓлӹнӹт дӓ роалтен кыченӹт. 47 Тӹштӹ шалгышывлӓ логӹц иктӹжӹ мечшӹм лыктын дӓ архиерейӹн тӓрзӹжӹм роалын, тӹдӹн пӹлӹшӹжӹм пӹчкӹн шуэн.


  48 Тӹнӓм Иисус нӹнӹлӓн келесен: «Разбойник вӹкӹ лӓкмӹлӓ, мечӹм, шывыньым нӓлӹн, тӓ Мӹньӹм кычаш толында. 49 Кечӹнь Йымын пӧртӹштӹ тӓ доныда ылынам дӓ халыкым тымденӓм, а тӓ Мӹньӹм кычыделда. Но Писаништӹ келесӹмӹ шокталтшашлык». 50 Иисусым коден, цилӓ тыменьшӹжӹ кыргыжыныт.


  51 Но ик сӓмӹрӹк пӱэргӹ Иисус паштек кен. Тӹдӹн цӓрӓ монгырыштыжы лач мӹнер леведӹш веле ылын. Салтаквлӓ пӱэргӹм роалтен кыченӹт, 52 а тӹдӹ, леведӹшӹжӹм коден, нӹнӹ гӹц цӓрӓн кыргыжын.


  53 Иисусым архиерей докы нӓнгенӹт, дӓ тӹшкӹ архиерейвлӓ, халыкын когораквлӓжӹ дӓ законым тымдышывлӓ цилӓн погыненӹт. 54 А Петр ӧрдӹж гӹц Тӹдӹн паштек архиерейӹн кудывичӹшкӹжӹ кен дӓ тӓрзӹвлӓ сага тыл тӹрӹш ӹрӓш шӹнзӹн.


  55 Архиерейвлӓ дӓ цилӓ Синедрион, Иисусым пушташ манын, Тӹдӹн ваштареш йӓтлӹмӓшӹм кӹчӓлӹнӹт, но моделыт. 56 Тӹдӹм алтален йӓтлӹшӹ шукын линӹт, но нӹнӹн попымышты вӓш-вӓш келшен толде. 57 Южшы шагалыныт дӓ Тӹдӹн ваштареш, алтален, тенге попенӹт: 58 «Мӓ Тӹдӹн тенге попымыжым колынна: ”Эдемвлӓн кид доно ӹштӹмӹ Йымын ти пӧртӹм Мӹнь шӓлӓтем дӓ, эдем кид тӹкнӹдеок, кым кечӹштӹ весӹм ӹштен шӹндем”». 59 Но нӹнӹн тенге попымыштат иктӹ-весӹштӹ гӹц айыртемӓлтӹн.


  60 Тӹнӓм архиерей кӹньӹл шагалын, анзык лӓктӹн дӓ Иисус гӹц ядын: «Тӹнь малын нимат ат попы? Ваштарешет йӓтлен попымылан мам вӓшештет?» 61 Но Иисус юкымат лыкде дӓ вӓшештӹде. Архиерей Тӹдӹ гӹц эче ядын: «Тӹнь Христос, хвальымы Йымын Эргӹ, ылат ма?» 62 Иисус келесен: «Мӹнь ылам. Тилец вара тӓ Эдем Эргӹн Силан Йымын вургымла монгырышты шӹнзӹмӹжӹм дӓ пӹлгомыштышы пӹл вӹлӓн толмыжым ужыда».*г 63 Тӹнӓм архиерей ӹшке выргемжӹм кышкедӹн*д дӓ келесен: «Эче махань свидетельвлӓ мӓлӓннӓ келӹт? 64 Тӓ Йымым мыскылымыжым колда. Тидӹлӓн тӓ мам келеседӓ?» Иисус вуйнаматан дӓ колышашлык, цилӓн маныныт.


  65 Тӹнӓм южшы Тӹдӹн вӹкӹ шӹвӓш тӹнгӓлӹнӹт. Иисусын лицӓжӹм питӹренӹт, Тӹдӹм шинӹт дӓ попенӹт: «Ӹнде пророкла попы!» Тӓрзӹвлӓӓт Иисусым лицӓ гӹц шинӹт.


  66 Кынам Петр ӱлнӹ, кудывичӹштӹ, ылын, тӹшкӹ архиерейӹн ик тӓрзӹ ӹдӹржӹ толын. 67 Тыл сага ӹрен шӹнзӹшӹ Петрӹм ужын, тӹшленрӓк анжалын дӓ манын: «Тӹнят ти Назарет Иисус доно иквӓреш ылынат». 68 Но Петр тореш келесен: «Мам тӹнь попет, ам пӓлӹ дӓ ам ынгылы», – манын дӓ анзыл кудывичӹш ашкедӹн. Тӹнӓмок ӓптӓн мыралтен. 69 Тӓрзӹ ӹдӹр тӹдӹм эче ужын дӓ тӹштӹ шалгышывлӓлӓн попаш тӹнгӓлӹн: «Тидӓт нӹнӹ логӹц». 70 Петр эчеӓт тореш попен. Изиш лимӹкӹ, сагажы шалгышывлӓ тӹдӹлӓн келесенӹт: «Лачокат, тӹнь нӹнӹ логӹц ылат. Тӹнят Галилей гӹц ылат, тӹньӹн попыметӓт нӹнӹн ганьы». 71 «Тӓ Кӱ гишӓн попедӓ, тӹ Эдемӹм мӹнь ам пӓлӹ» манын, Петр Йымы анзылны цуратлен попаш тӹнгӓлӹн. 72 Тӹнӓм ӓптӓн кокшы гӓнӓ мыралтен колтен, дӓ Петр Иисусын попымы шамакшым ӓшӹндӓрен: «Ӓптӓн кок гӓнӓ мыралтымешкӹ, тӹнь кым гӓнӓ Мӹнь гӹцем карангат». Вара тӹдӹ мӓгӹрӓш тӹнгӓлӹн.

  


  *а14:5 300 динари – тинӓр оксажы ик иӓш пӓшӓдӓр нӓрӹ ылын.


  *б14:27 Зах 13:7.


  *в14:36 Авва – арамей йӹлмӹштӹ «ӓти» манмым анжыкта.


  *г14:62 Дан 7:13.


  *д14:63 Выргемӹм кышкедмӓш – тенге ӹштӹмӓш кого ойхым, худалан шотлымым анжыкта.

  

  
  

  МАРКЫН СИРӸМӸ СВЯТОЙ ЕВАНГЕЛИ


  15 Глава


  

  1 Иисус Пилат анзылны. 6 Иисус ӓли Варавва. 16 Салтаквлӓ Иисусым орландарат. 21 Крестеш пыдален сӓкӹмӓш. 33 Иисусын колымыжы. 43 Иисусым тайымаш.


  1 Ирок ирӹ архиерейвлӓ, халыкын когораквлӓжӹ, закон тымдышывлӓ дӓ Синедрионыш пырышы цилӓ эдемвлӓ кӓнгӓшӓш погыненӹт. Вара нӹнӹ Иисусым пидӹн нӓнгенӹт дӓ Пилатлан пуэнӹт. 2 Пилат Иисус гӹц ядын: «Тӹнь иудейвлӓн Кугижӓштӹ ылат?» Иисус манын: «Ӹшке тидӹм келесӹшӹц». 3 Архиерейвлӓ Иисусым шукы гишӓн йӓтленӹт. 4 Пилат Тӹдӹ гӹц эчеӓт ядын: «Тӹнь нимат ат келесӹ? Ужат, Тӹнь ваштарешет кынар йӓтлӹмӓш улы». 5 Но Иисус ӹнде нимат попыде, седӹндон Пилат когон ӧрӹн.


  6 Кычен питӹрӹмӹвлӓ логӹц халык ядмы ик эдемӹм Пилат празнык годым со ирӹкӹш лыктын. 7 Тӹнӓм Варавва лӹмӓн эдем ӹшке тӓнгвлӓжӹ доно иквӓреш питӹрӹмӓштӹ ылын, пыдыранзык годым нӹнӹ эдемӹм пуштыныт. 8 Молнамшы семӹньок ӹштӹжӹ манын, Пилат гӹц халык саслен ядаш тӹнгӓлӹн. 9 Пилат келесен: «Тӓлӓндӓ иудейвлӓн Кугижӓштӹм лыктам гӹнь, яра?» 10 Тӹдӹ вет пӓлен: архиерейвлӓ йӓнгӹштӹ йылымы гишӓн Иисусым кычен пуэнӹт. 11 Но архиерейвлӓ Иисусым агыл, а Вараввам лыкташ ядаш халыкым тӓрвӓтенӹт. 12 Пилат эчеӓт халык гӹц ядын: «Кӱм иудейвлӓн Кугижӓштӹ маныда, Тӹдӹн доно тӓ мӹлӓм мам ӹштӹктӹнедӓ?» 13 «Тӹдӹм пыдален сӓкӹ!» – халык саслен. 14 Пилат ядын: «Махань вара худам Тӹдӹ ӹштен?» Но халык эчеӓт когоракын саслен: «Тӹдӹм пыдален сӓкӹ!»


  15 Пилат, халыклан ярал лиӓш манын, нӹнӹлӓн Вараввам колтен, а Иисусым лыпш доно лыпшыктен дӓ пыдален сӓкӓш пуэн.


  16 Салтаквлӓ Иисусым преторин кӧргӹ кудывичӹш нӓнгенӹт дӓ улы полкым ӱжӹн канденӹт. 17 Нӹнӹ Тӹдӹлӓн пӹцкӓтӓ-якшар выргемӹм чиктенӹт. Имӓн укшвлӓ доно вуйгӹшӹлӹм пидӹнӹт дӓ вуйышкыжы пиштенӹт. 18 «Сусу ли, иудейвлӓн Кугижӓштӹ!» – нӹнӹ попаш тӹнгӓлӹнӹт. 19 Нӹнӹ Тӹдӹм вуй гӹц панды доно шинӹт, вӹкӹжӹ шӹвенӹт, анзыланжы сукалтен шӹнзӹн, кымалыныт. 20 Тӹдӹм мыскылен цӓрнӹмӹкӹштӹ, вӹлецӹнжӹ пӹцкӓтӓ-якшар выргемӹм кыдашыныт, ӹшке выргемжӹм чиктенӹт дӓ Иисусым пыдален сӓкӓш нӓнгенӹт.


  21 Эртен кешӹ ик эдемлӓн, Кириней гӹц ылшы Симонлан, Александр дон Руфын ӓтяштӹлӓн, ныр гӹц толшылан, Иисусын крестӹжӹм намалыктенӹт. 22 Иисусым Голгофа манмы вӓрӹш канденӹт, ти лӹмжӹ «лепкӓ вӓр» манмым анжыкта. 23 Иисуслан смирнӓм ярымы якшар ӓрӓкӓм пуэнӹт, но Тӹдӹ йӱде. 24 Иисусым пыдален сӓкенӹт, а Тӹдӹн выргемжӹм, кӱлӓн мам нӓлӓш, шӹвӓм ӹштен, пайыленӹт. 25 Тӹдӹм пыдален сӓкӹмӹ годым кымшы цӓш*а ылын. 26 Вуйнаматшым анжыктен сирӹмӹ ылын: «Иудейвлӓн Кугижӓштӹ».


  27 Кок разбойникӹм Иисус доно иквӓреш пыдален сӓкенӹт, иктӹжӹм – вургымла монгыреш, весӹжӹм – шалахаеш. 28 Сирӹмӓшӹштӹ тенге келесӹмӹ шокталтын: «Законым пыдыртышы лошкы пыртенӹт». 29 Эртен кешӹвлӓ, вуйыштым ӹрзен, Тӹдӹм мыскылен попенӹт: «Эй, Тӹнь, Йымын пӧртӹм шӓлӓтен дӓ кым кечӹштӹ угӹц ӹштен кердшӹ! 30 Ӹшкӹметӹм Ӹшке ытары дӓ крестӹ гӹц валы!” 31 Тенгеок архиерейвлӓ дон закон тымдышывлӓӓт ӹшке лоштышты мыскылен попенӹт: «Йӓлӹм ытарен, а Ӹшкӹмжӹм ытарен ак керд. 32 Ти Христос, Израильӹн Кугижӓжӹ, ӹнде крестӹ гӹц валыжы! Тидӹм ужмыкы, мӓ ӹняненӓ». Иисус доно иквӓреш пыдален сӓкӹмӹвлӓӓт Тӹдӹм вырсенӹт.


  33 Кечӹвӓлӹн, куд цӓшӹш кемӹкӹ,*б улы мӱлӓндӹ вӹлнӹ пӹцкемӹш лин дӓ ӹндекшӹш кемӹ якте тенге ылын. 34 Ӹндекш цӓшӹш кемӹкӹ, Иисус кого юк доно сӹгӹрӓл колтен: «Элои, Элои, ламма савахфани?» Тидӹжӹ «Йымем, Йымем, малын Мӹньӹм коденӓт?» манмы лиэш.*в 35 Сагажы шалгышывлӓ логӹц южышты, тидӹм колын, попенӹт: «Теве Тӹдӹ Илиям ӱжеш». 36 Ик эдем кыргыж миэн, губкым шапышы ӓрӓкӓэш нӧртен, панды вуеш керӹлӹн, Иисуслан йӱӓш пуэн дӓ келесен: «Вычал, анжалына, Илия Тӹдӹм крестӹ гӹц валташ толеш ма?» 37 Но Иисус когон сӹгӹрӓл колтен, дӓ йӓнгжӹ лӓктӹн.


  38 Тӹнӓм Йымын пӧртӹштӹшӹ кого савыц кӱшӹц ӱлӹкӹ коктеш кышкедӓлтӹн. 39 Иисус ваштареш шалгышы шӱдӹвуй, Тӹдӹн тенге сӹгӹрӓл колымыжым ужынат, келесен: «Ти Эдем лачокат Йымын Эргӹ ылын!» 40 Тӹштӹ ӹдӹрӓмӓшвлӓӓт ылыныт, нӹнӹ ӧрдӹж гӹц анжен шалгенӹт. Нӹнӹ лошты Мария Магдалина, изирӓк Иаковын дӓ Иосийӹн Мария ӓвӓштӹ, Саломия ылыныт. 41 Кынам Иисус Галилейӹштӹ ылын, нӹнӹ паштекшӹ кенӹт дӓ Тӹдӹлӓн служенӹт. Тӹшток Иисус доно Иерусалимӹш иквӓреш толшы шукы вес ӹдӹрӓмӓшвлӓӓт ылыныт.


  42 Вады лишемӹн. Тӹнӓм кукшыгечӹ анзыцшы когарня кечӹ ылын. Седӹндон 43 Синедрион кӓнгӓшӹн шотеш пиштӹмӹ эдемжӹ, Аримафейӹштӹшӹ Иосиф, толын, – тӹдӹ ӹшкеӓт Йымын Кугижӓншӹ толмым вычен – Пилат докы лӱдде пырен дӓ Иисусын кӓпшӹм ядын. 44 Иисус лачок колен шоктен ма манын, Пилат ӧрӹн. Тӹдӹ шӱдӹвуйым ӱжӹктен дӓ Иисус шукердок колен ма, манын ядын. 45 Тидӹм шӱдӹвуй гӹц пӓлен нӓлмӹкӹ, Иисусын кӓпшӹм Иосифлӓн пуэн.


  46 Иосиф итӹн мӹнерӹм тӱлен нӓлӹн, Иисусым валтен, мӹнереш вӹдӹлӹн дӓ кырык нереш капайымы шӹгерӹш пиштен. Шӹгер ӓнгжӹм кого кӱ доно питӹрен. 47 Мария Магдалина дӓ Иосийӹн Мария ӓвӓжӹ Иисусым кышак пиштӹмӹм анженӹт.

  


  *а15:25 Кымшы цӓш – мӓмнӓн жеп доно кӓндӓкш цӓш эртӹмӹкӹ.


  *б15:33 Куд цӓш – мӓмнӓн жеп доно тура кечӹвӓл.


  *в15:34 Пс 21:2.

  

  
  

  МАРКЫН СИРӸМӸ СВЯТОЙ ЕВАНГЕЛИ


  16 Глава


  

  1 Ӹлӹж кӹньӹлмӓш. 9 Лишӹлвлӓжӹлӓн Иисусын каймыжы.


  1 Кукшыгечӹ эртӹмӹкӹ, Мария Магдалина, Иаковын Мария ӓвӓжӹ дӓ Саломия Иисусын кӓпшӹм шӹрӓш кеӓш манын, тотлы пышан ӱм оксала нӓлӹнӹт. 2 Кукшыгечӹ иргодешӹжӹ когон ирӹ, кечӹ лӓкмӹ годым, нӹнӹ шӹгер докы кенӹт. 3 Ӹшке лоштышты попенӹт: «Ӓнгӹштӹшӹ кӱм мӓлӓннӓ кӱ карангден пуа?»


  4 Анжалыныт дӓ ужыныт: кӱм ӧрдӹжӹшкӹ карангдымы. Кӱжӹ пиш кого ылын. 5 Нӹнӹ кӧргӹшкӹ пыренӹт, тӹштӹ вургымла велнӹ шӹнзӹшӹ ош выргемӓн ӹрвезӹм ужыныт дӓ лӱдӹнӹт. 6 Но тӹдӹ нӹнӹлӓн келесен: «Идӓ лӱд. Тӓ пыдален сӓкӹмӹ Назарет Иисусым кӹчӓлӹдӓ. Тӹдӹ ӹлӹжӹн, тиштӹ уке. Теве Тӹдӹм пиштӹмӹ вӓр. 7 А ӹнде кедӓ, Тӹдӹн тыменьшӹвлӓжӹлӓн дӓ Петрлӓн тенге келесӹдӓ: ”Кыце тӓлӓндӓ попен, тӓмдӓм Галилейӹштӹ вӓшлиэш. Тӹштӹ Тӹдӹм ужыда”».


  8 Ӹдӹрӓмӓшвлӓ лӓктӹнӹт дӓ шӹгер гӹц кыргыжыныт. Нӹнӹм лӱдмӓш ӓвӓлтен, дӓ лӱдӹн цӹтӹренӹт. Нӹнӹ лӱдмӹштӹ доно иктӹлӓнӓт нимат попыделыт.


  9 Кукшыгечӹ иргодеш ирок ирӹ ӹлӹж кӹньӹлмӹкӹжӹ, Иисус пӹтӓриок Мария Магдалиналан кайын. Иисус тӹдӹн кӧргӹжӹ гӹц шӹм иӓм поктен лыктын ылын. 10 Мария кен дӓ Иисус доно иквӓреш ылшы, Тӹдӹн верц ойхырышы дӓ мӓгӹрӹшӹвлӓлӓн увертӓрен. 11 Иисус ӹлӹшӹ дӓ Тӹдӹм Мария ужмы гишӓн колмыкышты, нӹнӹ ӹнянӹделыт.


  12 Тидӹн паштек Иисус нӹнӹ логӹц коктылан солаш кемӹштӹ годым вес сӹн доно кайын. 13 Нинӹ пӧртӹлӹнӹт дӓ молылан шайыштыныт, но нӹнӹлӓнӓт ӹнянӹделыт.


  14 Вара Иисус луатик тыменьшӹжӹлӓн качмышты годым ӹшкӹлӓнӹштӹ кайын. Нӹнӹ Тӹдӹм ӹлӹжшӹм ужшы эдемвлӓн попымыштылан ӹнянӹделыт, седӹндон Тӹдӹ ӹнянӹдӹмӹштӹ дӓ йӓнгӹштӹ пингӹдеммӹ гишӓн вырсенрӓк попен. 15 Нӹнӹлӓн келесен: «Сӓндӓлӹк мычкы кедӓ дӓ Пуры Уверӹм Йымын ӹштӹмӹ улы сӓндӓлӹклӓн шӓрӹдӓ. 16 Кӱ ӹнянӓ Пуры Уверлӓн дӓ крестӓлтеш – ытаралтеш. Кӱ ак ӹнянӹ – суялтеш. 17 Ӹнянӹшӹвлӓ сага техень пӓлӹквлӓ лит: Мӹньӹн лӹмем доно нӹнӹ иӓвлӓм поктен лыкташ, у йӹлмӹвлӓ доно попаш тӹнгӓлӹт. 18 Кидӹшкӹштӹ кӹшкӹм нӓлӹн кердӹт, дӓ пуштын кердшӹм иктӓ-мам йӱт гӹнь, тидӹ нӹнӹлӓн нимахань эксӹкӹм ак ӹштӹ. Нӹнӹ кидӹштӹм церлӹвлӓ вӹкӹ пиштӓт, дӓ нӹнӹжӹ паремӹт».


  19 Нӹнӹлӓн тидӹм попымыкы, Господь пӹлгомыш кузен кен дӓ Йымын вургымла велӹшкӹ шӹнзӹн. 20 Тӹдӹн тыменьшӹвлӓжӹ кенӹт дӓ цилӓ вӓре увертӓрен тымденӹт. Господь нӹнӹ доно иквӓреш ӹштен дӓ шамакшым пӓлӹквлӓ доно пингӹдемден. Аминь.

  

  

  

  ЛУКАН СИРӸМӸ СВЯТОЙ ЕВАНГЕЛИ


  1 Глава


  1 Анзыл шамак. 5 Крестӹшӹ Иоаннын шачмыжы гишӓн анзыцок келесӹмӓш. 26 Иисус шачмы гишӓн анзыцок келесӹмӓш. 39 Елисавета докы Мария ужаш кеӓ. 57 Крестӹшӹ Иоаннын шачмыжы. 67 Захарий пророкла попа.


  1 Мӓ лоштына лишӹ дӓ яжон пӓлӹмӹ пӓшӓвлӓ гишӓн шукын сирӓш тӹнгӓлӹнӹт. 2 Тӹнгӓлтӹш гӹцок цилӓ тидӹм ужшывлӓн дӓ Шамаклан служышывлӓн мӓлӓннӓ увертӓрӹмӹштӹм сирӓт. 3 Седӹндон мӹнят, тӹнгӓлтӹш гӹцок цилӓ ланзылен лӓкмӹкӹ, тидӹм тӹлӓнет, шотеш пиштӹмӹ Феофил, рӓдӹ доно сирӓш шанен пиштӹшӹм. 4 Тӹлӓнет тымдымы тӧр ылмым пӓлӹ манын, тидӹм сирем.


  5 Иудейӹн Ирод кугижӓжӹ годым Авийӹн партьыштыжы служышы*а Захарий лӹмӓн священник ылын. Тӹдӹн вӓтӹжӓт Аарон йых гӹц ылын, лӹмжӹ Елисавета. 6 Нӹнӹ коктынат Йымы анзылны тӧр ӹштӹшӹ ылыныт, Господьын шӱдӹмӹжӹм дӓ законжым цилӓ ӹштенӹт, йӓтлӓш вирӹм пуделыт. 7 Но Елисавета тетям ӹштен керддӹмӹ ылын, седӹндон нӹнӹн тетяштӹ ылде. Нӹнӹ коктынат кого иӓшӓн ылыныт.


  8 Икӓнӓ, ӹшке партьыштыжы пӓшӓ церотшы толын шомыкы, Захарий Йымы анзылны служен. 9 Священниквлӓн овуцашты семӹнь шӹвӓм лыкмыкы, тӹдӹлӓн Господьын пӧртӹшкӹжӹ тӹтӹрӓш*б пыраш вӓрештӹн, 10 а ладыным тӹтӹрӹмӹ годым улы халык тӱнӹ йымыдылын.


  11 Тӹнӓм Захарийлӓн Господьын Ангелжӹ кайын, тӹдӹ тотлы пышым тӹтӹрӹмӹ стӧлӹн вургымла велнӹжӹ шалген. 12 Тӹдӹм ужмыкы, Захарий когон ӧрӹн, тӹдӹм лӱдмӓш нӓлӹн. 13 Но Ангел тӹдӹлӓн келесен: «Захарий, ит лӱд. Тӹньӹн йымыдылметӹм колмы. Елисавета вӓтет тӹлӓт эргӹм ӹштӓ, дӓ тӹнь тӹдӹлӓн Иоанн лӹмӹм пуэт. 14 Тӹлӓнет сусу дӓ ӹвӹртӹмӓш лиэш, тӹдӹн шачмыжылан шукын сусу лит. 15 Господь анзылны тӹдӹ пиш кого лиэш. Тӹдӹ якшар ӓрӓкӓмӓт, ош ӓрӓкӓмӓт йӱӓш ак тӹнгӓл, ӓвӓ кӧргӹштӹ ылмыжы годымок Святой Шӱлӹш доно темеш, 16 Израиль эргӹвлӓ логӹц шукыштым нӹнӹн Господь Йымышты докы сӓрӓлеш. 17 Господь анзыкы йӓмдӹлӹмӹ халыкым лыкташ манын, Илиян гань сила дӓ шӱлӹш доно тӹдӹ Господь гӹц анзылны каштеш, ӓтявлӓн йӓнгӹштӹм тетявлӓштӹ докы сӓрӓ, тӧр ӹштӹшӹвлӓ семӹнь шанаш шамак колыштдымывлӓм пӧртӹлтӓ».


  18 Захарий Ангеллӓн келесен: «Тидӹ лачокок тенге лимӹм мӹнь кышец пӓлем? Мӹнь шонгы ылам, вӓтемӓт иӓшӹжӹ доно кого». 19 Ангел тӹдӹлӓн вӓшештен: «Мӹнь Гавриил ылам, Йымы анзылны шалгем, тӹлӓнет попаш дӓ ти сусу уверӹм келесӓш колтымы ылам. 20 Теве тӹнь йӹлмӹдӹмӹ лиӓт, цилӓ тидӹ шокталтмы кечӹ якте попен ат керд. Ӹшке жепӹштӹжӹ шокталтшашлык шамакемлӓн тӹнь ӹнянӹделат, седӹндон тенге лиэш». 21 Захарийӹм халык вычен дӓ тӹдӹн Йымын пӧртӹштӹ шукы жеп ылмыжылан ӧрӹн. 22 Захарий лӓктӹн, но нӹнӹлӓн нимат попен кердде. Эдемвлӓ ынгыленӹт: Йымын пӧртӹштӹ тӹдӹ каймашым ужын. Захарий кидшӹ доно анжыктылын дӓ йӹлмӹдӹмок кодын. 23 А служымы кечӹвлӓжӹ эртӹмӹкӹ, Захарий токыжы пӧртӹлӹн.


  24 Икманяр жепӹштӹ Елисавета вӓтӹжӹ мӹшкӹрӓн лин дӓ вӹц тӹлзӹ шӹлӹн ӹлен. Тӹдӹ попен: 25 «Тидӹм мӹлӓм Господь ӹштен! Ти кечӹвлӓн Тӹдӹ вӹкем анжалын, эдемвлӓ гӹц тырхен ӹлӹмӹ намысем мӹнь вӹлецем карангден».


  26 Кудымшы тӹлзӹн Йымы Гавриил Ангелӹм Галилейӹштӹшӹ Назарет манмы халашкы 27 Давид йыхын Иосифлӓн сӧрӹмӹ ӹдӹр докы колтен. Ӹдӹрӹн лӹмжӹ Мария ылын. 28 Ангел Тӹдӹн докы толын дӓ келесен: «Пурым нӓлшӹ ӹдӹр, сусу ли! Господь Тӹнь сагаэт. Ӹдӹрӓмӓшвлӓ лошты Тӹнь благословайымы ылат». 29 Но тӹдӹм ужмыкыжы, Мария техень шамаквлӓ гӹц ӧрӹн, лӱдӹн колтен дӓ шанаш тӹнгӓлӹн: здоровайымыжы мам анжыкта. 30 Ангел Тӹдӹлӓн келесен: «Мария, ит лӱд. Тӹнь Йымы гӹц пурым нӓлӹнӓт. 31 Тӹнь нелемӓт дӓ Эргӹм ӹштет. Тӹдӹлӓн Иисус лӹмӹм пуэт. 32 Тӹдӹ пиш кого лиэш, Кӱшнӹшӹ Йымын Эргӹ манын лӹмдӓлтеш. Господь Йымы Тӹдӹлӓн Давид ӓтяжӹн престолжым пуа. 33 Тӹдӹ курымеш Иаков родын кугижӓжӹ лиэш, Тӹдӹн кугижӓлӓнӹмӹжӹлӓн мычаш ак ли». 34 Ангеллӓн Мария келесен: «Кыце тидӹ лин кердеш, Мӹнь пӱэргӹм ам пӓлӹ?» 35 Ангел Тӹдӹлӓн келесен: «Вӹкет Святой Шӱлӹш вала, Кӱшнӹшӹ Йымын силажы Тӹньӹм леведеш. Седӹндон ти шачшашлык Ӓзӓ святой ылеш, Тӹдӹм Йымын Эргӹ манын лӹмдӓт. 36 Теве Тӹньӹн Елисавета родетӓт, шонгы гӹнят, мӹшкӹрӓн, тӹдӹн эргӹ шачеш. Тӹдӹм цилӓн тетям ӹштен керддӹмеш шотленӹт, ӹнде кудымшы тӹлзӹ Елисавета нелемшӹ. 37 Йымын ик шамакшат ӹштен керддӹмӹ ак ли».*в 38 Мария келесен: «Мӹнь Господьын Цоражы ылам. Мӹлӓнем попымет семӹньок лижӹ». Ангел Тӹдӹн дорц карангын.


  39 Ти кечӹвлӓн Мария тӓрвӓнен дӓ кырыкан кымдемӹштӹшӹ Иудан халашкы талашен кен. 40 Тӹдӹ Захарийӹн пӧртӹшкӹжӹ пырен дӓ Елисаветалан вӓшлимӹ шамаквлӓм келесен. 41 Мариян здоровайымым Елисавета колмыкыжы, мӹшкӹрӹштӹшӹ ӓзӓжӹ силан тӓрвӓнен, дӓ Елисавета Святой Шӱлӹш доно темӹн. 42 Тӹдӹ когон сӹгӹрӓл колтен: «Ӹдӹрӓмӓшвлӓ лошты Тӹнь благославайымы ылат! Йӓнг лӹвӓлнӹ намалмы Тетяэтӓт благословайымы. 43 Мӹнь докем Господемӹн Ӓвӓжӹ толын. Мӹлӓнем кышец техень цӓш? 44 Кынам мӹнь здоровайымы юкетӹм кольым, кӧргӹштем ӓзӓэм сусу лимӹжӹ доно силан тӓрвӓнӹш. 45 Ӹнянӹшӹ – пуры цӓшӓн, вет Тӹдӹлӓн Господьын келесӹмӹжӹ шокталтеш». 46

  Мария келесен:

  «Мӹньӹн йӓнгем Господьым хваля

  47 дӓ Йымылан, Мӹньӹн Ытарышылан, кӧргӹ шӱлӹшем ӹвӹртӓ.

  48 Тӹдӹ изи цора Ӹдӹржӹ вӹкӹ анжалын,

  тилец вара цилӓ йых Мӹньӹм цӓшӓн манаш тӹнгӓлеш:

  49 Силан Йымы Мӹлӓм когон кого пурым ӹштен.

  Тӹдӹн лӹмжӹ святой ылеш.

  50 Тӹдӹлӓн лӱдӹн ыдылшывлӓлӓн

  Тӹдӹ йых гӹц йыхыш ӹшке пурыжым анжыкта.

  51 Тӹдӹ ӹшке кидшӹ доно силан пӓшӓвлӓм ӹштен,

  йӓнгӹштӹштӹ когоэшнӹшӹ шанымашым кычышывлӓм шӓлӓтен колтен.

  52 Силанвлӓм престол гӹц сӹмӹрен,

  смирнӓвлӓм лӱктӓлӹн,

  53 шужышывлӓм пуры доно темен,

  пайышывлӓм нима гӹц пасна колтен.

   54-55 Мӓмнӓн ӓтявлӓлӓннӓ попымыжы семӹнь,

  Авраамлан дӓ тӹдӹн йыхшылан пурыжым курым ӓшӹндӓрен,

  Тӹдӹ ӹшкӹмжӹн Израиль шачшыжым яратен нӓлӹн».



  56 Елисавета доны Мария кым тӹлзӹ нӓрӹ ылын, вара мӹнгеш токыжы толын.


  57 Елисаветалан ӓзӓм ӹштӓш жеп шон, тӹдӹ эргӹм ӹштен. 58 Господьын Елисавета докы когон пуры ылмы гишӓн пашкудывлӓ дӓ роднявлӓжӹ колыныт дӓ тӹдӹн доно иквӓреш сусу линӹт.


  59 Кӓндӓкшӹмшӹ кечӹн ӓзӓлӓн пӹчмӹ овуцам эртӓрӓш толыныт дӓ тӹдӹм ӓтяжӹн лӹмжӹ доно Захарий манын лӹмдӹнештӹ ылын. 60 Но тетян ӓвӓжӹ келесен: «Уке. Тӹдӹм Иоанн манын лӹмденӓ». 61 Елисаветалан келесенӹт: «Но техень лӹмӓнжӹ тӹньӹн йыхыштет иктӓт уке». 62 Ӓзӓм кыце лӹмдӹнежӹ манын, ӓтяжӹ гӹц кид доно анжыктыл ядыныт. 63 Захарий изи хангам ядын дӓ сирен: «Тӹдӹн лӹмжӹ Иоанн». Цилӓн ӧрӹнӹт. 64 Ти жепӹнок Захарийӹн йӹлмӹжӹ пачылтын, тӹдӹ попаш дӓ Йымым хваляш тӹнгӓлӹн. 65 Нӹнӹ йӹр ӹлӹшӹвлӓ цилӓн когон лӱдӹнӹт. Цилӓ тидӹ гишӓн Иудейӹн кырыкан вӓржӹ мычкы попенӹт. 66 Кӱ тидӹ гишӓн колын, цилӓн йӓнгӹшкӹштӹ пиштенӹт дӓ попенӹт: «Ти тетя ма лиэш?» Вет тӹдӹн сага Господьын кидшӹ ылын.


  67 Захарий, Иоаннын ӓтяжӹ, Святой Шӱлӹш доно темӹн дӓ пророкла попен: 68

  ”Израильӹн Господь Йымыжы хвальымы лижӹ!

  Тӹдӹ ӹшке халыкшы докы лишемӹн

  дӓ тӹдӹлӓн ирӹкӹш лӓкмӓшӹм йӓмдӹлен.

   69-70 Ӓкрет годымок святой пророквлӓжӹн

  келесӹмӹштӹ гач сӧрӹмӹжӹм ӹштен:

  Давид шачшыжын йыхшы гӹц

  Тӹдӹ мӓлӓннӓ силан Ытарышым лыктын.

  71 Тышманвлӓнӓ гӹц, мӓмнӓм ужын керддӹмӹвлӓн

  цилӓн кидӹштӹ гӹц

  Господь ытара.

  72 Тенге Тӹдӹ ӓтянӓвлӓлӓн пурыжым анжыкта

  дӓ ӹшке святой согоньжым ӓшӹндӓрӓ,

    73-75 Авраам ӓтялӓннӓ цуратлымыжым мондыде:

  мӓмнӓм тышман кид лӹвец ирӹкӹш лыктеш,

  дӓ, анзылныжы святой семӹнь дӓ тӧр ӹштен,

  ӹлӹшӓш кечӹвлӓнӓ мычкы Тӹдӹлӓн лӱдде служен кердӹнӓ.

  76 А тӹнь, тетя,

  Кӱшнӹшӹ Йымын пророкшы манын лӹмдӓлтӓт,

  Господь гӹц анзыц кет, Тӹдӹлӓн корным йӓмдӹлет дӓ

  77 Тӹдӹн халыкшылан пӓлдӓрет:

  ти халыкын ытаралтмашыжы сулыквлӓштӹм простьымашты.

  78 Тенге Йымына шӱм пурыжы доно

  мӓлӓннӓ кӱшӹц Ир Сотым колтен –

  79 Тӹдӹжӹ пӹцкемӹшӹштӹ дӓ колымаш ӹмӹлӹштӹ

  шӹнзӹшӹвлӓм сотемдӓрӓ

  дӓ тыр корныш мӓмнӓн ашкылнам виктӓрӓ».



  80 А тетя кушкын дӓ кӧргӹ шӱлӹшӹжӹ цаткыдемӹн. Израиль халык анзыкы лӓктӓш жеп шомешкӹ, тӹдӹ пустыньышты ӹлен.

  


  *а1:5 Иерусалимӹштӹшӹ Йымын пӧртӹштӹ служышы священниквлӓ коклы нӹл сменеш пайылалтыныт. Нӹнӹ логӹц кӓндӓкшӹмшӹжӹ – Авийӹн сменыжы, анжы 1 Пар 24:10.


  *б1:9 Тӹтӹрӓш – обдать дымом, окуривать.


  *в1:37 Тидӹм «Йымы ӹштен керддӹмӹ нимат уке» манынат ынгылаш лиэш.

  

  
  

  ЛУКАН СИРӸМӸ СВЯТОЙ ЕВАНГЕЛИ


  2 Глава


  1 Иисусын шачмыжы. 8 Кӹтӧзӹвлӓ дӓ Ангелвлӓ. 22 Иисусым Йымын пӧртӹш кандат. 39 Назаретӹш пӧртӹлмӓш. 41 Луаткок иӓш Иисус Йымын пӧртӹштӹ


  1 Ти жепӹн Август кесарь цилӓ мӱлӓндӹ мычкы халыкым шотлен сирӓш шӱден. 2 Ти пӹтӓришӹ шотлен сирӹмӓшӹм Квиринийӹн Сириштӹ вуйлатымыжы годым эртӓренӹт. 3 Цилӓн ӹшке вырлыкыштын халашкы сирӓлтӓш кенӹт. 4 Иосиф Давидӹн вырлыкшы гӹц ылын, седӹндон Галилейӹштӹшӹ Назарет хала гӹц Иудейӹшкӹ, Давидӹн Вифлеем лӹмӓн халашкыжы, кен. 5 Сирен шотлымашкы Иосиф тӹдӹлӓн сӧрӹмӹ Мария доно иквӓреш кен. Мария мӹшкӹрӓн ылын. 6 Вифлеемӹштӹ ылмышты годым Мариялан ӓзӓм ӹштӓш жеп шон. 7 Мария пӹтӓриш Тетяжӹм,*а Эргӹм, ӹштен, Тӹдӹм савыцеш вӹдӹлӹн, шуды йӓшлӓш пиштен. Пӧртӹштӹ нӹнӹлӓн вӓр уке ылын.


  8 Тӹ кымдемӹшток кӹтӧзӹвлӓ алыкышты ылыныт. Нӹнӹ йыдым кӹтӧм ороленӹт. 9 Трӱк анзыкышты Господьын Ангелжӹ лӓктӹн дӓ Господьын сотыжы нӹнӹм валгалтарен. Кӹтӧзӹвлӓ когон лӱдӹнӹт, 10 но Ангел келесен: «Идӓ лӱд! Мӹнь тӓлӓндӓ кого сусум увертӓрем, тидӹжӹ цилӓ халыклан ӹвӹртӹмӓш лиэш: 11 тагачы Давидӹн халаштыжы тӓлӓндӓ Ытарышы – Христос, Господь шачын. 12 Теве тӓлӓндӓ пӓлӹк: тӓ вӹдӹл пиштӹмӹ Ӓзӓм шуды йӓшлӓштӹ кишӹм мода». 13 Трӱк ти Ангел сага пӹлгомыштышы салтаквлӓ когон шукын лӓктӹнӹт, нӹнӹ Йымым хваленӹт:

  14 «Йымылан кӱшнӹ лӹмлештӓрӹмӓш лижӹ!

  Мӱлӓндӹ вӹлнӹ тыр,

  эдемвлӓ доны Йымын пуры кымылжы!»



  15 Ангелвлӓ нӹнӹ дорц пӹлгомыш пӧртӹлмӹкӹштӹ, кӹтӧзӹвлӓ икӹжӓк-иктӹштӹлӓн попенӹт: «Ӓлдӓ Вифлеемӹш кенӓ, Господь ма гишӓн увертӓрӹмӹм, тӹштӹ ма лимӹм, анжалына». 16 Нӹнӹ талашен лӓктӹнӹт, толмыкышты, Мариям, Иосифӹм дӓ шуды йӓшлӓштӹ кишӹ Ӓзӓм моныт. 17 Нӹнӹм ужмыкышты, ти Ӓзӓ гишӓн нӹнӹлӓн мам увертӓрӹмӹм келесенӹт. 18 Тидӹм колшывлӓ кӹтӧзӹвлӓн попымыштылан цилӓн когон ӧрӹнӹт. 19 А Мария цилӓ тидӹм йӓнгӹшкӹжӹ пиштен дӓ переген. 20 Ужмы-колмыштылан Йымым лӹмлештӓрен дӓ хвален, кӹтӧзӹвлӓ мӹнгеш пӧртӹлӹнӹт. Ангел попымы семӹньок цилӓ лин.


  21 Кӓндӓкшӹмшӹ кечеш, кынам Ӓзӓлӓн пӹчмӹ овуцам эртӓрӓш жеп шон, Тӹдӹлӓн Иисус лӹмӹм пуэнӹт. Эче ӓвӓжӹ мӹшкӹрӓн лимешкок, Ангел Тӹдӹм тенге лӹмден.


  22 Моисейӹн законжы семӹнь иреэммӹ овуцам эртӓрӹмӹ кечӹ шомыкы, Иисусым, Господь анзыкы кандаш манын, Иерусалимӹш канденӹт. 23 Господьын законыштыжы сирӹмӹ семӹнь, «сек анзыц шачшы цилӓ эргӹ ӓзӓ Господьлан айыралтшашлык».*б 24 Господьын законышты келесӹмӹ семӹнь, жертва шотеш кок тыргӓдӹм*в ӓли кок кӓдӹ игӹм пушашлык ылыныт.


  25 Иерусалимӹштӹ Симеон лӹмӓн тӧр ӹштӹшӹ дӓ Йымым когон шотеш пиштӹшӹ пӱэргӹ ылын. Тӹдӹ Израильӹм ладнангдарымым уанен*г вычен, дӓ вӹлнӹжӹ Святой Шӱлӹш ылын. 26 Господьын Христосым ужмешкӹ колымашым ат уж манын, Симеонлан Святой Шӱлӹш анзыцок увертӓрен. 27 Шӱлӹш кымылангдымы доно тӹдӹ Йымын пӧртӹш толын. Кынам Иисусын ӓтяжӹ дон Ӓвӓжӹ, законышты сирӹмӹ овуцам Тӹдӹн доно эртӓрӓш манын, Ӓзӓм тӹшкӹ канденӹт, 28 Симеон Тӹдӹм кидӹшкӹжӹ нӓлӹн дӓ Йымым хвален келесен:

  29 «Ӹнде, Господь, шамакетӹм шоктен,

  ӹшке цораэтӹм тыр доно колтет:

  30 мӹньӹн сӹнзӓэм Тӹньӹн пумы ытарымашым ужы,

  31 тӹдӹм тӹнь халыквлӓ анзылны йӓмдӹленӓт.

  32 Тӹдӹ язычниквлӓлӓн тӧрӹм пачшы соты,

  Тӹньӹн Израиль халыкетлӓн хвальымаш лиэш».



  33 Ӓзӓ гишӓн попымы шамаклан Иосиф дон Ӓзӓн Ӓвӓжӹ ӧрӹнӹт. 34 Симеон нӹнӹм благословаен, а Ӓзӓн Мария Ӓвӓжӹлӓн келесен: «Теве Тӹдӹ верц Израильӹштӹ шукы эдем вален вацшашлык дӓ шукы эдем лӱктӓлтшӓшлык ылеш. Тӹдӹ кӹрмӓшӹмӓшӹм лыкшы пӓлӹк лиэш. 35 Тенге шукыштын йӓнгеш шӹлтӹмӹ шанымашышты пачылтеш. Тӹньӹнӓт йӓнгет вашт вырсы хӓдӹр лӓктеш».


  36 Тӹшток Асир йых гӹц Фануилӹн ӹдӹржӹ, когон шонгы пророк Анна, ылын. Ӹдӹр курымжы эртӹмӹкӹ, Анна марыжы доно шӹм и ӹлен, 37 а вара кӓндӓкшлу нӹл и шомешкӹ*д тылык ӹлен. Йымын пӧрт гӹц тӹдӹ карангде, постен дӓ йымыдылын, йыдет-кечет Йымылан служен. 38 Ти жепӹн Анна толын дӓ Йымым хвален, Иерусалимӹштӹ ытарымым вычышывлӓлӓн цилӓштӹлӓнӓт Иисус гишӓн попен.


  39 Господьын законжы ядмым цилӓ ӹштӹмӹкӹ, нӹнӹ Галилейӹшкӹ, ӹшкӹмӹштӹн Назарет халашкы, пӧртӹлӹнӹт. 40 Тетя кушкын, кӧргӹ шӱлӹшӹжӹ цаткыдемӹн, ышым поген. Йымын пурылыкшы Тӹдӹн сага ылын.


  41 Иисусын ӓтяжӹ дон Ӓвӓжӹ и йӹде Иерусалимӹш Когечӹ празныкыш каштыныт. 42 Тӹдӹлӓн луаткок и теммӹкӹ, нӹнӹ овуца семӹньок Иерусалимӹш празныкыш толыныт. 43 Празнык кечӹвлӓ пӹтӹмӹкӹ, нӹнӹ токышты кенӹт, а Ӹрвезӹ Иисус Иерусалимеш кодын. Тидӹм Иосиф дон Тӹдӹн Ӓвӓжӹ пӓлӹделыт, 44 Тӹдӹ иквӓреш каштшывлӓ сага ашкедеш машаненӹт. Тенге нӹнӹ кечӹ мыч кенӹт, вара Эргӹштӹм роднявлӓштӹ дӓ пӓлӹмӹвлӓ лошты кӹчӓлӓш тӹнгӓлӹнӹт. 45 Иисусым моделытат, Иерусалимӹш пӧртӹлӹнӹт дӓ Тӹдӹм тӹштӹ кӹчӓлӹнӹт.


  46 Иисусым кым кечӹштӹ Йымын пӧртӹштӹ моныт. Тӹдӹ тымдышывлӓ лошты шӹнзен, нӹнӹм колыштын дӓ ядмашвлӓм пуэн. 47 Иисусым колыштшывлӓ цилӓн Тӹдӹн ынгылымашыжылан дӓ вӓшештӹмӹжӹлӓн ӧрӹнӹт. 48 Тӹдӹм ужмыкы, ӓтяжӹ дон Ӓвӓжӹ когон ӧрӹнӹт. Ӓвӓжӹ Тӹдӹлӓн попен: «Эргем, малан Тӹнь мӓ донна тенге ӹштенӓт? Мӓ ӓтят доно, когон тыргыжланен, Тӹньӹм кӹчӓлӹннӓ». 49 Тӹдӹ нӹнӹлӓн келесен: «Малан тӓ Мӹньӹм кӹчӓлӹндӓ? Ма Ӓтямӹн ылеш, Мӹньӹн тӹштӹ ылшашлыкем тӓ пӓлӹделда ма?» 50 Но нӹнӹ Тӹдӹн попымы шамаквлӓжӹм ынгылыделыт. 51 Иисус ӓтя дон Ӓвӓжӹ сага кеен, Назаретӹш пӧртӹлӹн дӓ цилӓ шотыштат шамакыштым колыштын. А Ӓвӓжӹ цилӓ ти шамаквлӓм йӓнгӹштӹжӹ переген. 52 Иисус кушкын дӓ ивлӓ теммӹ семӹнь ышым шӹнден. Тӹдӹм Йымат, эдемвлӓӓт утларак дӓ утларак яратенӹт.

  


  *а2:7 «Пӹтӓриш тетя» – грек шамак Тӹдӹ пӹтӓриш тетя манмын веле анжыкта; вес тетяжӹ ылын ӓли уке, ак анжыкты.


  *б2:23 Исх 13:2,12.


  *в2:24 Тыргӓдӹ – горлица, горлинка.


  *г2:25 Уанаш – надеяться.


  *д2:37 «Кӓндӓкшлу нӹл и шомешкӹ» – тӹдӹм грек йӹлмӹ гӹц «кӓндӓкшлу нӹл и» манын сӓрӓшӓт лиэш.

  

  
  

  ЛУКАН СИРӸМӸ СВЯТОЙ ЕВАНГЕЛИ


  3 Глава


  1 Крестӹшӹ Иоаннын увертӓрӹмӹжӹ. 21 Иисусым крестӹмӓш. 23 Иисусын роды важшы.


  1 Тиверий кесарь луатвӹзӹмшӹ и кугижӓлӓнӹмӹ годым, кынам Иудейӹм Понтий Пилат вуйлатен, Ирод Галилейӹн тетрархшы ылын, тӹдӹн Филипп ӹзӓжӹ – Итурейӹн дон Трахонит кымдемӹн, Лисаний – Авилинейӹн тетрархшы 2 дӓ Анна дон Каиафа архиерей ылыныт, пустыньышты Захарийӹн Иоанн эргӹжӹлӓн Йымы гӹц шамак ылын. 3 Тӹдӹжӹ Иордан рекӓ кымдемӹштӹ цилӓ вӓрӹм эртен дӓ, сулыкыштым простьыкташ манын, сулык гӹц карангаш крестӓлтӓш тымден. 4 Исаия пророкын шамакшым сирӹмӹ книгӓштӹ кыце келесӹмӹ, тенгеок ылын:

  «Пустыньышты саслышын юкшы шакта:

  Господьлан корным йӓмдӹлӹдӓ!

  Тӹдӹн ялгорныжым тӧрӹм ӹштӹдӓ:

  5 цилӓ карем мӱдӓлтшӹ,

  а кӱкшикӓ вӓр дӓ кырык изиэмӹштӹ,

  какляка корнывлӓ виӓнӹштӹ,

  лаксакан корнывлӓ тӧр лиштӹ –

  6 Йымын ытарымашыжым цилӓ ӹлӹшӹ ужеш».*а


  7 Крестӓлтӓш толшы эдемвлӓлӓн Иоанн попен: «Шим кӹшкӹ гӹц шачшывлӓ! Анзыкыла лишӓшлык шӹдӹ гӹц ытлен кыргыжаш кӱ тӓлӓндӓ ышым пуэн? 8 Сулыкым простьыктен, Йымы докы сӓрнӓлмӹлӓндӓ келшен толшы кӹцкӹм шачыктыда дӓ, ”Мӓмнӓн ӓтянӓ Авраам” манын, ӹшке кӧргӹштӹдӓ шанаш идӓ тӹнгӓл. Тӓлӓндӓ попем: Йымы теве ти кӱвлӓ гӹц Авраамын тетявлӓм ӹштен кердеш. 9 Ӹнде пушӓнгӹ тӹнгӹштӹ тавар йӓмдӹ киӓ: пуры кӹцкӹм ӹштӹдӹмӹ цилӓ пушӓнгӹм роат дӓ тылыш шуат».


  10 «Мам мӓлӓннӓ ӹштӓш?» – тӹдӹ гӹц халык ядыштын. 11 Иоанн вӓшештен: «Кӱн кок выргемжӹ улы, иктӹжӹм выргемдӹмӹ эдемлӓн пужы. Кӱн качкышыжы улы, тенгеок ӹштӹжӹ». 12 Лӹм оксам погышывлӓӓт крестӓлтӓш толыныт. Нӹнӹ тӹдӹ гӹц ядыныт: «Тымдышы, мӓлӓннӓ мам ӹштӹмӹлӓ?» 13 Тӹдӹ вӓшештен: «Тӓлӓндӓ пӓлдӹртӹмӹ гӹц утыжым нимамат идӓ тергӹ». 14 Салтаквлӓ тӹдӹ гӹц ядыныт: «А мӓлӓннӓ мам ӹштӓш?» Тӹдӹ келесен: «Иктӹмӓт идӓ пӹзӹрӹ, йӓлӹм идӓ кравы, пӓшӓдӓрдӓ доно келшӹдӓ».


  15 Халык Христосым когон вычен, Иоанн гишӓн, Христос агыл вӓл манын, цилӓн йӓнгӹштӹштӹ шаненӹт. 16 Но Иоанн цилӓлӓн келесен: «Мӹнь тӓмдӓм вӹд доно крестем, но мӹнь гӹцем Силанрак толеш. Мӹнь Тӹдӹн ялеш чимӹ хӓдӹржӹн кӓндӹрӓжӹм шӱтӓшӓт ам яры. Тӹдӹ тӓмдӓм Святой Шӱлӹш дӓ тыл доно крестӓш тӹнгӓлеш. 17 Тӹдӹн кидӹштӹжӹ пуалтымы кольмы, йӹдӹмжӹм итӹрӓйӓ дӓ шӓдӓнгӹм кӹлӓтӹшкӹжӹ пога, а ӓрвӓжӹм йӧртӓш лидӹмӹ тылеш йылата». 18 Халыклан шукым тымден, Иоанн Пуры Уверӹм шӓрен. 19 А Ирод тетрархым ӹшке шӱмбелжӹн Иродиада вӓтӹжӹ доно ӹлӹмӹжӹлӓн дӓ молы худа пӓшӓжӹлӓн Иоанн йӓтлен попенӓт, 20 тӹдӹм кызаматыш Ирод питӹрен, ӹшке худа пӓшӓшкӹжӹ тидӹмӓт ушен.


  21 Цилӓ халык крестӓлтмӹ годым Иисусат крестӓлтӹн, а ыдылмыжы годым пӹлгом пачылтын, 22 кӓдӹлӓ кайшы кӓп доно Тӹдӹн вӹкӹ Святой Шӱлӹш вален. Пӹлгом гӹц юк шактен: «Тӹнь Мӹньӹн яратымы Эргем ылат, Тӹнь донет Мӹньӹн пуры кымылем!»


  23 Ӹшке служымыжым тӹнгӓлмӹ годым Иисуслан кымлы и нӓрӹ ылын. Тӹдӹ Иосифӹн Эргӹжӹ ылеш манын шаненӹт. Иосифӹн ӓтяжӹ Илий ылын, 24 тӹдӹжӹн – Матфат, Левий, Мелхий, Ианнай, Иосиф, 25 Маттафий, Амос, Наум, Еслим, Наггей, 26 Мааф, Маттафий, Семей, Иосих, Иуда, 27 Иоаннан, Рисай, Зоровавель, Салафиил, Нирий, 28 Мелхий, Аддий, Косам, Елмодам, Ир, 29 Иосий, Елиезер, Иорим, Матфат, Левий, 30 Симеон, Иуда, Иосиф, Ионан, Елиаким, 31 Мелеай, Маинан, Маттафай, Нафан, Давид, 32 Иессей, Овид, Вооз, Салмон, Наассон, 33 Аминадав, Арам, Есром, Фарес, Иуда, 34 Иаков, Исаак, Авраам, Фарра, Нахор, 35 Серух, Рагав, Фалек, Евер, Сала, 36 Каинан, Арфаксад, Сим, Ной, Ламех, 37 Мафусал, Енох, Иаред, Малелеил, Каинан, 38 Енос, Сиф, Адам, Йымы.

  


  *а3:4-6 Ис 40:3-5.

  

  
  

  ЛУКАН СИРӸМӸ СВЯТОЙ ЕВАНГЕЛИ


  4 Глава


  1 Иисусым тергӹмӓш. 14 Иисус Галилейӹштӹ служаш тӹнгӓлеш. 16 Назаретӹштӹшӹ синагогышты. 31 Капернаумыштышы синагогышты. 38 Иисус шукы эдемӹм паремдӓ. 42 Иисус синагогвлӓштӹ тымден попа.


  1 Святой Шӱлӹш доно темӹн, Иисус Иордан рекӓ гӹц пӧртӹлӹн, дӓ Тӹдӹм Шӱлӹш пустыньыш нӓнген. 2 Тӹштӹ Тӹдӹм нӹллӹ кечӹ диавол терген. Ти кечӹвлӓн Иисус нимат качде, но ти кечӹвлӓ эртымӹкӹ, шужымыжым шижӹн. 3 Диавол Тӹдӹлӓн попен: «Тӹнь Йымын Эргӹ ылат гӹнь, ти кӱлӓн киндӹш сӓрнӓлтӓш шӱдӹ». 4 Иисус вӓшештен: «Сирӹмӹ: ”Киндӹ доно веле агыл, Йымын каждый шамакшы доно эдем ӹлӓ”».*а


  5 Тӹдӹм диавол кӱкшӹ кырыкыш кузыктен дӓ улы сӓндӓлӹкӹн цилӓ кугижӓншӹм икмӓгӓлӹштӹ анжыктенӓт, 6 келесен: «Мӹнь Тӹньӹн кидӹшкет цилӓ ти кугижӓншӹвлӓм дӓ нӹнӹн лӹмлештӓрӓлтмӹштӹм пуэм. Цилӓ тидӹ мӹлӓм пуалтын, а мӹнь, кӱлӓн шанем, тӹдӹлӓн пуэн кердӓм. 7 Мӹнь анзылнем Тӹнь кымалат гӹнь, цилӓжӓт тидӹ Тӹньӹн лиэш». 8 Иисус тӹдӹлӓн келесен: «Каранг Мӹнь дорцем, сатана! Сирӹмӹ:

  ”Господь Йыметлӓн кымал,

  ик Тӹдӹлӓн веле служы”».*б


  9 Тӹдӹм Иерусалимӹш сатана нӓнген, Йымын пӧрт левӓш тӹрӹш шагалтен дӓ келесен: «Тӹнь Йымын Эргӹ ылат гӹнь, тишец ӱлӹк тӹргештӹ. 10 Сирӹмӹ вет:

  ”Тӹдӹ Ангелвлӓжӹлӓн Тӹньӹм перегӓш шӱдӓ:

  11 ялет доно кӱэш ит шӹртньӹ манын,

  нӹнӹ Тӹньӹм кидешӹштӹ намал кеӓт”».*в


  12 Иисус келесен: «Келесӹмӹ: ”Господь Йыметӹм ит тергӹ”».*г


  13 Терген пӹтӓрӹмӹкӹ, диавол Тӹдӹ гӹц жепеш карангын.


  14 Иисус Галилейӹш пӧртӹлӹн, Святой Шӱлӹшӹн силажы Тӹдӹн сага ылын. Тӹдӹ гишӓн йӹрвӓш попенӹт. 15 Иисус нӹнӹн синагогвлӓштӹ тымден, дӓ Тӹдӹм цилӓн хваленӹт.


  16 Иисус Назаретӹш толын – ти халашты Тӹдӹм анжен куштенӹт – дӓ молнамшы семӹньок кукшыгечӹн синагогыш пырен. Тӹдӹ Писаним лыдаш шагалын. 17 Иисуслан Исаия пророкын книгӓжӹм пуэнӹт. Тӹдӹм пачын дӓ тенге сирӹмӹ вӓрӹм мон:


   18-19 «Господьын Шӱлӹшӹжӹ Мӹнь вӹлнем –

  Тӹдӹ Мӹньӹм незервлӓлӓн Пуры Уверӹм шӓрӓш шӹрен пӓлемден,

  тодылалтшы кымыланвлӓм паремдӓш колтен.

  Кычен питӹрӹмӹвлӓлӓн ирӹкӹш колтымы гишӓн,

  слӧпӧйвлӓлӓн сӹнзӓштӹ пачылтмы гишӓн увертӓрӓш,

  пӹзӹрӓлтшӹвлӓм ирӹкӹш лыкташ,

  Господьын пумы пуры ижӹ толмы гишӓн увертӓрӓш

  Тӹдӹ Мӹньӹм колтен».*д


  20 Иисус книгӓм чӱчӹн, синагогышты служышылан пуэн дӓ шӹнзӹн. Синагогышты цилӓ ылшывлӓн сӹнзӓштӹ Тӹдӹ вӹкӹ анжен. 21 Иисус попаш тӹнгӓлӹн: «Тагачы тӓмдӓн колыштмы ти сирӹмӓш ӹнде шокталты». 22 Цилӓн Тӹдӹм хваленӹт дӓ Тӹдӹн йӹлмӹжӹ гӹц лӓкшӹ пуры шамакшылан когон ӧрӹнӹт. Нӹнӹ попенӹт: «Тӹдӹ Иосифӹн эргӹжок агыл?» 23 Иисус нӹнӹлӓн келесен: «Тӓ, конешны, Мӹлӓм халык шаям келеседӓ: ”Паремдӹшӹ, Ӹшкӹметӹм Ӹшке паремдӹ! Капернаумышты ма ылмым мӓ колынна, тӹдӹмок тиштӹ, кушмы кымдемӹштетӓт, ӹштӹ”. 24 Тӓлӓндӓ лачок попем, – Иисус пакылажы попен, – нимахань пророкым ӹшке кушмы кымдемӹштӹжӹ ак жеплеп. 25 Лачокым келесем: Илия ӹлӹмӹ годым, кынам пӹлгом питӹрнӓлтӹн, кым и дӓ куд тӹлзӹ юр юрде дӓ улы мӱлӓндӹ мычкы кого шужымаш тӹнгӓлӹн, Израильӹштӹ шукы тылык ӹдӹрӓмӓш ылын, 26 но нӹнӹ логӹц иктӹн докат Илия колтымы ылде, а Сидоныштышы Сарепташты ӹлӹшӹ тылык ӹдӹрӓмӓш докы веле колтымы. 27 Елисей пророк ӹлӹмӹ годымат Израильӹштӹ проказа церӓн эдем шукы ылын, но нӹнӹ логӹц иктӓт ирӹктӓлтде, лач Сири гӹц толшы Нееман веле».


  28 Тидӹм колмыкы, синагогышты цилӓн когон шӹдешкенӹт, 29 кӹньӹлӹнӹт дӓ Иисусым хала гӹц поктен лыктыныт. Нӹнӹн халашты кырык вӹлнӹ ылын. Иисусым ӱлӹк шӹкӓл шуаш манын, кырык нерӹш нӓнгенӹт, 30 но Тӹдӹ нӹнӹн покшец эртен кен дӓ карангын.


  31 Галилейӹштӹшӹ Капернаум халаш Иисус толын дӓ кукшыгечӹн халыкым тымден. 32 Тымдымыжылан цилӓн ӧрӹнӹт. Тӹдӹн шамакшы властян ылын.


  33 Синагогышты йӹрнӹк иӓ шӱлӹш доно мутьымы эдем ылын, дӓ тӹдӹ улы юк доно сӹгӹрӓл колтен: 34 «Назарет Иисус, мӓмнӓм коды, мам Тӹнь мӓ донна ӹштӹнет? Тӹнь мӓмнӓм пӹтӓрӓш толынат? Кӱ ылметӹм мӹнь пӓлем, Тӹнь Йымын Святойжы ылат!» 35 Но Иисус худа шӱлӹшӹм цӓрен келесен: «Шӹп ли! Кӧргӹжӹ гӹц лӓк!» Иӓ ти эдемӹм синагог покшалан йӧрӹктен дӓ, нимахань эксӹкӹм ӹштӹде, тӹдӹн кӧргӹжӹ гӹц лӓктӹн. 36 Цилӓн ӧрӹн-лӱдӹн шагалыныт дӓ иктӹ-весӹштӹлӓн попенӹт: «Тидӹ ма техеньӹ! Тӹдӹ сила дӓ власть доно худа шӱлӹшвлӓлӓн шӱдӓ, а нӹнӹжӹ лӓктӹт». 37 Тӹдӹ гишӓн йӹрӹм-йӹр цилӓ вӓрвлӓшкӹ шамак шӓрлен.


  38 Иисус синагог гӹц лӓктӹн дӓ Симонын пӧртӹшкӹжӹ пырен. Симонын кувыжы шокшымыж доно когон орланен, дӓ Иисус гӹц тӹдӹлӓн палшаш ядыныт. 39 Иисус тӹдӹн докы лишемӹн дӓ шокшымыжлан лӓктӓш шӱден. Цер ӹдӹрӓмӓш гӹц карангын. Ӹдӹрӓмӓш тӹнӓмок кӹньӹлӹн дӓ хынавлӓм анжаш тӹнгӓлӹн. 40 А кӱн шукы йиш цер доно орланышы лишӹл эдемжӹ ылын гӹнь, кечӹ шӹцмӹ годым цилӓн Иисус докы нӹнӹм канденӹт. Тӹдӹжӹ цилӓ церлӹ вӹкӹ кидӹм пиштен дӓ паремден. 41 Тенгеок шукыштын кӧргӹштӹ гӹц иӓвлӓ лӓктӹнӹт дӓ сасленӹт: «Тӹнь Христос, Йымын Эргӹ ылат!» Нӹнӹ Тӹдӹн Христос ылмыжым пӓленӹт, седӹндон Иисус нӹнӹм цӓрен дӓ тенге попаш ирӹкӹм пуде.


  42 Ирок ирӹ пӧрт гӹц лӓктӹн, Иисус йӓрӓ вӓрӹш кен. Халык Тӹдӹм кӹчӓлӹн. Кӹчӓл момыкы, Иисус нӹнӹ дорц ӹнжӹ ке манын, цӓрӓш цаценӹт. 43 Но Тӹдӹ «Мӹнь Йымын Кугижӓншӹ гишӓн Пуры Уверӹм вес халавлӓштӓт шӓрӹшӓшлык ылам, тидӹлӓн Мӹньӹм колтымы» манын 44 дӓ Галилейӹштӹшӹ синагогвлӓштӹ увертӓрен тымден.

  


  *а4:4 Втор 8:3.


  *б4:8 Втор 6:13, 10:20.


  *в4:10-11 Пс 90:11-12.


  *г4:12 Втор 6:16.


  *д4:18-19 Ис 61:1-2, 58:6.

  

  
  

  ЛУКАН СИРӸМӸ СВЯТОЙ ЕВАНГЕЛИ


  5 Глава


  1 Иисус пӹтӓришӹ тыменьшӹвлӓжӹм ӱжеш. 12 Проказа церӓнӹм паремдӹмӓш. 17 Пларичӓн эдемӹм паремдӹмӓш. 27 Левийӹм ӱжмӓш. 33 Постьымы гишӓн ядмаш.


  1 Икӓнӓ Иисус Геннисарет йӓр тӹрӹштӹ шалген, а халык, Йымын шамакым колаш манын, Тӹдӹм йӹрвӓш пӹзӹрен. 2 Сирӹштӹ Иисус кок пышым ужын. А пыш гӹц лӓкшӹ коллоэцвлӓ вӓпшӹштӹм мышкыныт. 3 Ик пышыжы Симонын ылын. Иисус тӹшкӹ шӹнзӹн дӓ сир гӹц изиш карангаш ядын, пыш гӹц эдемвлӓм тымден.


  4 А вара, попен цӓрнӹмӹкӹ, Симонлан келесен: «Келгӹрӓк вӓрӹш ке. Колым кычаш тӹшӓк вӓпшвлӓдӓм шуда». 5 «Тымдышы, – попен Симон, – мӓ йыдвашт лоэннӓ дӓ нимамат кычыделна. Но Тӹнь келесет гӹнь, мӹнь вӓпшвлӓм шуэм». 6 Нӹнӹ тенгеок ӹштенӹт дӓ тӹнӓр шукы колым кыченӹт, вӓпшвлӓштӓт вӓк кышкедӓлтӓш тӹнгӓлӹнӹт. 7 Палшаш толышты манын, вес пышышты ылшы тӓнгвлӓштӹм, кидӹм лыпшен, ӱжӹнӹт. Нӹнӹ толыныт. Кок пышге кол доно тенге теменӹт, вӹдӹш валаш тӹнгӓлӹнӹт.


  8 Тидӹм ужмыкы, Иисус анзылан Симон-Петр сукалтен вазын дӓ келесен: «Господь, мӹнь дорцем каранг, мӹнь сулыкан эдем ылам!»  9-10 Симон дӓ цилӓн, кӱ тӹдӹн доно иквӓреш ылын – тенгеок тӓнгвлӓжӹ, Зеведейӹн Иаков дон Иоанн эргӹвлӓжӹ – тинӓр шукы кычымылан ӧрӹн-лӱдӹн шагалыныт. Но Иисус Симонлан келесен: «Ит лӱд. Ӹнде тӹнь эдем лошы лиӓт». 11 Вара, кок пышге сирӹш шыпшын лыкмыкы, нӹнӹ цилӓ коденӹт дӓ Иисус паштек кенӹт.


  12 Икӓнӓ Иисусын ик халашты ылмыжы годым цилӓ кӓпге проказа церӓн эдем толын. Иисусым ужмыкы, анзыланжы кымал вазын дӓ сарвален ядын: «Господь, паремдӹнет гӹнь, мӹньӹм ирӹктен кердӓт». 13 Иисус кидӹм виктӓлтен, тӹдӹм тӹкӓлӹн дӓ келесен: «Паремдӹнем, ирӹктӓлт». Тӹнӓмок проказа цержӹ пӹтен. 14 Иисус тидӹ гишӓн иктӹлӓнӓт попаш шӱдӹде дӓ тӹдӹлӓн келесен: «Ке, ӹшкӹметӹм священниклӓн анжыкты. Иреэммет лӹмеш Моисейӹн шӱдӹмӹжӹ семӹнь жертвӹм пу. Тидӹн доно тӹнь паремметӹм анжыктет». 15 Но Иисус гишӓн шая утларак веле шӓрлен, пиш шукы халык Тӹдӹм колышташ дӓ ӹшке церӹштӹм паремдӹктӓш толын. 16 Но Тӹдӹ шӹренок йӓрӓ вӓрӹш кеен дӓ ыдылын.


  17 Ик кечӹн, кынам Иисус тымден, Тӹдӹм колыштшывлӓ лошты Галилей дон Иудейӹштӹшӹ цилӓ сола гӹц дӓ Иерусалим гӹц толшы фарисей дон закон тымдышывлӓ шӹнзенӹт. Господьын силажы церлӹвлӓм паремдӹмӓштӹ пӓлдӹрнен.


  18 Теве пӱэргӹвлӓ, шӓрӹшеш намалын, пларичӓн эдемӹм канденӹт дӓ, Иисус анзык пиштӓш манын, пӧртӹш пырташ цаценӹт. 19 Халык шукы ылынат, намал пыртен кердделыт. Нӹнӹ пӧрт вӹкӹ кузенӹт, левӓшӹштӹ ыражым ӹштенӹт дӓ тӹдӹм эдемвлӓ покшакы Иисус анзыкы шӓрӹшӹжӹге валтенӹт. 20 Нӹнӹн ӹнянӹмӹштӹм ужын, Иисус тӹ эдемлӓн келесен: «Тӹньӹн сулыкет простялтеш».


  21 Закон тымдышывлӓ дӓ фарисейвлӓ шанаш тӹнгӓлӹнӹт: «Йымым мыскылышыжы кӱ тидӹ техень? Йымы гӹц молы кӱ сулыкым простен кердеш?» 22 Иисус, нӹнӹн шанымыштым пӓленӓт, вӓшештен: «Тӓ йӓнгӹштӹдӓ мам шанедӓ? 23 Мажым куштылгырак келесӓш: ”Тӹньӹн сулыкет простялтеш” ӓли ”Кӹньӹл дӓ ашкед” манаш? 24 Но тӓ пӓлӹдӓ: Эдем Эргӹн мӱлӓндӹ вӹлнӹ сулыкым простяш властьшы улы». Пларичӓн эдемлӓн Иисус келесен: «Тӹлӓт попем: кӹньӹл, шӓрӹшетӹм нӓл дӓ токет ке». 25 Церлӹ тӹнӓмок нӹнӹн анзылны кӹньӹлӹн, шӓрӹшӹжӹм нӓлӹн дӓ, Йымым лӹмлештӓрен, токыжы ашкедӹн. 26 Цилӓм кого лӱдмӓш ӓвӓлтен,*а цилӓн Йымым лӹмлештӓренӹт дӓ лӱдӹн попенӹт: «Тагачы мӓ цӱдейӹмӓн пӓшӓвлӓм ужна».


  27 Тидӹн паштек Иисус лӓктӹн дӓ лӹм оксам погымы вӓрӹштӹ шӹнзӹшӹ Левий лӹмӓн ясак погышым ужын. Тӹдӹлӓн келесен: «Паштекем ке». 28 Тӹдӹ, кӹньӹлӹн, цилӓ коден дӓ Иисус паштек кен. 29 Левий тоныжы Тӹдӹм когон хыналыктен. Тӹштӹ нӹнӹ сага лӹм оксам погышывлӓ дӓ молат шукын иквӓреш качкыныт. 30 Закон тымдышывлӓ дӓ фарисейвлӓ Иисусын тыменьшӹвлӓжӹлӓн ӧпкӓлен попенӹт: «Малын тӓ лӹм оксам погышывлӓ дӓ сулыканвлӓ доно иквӓреш качкыда дӓ йӱдӓ?» 31 Иисус нӹнӹлӓн келесен: «Шулыкан эдемлӓн агыл паремдӹшӹ келеш, а церлӹлӓн. 32 Мӹнь тӧр ӹштӹшӹвлӓм агыл, а сулыканвлӓм сулыкыштым простьыкташ дӓ Йымы докы сӓрнӓлӓш ӱжӓш толынам».


  33 Иисуслан келесенӹт: «Малын Иоаннын тыменьшӹвлӓжӹ шӹрен постят дӓ йымыдылыт, фарисейвлӓнӓт тенгеок ӹштӓт, а Тӹньӹн – качкыт дӓ йӱт?» 34 Иисус нӹнӹлӓн келесен: «Сагашты армары ылмы годым сӱӓнӹш толшы хынавлӓм постьыктен кердӹдӓ ма? 35 Но техень жеп толын шоэш, кынам армарым нӹнӹ дорц нӓлӹт, тӹнӓм нӹнӹ тӹ кечӹвлӓн постяш тӹнгӓлӹт».


  36 Нӹнӹлӓн эче тыштен келесен: «У выргем гӹц кышкед нӓлӹн, тошты выргемӹш иктӓт тумышым ак шӹндӹ – ужымат кышкедеш, тоштыжыланат у мӹнер доно ӹштӹмӹ тумыш ак яры. 37 Шун шоктыдымы якшар ӓрӓкӓм иктӓт тошты шувышыш ак опты – шун шоктыдымы ӓрӓкӓ шувышым кышкедеш, ӹшкежӓт йога, шувышыжат ярдымы лиэш. 38 Шун шоктыдымы ӓрӓкӓм у шувышыш опталмыла. Тӹнӓм нӹнӹ коктынат перегӓлтӹт. 39 А тошты ӓрӓкӓм йӱмӹкӹ, иктӹнӓт у ӓрӓкӓм тӹнӓмок йӱмӹжӹ ак шо, вет попа: ”Тоштыжы яжорак”».

  


  *а5:26 Ӓвӓлтӓш – охватить.

  

  
  

  ЛУКАН СИРӸМӸ СВЯТОЙ ЕВАНГЕЛИ


  6 Глава


  1 Тыменьшӹвлӓ кукшыгечӹн пӹрцӹ вуйвлӓм кӹрӹт. 6 Кошкышы кидӓн эдем. 12 Луаткок Апостол. 17 Иисус церлӹвлӓм паремдӓ. 20 Пуры цӓш дӓ ойхы гишӓн. 27 Тышмандам яратыда. 37 Идӓ суйы. 43 Пушӓнгӹ дон кӹцкӹ. 46 Кок негӹц.


  1 Когечӹн кокшы кечӹжӹ паштек пӹтӓриш кукшыгечӹн Иисус шурны ныр гач кен. Тыменьшӹвлӓжӹ пӹрцӹ вуйвлӓм кӹрӹнӹт дӓ, кидеш тыржын, качкыныт. 2 Юж фарисейжӹ попен: «Малын тӓ кукшыгечӹн ӹштӓш шӱдӹдӹмӹм ӹштедӓ?» 3 Иисус нӹнӹлӓн келесен: «Ӹшкежӓт, сагажы ылшывлӓӓт шужымыкы, Давид мам ӹштӹмӹ гишӓн тӓ лыдделда ма? 4 Жертвӹш кандымы киндӹм священник гӹц молылан иктӹлӓнӓт качкаш ак яры ылын гӹнят, тӹдӹ Йымын пӧртӹш пырен, ти киндӹм нӓлӹн дӓ качкын, сагажы ылшывлӓлӓнӓт пуэн». 5 Вара нӹнӹлӓн келесен: «Эдем Эргӹ кукшыгечӹлӓнӓт хоза ылеш».


  6 Вес кукшыгечӹнӓт Иисус синагогыш пырен дӓ тымден. Тӹштӹ ик эдем ылын, тӹдӹн вургымла кидшӹ кошкышы ылын. 7 Закон тымдышывлӓ дӓ фарисейвлӓ Иисусым йӓтлӓш йӧнӹм кӹчӓлӹнӹт, кукшыгечӹнӓт паремдӓ ма манын, паштекшӹ ороленӹт. 8 Но Иисус, нӹнӹн шанымашыштым пӓлен, кошкышы кидӓн эдемлӓн келесен: «Кӹньӹл дӓ анзыкы лӓк». Тӹдӹ кӹньӹлӹн дӓ анзыкы лӓктӹн. 9 Тӹнӓм Иисус нӹнӹлӓн келесен: «Мӹнь тӓ гӹцдӓ ядам: мам кукшыгечӹн ӹштӓш лиэш? Пурым ӓли худам? Ӹлӹмӓшӹм ытараш ӓли пӹтӓрӓш?» Нӹнӹ пелештӹде шалгенӹт. 10 Иисус цилӓштӹ вӹкӹ анжалын дӓ тӹ эдемлӓн манын: «Кидетӹм виктӓлтӹ». Тӹдӹ тенгеок ӹштен, кидшӹ весӹжӹ ганьок шу лин. 11 Нӹнӹн кӧргӹштӹштӹ шӹдӹ темӹн, дӓ Иисус доно мам ӹштӓш манын ӹшке лоштышты попенӹт.


  12 Ти кечӹвлӓн Иисус кырыкыш ыдылаш кузен дӓ ти йыдым Йымылан ыдыл эртӓрен. 13 А кынам сотемӹн, ӹшке тыменьшӹвлӓжӹм ӱжӹн дӓ нӹнӹ логӹц луаткоктым айырен нӓлӹн. Нӹнӹм Апостол манын лӹмден: 14 Симоным – тӹдӹмок Петр манын лӹмден, – тӹдӹн Андрей шоляжым, Иаковым, Иоанным, Филиппӹм, Варфоломейӹм, 15 Матфейӹм, Фомам, Алфейӹн эргӹжӹ Иаковым, Зилот манмы Симоным, 16 Иаковын эргӹжӹ Иудам дӓ Искариот Иудам. Тидӹжӹ вара Иисусым выжалышы лин.


  17 Нӹнӹ доно иквӓреш валымыкы, Иисус тӧр вӓреш шагалын. Пиш шукы тыменьшӹвлӓжӹ дӓ цилӓ Иудей гӹц, Иерусалим гӹц, тангыж тӹрӹштӹшӹ Тир дон Сидон вӓрвлӓ гӹц шукы халык Тӹдӹн доно иквӓреш ылыныт. 18 Нӹнӹ Иисусым колышташ дӓ цер гӹц паремдӹктӓш толыныт. Худа шӱлӹш гӹц орланышывлӓӓт паремӹнӹт. 19 Иисус гӹц сила лӓктӹн шалген дӓ цилӓм паремден, седӹндон улы халык Тӹдӹн тервен тӹкнӓш цацен. 20 Тыменьшӹвлӓжӹ вӹкӹ анжен, Иисус попаш тӹнгӓлӹн:

  «Тӓ, ӹшкӹмдӓм Йымы анзылны изиэш ужшывлӓ,

  пуры цӓшӓн ылыда:

  Йымын Кугижӓншӹ тӓмдӓн улы.

  21 Тӓ, кӹзӹт шужышывлӓ, пуры цӓшӓн ылыда:

  тӓ темӹдӓ.

  Тӓ, кӹзӹт мӓгӹрӹшӹвлӓ, пуры цӓшӓн ылыда:

  тӓ сусун ваштылаш тӹнгӓлӹдӓ.



  22 Кынам Эдем Эргӹ верц эдемвлӓ тӓмдӓм ужын керддӹмӹ лит, кынам ӹшке дорцынышты карангдат, вырсат дӓ эче лӹмдӓмӓт худаэш ужыт – тӓ пуры цӓшӓн ылыда. 23 Ти кечӹн сусу лидӓ, ӹвӹртӹдӓ! Тӓлӓндӓ пӹлгомышты кого тӓр лиэш. Пророквлӓ донат ӓтявлӓштӹ тенге ӹштенӹт.

  24 А паянвлӓ, ойхы тӓлӓндӓ:

  тӓ ӹшке сусудам нӓлӹндӓ!

  25 Кӹзӹт темшӹвлӓ, ойхы тӓлӓндӓ:

  тӓ шужаш тӹнгӓлӹдӓ.

  Кӹзӹт ваштылшывлӓ, ойхы тӓлӓндӓ:

  тӓ ойхыраш дӓ мӓгӹрӓш тӹнгӓлӹдӓ!



  26 Кынам тӓмдӓм цилӓ эдем хваля – ойхы тӓлӓндӓ: нӹнӹн ӓтявлӓштӹ алтанзык пророквлӓм тенгеок хваленӹт.


  27 Но тӓлӓндӓ, кӱ Мӹньӹм колыштеш, попем: ӹшке тышмандам яратыда, тӓмдӓм ужын керддӹмӹвлӓлӓн пурым ӹштӹдӓ, 28 кӱ тӓмдӓм шудалеш, тӹдӹлӓн пурым согоньлыда, кӱ тӓмдӓм вырса, тӹдӹн верц йымыдылда. 29 Кӱ тӹньӹм ик шӹргет гӹц сава, весӹжӹмӓт тӹдӹлӓн сӓрӓл, дӓ вӹлвӓл выргеметӹм нӓлшӹлӓн тыгырым нӓлмӹжӹлӓнӓт ит торешлӓнӹ. 30 Тӹнь гӹцет ядшылан цилӓлӓн пу, а кӱ тӹньӹнӹм нӓлеш, мӹнгеш ит яд. 31 Эдемвлӓлӓн ӹшкӹлӓндӓ мам ӹштӹктӹнедӓ, ӹшкежӓт нӹнӹлӓн тенгеок ӹштӹдӓ.


  32 Тӓмдӓм яратышым яратедӓ гӹнь, тӓлӓндӓ тидӹлӓнжӹ малын таум ӹштӹмӹлӓ? Сулыканвлӓӓт, кӱ нӹнӹм ярата, тӹдӹмок ярататыш. 33 Кӱ тӓлӓндӓ пурым ӹштӓ, тӓӓт нӹнӹлӓн пурым ӹштедӓ гӹнь, тӓлӓндӓ тидӹлӓнжӹ малын таум ӹштӹмӹлӓ? Сулыканвлӓӓт тенге ӹштӓт. 34 Кӱ гӹц мӹнгеш нӓлӹн кердмӹлӓн ӹнянедӓ дӓ тӹдӹлӓн веле кӱсӹн пуэдӓ гӹнь, тӓлӓндӓ тидӹлӓнжӹ малын таум ӹштӓш? Тӹнӓрок мӹнгеш нӓлӓш манын, сулыканвлӓӓт сулыканвлӓлӓн кӱсӹн пуат. 35 А тӓ ӹшке тышмандам яратыда, пурым ӹштӹдӓ, мӹнгеш нӓлӓш шаныде, кӱсӹн пуда. Тӹнӓм тӓлӓндӓ кого тӓр лиэш, дӓ тӓ Кӱшнӹшӹ Йымын тетяжӹ лидӓ. Тӹдӹ таум ӹштӹдӹмӹвлӓ дӓ худавлӓ докы пуры. 36 Тенгежӹ, ӹшке Ӓтядӓ ганьок ӹжӓлӓйӹшӹ лидӓ.


  37 Иктӹмӓт идӓ суйы – тӓӓт ада суялт, иктӹмӓт вуйнаматаныш идӓ лык – тӓӓт ада лыкталт. Тӓ простьыда – тӓмдӓнӓт сулыкда простялтеш. 38 Пуда – тӓлӓндӓӓт пуалтеш. Темден, шӹшкӹн, тӹргач оптымы циц висӓ доно тӓлӓндӓ пуалтеш. Махань висӓ доно тӓ виседӓ, тӓлӓндӓӓт техень висӓ донок висӓлтеш».


  39 Иисус нӹнӹлӓн тенге тыштен попен: «Слӧпӧй слӧпӧйӹм видӹшӹ лин кердеш ма? Нӹнӹ коктынат йӓмӹш ак кенвазеп ма? 40 Тыменьшӹжӹ тымдышыжы гӹц кого агыл, а тымень пӹтӓрӹмӹкӹжӹ, каждыйжы тымдышыжы гань лиэш. 41 Кыце тӹнь шӱмбелетӹн сӹнзӓштӹжӹ сӱкӹм ужат, а ӹшкӹметӹнӹштӹ пренямӓт ат шиж? 42 Ӓли кыце тӹнь шӱмбелетлӓн ”Тӓнгем, пу йӓ, мӹнь сӹнзӓэт гӹц сӱкӹм лыктам” манын попен кердӓт, кынам ӹшке сӹнзӓштет преням ат уж? Яжон каяш цацышы! Пӹтӓри ӹшке сӹнзӓ гӹцет преням лык, вара веле, шӱмбелетӹн сӹнзӓжӹ гӹц сӱкӹм кыце лыкмыла, ужат.


  43 Ярдымы кӹцкӹм пушы яжо пушӓнгӹ уке, яжо кӹцкӹм пушы ярдымы пушӓнгӓт уке. 44 Хоть-махань пушӓнгӹм кӹцкӹжӹ доно пӓлӓт. Имӓн тӹшкӓ гӹц смоквам, писӓн гӹц виноградым ак погеп. 45 Пуры эдем шӱм пайдажы гӹц пурым лыктеш, худа эдем шӱм кӧргӹ худажы гӹц худам лыктеш. Вет эдемӹн шӱмжӹ ма доно темӹн, тӹдӹмок йӹлмӹжӹ попа.


  46 Мӹньӹм малын ”Господь, Господь!” манын ӱжӹдӓ, а мам шӱдем, тӹдӹм ада ӹштӹ. 47 Мӹнь докем толшы, шамакем колыштшы дӓ тӹдӹм шоктышы эдем кӱ гань ылеш? Мӹнь тидӹм тӓлӓндӓ келесем. 48 Тӹдӹ пӧртӹм ӹштӹшӹлӓ келгӹ йӓмӹм капайышы дӓ кӱ вӹлӓн негӹцӹм пиштӹшӹ эдем ганьы. Полой годым ти пӧрт вӹкӹ вӹд шынгалтын, но тӹдӹм тӓрвӓтен кердде, вет пӧртӹн негӹцшӹ кӱ вӹлӓн пиштӹмӹ. 49 А Мӹньӹн шамакем колыштшы, но тӹдӹм шоктыдымы эдем – негӹцде рок вӹлӓн пӧртӹм ӹштӹшӹ эдем ганьы. Пӧрт вӹкӹ полой вӹд шынгалтын, дӓ пӧрт тӹнӓмок сӹмӹрлен. Сӹмӹрлӹмӹжӹ пиш кого ылын».

  

  
  

  ЛУКАН СИРӸМӸ СВЯТОЙ ЕВАНГЕЛИ


  7 Глава


  1 Шӱдӹвуйын тӓрзӹжӹм паремдӹмӓш. 11 Наинӹштӹ тылык ӹдӹрӓмӓшӹн эргӹжӹм ӹлӹжтӹмӓш. 18 Крестӹшӹ Иоаннын колтымы эдемвлӓжӹ. 36 Фарисей дӓ сулыкан ӹдӹрӓмӓш.


  1 Попышашлыкшым халыклан цилӓ шайышт пӹтӓрӹмӹкӹ, Иисус Капернаумыш кен. 2 Ик шӱдӹвуйын тӓрзӹжӹ церлӹ ылын дӓ колашок киэн. Ти тӓрзӹжӹм шӱдӹвуй когон ӓклен. 3 Иисус гишӓн колмыкы, тӓрзӹжӹн ӹлӹмӓшӹжӹм ытараш толжы манын, шӱдӹвуй Тӹдӹн докы когорак иудейвлӓм ядаш колтен. 4 Иисус докы толмыкы, нӹнӹ сарвален ядаш тӹнгӓлӹнӹт дӓ попенӹт: «Тӹнь паремдӹ манын, ти эдем ярал ылеш. 5 Тӹдӹ халыкнам ярата, мӓлӓннӓ синагогым ӹштен».


  6 Иисус нӹнӹ сага кен. Шӱдӹвуйын пӧртшӹ докы лишеммӹ годым шӱдӹвуй тӓнгвлӓжӹм Иисуслан тенге келесӓш колтен: «Господь, Ӹшкӹметӹм ит тыргыжландары. Вет пӧртӹшкем пырашет мӹнь ярал ам ыл. 7 Мӹнь ӹшкӹмемӹм Тӹнь докет толаш ярдымылан шотленӓм. Шамакым веле келесӹ, тӹнӓм мӹньӹн тӓрзем паремеш. 8 Мӹнь ӹшкежӓт кид лӹвӓлнӹшӹ эдем ылам, мӹньӹнӓт вуйлатымы салтаквлӓэм улы. Иктӹлӓн келесем ”Ке” – тӹдӹ кеӓ, весӹлӓн ”Тишкӹ тол” манам – тӹдӹ толеш, тӓрземлӓн попем ”Тӹдӹм ӹштӹ” – ӹштӓ». 9 Тидӹм колмыкы, Иисус тӹдӹлӓн ӧрӹн, паштекшӹ кешӹ халык докы сӓрнӓлӹн дӓ келесен: «Тӓлӓндӓ попем, техень ӹнянӹмӓшӹм Мӹнь Израиль халык лоштат моделам». 10 Иисусым ӱжӓш колтымывлӓ мӹнгеш пӧртӹш толмыкышты, церлӹ тӓрзӹм паремшӹм ужыныт.


  11 Тидӹ паштек Наин лӹмӓн халашкы Иисус кен. Тӹдӹн доно иквӓреш тыменьшӹвлӓжӹ логӹц шукынжы дӓ пиш шукы халык кенӹт. 12 Кынам Тӹдӹ хала капка докы лишемӹн, тӹшец колышым намал лыктыныт. Тидӹжӹ ӓвӓжӹн ик ӹшкет эргӹжӹ ылын, ӓвӓжӹ тылык ылын. Ӹдӹрӓмӓш доно иквӓреш хала гӹц шукы халык лӓктӹн. 13 Господь ӹдӹрӓмӓшӹм ужын, тӹдӹм ӹжӓлӓен дӓ келесен: «Ит мӓгӹрӹ». 14 Вара толын дӓ колышым нӓнгемӹ вӓрӹм тӹкӓлӹн, намал кешӹвлӓ шагалыныт. Иисус келесен: «Ӹрвезӹ, тӹлӓт попем: кӹньӹл!» 15 Колышы кӹньӹл шӹнзӹн дӓ попаш тӹнгӓлӹн. Иисус тӹдӹм ӓвӓжӹлӓн пӧртӹлтен.


  16 Цилӓн когон лӱдӹнӹт, Йымым хвален, нӹнӹ тенге попенӹт: «Мӓ логӹцнӓ кого пророк лӓктӹн, Йымы ӹшке халыкшы докы лишемӹн». 17 Иисус гишӓн техень шанымаш цилӓ Иудейӹштӹ дӓ йӹр кымдемвлӓштӹ шӓрлен.


  18 Цилӓ тидӹ гишӓн Иоаннлан тӹдӹн тыменьшӹвлӓжӹ увертӓренӹт. 19 Иоанн ӹшке докыжы кок тыменьшӹжӹм ӱжӹн дӓ нӹнӹм Иисус докы «Толшашлык Тӹнь ылат, ӓли мӓлӓннӓ весӹм вычымыла» манын, ядаш колтен. 20 Нӹнӹ Иисус докы толыныт дӓ келесенӹт: «Крестӹшӹ Иоанн Тӹнь докет мӓмнӓм ядаш колтен: ”Толшашлык Тӹнь ылат, ӓли мӓлӓннӓ весӹм вычымыла?”» 21 Ти жепӹн Иисус шукы эдемӹм цер гӹц, мыж гӹц, худа шӱлӹш гӹц паремден, шукы слӧпӧйӹн сӹнзӓжӹм пачын. 22 Иисус келесен: «Кедӓ, ужмыдам-колмыдам Иоаннлан увертӓрӹдӓ:

  слӧпӧйвлӓ ужаш тӹнгӓлӹт,

  акшаквлӓ каштыт,

  проказа церӓнвлӓ иреэмӹт,

  клухойвлӓ колыт,

  колышывлӓ ӹлӹж кӹньӹлӹт,

  незервлӓ Пуры Уверӹм шӓрӓт.*а


  23 Алталалтын, кӱ Мӹнь гӹцем ак каранг, тӹдӹ пуры цӓшӓн!»


  24 Иоаннын колтымы эдемвлӓ кемӹкӹ, Иисус халыклан Иоанн гишӓн попаш тӹнгӓлӹн: «Тӓ пустыньыш мам анжаш лӓктӹндӓ? Мардежеш ламаялтшы амыжым ма? 25 Мам тӓ ужаш каштында? Шергӓкӓн выргемӹм чишӹ эдемӹм ма? Кавырланен чишӹ дӓ мындырланен ӹлӹшӹ паянвлӓ кугижӓвлӓн дворецвлӓштӹ ылыт. 26 Тӓ мам анжаш лӓктӹндӓ? Пророкым? Тенге, тӓлӓндӓ попем, тӹдӹ пророк, но пророк гӹцӓт когорак. 27 Лач тӹдӹ гишӓн тенге сирӹмӹ: ”Теве Тӹнь гӹцет анзыц Мӹнь Ӹшкӹмемӹн Ангелем колтем. Тӹдӹ Тӹнь анзылнет корнетӹм йӓмдӹлӓ”.*б 28 Тӓлӓндӓ попем: ӹдӹрӓмӓшвлӓ гӹц шачшывлӓ лошты Крестӹшӹ Иоанн гӹц когорак ик пророкат уке, но Йымын Кугижӓншӹштӹ сек изижӓт тӹдӹн гӹц когорак».


  29 Тӹдӹм колыштшы цилӓ халык, тенгеок лӹм оксам погышывлӓӓт, Иоанн доны крестӓлтмӹштӹ доно Йымын тӧр ылмыжылан ӹнянӹмӹштӹм анжыктенӹт. 30 А фарисей дон законым тымдышывлӓ, Иоанн доно крестӓлтделытат, Йымын шанымыжы гӹц карангыныт.


  31 Господь пакылажы попен: «Ти шачышын эдемвлӓм кӱ доно Мӹлӓм тӓнгӓштӓрӓш? Кӱ гань нӹнӹ ылыт? 32 Нӹнӹ пазар ӧлицӓштӹ шӹнзӹшӹ дӓ иктӹ-весӹштӹм сӹгӹрӹшӹ тетя ганьы ылыт, нӹнӹ попат: ”Мӓ тӓлӓндӓ шишкыш доно шишкышна, а тӓ шӹдӓ кушты, мӓ тӓлӓндӓ ойхан мырым мырышна, а тӓ шӹдӓ мӓгӹрӹ”. 33 Крестӹшӹ Иоанн толын, киндӹмӓт ак кач, якшар ӓрӓкӓмӓт ак йӱ, а тӓ попедӓ: ”Тӹдӹн кӧргӹштӹжӹ иӓ!” 34 Эдем Эргӹ толын, качкеш, йӱэш, а тӓ попедӓ: ”Теве качкаш дӓ якшар ӓрӓкӓм йӱӓш яратышы Эдем, лӹм оксам погышывлӓ дон сулыканвлӓн тӓнгӹштӹ”. 35 Но Ышын тетявлӓжӹ Йымын ышыжым цилӓн тӧреш шотлат».


  36 Ик фарисей ӹшке докыжы Иисусым качкаш ӱжӹн. Иисус фарисейӹн пӧртӹшкӹжӹ пырен дӓ стӧл лошты ӹшке вӓржӹм нӓлӹн. 37 Теве ти халашты ӹлӹшӹ сулыкан ӹдӹрӓмӓш, фарисейӹн пӧртӹштӹ Иисусын качмым пӓлен нӓлмӹкӹ, алебастр ӓтеш миром канден. 38 Вара Тӹдӹн шайыкы ял сагажы шагалын дӓ, мӓгӹрен, Иисусын ялжым сӹнзӓвӹдшӹ доно нӧртӓш тӹнгӓлӹн, ӱпшӹ доно ӹштӹн, Тӹдӹн ялжым шыпшалын дӓ миром шӹрен. 39 Тидӹм ужмыкы, Иисусым ӱжшӹ фарисей ӹшкедурешӹжӹ шаналтен: «Ти Эдем лачокшымат пророк ылеш ылгецӹ, махань ӹдӹрӓмӓш Тӹдӹн тервен тӹкнӹмӹм пӓлӓ ыльы, вет ӹдӹрӓмӓшӹжӹ сулыкан».


  40 Но Иисус тӹдӹлӓн келесен: «Симон, Мӹнь тӹлӓнет иктӓ-мам келесӹнем». «Попы, Тымдышы», – келесен тӹдӹжӹ. 41 «Кӱсӹн пушы ик эдемӹн кӱсӹн нӓлшӹжӹ кок эдем ылын. Иктӹжӹ вӹцшӱдӹ динарим пушашлык ылын, весӹжӹ – вӹцлӹм. 42 Но нӹнӹн тӱлӓшӹштӹ нимаштат уке ылынат, тӹдӹ когыньыштыланат кӱсӹштӹм простен. Келесӹ, нӹнӹ логӹц кыдыжы кӱсӹн пушым утларак ярата?» 43 Симон вӓшештен: «Мӹньӹн шанымаштем, кыдылан шукырак кӱсӹм простен, тӹдӹжӹ». Иисус келесен: «Тӹнь тӧр шанет».


  44 Вара, ӹдӹрӓмӓш велкӹ сӓрнӓлӹн, Симонлан келесен: «Ти ӹдӹрӓмӓшӹм ужат? Мӹнь пӧртӹшкет пырышым, тӹнь ялым мышкаш вӹдӹм шӹц пу, а тӹдӹ Мӹньӹн ялем сӹнзӓвӹдшӹ доно нӧртӹш дӓ ӱпшӹ доно ӹштӹльӹ. 45 Тӹнь Мӹньӹм шӹцӓт шыпшал, а ти ӹдӹрӓмӓш Мӹнь толмем годшен ялем шыпшалаш цӓрнӹде. 46 Тӹнь Мӹньӹн вуешем ӱм шӹц шӹрӹ, а тӹдӹ миро доно Мӹньӹн ялем шӹрен. 47 Седӹндон Мӹнь тӹлӓт келесем: тӹдӹн шукы сулыкшы простялтеш, вет тӹдӹ техень кого яратымашым анжыктен. Кӱлӓн изиш веле простялтеш, тӹдӹ изиш веле ярата». 48 Ӹдӹрӓмӓшлӓн Иисус келесен: «Тӹньӹн сулыкет простялтын».


  49 Стӧл лошты Тӹдӹ сага ылшывлӓ ӹшкедурешӹштӹ шанаш тӹнгӓлӹнӹт: «Кӱ Тӹдӹ техень, сулыкымат простя?» 50 Но Иисус ӹдӹрӓмӓшлӓн келесен: «Ӹнянӹмӓшет тӹньӹм ытарен, тыр доно ке».

  


  *а7:22 «Незервлӓ Пуры Уверӹм шӓрӓт»: тидӹм «незервлӓлӓн Пуры Уверӹм шӓрӓт» манынат сӓрӓш лиэш.


  *б7:27 Мал 3:1.

  1 Иисус доно иквӓреш каштшы ӹдӹрӓмӓшвлӓ. 4 Ӱдӹшӹ гишӓн тыштен попымаш. 16 Соты гишӓн. 19 Иисусын Ӓвӓжӹ дӓ шӱмбелвлӓжӹ. 22 Иисус кого мардежӹм цӓрӓ. 26 Худа шӱлӹшӓнӹм паремдӹмӓш. 40 Иаирӹн ӹдӹржӹм ӹлӹжтӹмӓш дӓ вӹр йогымы церӓн ӹдӹрӓмӓшӹм паремдӹмӓш.


  1 Йымын Кугижӓншӹн Пуры Увержӹм хала гӹц халашкы, сола гӹц солашкы Иисус тилец вара шайышт каштын. Сагажы луаткок тыменьшӹжӹ, 2 тенгеок цер дӓ худа шӱлӹш гӹц паремдӹмӹ икманяр ӹдӹрӓмӓш ылын: Магдалина манын лӹмдӹмӹ Мария – тӹдӹн кӧргӹжӹ гӹц шӹм иӓ лӓктӹн – 3 Иродын пӧрт вуйлатышы Хузан Иоанна вӓтӹжӹ, Сусанна дӓ шукы молат. Нӹнӹжӹ ма улышты доно Иисуслан служенӹт.


  4 Икӓнӓ, кынам когон шукы халык погынен дӓ Тӹдӹн докы эдемвлӓ цилӓ хала гӹц толыныт, Иисус нӹнӹлӓн тыштен попен: 5 «Ӱдӹшӹ пӹрцӹм ӱдӓш лӓктӹн. А ӱдӹмӹжӹ годым юж пӹрцӹжӹ корны сага вазын, тӹштӹ нӹнӹм ташкен пӹтӓренӹт, пӹлгом кеквлӓ чӹнген нӓлӹнӹт. 6 Весӹвлӓжӹ кӱӓн вӓрӹш вазыныт, шӹтен лӓкмӹкӹштӹ, кошкенӹт, вет нӹнӹлӓн лывыргы ситӹде. 7 А южшы самшудан вӓрӹш вазыныт, нӹнӹ доно иквӓреш самшуды кушкын дӓ азымым пӹзӹрӓлӹн. 8 А южшы яжо рокыш вазыныт, кушкыныт дӓ шӱдӹ пачаш шукы шурным пуэнӹт». Тидӹм келесӹмӹкӹ, Иисус сӹгӹрӓлӹн: «Кӱн пӹлӹшӹжӹ колышташ улы, колжы!»


  9 Ти тыштен попымыжы мам анжыкта манын, тыменьшӹвлӓжӹ Иисус гӹц ядыныт. 10 Тӹдӹ келесен: «Йымын Кугижӓншӹн тайнывлӓжӹм ынгылаш тӓлӓндӓ ӹнянен пумы, а молылан цилӓжӓт тыштен келесӹмӹ гач пуалтеш. Седӹндон нӹнӹ ”анжат, дӓ ак ужеп, колыштыт, дӓ ак ынгылеп”.*а


  11 Ти тыштен келесӹмӹ теве мам анжыкта: пӹрцӹ – тидӹ Йымын шамакшы. 12 Корны сага кенвацшы пӹрцӹ – тидӹ нӹнӹ ылыт, кӱвлӓ шамакым колыт, но вара диавол толеш дӓ, ӹнжӹштӹ ӹнянеп, ӹнжӹштӹ ытаралтеп манын, йӓнгӹштӹ гӹц шамакым нӓнгеӓ. 13 А кӱӓн вӓрӹш вацшы пӹрцӹ – тидӹ нӹнӹ ылыт, кӱвлӓ, шамакым колын, сусу лимӹштӹ доно тӹдӹм йӓнгӹшкӹ пиштӓт, но важышты укеӓт, ик жеп ӹнянӓт, а аздарен тергӹмӹ годым карангыт. 14 Самшудан вӓрӹш вацшы – тидӹ нӹнӹ ылыт, кӱвлӓ шамакым колыт, но тиштӹшӹ ӹлӹмӓшӹштӹ тыргыжланымы, пайдам погымы дӓ мындырланымы доно пӹц кеӓт, седӹндон кӹцкӹштӹ кушкын ак шо. 15 А яжо рокыш вацшы – тидӹ нӹнӹ ылыт, кӱвлӓ, шамакым колмыкы, тӹдӹм пуры дӓ ире шӱмӹштӹ перегӓт, тырхымаш доно лӓктӹшӹм пуат». [Тидӹм келесӹмӹкӹ, Иисус сӹгӹрӓлӹн: «Кӱн пӹлӹшӹжӹ колышташ улы, колжы!»]


  16 «Сартам чӱктӹмӹкӹ, тӹдӹм иктӓт ӓтӹ доно ак левед ӓли олманга лӹвӓкӹ ак шӹндӹ. А пырышывлӓ сотым ужышты манын, тӹдӹм ӹшке вӓрӹшкӹжӹ шӹндӓт. 17 Вет йӹвӹрт ӹштӹмӹ цилӓ вӹкӹ лӓктеш, цилӓ шӹлтӹмӹ сӹнзӓлӓн каеш дӓ пӓлӹ лиэш. 18 Тенгежӹ, кыце тӓ колыштыда, анжалда. Кӱн улы, тӹдӹлӓн пуалтеш, а кӱн уке, тӹдӹ гӹц, ма гишӓн ”мӹньӹн улы” манын шана, тӹдӹжӓт нӓлӓлтеш».


  19 Иисус докы Ӓвӓжӹ дӓ шӱмбелвлӓжӹ толыныт, но халык шукы ылынат, лишкӹжӹ миэн кердделыт. 20 Иисуслан увертӓренӹт: «Тӹньӹн Ӓвӓт дӓ шӱмбелвлӓэт тӱнӹ шалгат, Тӹньӹм ужнештӹ». 21 Но Тӹдӹ нӹнӹлӓн келесен: «Йымын шамакшым колыштшывлӓ дӓ ӹштӹшӹвлӓ Мӹньӹн ӓвӓм дон шӱмбелвлӓэм ылыт».


  22 Ик кечӹн Иисус тыменьшӹвлӓжӹ доно иквӓреш пышыш шӹнзӹн дӓ нӹнӹлӓн келесен: «Йӓрӹн вес сирӹшкӹжӹ ванженӓ». Нӹнӹ пыш доно тӓрвӓненӹт. 23 Кемӹштӹ годым Иисус амален кен. Йӓрӹштӹ кого мардеж тӓрвӓнен, коэвлӓ пышыш вӹдӹм кӹшкенӹт, нӹнӹ эксӹкӹш вӓрештӹнӹт. 24 Иисус докы тыменьшӹвлӓжӹ лишемӹнӹт, Тӹдӹм понгыжалтаренӹт дӓ келесенӹт: «Тымдышы! Тымдышы! Пӹтенӓ!» Иисус кӹньӹлӹн дӓ мардеж дон коэлӓн цӓрнӓш шӱден. Нӹнӹ цӓрненӹт, тыр лин. 25 «Кышты тӓмдӓн ӹнянӹмӓшдӓ?» – тыменьшӹвлӓжӹлӓн Иисус келесен. Нӹнӹ иктӹ-весӹштӹлӓн лӱдӹн, ӧрӹн попенӹт: «Кӱ Тидӹ? Мардежлӓнӓт, вӹдлӓнӓт шӱдӓ, дӓ нӹнӹжӹ Тӹдӹм колыштыт!»


  26 Нӹнӹ Галилей ваштареш вӓрлӓнӹшӹ Гадара кымдемӹш пыш доно толыныт. 27 Кынам Иисус сирӹш лӓктӹн, Тӹдӹм халашты андак ӹлӹшӹ, иӓвлӓ доно шукердшен мутьымы эдем вӓшлин. Тӹдӹжӹ выргем гӹц пасна каштын, пӧртӹштӹ агыл, а шӹгервлӓштӹ ӹлен. 28 Иисусым ужмыкы, сӹгӹрӓл колтен, анзыланжы шынгалтын дӓ кого юк доно келесен: «Иисус, Кӱшнӹшӹ Йымын Эргӹжӹ, мӹнь донем Тӹньӹн махань пӓшӓэт? Тӹньӹм сарвален ядам, мӹньӹм ит орландары!» 29 Ти эдемӹн кӧргӹжӹ гӹц худа шӱлӹшлӓн Иисус лӓктӓш шӱден, седӹндон тӹдӹ тенге попен. Ти эдемӹм иӓ шукердшен мутен, тӹдӹн кид-ялжым цепленӹт, пидӹнӹт, тӹдӹм ороленӹт, но пӱэргӹ кӹлдӹмӹм кӹрӹштӹн, тӹдӹм пустыньыш иӓ поктен нӓнген. 30 Иисус тӹдӹ гӹц ядын: «Тӹньӹн лӹмет кыце?» «Легион», – келесен тӹдӹ. Тӹдӹн кӧргӹштӹжӹ шукы иӓ ылын. 31 Пындашдымы келгӹцӹш кеӓш ӹнжӹ шӱдӹ манын, нӹнӹ Иисусым сарваленӹт.


  32 Тӹшток, кырыкышты, кого сасна кӹтӧ каштын. Иӓвлӓ сасна кӧргӹш пыраш ирӹкӹм Иисус гӹц ядыныт. Иисус нӹнӹлӓн ирӹкӹм пуэн. 33 Иӓвлӓ, эдем кӧргӹ гӹц лӓкмӹкӹ, саснавлӓ кӧргӹш пыренӹт. Кӹтӧ тура сир гӹц йӓрӹш шынгалтын дӓ вален кен.


  34 Тидӹм ужмыкы, кӹтӧзӹвлӓ кыргыжыныт, халашты дӓ солавлӓштӹ тидӹ гишӓн попенӹт. 35 Ма лимӹм анжаш эдемвлӓ толыныт. Иисус докы лишеммӹкӹ, иӓвлӓ гӹц ытарымы эдемӹм ужыныт. Иисусын ял сагажы тӹдӹ шӹнзен, выргемӹм чишӹ дӓ раскыды ышан ылын. Нӹнӹ когон лӱдӹнӹт. 36 Иӓ доно мутьымы эдемӹн кыце ытаралтмыжым ужшывлӓ нӹнӹлӓн тидӹм попенӹт. 37 А Гадара кымдемӹштӹшӹ халыкым кого лӱдмӓш ӓвӓлтен, седӹндон Иисусым тӹшец кеӓш цилӓн ядыныт. Иисус пышыш шӹнзӹн дӓ мӹнгеш кеӓш тӓрвӓнен. 38 Кӱн кӧргӹ гӹц иӓвлӓ лӓктӹнӹт, тӹ эдем Иисус сага кеӓш сарвален ядын. Но Иисус тӹдӹм колтен дӓ келесен: 39 «Токет пӧртӹл дӓ Йымы тӹлӓнет мам ӹштӹмӹ гишӓн шайышт». Тӹдӹ кен дӓ Иисус тӹдӹлӓн мам ӹштӹмӹ гишӓн улы хала мычкы шайыштын.


  40 Кынам Иисус мӹнгеш толын, Тӹдӹм халык шокшын вӓшлин, цилӓн Тӹдӹм выченӹт. 41 Теве Иаир лӹмӓн эдем толын, тӹдӹ синагог вуйлатышы ылын. Иисусын ялышкыжы кымал вазын дӓ токыжы пыраш ядын. 42 Тӹдӹн луаткок и кытлаш ик ӹшкет ӹдӹржӹ колашок церлӹ ылын.


  Иисус кемӹ годым цилӓ монгыр гӹц халык Тӹдӹм пӹзӹрен. 43 Ик ӹдӹрӓмӓш вӹр йогымы доно луаткок и орланен. Лекӹрвлӓлӓн ӹдӹрӓмӓш цилӓ пайдажым шӓвен пӹтӓрен, но иктӓт тӹдӹм паремден кердде. 44 Тӹдӹ шайыцын миэн дӓ Иисусын выргем пачшым тӹкӓлӹн, тӹнӓмок вӹр йогаш цӓрнен. 45 «Кӱ Мӹнь тервенем тӹкнӹш?» – Иисус ядын, но тӹкненӓм маншы иктӓт ылде. Тӹнӓм Петр дӓ тӹдӹн сага ылшывлӓ келесенӹт: «Тымдышы, халык Тӹньӹм йӹр ӓрен дӓ пӹзӹрӓ, а Тӹнь Мӹнь докем кӱ тӹкнӹш манат!» 46 «Тӓгӱ Мӹнь тервенем тӹкнӹш, кӧргем гӹц Мӹнь сила лӓкмӹм шижӹм», – Иисус келесен. 47 Тӹнӓм ӹдӹрӓмӓш, цаклыдымы кодын керддӹмӹжӹм ужын, Иисус докы цӹтӹрен толын дӓ анзыланжы кымал вазын. Тӹдӹн тервен малын тӹкнӹмӹжӹ дӓ кыце икӓнӓштӹ тӧрлӓнӹмӹжӹ гишӓн улы халык анзылны попен. 48 Тӹдӹлӓн Иисус келесен: «Ӹдӹрем, ит лӱд, тӹньӹм ӹнянӹмӓшет ытарен, тыр доно ке».


  49 Иисус тидӹм попымыжы годым синагог вуйлатышын пӧртшӹ гӹц ик эдем толын дӓ келесен: «Тӹньӹн ӹдӹрет колен. Тымдышым ит тыргыжландары». 50 Но Иисус, тидӹм колмыкы, Иаирлӓн келесен: «Ит лӱд, ӹнянӹ веле, тӹнӓм ӹдӹрет ытаралтеш». 51 Пӧртшӹ докы шомыкы, Петр, Иоанн, Иаков, ӹдӹрӹн ӓтяжӹ дон ӓвӓжӹ гӹц молылан Иисус пыраш шӱдӹде. 52 Ӹдӹр верц цилӓн мӓгӹренӹт дӓ ойхыренӹт. Но Иисус келесен: «Идӓ мӓгӹрӹ, тӹдӹ колыде, амала веле». 53 Ӹдӹр колымым пӓленӹтӓт, эдемвлӓ Иисусым ваштылыныт. 54 Но Иисус, цилӓм поктен лыкмыкы, ӹдӹрӹн кидшӹм кычен дӓ чӹнь келесен: «Ӹдӹр, кӹньӹл!» 55 Ӹдӹрӹн йӓнгжӹ пӧртӹлӹн, тӹдӹ тӹнӓмок кӹньӹлӹн. Иисус тӹдӹлӓн качкаш пуаш шӱден. 56 Ӹдӹрӹн ӓтяжӹ дон ӓвӓжӹ когон ӧрӹнӹт. Иисус нӹнӹлӓн ма лимӹ гишӓн иктӹлӓнӓт попаш шӱдӹде.

  ЛУКАН СИРӸМӸ СВЯТОЙ ЕВАНГЕЛИ


  9 Глава


  1 Иисус луаткок Апостолжым халык лош колта. 7 Иродын тыргыжланымыжы. 10 Вӹц тӹжемӹм теммеш пукшымаш. 18 Иисусым Петр Христос манеш. Иисус колышашлыкшы гишӓн попа. 23 Христос паштек кешӹвлӓ гӹц ядмаш. 28 Валгалт вашталтмаш. 37 Худа шӱлӹш мутьымы ӹрвезӹм паремдӹмӓш. 44 Ӹшке колышашлыкшы гишӓн Иисус угӹц попа. 46 Кӱжӹ керӓлрӓк. 49 Кӱ тӓ ваштарешдӓ агыл, тӹдӹ тӓ верцӹндӓ. 51 Самариштӹшӹ сола Иисусым ак пырты. 57 Иисус паштек.


  1 Иисус луаткок тыменьшӹжӹм поген, нӹнӹлӓн цилӓ иӓм поктен лыкташ, цер гӹц паремдӓш силам дӓ властьым пуэн, 2 Йымын Кугижӓншӹ гишӓн увертӓрӓш дӓ церлӹвлӓм паремдӓш нӹнӹм колтен. 3 Тӹдӹ нӹнӹлӓн попен: «Корныш нимат идӓ нӓл: пандымат, тӓпнӓкӹмӓт, киндӹмӓт, оксамат, вес выргемӹмӓт. 4 Кыды пӧртӹш пыредӓ, вес вӓре кемешкӹдӓ тӹшток ӹлӹдӓ. 5 А кышты тӓмдӓм ак пыртеп, тӹ хала гӹц кемӹдӓ годым ял гӹцдӓ пыракымат пачкалтыда: тидӹжӹ нӹнӹн ваштареш анзыцок шижтӓрӹмӓш лижӹ». 6 Тыменьшӹвлӓжӹ кенӹт, сола гӹц солаш каштыныт, Пуры Уверӹм шайыштыныт дӓ цилӓ вӓре паремденӹт.


  7 Ирод тетрарх цилӓ ма лиӓлтмӹ гишӓн колын дӓ ынгылен шоктыде, малын манаш гӹнь, иктӹвлӓжӹ тидӹ Иоанн колымаш гӹц ӹлӹжӹн маныныт, 8 весӹвлӓжӹ – Илия толын, а кыдыжы ӓкрет годшы пророквлӓ логӹц иктӹжӹ ӹлӹж кӹньӹлӹн маныныт. 9 Ирод келесен: «Иоаннын вуйжым мӹнь роалыктенӓм, а кӱ гишӓн мӹнь техеньӹм колам, Тидӹжӹ кӱ техень?» Тӹдӹ Иисусым ужнежӹ ылын.


  10 Пӧртӹлмӹкӹштӹ, Апостолвлӓ мам ӹштӹмӹштӹ гишӓн Иисуслан шайыштыныт. Иисус нӹнӹм сагажы нӓлӹн дӓ Вифсаида лӹмӓн хала сагашы йӓрӓ вӓрӹш кен. 11 Но халык тидӹм пӓлен нӓлӹн дӓ паштекшӹ толын. Иисус нӹнӹм пурын вӓшлин, Йымын Кугижӓншӹ гишӓн нӹнӹлӓн шайыштын, кӱм паремдӓш келеш ылын гӹнь, паремден.


  12 Кечӹ вады векӹлӓ лыпшалтын. Луаткок тыменьшӹжӹ Тӹдӹн докы лишемӹнӹт дӓ попенӹт: «Халыкым колты, нӹнӹ лишнӹшӹ солавлӓшкӹ дӓ ӹлӹмӹ вӓрвлӓшкӹ кештӹ, амалаш вӓрӹм дӓ качкышым кӹчӓлӹштӹ. Тиштӹ мӓ халык ӹлӹдӹмӹ вӓрӹштӹ ылына». 13 Иисус нӹнӹлӓн келесен: «Тӓ нӹнӹлӓн качкаш пуда». Нӹнӹ вӓшештенӹт: «Вӹц сыкыр дон кок кол гӹц пасна мӓмнӓн ниманаат уке. Цилӓ ти эдемвлӓлӓн качкышым нӓлӓш мӓ кешӓшлык ылына ма?» 14 Вет тиштӹ вӹц тӹжем нӓрӹ пӱэргӹ ылын. Тыменьшӹвлӓлӓн Иисус келесен: «Нӹнӹм рӓдӹ доно вӹцлӹн-вӹцлӹн шӹндӹдӓ». 15 Тенгеок ӹштенӹт, цилӓм шӹнденӹт. 16 Тӹдӹ вӹц сыкыр дон кок колым нӓлӹн дӓ, пӹлгомыш анжалын, благословаен, тодылын дӓ, халыклан шӓлӓтӹдӓ манын, тыменьшӹвлӓжӹлӓн пуэн. 17 Цилӓн качкыныт дӓ темӹнӹт, нӹнӹ гӹц кодшы лаштыквлӓжӹм эче луаткок корзинӹм погенӹт.


  18 Икӓнӓ, кынам Иисус ӹшкетшӹ ыдылын дӓ тыменьшӹвлӓжӓт Тӹдӹн сага ылыныт, Тӹдӹ нӹнӹ гӹц ядын: «Халыкышты Мӹньӹм кӱэш шотлат?» 19 Нӹнӹ келесенӹт: «Иктӹвлӓ Крестӹшӹ Иоаннеш, весӹвлӓ – Илияэш, а кыдыжы ӓкрет годшы пророквлӓ логӹц иктӹжӹ ӹлӹж кӹньӹлӹн маныт». 20 Тӹдӹ ядын: «А тӓжӹ Мӹньӹм кӱэш шотледӓ?» Петр вӓшештен: «Йымын Христосеш». 21 Но тидӹ гишӓн иктӹлӓнӓт ӹнжӹштӹ попы манын, Иисус тыменьшӹвлӓжӹлӓн пингӹдӹн шӱден 22 дӓ келесен: «Эдем Эргӹ шукы орлыкым ужшашлык. Халыкын когораквлӓжӹ, архиерейвлӓ дӓ законым тымдышывлӓ Тӹдӹм ярдымыш лыктыт. Тӹдӹм пуштыт, дӓ кымшы кечӹн ӹлӹжеш».


  23 А вара Иисус цилӓлӓн келесен: «Кӱ Мӹнь паштекем кенежӹ гӹнь, ӹшке гӹцшӹ карангжы, ӹшке крестӹжӹм нӓлжӹ дӓ Мӹнь паштекем ашкедшӹ. 24 Вет кӱ ӹшке йӓнгжӹм ытарынежӹ, тӹдӹ ямда, а кӱ йӓнгжӹм Мӹнь верцем ямда, тӹдӹ йӓнгжӹм ытара. 25 Эдем сӓндӓлӹк хӓлӓ кидӹшкӹжӹ нӓлеш дӓ ӹшкӹмжӹм ӹшке ямда, ӓли эксӹкӹм тырха гӹнь, тӹдӹлӓн махань пайда? 26 Кӱ Мӹнь гӹцем дӓ Мӹньӹн шамакем гӹц важылеш, Эдем Эргӓт ӹшкӹмжӹн, Ӓтяжӹн дӓ святой Ангелвлӓн лӹмлештӓрӓлтмӓш доно толмыжы годым тӹдӹн гӹц важылеш. 27 Тӓлӓндӓ лачок попем: тиштӹ шалгышывлӓ логӹц южшы Йымын Кугижӓншӹм ужмешкӹ ак колы».


  28 Ти попымы паштек, кӓндӓкш кечӹ нӓрӹ эртӹмӹкӹ, Петрӹм, Иоанным, Иаковым Иисус сагажы нӓлӹн дӓ кырыкыш ыдылаш кузен. 29 Ыдылмыжы годым Тӹдӹн шӹргӹ цӹрежӹ валгалт вашталтын, выргемжӹ ошы, йӹлгӹжшӹ лин. 30 Теве Тӹдӹн доно кок пӱэргӹ попенӹт, нӹнӹжӹ Моисей дон Илия ылыныт, 31 нӹнӹ пӹлгомыштышы лӹмлештӓрӓлтмӓш доно кайыныт дӓ Иисусын Иерусалимӹштӹ ӹлӹмӓш гӹц кешӓшлыкшы гишӓн попенӹт. 32 Петр дӓ тӹдӹн доно иквӓреш ылшывлӓм ом сӹнген, а, понгыжалтмыкышты, Иисусын лӹмлештӓрӓлтмӹжӹм дӓ сагажы шалгышы кок пӱэргӹм ужыныт. 33 Нӹнӹ Иисус гӹц айырлымышты годым Петр Тӹдӹлӓн келесен: «Тымдышы, тиштӹ ылмына пиш яжо! Ӓлдӓ мӓ кым амашым ӹштенӓ: иктӹм Тӹлӓнет, иктӹм Моисейлӓн дӓ Илиялан иктӹм». Мам попымыжым тӹдӹ пӓлӹде.


  34 Петрӹн попымыжы годымок пӹл толын дӓ нӹнӹм леведӹн. Нӹнӹ ти пӹлӹш вӓрештмӹкӹ, тыменьшӹвлӓ когон лӱдӹнӹт. 35 Но пӹл гӹц юк шактен: «Тидӹ Мӹньӹн яратымы Эргем, Тӹдӹм колыштда!» 36 Ти юк цӓрнӹмӹкӹ, Иисусым нӹнӹ ӹшкетшӹм ужыныт. Тыменьшӹвлӓжӹ ышмам пачделыт, мам ужмышты гишӓн нӹнӹ ти кечӹвлӓн иктӹлӓнӓт попыделыт.


  37 Вес кечӹн, кырык гӹц валымыкышты, Иисусым шукы халык вӓшлин. 38 Халык логӹц ик эдем сӹгӹрӓл колтен: «Тымдышы, Тӹньӹм сарвалем, эргем вӹкӹ анжал! Тӹдӹ мӹньӹн иктӹ веле. 39 Худа шӱлӹш тӹдӹм кыча: эргем трӱк саслаш тӹнгӓлеш, а ти шӱлӹш тӹдӹм сепнӹктӓ, ышмажы гӹц шонгым йоктара, тӹдӹм орландара дӓ тӹдӹ гӹц нелӹн айырла. 40 Худа шӱлӹшӹм поктен лыкташ мӹнь Тӹньӹн тыменьшӹвлӓэтӹм ядынам, но нӹнӹ тидӹм ӹштен кердделыт». 41 Иисус келесен: «О, кайышан дӓ ӹнянӹдӹмӹ шачыш! Кышкевек тӓ сагада лиӓм дӓ тӓмдӓм тырхем? Эргетӹм тишкӹ канды!» 42 Кынам эргӹжӹ лишемӹн, иӓ тӹдӹм йӧрӹктен шуэн дӓ сепнӹктӓш тӹнгӓлӹн, но Иисус худа шӱлӹшӹм цӓрен, ӹрвезӹм паремден дӓ тӹдӹм ӓтяжӹлӓн пуэн. 43 Йымын кого силажылан цилӓн когон ӧрӹнӹт.


  Иисусын мам ӹштӹмӹжӹлӓн цилӓн ӧрӹн шалгымы годым тыменьшӹвлӓжӹлӓн Тӹдӹ келесен: 44 «Колыштда дӓ ти шамаквлӓэм ӓшӹндӓрӹдӓ: Эдем Эргӹ эдемвлӓн кидӹш пумы лиэш». 45 Но ти шамаквлӓм нӹнӹ ынгылыделыт, нӹнӹ гӹц тидӹ шӹлтӹмӹ ылын, дӓ нӹнӹ тидӹм ынгылыделыт, а Иисус гӹц ти попымыжы гишӓн ядаш лӱдӹнӹт.


  46 Кыдыжы нӹнӹ лошты когорак манын, тыменьшӹвлӓжӹ шанаш тӹнгӓлӹнӹт. 47 Иисус нӹнӹн кӧргӹ шанымашыштым пӓленӓт, тетям нӓлӹн, сагажы шагалтен 48 дӓ нӹнӹлӓн келесен: «Кӱ Мӹньӹн лӹмем верц ти тетям нӓлеш, тӹдӹ Мӹньӹм нӓлеш. А кӱ Мӹньӹм нӓлеш, тӹдӹ Мӹньӹм Колтышым нӓлеш. Кӱ тӓ логӹцдӓ сек изи, тӹдӹ кого ылеш».


  49 Тӹнӓм Иисуслан Иоанн келесен: «Тымдышы, Тӹньӹн лӹмет доно иӓвлӓм поктен лыкшы ик эдемӹм мӓ ужынна, но тӹдӹ мӓ донна иквӓреш ак кашт, седӹндон мӓ тӹдӹм цӓрӹшнӓ». 50 Иоаннлан Иисус келесен: «Идӓ цӓрӹ. Кӱ тӓ ваштарешдӓ агыл, тӹдӹ тӓ верцдӓ ылеш».


  51 Кынам Иисусым пӹлгомыш нӓлмӹ жеп лишемӹн, Тӹдӹ Иерусалимӹш кеӓш шанен. 52 Ӹшкежӹ гӹц анзыц увертӓрӹшӹвлӓм колтен. Нӹнӹжӹ, тӹдӹлӓн ма келеш, цилӓ йӓмдӹлӓш манын, корныш тӓрвӓненӹт дӓ Самариштӹшӹ солаш миэнӹт. 53 Но тӹштӹ Тӹдӹм ӹшке докышты пыртыделыт, вет Тӹдӹн корныжы Иерусалимӹшкӹлӓ кен. 54 Тидӹм ужмыкы, Иаков дон Иоанн тыменьшӹвлӓжӹ келесенӹт: «Господь, шанет гӹнь, мӓ Илия ӹштӹмӹ семӹнь пӹлгом гӹц тыллан валаш дӓ нӹнӹм пӹтӓрӓш шӱденӓ». 55 Но Иисус нӹнӹ векӹ сӓрнӓлӹн дӓ цӓрен келесен: «Махань шӱлӹшӹн ылмыдам тӓ ада пӓлӹ. 56 Эдем Эргӹ эдемвлӓн йӓнгӹм пӹтӓрӓш агыл, а ытараш толын». Вара вес солаш кенӹт.


  57 Корнышты ылмышты годым Иисуслан ик эдем попен: «Господь, хоть-кышкы Тӹнь кеет, мӹнь паштекет миэм». 58 Тӹдӹлӓн Иисус келесен: «Ӹрвӹжвлӓн ӹлӹмӹ ыражышты улы, пӹлгомыштышы кеквлӓн – пӹжӓшӹштӹ, а Эдем Эргӹлӓн вуйымат пиштӓш нигыш».


  59 А весӹлӓн келесен: «Паштекем ке». Но тӹдӹжӹ попен: «Господь, пӹтӓри ӓтямӹм таяш ирӹкӹм пу». 60 Иисус келесен: «Колышывлӓштӹм таяш колышывлӓм коды; а тӹнь ке дӓ Йымын Кугижӓншӹ гишӓн увертӓрӹ».


  61 Вес эдем Иисуслан попен: «Господь, мӹнь Тӹнь паштекет кеем, но пӹтӓри тонышывлӓлӓн ”цевер” манаш ирӹкӹм пу». 62 Иисус келесен: «Кӱ шагавуйым кыча, а вара шайыкыла анжылтеш, тӹдӹ Йымын Кугижӓншӹлӓн семеш агыл».

  

  
  

  ЛУКАН СИРӸМӸ СВЯТОЙ ЕВАНГЕЛИ

  1 Иисус шӹмлу тыменьшӹжӹм колта. 13 Вуйнаматыштым шиждӹмӹ халавлӓлӓн ойхы. 17 Шӹмлу тыменьшӹн пӧртӹлмӹштӹ. 21 Иисусын сусужы. 25 Пуры йӓнгӓн самари эдем гишӓн тыштен попымаш. 38 Марфа дон Мариян тонышты.


  1 Тилец вара Господь эче шӹмлу тыменьшӹм айырен нӓлӹн дӓ Ӹшкежӹ гӹц анзыц цилӓ халашкы, цилӓ вӓрӹшкӹ, кышкы Ӹшке кенежӹ ылын, коктын-коктын колтен. 2 Тӹдӹ нӹнӹлӓн попен: «Тӹредӓш пиш шукы, а пӓшӓзӹ – чӹдӹ. Тенгежӹ, пӓшӓзӹвлӓм тӹредӓш колтыжы манын, лӓктӹшӹн Хозажы гӹц ядын ыдылда. 3 Кедӓ! Мӹнь тӓмдӓм патявлӓм пирӹвлӓ лошкы колтымы семӹнь колтем. 4 Окса кармакымат, тӓпнӓкӹмӓт, ялеш чимӹ хӓдӹрӹмӓт сагада идӓ нӓл, корнышты иктӹн донат идӓ здоровайы.


  5 Кынам иктӓ-махань пӧртӹш пыредӓ, пӹтӓриок келесӹдӓ: ”Ти пӧртлӓн тыр лижӹ!” 6 Тӹштӹ тырын эдемжӹ ӹлӓ гӹнь, тӓмдӓн тырда тӹдӹн доно кодеш, а уке гӹнь, тӓ докыда пӧртӹлеш. 7 Ти пӧртеш кодда, ма улыжым качда, йӱдӓ: пӓшӓзӹ пӓшӓдӓржӹм сылен нӓлеш. Пӧрт гӹц пӧртӹш идӓ ванжыл.


  8 Иктӓ-махань халашкы толмыкыда, тӓмдӓм пурын вӓшлит гӹнь, мам тӓлӓндӓ пуат, тӹдӹм качда, 9 тӹштӹ ылшы церлӹвлӓм паремдӹдӓ дӓ попыда: ”Йымын Кугижӓншӹ тӓ докыда лишемӹн”. 10 А иктӓ-махань халашкы толмыкыда, тӓмдӓм пурын ак вӓшлиэп гӹнь, ӧлицӓвлӓш лӓкдӓ дӓ келесӹдӓ: 11 ”Тӓмдӓн халашты мӓлӓннӓ пижшӹ пыракымат мӓ тӓлӓндӓ пачкалтен пӧртӹлтенӓ. Но пӓлӹдӓ: Йымын Кугижӓншӹ ӹнде тӓ докыда лишемӹн”. 12 Тӓлӓндӓ попем: суд кечӹн Содомлан ти хала гӹц куштылгырак лиэш.


  13 Ойхы тӹлӓт, Хоразин! Ойхы тӹлӓт, Вифсаида! Тӓ донышдаш ганьы цӱдӓвлӓ Тир дон Сидонышты линӹт ылгецӹ, нӹнӹ шукердок, ойхы выргемӹм чиэн дӓ ломыжышты шӹнзен, сулыкыштым простьыктен, Йымы докы сӓрнӓлӹт ыльы. 14 Но суд кечӹн Тир дон Сидонлан тӓ гӹцдӓ куштылгырак лиэш! 15 А тӹнь, пӹлгомыш шомеш лӱктӹмӹ Капернаум, адыш сӹмӹрӓлмӹ лиӓт! 16 Кӱ тӓмдӓм колыштеш, тӹдӹ Мӹньӹм колыштеш, кӱ ӹшкежӹ гӹц тӓмдӓм карангда, Мӹньӹм карангда. А кӱ ӹшкежӹ гӹц Мӹньӹм карангда, Мӹньӹм Колтышымат карангда».


  17 Шӹмлу тыменьшӹжӹ сусу лин пӧртӹлӹнӹт дӓ попенӹт: «Господь, Тӹньӹн лӹмет верц шамакнам иӓвлӓӓт колыштыт». 18 Но нӹнӹлӓн Иисус келесен: «Пӹлгом гӹц валгынзыш семӹнь сатанан кенвацмым Мӹнь ужынам. 19 Теве тӓлӓндӓ кӹшкӹм, скорпионым дӓ тышманын цилӓ силажым ташкалаш властьым пуэм – нимат тӓлӓндӓ эксӹкӹм ак ӹштӹ. 20 Но шӱлӹшвлӓн шамакдам колыштмылан агыл, а тӓмдӓн лӹмдӓм пӹлгомышты сирӹмӹлӓн сусу лидӓ!»


  21 Тӹнӓмок Иисус Святой Шӱлӹш доно ӹвӹртен дӓ келесен: «Ӓти, пӹлгом дон мӱлӓндӹн Господьшы, Тӹнь кого ышанвлӓ гӹцӓт, шанен моштышывлӓ гӹцӓт тидӹм шӹлтенӓт дӓ изивлӓлӓн пачынат, тидӹ гишӓн Мӹнь Тӹньӹм хвалем! Теве, Ӓти, Тӹньӹн пуры шанымашет техень ылын!» 22 Тыменьшӹвлӓжӹ докы сӓрнӓлӹн, Иисус попен: «Ӓтям Мӹлӓм цилӓ ӹнянен пуэн. Эргӹ кӱ ылмым Ӓтя гӹц молы иктӓт ак пӓлӹ, Ӓтя кӱ ылмым Эргӹ гӹц молы дӓ кӱлӓн Эргӹ пачаш шана, тӹдӹн гӹц молы иктӓт ак пӓлӹ».


  23 Вара тыменьшӹвлӓжӹ векӹ сӓрнӓлӹн дӓ пасна нӹнӹлӓн келесен: «Тӓ мам ужыда, тӹдӹм ужшы сӹнзӓ пуры цӓшӓн! 24 Мӹнь тӓлӓндӓ попем: шукы пророквлӓ дӓ кугижӓвлӓ тӓмдӓн ужмым ужнештӹ ыльы, но ужделыт, тӓмдӓн колмыдам колнештӹ ыльы, но колделыт».


  25 Закон тымдышы ик эдем, Иисусым тергӓш шанен, кӹньӹл шагалын дӓ келесен: «Тымдышы, курымаш ӹлӹмӓшӹм нӓлӓш манын, мӹнь мам ӹштӹшӓшлык ылам?» 26 Иисус ядын: «Законышты мам сирӹмӹ? Тӹштӹ тӹнь мам лыдат?» 27 Тӹдӹ келесен: «Господь Йыметӹм шӱм вашт, йӓнг вашт, улы силаэт доно дӓ улы ынгылымашет доно яраты. Лишӹлетӹмӓт ӹшкӹметӹм яратымы семӹньок яраты».*а 28 Иисус попен: «Тӹнь тӧр келесӹшӹц. Тенгеок ӹштет гӹнь, ӹлӓш тӹнгӓлӓт». 29 Но закон тымдышы, ӹшкӹмжӹм тӧрӹш лыкташ шанен, Иисус гӹц ядын: «А кӱ мӹньӹн лишӹлем?»


  30 Иисус тӹдӹлӓн келесен: «Ик эдем Иерусалим гӹц Иерихоныш кен дӓ разбойниквлӓн кидӹш вӓрештӹн. Нӹнӹ тӹдӹн выргемжӹм кыдаш нӓлӹнӹт, шин шушыртенӹт дӓ пеле колышым шуэн коденӹт. 31 Теве ти корны донок священник вален, кишӹм ужмыкы, корны вес монгыр доно эртен кен. 32 Левий йых*б эдемӓт тенге ӹштен, ти вӓрӹш толын шомыкы, шушыргышым ужын, корны вес монгыр доно эртен кен. 33 А Самари гӹц ик эдем, ти корны донок кешӹлӓжӹ, тӹдӹн докы толын лӓктӹн, а ужмыкы, ӹжӓлӓен, 34 лишемӹн, шушыржым ӱ дӓ якшар ӓрӓкӓ доно мышкын, ялштен, осел вӹкӹ кузыктен шӹнден, хына пӧртӹш канден дӓ тӹдӹм анжен. 35 А вес кечӹн, тӹшец кемешкӹ, кок динарим лыктын, хына пӧртӹн хозалан пуэн дӓ тӹдӹлӓн келесен: ”Тӹдӹм анжы, мам утыжым кычылтат гӹнь, пӧртӹлмӹкем, мӹнь тӹлӓт пуэм”. 36 Тӹньӹн шанымашты, разбойниквлӓн кидӹш вӓрештшӹлӓн ти кымыт гӹц кыдыжы лишӹл ылын?» 37 Тӹдӹжӹ келесен: «Тӹдӹлӓн пурым ӹштӹшӹ». Иисус келесен: «Ке, тӹнят тенге ӹштӹ».


  38 Корны доно кемӹштӹ годым Иисус ик солаш пырен. Тӹштӹ Марфа лӹмӓн ӹдӹрӓмӓш Тӹдӹм ӹшке пӧртӹшкӹжӹ пыртен. 39 Ӹдӹрӓмӓшӹн Мария лӹмӓн шыжаржы ылын. Тӹдӹжӹ Иисусын ял сагажы шӹнзӹн дӓ попымыжым колыштын. 40 Марфан хынам анжымы пӓшӓжӹ когон шукы ылын. Тӹдӹ лишкӹ толын дӓ келесен: «Господь! Шыжарем улы пӓшӓм ӹшкетлӓнем шуэн коден. Тидӹ гишӓн Тӹнь ат шаналты ма? Тӹдӹлӓн келесӹ, мӹлӓм палшыжы!» 41 «Марфа, Марфа! – келесен Иисус. – Тӹнь шукы верц тыргыжланет, шытырланет, 42 а керӓлжӹ иктӹ веле. Мария яжо ӹлӹмӓш лаштыкым айырен нӓлӹн, тидӹжӹ тӹдӹн гӹц ак нӓлӓлт».

  


  *а10:27 Втор 6:5, Лев 19:18.


  *б10:32 «Левий йых»: лӹмдерӹм анжы.

  1 Ыдылмы гишӓн. 14 Иисусшы ӓли веельзевулжы. 24 Худа шӱлӹшӹн пӧртӹлмӹжӹ. 27 Лачокшы цӓш. 29 Иисус гӹц пӓлӹкӹм ядыт. 33 Валгалтарымы гишӓн. 37 Фарисейвлӓм дӓ закон тымдышывлӓм йӓтлӹмӓш.


  1 Икӓнӓ Иисус ик вӓре ыдыл пӹтӓрӹмӹкӹжӹ, тыменьшӹвлӓ логӹц иктӹжӹ Тӹдӹлӓн келесен: «Господь, мӓмнӓм ыдылаш тымды. Вет Иоаннат ӹшке тыменьшӹвлӓжӹм тымден». 2 Иисус нӹнӹлӓн келесен: «Ыдылмыда годым тенге попыда:

  Пӹлгомышты ылшы мӓмнӓн Ӓтинӓ!

  Тӹньӹн святой лӹмет лӹмлештӓрӓлтшӹ,

  Тӹньӹн Кугижӓншет толжы!

  Тӹньӹн ирӹкет мӱлӓндӹ вӹлнӓт

  пӹлгомыштышы ганьок лижӹ!*а

  3 Мӓлӓннӓ керӓллык киндӹм кечӹньок пу.

  4 Мӓмнӓн сулыквлӓнӓм простьы,

  вет мӓӓт мӓлӓннӓ сулыкым ӹштӹшӹвлӓн сулыкыштым простенӓ.

  Сулыкышкы*б мӓмнӓм ит пырты,

  худа гӹцӹн мӓмнӓм ытары».



  5 Вара нӹнӹлӓн келесен: «Ӓли тӓ логӹцдӓ иктӓжӹ йыдпелӹн ӹшке тӓнгжӹ докы толеш дӓ келесӓ: ”Тӓнг, мӹлӓм кым сыкырым кӱсӹн пу, 6 корныш лӓкшӹ тӓнгем пырен, а мӹньӹн стӧл вӹкӹ шӹндӓш нимаэмӓт уке”. 7 А тӹдӹжӹ пӧрт гӹц лӓкдеок келесӓ: ”Мӹньӹм ит тыргыжландары. Амаса ӹнде тӹкӹлӹмӹ, тетявлӓэмӓт сагаэм вӓрӹштӹ киӓт, мӹнь тӹлӓт тидӹм пуаш кӹньӹл ам керд”. 8 Тӓлӓндӓ попем, тӓнгеш шотлен ак кӹньӹл дӓ ак пу гӹнят, вӹлӓн-вӹлӓн ядмыжылан кӹньӹлеш дӓ маняры келеш, тӹнӓрӹм пуа.


  9 Мӹнь тӓлӓндӓ келесем: сарвалыда – тӓлӓндӓ пуалтеш, кӹчӓлдӓ – мода, тӹкӓлтӹдӓ – тӓлӓндӓ пачыт, 10 вет сарвалышы нӓлеш, кӹчӓлшӹ моэш, тӹкӓлтӹшӹлӓн пачыт. 11 Эргӹдӓ киндӹм ядеш гӹнь, тӹдӹлӓн кӱ маклакам пушы ӓли колым ядеш гӹнь, кол вӓреш кӹшкӹм пушы ӓтя тӓ лоштыда улы ма? 12 Ӓли эргӹ мыным ядеш гӹнь, кӱ тӓ логӹцдӓ тӹдӹлӓн скорпионым пуа? 13 Тенгежӹ, худа ылмы вӹлецӓт тӓ тетявлӓлӓндӓ яжо подаркам пуэн моштедӓ гӹнь, Пӹлгомыштышы Ӓтя Тӹдӹ гӹц ядшылан Святой Шӱлӹшӹм ак пу ма?»


  14 Икӓнӓ Иисус эдем кӧргӹ гӹц апай иӓм поктен лыктын. Кынам иӓ лӓктӹн, апай попаш тӹнгӓлӹн, дӓ халык когон цӱдеен. 15 Но южшы попенӹт: «Тӹдӹ веельзевулын, иӓвлӓн вуйлатышыштын, силажы доно иӓвлӓм поктен лыктеш». 16 А весӹвлӓ, Тӹдӹм тергӓш шанен, пӹлгом гӹц пӓлӹкӹм анжыкташ ядыныт.


  17 Но Иисус нӹнӹн шанымыштым пӓлен дӓ келесен: «Хоть-махань кугижӓншӹ кӧргӹштӹ ӹшке лошты кредӓлмӓш тӹнгӓлеш гӹнь, тӹдӹ охыремеш дӓ пӧртвлӓ иктӹ-весӹ вӹкӹ сӹмӹрлӓт. 18 Сатана ӹшке донжы ӹшке кредӓлеш гӹнь, кыце тӹдӹн кугижӓншӹжӹ кодын кердеш? А тӓ попедӓ, вуйта Мӹнь иӓвлӓм веельзевулын силажы доно поктен лыктам. 19 Мӹнь нӹнӹм веельзевулын силажы доно поктен лыктам гӹнь, тӓмдӓн эргӹвлӓдӓ кӱн силажы доно поктен лыктыт? Седӹндон нӹнӹ тӓмдӓм суйышы лит. 20 А Мӹнь Йымын кид доно иӓвлӓм поктен лыктам гӹнь, тенгежӹ Йымын Кугижӓншӹ тӓ докыда ӹнде толын. 21 Кынам ӹшке пӧртшӹм силан дӓ вырсы хӓдӹрӓн эдем орола, пурлыкшы перегӓлт кодеш. 22 Тӹдӹн гӹц силанрак вӹкӹжӹ кечӓлтеш дӓ тӹдӹм сӹнгӓ гӹнь, тӹдӹн ӹнянеш шотлымы вырсы хӓдӹржӹм шыпшын нӓлеш дӓ шолышт нӓлмӹжӹм пайыла.


  23 Кӱ Мӹнь донем иквӓреш агыл, тӹдӹ Мӹнь ваштарешем, дӓ кӱ Мӹнь донем иквӓреш ак погы, тӹдӹ шӓлӓтӹлеш.


  24 Эдем кӧргӹ гӹц лӓкмӹкӹ, худа шӱлӹш вӹддӹмӹ кымдемӹштӹ кӓнӓлтӓш вӓрӹм кӹчӓл каштеш, но ак мо дӓ попа: ”Мӹнь лӓктӹн кемӹ вӓрӹшкем пӧртӹлӓм”. 25 Пӧртӹлмӹкӹжӹ, тӹдӹм ирен ӹштӹн дӓ тӹвӹлӓен шӹндӹмӹм ужеш. 26 Тӹнӓм кеӓ, сагажы ӹшкежӹ гӹцӓт худа шӹм шӱлӹшӹм нӓлеш, цилӓнӓт пырат дӓ тӹштӹ ӹлӓш тӹнгӓлӹт. Тӹ эдемлӓн остаткаэш тӹнгӓлтӹш гӹц хударак лиэш».


  27 Кынам Тӹдӹ тидӹ гишӓн попен, халык логӹц ик ӹдӹрӓмӓш сӹгӹрӓл колтен: «Тӹньӹм намалшы мӹшкӹр дӓ Тӹньӹм пукшышы цӹзӹ пуры цӓшӓн ылыт!» 28 Иисус келесен: «Кӱ Йымын шамакым колыштеш дӓ тӹдӹм шоктен шалга, нӹнӹвлӓ пуры цӓшӓн ылыт!»


  29 Иисус йӹр халык шукырак погынен. Тӹдӹ попаш тӹнгӓлӹн: «Ти шачыш худа! Пӓлӹкӹм ядеш, но Иона пророкын пӓлӹкшӹ гӹц молы тӹдӹлӓн ак пуалт. 30 Кыце Ниневиштӹ ӹлӹшӹвлӓлӓн Иона пӓлӹк лин, Эдем Эргӓт ти шачышлан тенгеок лиэш. 31 Кечӹвӓлвелнӹшӹ ӹдӹрӓмӓш кугижӓ ти шачышын эдемвлӓ доно иквӓреш суд кечӹн кӹньӹлеш дӓ нӹнӹм вуйнаматыш лыктеш, вет тӹдӹ Соломонын ышан шаяжым колышташ мӱлӓндӹн вес тӹржӹ гӹц толын, дӓ теве тиштӹ Соломон гӹц Когорак улы. 32 Ниневиштӹ ӹлӹшӹвлӓ суд кечӹн ти шачыш доно иквӓреш кӹньӹлӹт дӓ тӹдӹм вуйнаматыш лыктыт, вет Ионан увертӓрен тымдымыжым колмыкы, нӹнӹ, сулыкыштым простьыктен, Йымы докы сӓрнӓлӹнӹт, а тиштӹ Иона гӹц Когорак улы.


  33 Сартам чӱктӹмӹкӹ, тӹдӹм иктӓт ак шӹлтӹ ӓли ӓтӹ доно ак левед. Пӧртӹш пырышывлӓ сотым ужышты манын, ӹшке вӓрӹшкӹжӹ шӹндӓт. 34 Кӓпӹн валгалтарышыжы – сӹнзӓ. Тенгежӹ, сӹнзӓэт ире лиэш гӹнь, тӹньӹн улы кӓпет соты лиэш, а сӹнзӓэт худа лиэш гӹнь, кӓпетӓт пӹцкемӹш лиэш. 35 Перегӓлт, тӹньӹн сотет пӹцкемӹш ӹнжӹ ли. 36 Тӹньӹн улы кӓпет соты дӓ тӹштӹ нимахань пӹцкемӹш лаштыкат уке гӹнь, тӹдӹ цилӓ соты лиэш, вуйта тӹньӹм лампын тылжы сотемдӓрӓ».


  37 Кынам Иисус попен пӹтӓрен, ик фарисей Тӹдӹм ӹшке докыжы качкаш ӱжӹн. Иисус пӧртӹш пырен дӓ стӧл лошты ӹшке вӓржӹм нӓлӹн. 38 Качмы анзыц Тӹдӹ кидшӹм мышдеӓт, фарисей, тидӹм ужмыкы, когон ӧрӹн. 39 Но Господь тӹдӹлӓн келесен: «Теве тӓ, фарисейвлӓ, карка дон плошкам вӹлец иреэмдедӓ, а кӧргӹдӓ шолыштмаш дӓ худа доно темӹн. 40 Шанен моштыдымывлӓ! Кӱ вӹлвӓлӹм ӹштен, кӧргӹжӹмӓт Тӹдок агыл ма ӹштен? 41 Мада улы, тӹдӹм незервлӓлӓн пуда, тӹнӓм тӓлӓндӓ цилӓжӓт ире лиэш. 42 А ойхы тӓлӓндӓ, фарисейвлӓ! Тӓ пӱртньӹкӹн, рута шудын дӓ цилӓ кавштавичӹ хӓдӹрӹн лӓктӹш гӹц лу пай гӹц иктӹжӹм Йымылан пуэдӓ, а пурын суйымым дӓ Йымым яратымым керӓлеш ада шотлы. Тидӹжӹмӓт ӹштӓш келеш ыльы, весӹжӹмӓт ӧрдӹжеш кодымыла агыл. 43 Ойхы тӓлӓндӓ, фарисейвлӓ! Тӓ синагогышты сек шотан вӓрвлӓштӹ шӹнзӹмӹм, халык погынымы вӓрвлӓштӹ тӓлӓндӓ кымалмым яратедӓ. 44 Ойхы тӓлӓндӓ, закон тымдышывлӓ дон фарисейвлӓ, яжон каяш цацышывлӓ! Тӓ пӓлӹм ӹштӹдӹмӹ шӹгервлӓ ганьы ылыда. Нӹнӹ вӹлнӹ эдемвлӓ каштыт, но тидӹм ак пӓлеп».


  45 Закон тымдышы логӹц иктӹжӹ Иисуслан келесен: «Тымдышы, тидӹм попен Тӹнь мӓмнӓмӓт вырсет!» 46 Но Иисус келесен: «Закон тымдышывлӓ, тӓлӓндӓӓт ойхы. Тӓ эдем вӹкӹ намалаш ясы намалтышвлӓм артен пуэдӓ, а ӹшкежӹ тӹшкӹ ик парня донат ада тӹкнӹ. 47 Ойхы тӓлӓндӓ! Тӓ пророквлӓлӓн итӹрӓ шӹгервлӓм ӹштедӓ, а нӹнӹм тӓмдӓн ӓтявлӓдӓ пуштыныт. 48 Тенге тӓ ӓтявлӓдӓн ӹштӹлмӹштӹм пӓлӹмӹдӓм дӓ яжоэш шотлымыдам анжыктедӓ: нӹнӹ пророквлӓм пуштыныт, а тӓ пророквлӓлӓн шӹгервлӓм ӹштедӓ. 49 Седӹндонок Йымын Ышыжы попен: ”Мӹнь нӹнӹ докы пророквлӓм дӓ Апостолвлӓм колтем, иктӹвлӓжӹм нӹнӹ пуштыт, весӹвлӓжӹм поктылаш тӹнгӓлӹт”. 50 Тенгежӹ, сӓндӓлӹкӹм ӹштӹмӹ гӹц тӹнгӓлӹн, цилӓ пророквлӓн вӹрӹштӹм йоктарымы верц ти шачыш гӹц ядмы лиэш: 51 Авельӹн вӹржӹ гӹц тӹнгӓлӹн, жертвенник дон святой пӧрт лошты пуштмы Захарийӹн вӹржӹ якте. Тенге, тӓлӓндӓ попем: ти шачыш гӹц ядмы лиэш. 52 Закон тымдышывлӓ, ойхы тӓлӓндӓ! Тӓ пӓлӹмӓшӹн сыравачшым нӓлӹндӓ: ӹшкеӓт пырыделда, пыраш шанышыланат ӓптӹртендӓ».


  53 Кынам Иисус нӹнӹлӓн тидӹм попен, закон тымдышы дон фарисейвлӓ Тӹдӹм тышманла анжаш дӓ шукы гишӓн ядышташ тӹнгӓлӹнӹт. 54 Тӹдӹм иктӓ-махань шамакеш кычаш дӓ йӓтлӓш манын, ороленӹт.

  


  *а11:2 Ирӹк – воля, желание. Лижӹ – тидӹм «шокталтшы» манынат сӓрӓш лиэш.


  *б11:4 Сулыкышкы – греклӓ: аздарымашкы (искушенишкӹ).

  

  
  

  ЛУКАН СИРӸМӸ СВЯТОЙ ЕВАНГЕЛИ


  12 Глава


  1 Яжон каяш цацымы гишӓн шижтӓрӹмӓш. 4 Кӱн гӹц лӱдӓш. 8 Иисусым пӓлӹмӹ гишӓн пачын попымаш. 13 Ышдымы паян гишӓн тыштен попымаш. 22 Шытырланымы дӓ тыргыжланымы гишӓн. 35 Ӹшке хозажым вычышы цора. 49 Шелӓлтмӓшӹн виржӹ – Иисус. 54 Жепӹм ынгылдарымаш.


  1 Ти жепӹн шукы тӹжем халык погыненӓт, эдемвлӓ иктӹ-весӹштӹм пӹзӹренӹт. Иисус пӹтӓриок Ӹшкӹмжӹн тыменьшӹвлӓжӹлӓн попаш тӹнгӓлӹн: «Фарисейвлӓн руашышты гӹц перегӓлтдӓ, тидӹжӹ нӹнӹн яжола каяш цацымашышты ылеш. 2 Нимахань питӹрӹмӹ пачылтде ак код, нимахань йӹвӹрт ӹштӹмӹ пӓлӹде ак код. 3 Мам тӓ пӹцкемӹшӹштӹ попендӓ, кечӹвӓл сотышты колыт. Мам тӓ йӹвӹрт пӹлӹшеш пӧрт кӧргӹштӹ попендӓ, пӧрт левӓш гӹц увертӓрӓш тӹнгӓлӹт.


  4 Мӹнь тӓлӓндӓ, тӓнгвлӓлӓнем, попем: кӓпӹм пуштшывлӓ дӓ варажы нимат ӹштен керддӹмӹвлӓ гӹц идӓ лӱд. 5 Кӱ гӹц лӱдӓш, Мӹнь тӓлӓндӓ келесем: пуштмыкы, тылан адыш сӹмӹрен шуаш кӱн властьшы улы, Тӹдӹ гӹц лӱддӓ. Тенге, тӓлӓндӓ попем: теве кӱ гӹц лӱддӓ!


  6 Вӹц изи кекӹм агыл ма кок ассари*а оксала выжалат? А Йымы нӹнӹ логӹц иктӹжӹмӓт мондыде. 7 А тӓмдӓн вуйыштышы ӱп пӹрцӹдӓмӓт цилӓ шотлымы. Идӓ лӱд! Тӓ шукы изи кек гӹц шергӹ ылыда!


  8 Мӹнь тӓлӓндӓ попем: кӱ эдемвлӓ анзылны Мӹньӹм пӓлӹмӹжӹ гишӓн пачын попа, Эдем Эргӓт Йымын Ангелвлӓжӹ анзылны тӹдӹм пӓлӹмӹжӹ гишӓн пачын попа. 9 А кӱ эдемвлӓ анзылны Мӹнь гӹцем карангеш, тӹдӓт Йымын Ангелвлӓжӹ анзылны карангдымы лиэш. 10 Кӱ Эдем Эргӹ ваштареш шамакым келесӓ, тӹдӹлӓн простялтеш. Но кӱ Святой Шӱлӹшӹм мыскылен попа, тӹдӹлӓн ак простялт.


  11 Кынам тӓмдӓм синагогавлӓшкӹ, вуйлатышывлӓ дӓ властянвлӓ докы кычен кандат, кыце перегӓлтӓш дӓ мам попаш манын, идӓ тыргыжланы. 12 Мам попаш келеш, Святой Шӱлӹш тӓмдӓм тӹ цӓшӹн тымда».


  13 Халык логӹц иктӹжӹ Иисуслан тенге попен: «Тымдышы, мӹньӹн ӹзӓмлӓн ӓтя гӹц кодшы пурлыкым мӹнь донем пайылаш келесӹ». 14 Тӹдӹлӓн Иисус келесен: «Эдем, тӓмдӓн судьяда лиӓш ӓли пурлыкдам пайылаш кӱ Мӹньӹм шагалтен?» 15 Вара Тӹдӹ цилӓлӓн попен: «Анжыда, шыкланымаш гӹц перегӓлтдӓ. Эдемӹн пайдажы шукы гӹнят, ӹлӹмӓшӹжӹ пайдашты агыл».


  16 Иисус нӹнӹлӓн тыштен келесен: «Ик паян эдемӹн ныржы яжо лӓктӹшӹм пуэн, 17 дӓ тӹдӹ ӹшкедурешӹжӹ шанен: ”Мам мӹлӓм ӹштӓш? Цилӓ поген нӓлмӹ шурным нигышты перегӓш”. 18 Вара келесен: ”Теве мам ӹштем: кӹлӓтвлӓэм шӓлӓтем дӓ когораквлӓм чангем. Тӹшкӹ цилӓ шурным дӓ пайдаэм погем 19 дӓ ӹшкӹлӓнем келесем: йӓнгем, тӹньӹн шукы иэш ситӹшӹ пайдаэт улы. Кӓнӹ, кач, йӱ, сусу лин ӹлӹ”. 20 Но Йымы тӹдӹлӓн келесен: ”Ышдымы! Ти йыдымок йӓнгетӹм тӹнь гӹцет нӓлӹт. Тӹньӹн йӓмдӹлӹмет кӱлӓн кодеш?” 21 Кӱ ӹшкӹлӓнжӹ пайдам пога, а Йымы анзылны паян агыл, тӹдӹн доно тенге лиэш».


  22 А тыменьшӹвлӓжӹлӓн Иисус келесен: «Седӹндон Мӹнь тӓлӓндӓ попем: мам качкына манын, йӓнгдӓ верц идӓ шытырланы, вӹкӹнӓ мам чиэнӓ манын, кӓпдӓ гишӓнӓт идӓ ойхыры. 23 Йӓнг качкыш гӹц, дӓ кӓп выргем гӹц шергӓкӓнрӓк. 24 Кеквлӓм анжыда: нӹнӹ ак ӱдеп, ак тӹредеп, нӹнӹн кӹлӓтӹштӓт, амбарыштат уке, но Йымы нӹнӹм пукша. А тӓ кек гӹц маняреш шергӓкӓнрӓк ылыда! 25 А тӓ логӹцдӓ кӱ шытыржы доно хоть ик кӹнереш кӓп кытшым*б кужемден кердеш? 26 А тӓ техень изимӓт ӹштен ада керд гӹнь, молыжы гишӓн мам тыргыжланедӓ? 27 Анжыда, кыце лили пеледӹшвлӓ кушкыт: нӹнӹ пӓшӓм ак ӹштеп, ак шӹдӹреп. Но тӓлӓндӓ попем: пайдажы доно лӹмлештӹн гӹнят, Соломонат нӹнӹ логӹц иктӹн ганят чиде. 28 Тагачы нырышты кушшы, а иргодым камакаш шушашлык шудым Йымы тенге чиктӓ гӹнь, тӓмдӓм, чӹдӹ ӹнянӹшӹвлӓм, ак чиктӹ ма? 29 Мам тӓлӓндӓ качкаш, мам йӱӓш, идӓ кӹчӓл дӓ тидӹ гишӓн идӓ тыргыжланы. 30 Сӓндӓлӹк вӹлнӹшӹ халыквлӓ цилӓ тидӹм кӹчӓлӹт, а тӓмдӓн Ӓтядӓ тидӹ тӓлӓндӓ келмӹм пӓлӓ. 31 Сек анзыц тӓ Йымын Кугижӓншӹжӹм кӹчӓлдӓ, тӹнӓм тидӹ цилӓ тӓлӓндӓ пуалтеш.


  32 Изи кӹтӧ, ит лӱд! Ӓтядӓ тӓлӓндӓ Кугижӓншӹм пуаш яжоэш шотлен. 33 Пайдадам выжалыда дӓ оксажым незервлӓлӓн пайылен пуда, тӹгӓнен керддӹмӹ окса кармакым ӹшкӹлӓндӓ ӹштӹдӓ, пӹтӹдӹмӹ пӹлгомыштышы пайдам погыда, тӹшкӹ шолы ак лишем, тӹштӹ когершӹ ак кач. 34 Кышты тӓмдӓн пайдада, тӹштӹ тӓмдӓн йӓнгдӓӓт лиэш.


  35 Ӹштӹдӓ со ӹштӓлмӹ дӓ лампыда чӱктӹмӹ лиштӹ, 36 ӹшкӹмӹштӹн хозаштын сӱӓн гӹц пӧртӹлмӹжӹм вычышы эдемвлӓ ганьы лидӓ. Кынам толеш дӓ тӹкӓлтӓ, нӹнӹ тӹнӓмок тӹдӹлӓн пачаш йӓмдӹ ылыт. 37 Хоза пӧртӹлмӹжӹ годым цоравлӓжӹм амалыде вычышывлӓм ужеш гӹнь, нӹнӹ цӓшӓн ылыт. Тӓлӓндӓ лачок попем, тӹдӹ ӹшке ӹштӹжӹм ӹштӓлеш, цоравлӓжӹм стӧл лошкы шӹндӓ дӓ нӹнӹм анжаш тӹнгӓлеш. 38 Тӹдӹ йыдым, кокшы ӓли кымшы орол годым, толеш гӹнят, цоравлӓн тенге ӹштӹмӹштӹм ужеш гӹнь, нӹнӹ пуры цӓшӓн ылыт. 39 Пӓлӹдӓ, маняр цӓшӹн шолын толмым пӧрт хоза пӓлӓ ылгецӹ, вычен шалга дӓ пӧртӹшкӹжӹ капаен пыраш ирӹкӹм ак пу ыльы. 40 Тӓӓт йӓмдӹ лидӓ, вет маняр цӓшӹн ада вычы, тӹнӓм Эдем Эргӹ толеш».


  41 «Господь, ти тыштен келесӹмӓшӹм мӓлӓннӓ попет ӓли цилӓлӓн?» – Петр Тӹдӹн гӹц ядын. 42 Господь келесен: «Молы тӓрзӹм вуйлаташ дӓ нӹнӹлӓн ӹшке жепӹштӹжӹ киндӹм висен пайылаш хозан шагалтымы ӹнян дӓ ышан пӧрт вуйлатышы кӱ лиэш? 43 Толмыкыжы, тӹ цоран шӱдӹмӹ семӹнь ӹштӹмӹжӹм хоза ужеш гӹнь, цоражы цӓшӓн ылеш. 44 Тӓлӓндӓ лачок попем, улы пурлыкшым анжаш тӹдӹм шагалта. 45 А тӹ цора ӹшкедурешӹжӹ ”Мӹньӹн хозаэм эче ак тол” манын шаналта дӓ качкаш, йӱӓш, йӱкшӹ лиӓш, молы тӓрзӹм, ӹдӹрӓмӓшӹмӓт, пӱэргӹмӓт шиӓш тӹнгӓлеш гӹнь, 46 хозажы вычыдымы кечӹн дӓ шаныдымы цӓшӹн толын лӓктеш. Хоза тӹдӹм роал шуа дӓ ӹнянӹдӹмӹвлӓн ужшашлык орлыкыштым анжыкта. 47 Цора хозажын шанымыжым пӓлӓ, ак йӓмдӹлӓлт дӓ тӹдӹн шанымыжы семӹнь ак ӹштӹ гӹнь, тӹдӹм когон шит. 48 А цора хозажын шанымыжым ак пӓлӹ дӓ шиӓш яралым ӹштӓ гӹнь, тӹдӹм чӹдӹрӓк шит. Кӱлӓн шукы пумы, тӹдӹ гӹц шукы ядалтеш, кӱлӓн шукы ӹнянӹмӹ, тӹдӹ гӹц шукырак ядыт.


  49 Мӹнь тылым мӱлӓндӹ вӹкӹ кандаш толынам, ӹнде тылым йылаш тӹнгӓлшӹм когон ужнем ыльы! 50 Мӹнь крестӓлтмӹ доно крестӓлтшӓшлык ылам. Тенге лимешкӹ, кыце Мӹнь ясыланем! 51 Мӹнь мӱлӓндӹ вӹкӹ тырым кандаш толынам манын, тӓ шанедӓ ма? Уке, келесем Мӹнь, шелӓлтмӓшӹм кандаш толынам. 52 Пӧртӹштӹ вӹзӹтӹн ылыт гӹнь, тилец вара нӹнӹ шелӓлтӹт: кымытын коктыт ваштареш, коктын кымыт ваштареш лит. 53 Ӓтя эргӹ ваштареш лиэш, эргӹ ӓтя ваштареш, ӓвӓ ӹдӹржӹ ваштареш, ӹдӹр ӓвӓжӹ ваштареш, кувы ӹшке шешкӹжӹ ваштареш, а шешкӹ кувыжы ваштареш».


  54 А вара Иисус халыклан попен: «Кечӹ шӹцмӹ велнӹ пӹл кузымым ужыда гӹнь, тӓ тӹнӓмок келеседӓ: ”Юр лиэш”. Тенгеок лиэш. 55 А кынам кечӹвӓлвел гӹц мардеж ӹфӹлӓш тӹнгӓлеш, шокшы лиэш маныда. Тенгеок лиэш. 56 Яжон каяш цацышывлӓ! Мӱлӓндӹ вӹкӹ дӓ пӹлгом цӹрем анжен, мам ужмыдам ынгылдарен моштедӓ, а кыце кӹзӹтшӹ жепӹм тӹшлен ада мошты? 57 Ма тӧр ылмым малын ӹшке ӹнедӓ ынгылы?


  58 Тӹнь ваштарешетлӓ ылшы эдем доно вуйлатышы докы кемет годым корнышты тӹдӹн доно хытырен келшӓш цилӓ ӹштӹ, уке гӹнь, тӹдӹ тӹньӹм судья анзыкы канда, а судья оролылан пуа, тӹдӹжӹ тӹньӹм кызаматыш шуа. 59 Тӹлӓт келесем: пӹтӓртӹш ырет якте тӱлӹмешкӹ, тӹшец ат лӓк».

  


  *а12:6 Ассари – тыгыды окса.


  *б12:25 «Кӓп кытшым»: грек шамакым «ӹлӹмӓшӹжӹм, курымжым» манынат сӓрӓш лиэш.

  

  
  

  ЛУКАН СИРӸМӸ СВЯТОЙ ЕВАНГЕЛИ


  13 Глава


  1 Пӹтӓш ӹнжӹ ли манын, сулыкда гӹц карангда. 6 Кӹцкӓнгдӹмӹ пушӓнгӹ гишӓн. 10 Кукшыгечӹн ӹдӹрӓмӓшӹм паремдӹмӓш. 18 Горчица нӱшмӹ дӓ ру гишӓн тыштен попымаш. 22 Ӓнгӹсӹр амаса. 31 Иерусалим верц Иисус мӓгӹрӓ.


  1 Ти жепӹн тӹшкӹ толшы икманяр эдем Иисуслан Галилей гӹц толшывлӓ гишӓн попен: Пилат нӹнӹн вӹрӹштӹм жертвӹвлӓштӹ доно ярен. 2 Иисус нӹнӹлӓн вӓшештен: «Нӹнӹ тенге парваленӹтӓт, ти эдемвлӓ Галилейӹштӹ ӹлӹшӹ цилӓ молы гӹц сулыканрак ылыныт манын шанедӓ ма? 3 Тӓлӓндӓ келесем: уке! Но сулыкдам простьыктен, Йымы докы ада сӓрнӓл гӹнь, цилӓн тенгеок пӹтедӓ. 4 Ӓли Силоам башня кенвацмы годым луаткӓндӓкш эдемӹм пӹзӹрен пуштын гӹнь, Иерусалимӹштӹ молы ӹлӹшӹ гӹц нӹнӹ сулыканрак ылыныт шанедӓ ма? 5 Тӓлӓндӓ келесем: уке! Но сулыкдам простьыктен, Йымы докы ада сӓрнӓл гӹнь, цилӓн тенгеок пӹтедӓ.


  6 Иисус тенге тыштен келесен: «Ик эдемӹн виноград ӓнгӓштӹжӹ смоква пушӓнгӹм шӹндӹмӹ ылын. Тӹдӹ ти пушӓнгӹ докы толын дӓ кӹцкӹм кӹчӓлӓш тӹнгӓлӹн, но моде 7 дӓ виноград куштышылан келесен: ”Ӹнде кымшы и ти смоквашты кӹцкӹм кӹчӓлӓш толам, но ам мо. Тӹдӹм ро! Малын вӓрӹм такеш нӓлӹн шалга?” 8 Но тӹдӹжӹ келесен: ”Хоза, эче ик иэш тӹдӹм коды, мӹнь йӹржӹ капаем дӓ намозым оптем. 9 Ӓнят, кӹцкӓнгеш. А уке гӹнь, вес ин роэт”».


  10 Кукшыгечӹн ик синагогышты Иисус тымден. 11 Синагогышты церлӓндӓрӹшӹ шӱлӹш доно луаткӓндӓкш и орланышы ӹдӹрӓмӓш ылын. Тӹдӹ пӱгӹр ылын дӓ тӧр шагал кердде. 12 Тӹдӹм ужмыкы, Иисус Ӹшке докыжы ӱжӹн дӓ келесен: «Ӹдӹрӓмӓш, тӹнь цер гӹцет ытаралтынат». 13 Вара вӹкӹжӹ кидшӹм пиштен, ӹдӹрӓмӓш тӹнӓмок виӓнен шагалын дӓ Йымым лӹмлештӓрӓш тӹнгӓлӹн.


  14 А Иисус кукшыгечӹн паремдӹмӹлӓн синагог вуйлатышы шӹдешкен дӓ халыклан келесен: «Пӓшӓм ӹштӓш куд кечӹ улы, ти кечӹвлӓн ӹшкӹмдӓм паремдӹктӓш толда, а кукшыгечӹн агыл». 15 Но Господь тӹдӹлӓн келесен: «Яжола каяш цацышы! Тӓ логӹцдӓ каждыйжы кукшыгечӹн ӱшкӱжшӹм ӓли оселжым, шуды йӓшлӓ гӹц шӱтен, йӱктӓш ак нӓнге ма? 16 Авраамын ти ӹдӹржӹм сатана луаткӓндӓкш и кӹлден кычен. Ти кӓпшӹл гӹц кукшыгечӹн тӹдӹм ытараш ак ли ыльы ма?» 17 Кынам тенге попен, Тӹдӹн ваштареш ылшывлӓ цилӓн намысланенӹт, а улы халык Иисусын лӹмлештшӹ цилӓ пӓшӓлӓнжӹ сусу лин.


  18 Иисус келесен: «Йымын Кугижӓншӹ махань? Тӹдӹм Мӹлӓм ма доно тӓнгӓштӓрӓш? 19 Тӹдӹ горчицӹн нӱшмӹжӹ ганьы, тӹдӹм эдем нӓлӹн дӓ ӹшкӹмжӹн кавштавичӹштӹжӹ ӱден, а тӹдӹ кушкын, кого пушӓнгӹ лин, дӓ укш лоштыжы пӹлгомыштышы кеквлӓ ӹлӓш тӹнгӓлӹнӹт».


  20 Иисус эчеӓт келесен: «Йымын Кугижӓншӹм Мӹлӓм ма доно тӓнгӓштӓрӓш? 21 Тӹдӹ ру ганьы, тӹдӹм ӹдӹрӓмӓш нӓлӹн дӓ кым висӓ лашашыш пиштен, вара улы руаш шун».


  22 Иисус хала гӹц халаш, сола гӹц солаш каштын дӓ эдемвлӓм тымден, Тӹдӹ Иерусалимӹш корным кычен. 23 Ик эдем Тӹдӹ гӹц ядын: «Господь! Ытаралтшы эдемвлӓ чӹдӹн ылыт?»


  Иисус нӹнӹлӓн келесен: 24 «Ӓнгӹсӹр капкаш пыраш улы силам пиштен анжыда. Тӓлӓндӓ попем, шукын пыраш цацат, но ак кердеп. 25 Жеп толеш, пӧрт хоза кӹньӹлеш дӓ амасам питӹрӓ, тӹнӓм тӓ тӱнӹ лидӓ, амасам тӹкедӓ дӓ попедӓ: ”Господь, Господь, мӓлӓннӓ пач!” А Тӹдӹ тӓлӓндӓ келесӓ: ”Тӓ кӱ дӓ кышец ылыда, Мӹнь тӓмдӓм ам пӓлӹ”. 26 Тӹнӓм тӓ попаш тӹнгӓлӹдӓ: ”Мӓ Тӹнь донет иквӓреш качкынна дӓ йӱннӓ, Тӹнь мӓмнӓн ӧлицӓвлӓштӹ тымденӓт”. 27 А Тӹдӹ келесӓ: ”Тӓлӓндӓ попем: кӱ дӓ кышец ылыда, Мӹнь тӓмдӓм ам пӓлӹ. Худам ӹштӹшӹвлӓ, цилӓн Мӹнь дорцем карангда!” 28 Кынам Йымын Кугижӓншӹштӹ Авраамым, Исаакым, Иаковым дӓ цилӓ пророкым ужыда, а ӹшкӹмдӓм – поктен колтымым, тӓ мӓгӹрӓш дӓ пӱм пыраш тӹнгӓлӹдӓ. 29 Кечӹ лӱлтмӹ вел дӓ кечӹ шӹцмӹ вел, йыдпел монгыр дӓ кечӹвӓл монгыр гӹц эдемвлӓ толыт дӓ Йымын Кугижӓншӹштӹ качкаш вӓрлӓнӓт. 30 Тӹнӓм юж шайылнышы анзылны, а юж анзылнышы шайылны лит».


  31 Ти кечӹнок икманяр фарисей толын, дӓ нӹнӹ Иисуслан келесенӹт: «Лӓк дӓ тишец ке, Ирод Тӹньӹм пуштнежӹ». 32 Иисус нӹнӹлӓн вӓшештен: «Кедӓ, ти ӹрвӹжлӓн келесӹдӓ: тагачат, иргодымат иӓвлӓм поктен лыктам дӓ эдемвлӓм паремдем, а кымшы кечӹн ӹшке пӓшӓэм пӹтӓрем. 33 Но Мӹнь тагачат, иргодымат, весиргодымат пакыла кешӓшлык ылам, вет пророк Иерусалим гӹц ӧрдӹжеш колышашлык агыл.


  34 О, Иерусалим, Иерусалим, пророквлӓм шин пуштшы, тӹнь докет колтымывлӓм кӱвлӓм кӹшкен пӹтӓрӹшӹ! Кек игӹвлӓжӹм шылдыржы лӹвӓкӹ погымы семӹнь тӹньӹн тетявлӓэтӹм маняр гӓнӓ Мӹнь погынем ыльы, но тӓ ваштареш линдӓ! 35 А ӹнде тӓмдӓн пӧртдӓ тӓлӓндӓ охыр кодеш. Тӓлӓндӓ попем: ”Господь лӹм доно Толшы хвальымы лижӹ!”*а манмешкӹдӓ, тӓ Мӹньӹм ада уж».

  


  *а13:35 Пс 117:26.

  

  
  

  ЛУКАН СИРӸМӸ СВЯТОЙ ЕВАНГЕЛИ


  14 Глава


  1 Фарисейӹн пӧртӹштӹжӹ. 7 Хоза дон хынавлӓм тымдымаш. 15 Кого празнык гишӓн тыштен шайыштмаш. 25 Иисусын тыменьшӹжӹ лиӓш. 34 Тотдымы санзал.


  1 Икӓнӓ, кукшыгечӹн, Иисус ик вуйлатышы фарисейӹн пӧртӹшкӹжӹ качкаш толын. Тӹштӹ Тӹдӹм тӹшленӹт. 2 Тӹнӓм Иисус докы кӱпӹшӹ церӓн*а эдем лишемӹн. 3 Законым тымдышывлӓ дӓ фарисейвлӓ гӹц Иисус ядын: «Кукшыгечӹн паремдӓш лиэш ма?» 4 Нӹнӹ ик юкымат лыкделыт. Иисус тӹ эдемӹм тӹкӓлӹн дӓ паремден, вара колтен. 5 А нӹнӹлӓн келесен: «Тӓ логӹцдӓ иктӓжӹн оселжы ӓли ӱшкӱжшӹ вӹдсӹнзӓш кенвазеш гӹнь, кукшыгечӹнӓт тӹдӹм тӹнӓмок ада лык ма?» 6 Тидӹлӓн нӹнӹ нимат келесен кердделыт.


  7 Хынавлӓн яжорак вӓрӹм айыраш цацымыштым Иисус ужын дӓ нӹнӹлӓн тыштен келесен: 8 «Тӹньӹм сӱӓнӹш иктӓжӹ ӱжеш гӹнь, яжорак вӓрӹм ит нӓл. Тӹнь гӹцет утларак шотеш пиштӹмӹ эдемӹм ӱжӹн кердӹнӹт. 9 Техень годым тӹньӹмӓт, тӹдӹмӓт ӱжшӹ хоза, толмыкыжы, тӹлӓт келесӓ: ”Ти вӓрӹм тӹдӹлӓн пу”. Тӹнӓм, намысыш пырен, сек тӹреш вӓрештӓт. 10 А кынам тӹньӹм ӱжӹт, ке дӓ тӹрӹштӹшӹ вӓрӹм нӓл. Кынам тӹньӹм ӱжшӹ хоза толеш, тӹлӓнет келесӓ: ”Тӓнг, анзыкырак тол”. Тӹнӓм сагаэт стӧл лошты ылшывлӓ анзылны тӹлӓнет шотеш пиштӹмӓш лиэш. 11 Ӹшкӹмжӹм кӱшкӹ шӹндӹшӹ лапемдӹмӹ лиэш, а ӹшкӹмжӹм лапемдӹшӹ лӱктӓлтеш».


  12 Тӹдӹм ӱжшӹ фарисейлӓн Иисус попен: «Кечӹвӓл ӓли вады качкышым ӹштӹмет годым тӓнгвлӓэтӹм, шӱмбелвлӓэтӹм, ӹшке йыхетӹм, паян пашкудетвлӓм ит ӱж. Нӹнӹ ӹшкештӓт тӹньӹм ӱжӹн дӓ тидӹн доно тӹлӓт пӧртӹлтен кердӹт. 13 Празныкым ӹштӹмет годым незервлӓм, пел яланвлӓм, акшаквлӓм, слӧпӧйвлӓм ӱж, 14 тӹнӓм тӹнь пуры цӓшӓн лиӓт: нӹнӹ тӹлӓт нимат пӧртӹлтен ак кердеп. Тӹлӓт тӧр ӹштӹшӹвлӓн ӹлӹж кӹньӹлмӹ годым тӱлӓлтеш».


  15 Тидӹм колмыкы, Иисус сага стӧл лошты ылшывлӓ логӹц иктӹжӹ Тӹдӹлӓн келесен: «Кӱ Йымын Кугижӓншӹштӹ киндӹм качкеш, тӹдӹ пуры цӓшӓн!»


  16 А Иисус тӹдӹлӓн келесен: «Ик эдем кого вады качкышым ӹштен дӓ шукы хынам ӱжӹн. 17 Кынам вады качкыш жеп шон, ӱжмӹвлӓлӓн ”Толда, ӹнде цилӓ йӓмдӹ” манын келесӓш цоражым колтен. 18 Но толын ам керд манын, цилӓн икышын ынгылдараш тӹнгӓлӹнӹт. Пӹтӓришӹ тӹдӹлӓн келесен: ”Мӹнь мӱлӓндӹм нӓлӹнӓм, мӹлӓм анжал сӓрнӓл толаш келеш, вуеш ит нӓл, толын ам керд”. 19 Весӹ келесен: ”Мӹнь вӹц мыжыр ӱшкӱжӹм нӓлӹнӓм, нӹнӹм тергӓш кеем, вуеш ит нӓл, толын ам керд”. 20 Кымшы келесен: ”Мӹнь ӹдӹрӹм нӓлӹнӓм, седӹндон толын ам керд”. 21 Цора пӧртӹлӹн дӓ хозажылан тидӹм увертӓрен. Тӹнӓм пӧрт хоза когон шӹдешкен дӓ ӹшке цоражылан келесен: ”Халаштышы ӧлицӓвлӓш, проулкавлӓш йӹле ке дӓ тишкӹ незервлӓм, пел яланвлӓм, слӧпӧйвлӓм дӓ акшаквлӓм канды”. 22 Вара цора келесен: ”Хоза, тӹньӹн шӱдӹметӹм шоктымы, но вӓр эче улы”. 23 Тӹнӓм хоза цоражылан келесен: ”Сола корны дӓ ялгорны доно ке, тишкӹ цилӓм толаш тӓрвӓтӹ, пӧртем хынавлӓ доно темжӹ! 24 Тӓлӓндӓ попем, кӱм мӹнь ӱжӹнӓм, нӹнӹ логӹц иктӹжӓт мӹньӹн вады качкышем тотешт ак анжы! Вет ӱжмӹвлӓ шукын ылыт, а айырен нӓлмӹвлӓ – чӹдӹ”».


  25 Иисус доно иквӓреш когон шукы эдем каштын. Тӹдӹ нӹнӹ векӹ сӓрнӓл келесен: 26 «Кӱ Мӹнь докем толеш, но ӓтяжӹм, ӓвӓжӹм, вӓтӹжӹм, тетявлӓжӹм, шӱмбелвлӓжӹм, ӓкӓ-шыжарвлӓжӹм, ӹшке ӹлӹмӓшӹжӹмӓт ужын керддӹмӹ ак ли гӹнь, тӹдӹ Мӹньӹн тыменьшем лин ак керд. 27 Кӱ ӹшке крестӹжӹм ак намал дӓ паштекем ак ке, тӹдӹ Мӹньӹн тыменьшем лин ак керд.


  28 Тӓ логӹцдӓ кӱ башньым ӹштӹнежӹ гӹнь, маняр келмӹм дӓ ӹштен пӹтӓрӓш окса ситӹшӓшӹм шотлаш пӹтӓри ак шӹц ма? 29 Негӹцӹм пиштӹмӹкӹ, башньым ӹштен пӹтӓрен ак керд гӹнь, тидӹм ужшывлӓ цилӓн тӹдӹм ваштылаш 30 дӓ попаш тӹнгӓлӹт: ”Ти эдем чангаш тӹнгӓлӹн, а пӹтӓрен кердде”.


  31 Ӓли ик кугижӓ вес кугижӓ вӹкӹ вырсы доно кенежӹ гӹнь, лу тӹжем салтакшы доно ваштарешӹжӹ толшы коклы тӹжемӓнӹм цӓктӓрен шагалташ вижӹ ситӓ ма манын, тӹдӹ пӹтӓри ак шӹц дӓ ак шаналты ма? 32 Ак ситӹ гӹнь, тышманжы мӹндӹрнӹ ылмы годымок тӹдӹн докы мирейӹмӹ гишӓн попаш эдемвлӓжӹм колта. 33 Тӓ дондаат тенгеок: кӱ ма улыжы гӹц ак каранг гӹнь, Мӹньӹн тыменьшем лин ак керд.


  34 Санзал – яжо, но тӹдӹ санзалан лиӓш цӓрнӓ гӹнь, кыце тӹдӹм угӹц санзаланым ӹштӓш? 35 Техень санзал мӱлӓндӹшкӓт, намозышкат пиштӓш ак яры, тӹдӹм шуэн колтат. Кӱн пӹлӹшӹжӹ колышташ улы, колжы!»

  


  *а14:2 Кӱпӹшӹ цер – водянка.

  

  
  

  ЛУКАН СИРӸМӸ СВЯТОЙ ЕВАНГЕЛИ


  15 Глава


  1 Ямшы шарык дон ямдымы окса гишӓн тыштен попымаш. 11 Ямын каштшы эргӹ гишӓн тыштен попымаш.


  1 Лӹм оксам погышывлӓ дӓ сулыканвлӓ цилӓн Иисус докы колышташ толыныт. 2 Фарисейвлӓ дӓ законым тымдышывлӓ ӧпкӓлен попенӹт: «Ти эдем сулыканвлӓм Ӹшке докыжы лишемдӓ дӓ нӹнӹ доно иквӓреш качкеш!»


  3 Иисус тӹнӓм нӹнӹлӓн тенге тыштен келесен: 4 «Тӓ логӹцдӓ иктӹжӹн шӱдӹ шарыкшы улы дӓ иктӹжӹм ямда гӹнь, ӹндекшлу ӹндекшӹжӹм пустынеш коден, ямшыжым момешкӹ кӹчӓлӓш ак ке ма? 5 А момыкы, сусу лиэш дӓ шарыкшым ӹнгӹжӓ вӹкӹжӹ пиштӓ. 6 Токыжы толмыкы, тӓнгвлӓжӹм дӓ пашкудывлӓжӹм ӱжӹн попа: ”Мӹнь ямшы шарыкем монам, мӹнь сагаэм ӹвӹртӹдӓ!” 7 Тӓлӓндӓ попем: кӱлӓн сулыкыштым простьыкташ ак кел, техень ӹндекшлу ӹндекш тӧр ӹштӹшӹ эдем доно тӓнгӓштӓрӹмӓштӹ, сулыкшым простьыктышы дӓ Йымы докы сӓрнӓлшӹ ик эдем верц пӹлгомышты тенгеок когорак ӹвӹртӹмӓш лиэш.


  8 Ӓли ӹдӹрӓмӓш ӹшкӹмжӹн лу драхма окса гӹц иктӹжӹм ямда гӹнь, сартам чӱктен, пӧртӹм ӹштӹн-ӹштӹн, момешкӹжӹ пыт ак кӹчӓл ма? 9 А момыкы, ӹдӹрӓмӓш тӓнгвлӓжӹм дӓ пашкудывлӓжӹм ӱжеш дӓ келесӓ: ”Мӹнь сагаэм ӹвӹртӹдӓ, мӹньӹ ямдымы оксаэм монам!” 10 Тӓлӓндӓ попем: сулыкшым простьыктен Йымы докы сӓрнӓлшӹ ик сулыкан верц Йымын Ангелвлӓжӹ лошты техеньок ӹвӹртӹмӓш лиэш».


  11 Иисус пакылажы попен: «Ик эдемӹн кок эргӹжӹ ылын. 12 Изирӓкшӹ ӓтяжӹлӓн келесен: ”Ӓти! Пурлыкет гӹц мӹлӓнем вӓрештшӓшлык паем пу”. Ӓтя пурлыкшым эргӹвлӓлӓн пайылен пуэн. 13 Икманяр кечӹ эртӹмӹкӹ, цилӓ поген, изирӓк эргӹ мӹндӹр велӹш кен. Тӹштӹ шӓлӓн ӹлен, ӹшке пайжым шаналтыде кычылтын. 14 Кынам цилӓ шӓлӓтӹл пӹтӓрен, тӹнӓм тӹ мӱлӓндӹштӹ кого шужымаш тӹнгӓлӹн, дӓ эргӹлӓн нуждам тырхаш вӓрештӹн. 15 Тиштӹшӹ ик эдем докы толын, а тӹдӹжӹ ӹшке нырышкыжы саснам кӹтӓш колтен. 16 Тӹдӹ сасналан пукшымы пырса аваха доно мӹшкӹржӹм темӓш шанен, но тӹдӹлӓн тидӹжӹмӓт иктӓт пуде.


  17 Тӹнӓм тӹдӹ шанаш тӹнгӓлӹн дӓ ӹшкӹлӓнжӹ келесен: ”Ӓтямӹн маняр тӓрлӓлтшӹ эдемжӹ улы, цилӓлӓн киндӹ утымеш ситӓ, а мӹнь шужен колем! 18 Кем, ӓтям докы пӧртӹлӓм дӓ келесем: Ӓти! Мӹнь Пӹлгом ваштареш дӓ тӹнь анзылнет сулыкым ӹштенӓм. 19 Ӹнде эргет маналташат ам яры, мӹньӹм тӓрзӹвлӓ лошкет нӓл”. 20 Тӹдӹ кӹньӹлӹн дӓ ӓтяжӹ докы кен.


  Эче мӹндӹрнӹ ылмыжы годымок ӓтяжӹ тӹдӹм ужын дӓ ӹжӓлӓен колтен, ваштарешӹжӹ кыргыж лӓктӹн, шӱшкӹжӹ кечӓлтӹн дӓ шыпшалын. 21 Эргӹжӹ тӹдӹлӓн келесен: ”Ӓти! Мӹнь Пӹлгом ваштареш дӓ тӹнь анзылнет сулыкым ӹштенӓм. Ӹнде эргет маналташат ам яры”. 22 Но ӓтяжӹ цоравлӓлӓнжӹ келесен: ”Сек яжо выргемӹм кандыда дӓ тӹдӹм чиктӹдӓ. Кидӹшкӹжӹ тӹдӹлӓн шӓргӓшӹм*а пуда дӓ ялеш чимӹ хӓдӹрӹм кандыда. 23 Ӧрдӹктӹмӹ презӹм виден кандыда дӓ шӹшкӹлдӓ, качкаш дӓ веселӓйӓш тӹнгӓлӹнӓ! 24 Мӹньӹн ти эргем колен ыльы, ӹнде ӹлӹжӹн, ямын ыльы, ӹнде момы”. Нӹнӹ веселӓйӓш тӹнгӓлӹнӹт.


  25 А когорак эргӹжӹ нырышты ылын. Мӹнгеш толмыжы годым, пӧрт докы лишеммӹкӹ, мырымым дӓ веселӓйӹмӹм колын. 26 Тӓрзӹвлӓ логӹц иктӹжӹм ӱжӹн дӓ ядын: ”Ма тидӹ техеньӹ?” 27 Тӹдӹжӹ келесен: ”Тӹньӹн шоляэт толын. Тӹдӹ ӹлӹшӹ дӓ шулыкан толынат, ӓтят ӧрдӹктӹмӹ презӹм шӹшкӹлӹн”. 28 Кого эргӹ шӹдешкен, пӧртӹшкӓт ӹнежӹ пыры ылын. Ӓтяжӹ лӓктӹн дӓ тӹдӹм ӱжӹн. 29 Но тӹдӹ ӓтяжӹлӓн келесен: ”Теве мӹнь тӹлӓнет тинӓр и пӓшӓм ӹштем, тӹньӹн шӱдӹметӹм икӓнӓкӓт ӹштӹде кодыделам, но тӹнь мӹлӓм тӓнгемвлӓ доно празныкым эртӓрӓш нигынамат кесӹ патямат пуделат. 30 А ти эргет тӹньӹн пайдаэтӹм шӓхӓр ӹдӹрӓмӓшвлӓ доно каштын пӹтӓрен толмыкы, тӹнь тӹдӹлӓн ӧрдӹктӹмӹ презӹм шӹшкӹлӹнӓт!” 31 Но ӓтяжӹ тӹдӹлӓн келесен: ”Эргем, тӹнь соок мӹнь сагаэм ылат. Мӹньӹн ма улы, цилӓжӓт тӹньӹн. 32 А кӹзӹт сусу лиӓш дӓ веселӓйӓш келеш: тӹньӹн ти шоляэт колен ыльы, ӹнде ӹлӹжӹн, ямын ыльы, ӹнде моалтын”».

  


  *а15:22 Шӓргӓшӹм пумыжы когон шотеш пиштӹмӹм анжыкта.

  

  
  

  ЛУКАН СИРӸМӸ СВЯТОЙ ЕВАНГЕЛИ


  16 Глава


  1 Алталышы сурт виктӓрӹшӹ гишӓн тыштен келесӹмӓш. 16 Закон дӓ Йымын Кугижӓншӹ. 19 Паян дон Лазарь.


  1 Иисус тыменьшӹвлӓжӹлӓн попен: «Ик паянын сурт пӓшӓм виктӓрӹшӹжӹ ылын. Хозан пурлыкшым тӹдӹ кычылт пӹтӓрӓ манын, хозалан йӓтлен попенӹт. 2 Хозажы тӹдӹм ӹшке докыжы ӱжӹн дӓ келесен: ”Тӹнь гишӓнет мӹнь мам колам? Суртым виктӓрӹмет гишӓн ынгылдарен сирен пу, ӹнде тӹлӓнет вуйлаташ ак ли”. 3 Тӹнӓм сурт виктӓрӹшӹ шаналтен: ”Мам мӹлӓнем ӹштӓш? Хоза мӹньӹм ти пӓшӓ гӹц лыктын колта. Капаяш силаэм уке, кӹчен кашташ важылам. 4 Суртым виктӓрӹмӹ пӓшӓ гӹц лыктын колтымыкы, эдемвлӓ ӹшке пӧртвлӓшкӹштӹ мӹньӹм нӓлӹштӹ манын, мам ӹштӓш пӓлем!” 5 Хозажылан кӱсӹш пырышы эдемвлӓм пасна-пасна ӹшке докыжы ӱжӹн. Пӹтӓришӹ гӹц ядын: ”Мӹньӹн хозаэмлӓн маняры пушашет улы?” 6 ”Шӱдӹ висӓ ӱм”, – келесен тӹдӹжӹ. Сурт виктӓрӹшӹ манын: ”Кӱслӹмет гишӓн сирӹмӹм нӓл, пӹсӹн шӹц дӓ сирӹ: вӹцлӹ”. 7 Вара весӹ гӹц ядын: ”А тӹньӹ манярым пушашлык ылат?” ”Шӱдӹ висӓ шӓдӓнгӹм”, – тӹдӹжӹ вӓшештен. Тӹдӹлӓн келесен: ”Кӱслӹмет гишӓн сирӹмӹм нӓл дӓ кӓндӓкшлу манын сирӹ”. 8 Йӧнӹм момыжылан алталышы сурт виктӓрӹшӹжӹм хозажы хвален. Ти сӓндӓлӹкӹн тетявлӓжӹ ӹшке лоштышы пӓшӓвлӓштӹ сотын тетявлӓ гӹц пӹсӹрӓк ышан ылыт.


  9 Мӹнь тӓлӓндӓ попем: лачок агыл пайда доно ӹшкӹлӓндӓ тӓнгвлӓм ӹштӹдӓ, тенге ӹштедӓ гӹнь, нуждаэш кодмыкыда, тӓмдӓм курымаш ӹлӹмӹ вӓрӹш нӓлӹт.


  10 Кӱ изиштӹ ӹнян, тӹдӹ когоштат ӹнян. Кӱ изиштӹ ӹнян агыл, тӹдӹ когоштат ӹнян агыл. 11 Тенгежӹ, тӓ лачок агыл пайда шотышты ӹнян лиделда гӹнь, кӱ тӓлӓндӓ лачокшы пайдам ӹнянен пуа? 12 Тӓ весӹвлӓн пайдам ӹнянӹн анжыделда гӹнь, кӱ тӓлӓндӓ ӹшкӹмдӓнӹм пуа? 13 Ик тӓрзӓт кок хозалан служен ак керд: иктӹжӹм ужын керддӹмӹ лиэш, весӹжӹм ярата, ӓли иктӹжӹлӓн шӱм вашт ӹштӓ, весӹжӹм ак шотлы. Тӓ ик жепӹшток Йымылан дӓ пайдалан служен ада керд».


  14 Оксам яратышы фарисейвлӓӓт цилӓ тидӹм колыныт дӓ Иисусым мыскылен ваштылыныт. 15 Но Тӹдӹ нӹнӹлӓн келесен: «Тӓ ӹшкӹмдӓм эдем анзылны тӧр ӹштӹшӹлӓ анжыктедӓ, но Йымы тӓмдӓн йӓнгдӓм пӓлӓ. Мам эдемвлӓ ӓклӓт, Йымы анзылны йӹрнӹк веле.


  16 Закон дон пророквлӓ Иоанн якте ылыныт. Ти жеп гӹц Йымын Кугижӓншӹ гишӓн пуры уверӹм тымдат дӓ хоть-кӱӓт тӹшкӹ пыт пыра. 17 Но пӹлгом дон мӱлӓндӹ пӹтӓт гӹнят, законышты ик ыдыралтышат ак ям. 18 Кӱ, ӹшке вӓтӹжӹм айырен колтен, весӹм марлан нӓлеш гӹнь, тӹдӹ шӓхӓрлӓнӓ. А кӱ айырен колтымым марлан нӓлеш, тӹдӓт шӓхӓрлӓнӓ.


  19 Ик эдем паян ылын, цевер шимӓлгӹ-якшар итӹн выргемӹм чиэн, кечӹнь йӱн-качкын, мындырланен ӹлен. 20 Тенгеок Лазарь лӹмӓн незер эдем ылын, тӹдӹ паянын капка анзылныжы лимӓн киэн 21 дӓ паянын стӧл вӹлец шуэн колтымы киндӹ пыдыргым качкаш шанен. Пивлӓ толыныт дӓ тӹдӹн лимжӹм ныленӹт.


  22 Вара Лазарь колен дӓ Ангелвлӓ тӹдӹм Авраам сагашы вӓрӹш нӓнгенӹт. Паянат колен, тӹдӹм таенӹт. 23 Адышты орланымыжы годым паян кӱшкӹ анжалын дӓ мӹндӹрнӹ Авраамым, а сагажы Лазарьым ужын. 24 Паян сӹгӹрӓлӹн: ”Авраам, ӓтя! Мӹньӹм ӹжӓлӓйӹ, Лазарьым мӹнь докем колты, парнявуйжым вӹдеш нӧртен, йӹлмем ӱкшӹктӹжӹ. Мӹнь ти тылышты когон орланем”. 25 Но Авраам келесен: ”Эргем, ӓшӹндӓрӹ, тӹнь яжо паетӹм ӹлӹмет годым нӓлӹнӓт, а Лазарь – худам. Ӹнде тиштӹ тӹдӹн ойхыжым карангдымы, а тӹнь орланет. 26 Тилец пасна, мӓ лоштына кого урмашым ӹштӹмӹ: тӓ докыда тишец ванжаш шанышы ванжен ак керд. Тӹшецӓт мӓ докына иктӓт ванжен ак керд”. 27 Тӹнӓм паян келесен: ”Тенгежӹ, ӓти, мӹнь тӹнь гӹцет ядам, ӓтямӹн суртышкыжы тӹдӹм колты. 28 Мӹньӹн вӹц шӱмбелем улы. Нӹнӓт ти ясыланымаш вӓрӹш ӹнжӹштӹ вӓрештеп манын, тӹдӹ нӹнӹм шижтӓрӹжӹ”. 29 Авраам келесен: ”Нӹнӹн Моисей дон пророквлӓштӹ улы, нӹнӹм колыштышты”. 30 Паян келесен: ”Уке, Авраам ӓти! Иктӓжӹ колышы нӹнӹ докы толеш гӹнь, сулыкыштым простьыктен, Йымы докы сӓрнӓлӹт”. 31 Но Авраам тӹдӹлӓн келесен: ”Моисей дон пророквлӓм ак колыштеп гӹнь, нӹнӹм колымаш гӹц ӹлӹж кӹньӹлшӓт ӹняндӓрен ак керд”».

  

  
  

  ЛУКАН СИРӸМӸ СВЯТОЙ ЕВАНГЕЛИ


  17 Глава


  1 Аздарымы, простьымы дӓ ӹнянӹмӹ гишӓн. 7 Тӓрзӹ мам ӹштӹшӓшлык. 11 Проказа церӓн лу эдемӹм паремдӹмӓш. 20 Йымын Кугижӓншӹ толмы гишӓн.


  1 А ӹшке тыменьшӹвлӓжӹлӓн Иисус келесен: «Аздарымаш толде ак керд, но кӱ гач толеш, тӹдӹлӓн ойхы! 2 Ти изирӓквлӓ логӹц иктӹжӹм тӧр корны гӹц аздарен карангдышым, шӱшкӹжӹ вӓкш кӱм сӓкен, тангыжыш шуат гӹнь, тӹдӹлӓн яжорак лиэш ыльы. 3 Ӹшкӹмдӓм тӹшлӹдӓ. Тӹньӹн шӱмбелет тӹлӓнет сулыкым ӹштӓ гӹнь, тӹдӹлӓн шижтӓрен попы. Сулыкшы гӹц карангеш гӹнь, простьы. 4 Тӹлӓнет шӱмбелет кечеш шӹм гӓнӓ сулыкым ӹштӓ дӓ кечеш шӹм гӓнӓ, тӹнь докет пӧртӹлӹн, ”мӹнь вуйнамат ылам” манеш гӹнь, тӹдӹм простьы».


  5 Апостолвлӓ Господьлан попенӹт: «Мӓмнӓн ӹнянӹмӓшнӓм шукемдӹ». 6 Господь келесен: «Тӓмдӓн ӹнянӹмӓшдӓ хоть горчица нӱшмӹ нӓрӹ лиэш дӓ теве ти смоква пушӓнгӹлӓн ”Важге лӓк дӓ тангыжыш ванжы!” маныда ылгецӹ, тӹдӹ тӓмдӓм колыштеш ыльы.


  7 Тӓ логӹцдӓ иктӓжӹдӓн кыралшы ӓли кӹтӹшӹ цорада улы гӹнь, ныр гӹц цора толмыкыжы, тӹдӹлӓн хоза ”Пӹсӹнрӓк лишем, стӧл лошкы тол!” манын келесӓ ма? 8 Уке, хоза келесӓ: ”Мӹлӓм вады качкышым йӓмдӹлӹ, ӹштӹм ӹштӓл дӓ качмем-йӱмем годым мӹлӓм стӧл вӹкӹ канден шалгы, вара ӹшке кач дӓ йӱ”. 9 Шӱдӹмӹжӹм шоктымылан цоражылан таум келесӓ ма? Тенге ам шаны. 10 Тӓ дондаат тенгеок лиэш: кынам цилӓ шӱдӹмӹм ӹштедӓ, попыда: ”Мӓ ярдымы цора веле ылына, мӓ мам ӹштӹшӓшлык ылынна, тӹдӹм веле ӹштеннӓ”».


  11 Иерусалимӹш кемӹжӹ годым Иисус Самари дон Галилей ло доно эртен. 12 Ик солаш пырымыжы годым проказа церӓн лу эдем Тӹдӹм вӓшлинӹт. Нӹнӹ ӧрдӹшкӹрӓк шагалыныт 13 дӓ сасленӹт: «Иисус, Тымдышы, мӓмнӓм ӹжӓлӓйӹ!» 14 Нӹнӹм ужмыкы, Иисус келесен: «Кедӓ дӓ священниквлӓлӓн ӹшкӹмдӓм анжыктыда».


  Кемӹштӹ годым нӹнӹ проказа цер гӹц иреэмӹнӹт. 15 Нӹнӹ логӹц иктӹжӹ, пареммӹжӹм ужмыкы, мӹнгеш толын. Улы юкын Йымым лӹмлештӓрен, 16 Иисусын ял анзылан тӹдӹ кымал вазын дӓ таум ӹштен. Ти эдем Самари гӹц ылын. 17 Иисус ядын: «Лун агыл ма иреэмӹнӹт? А молы ӹндекшӹжӹ кышты ылыт? 18 Ти вес йыхын эдем гӹц пасна Йымым лӹмлештӓрӓш иктӓт пӧртӹлделыт ма?» 19 Вара тӹдӹлӓн келесен: «Кӹньӹл дӓ ке, тӹньӹм ӹнянӹмӓшет ытарен».


  20 Йымын Кугижӓншӹ кынам толеш манын, фарисейвлӓ Иисус гӹц ядыныт. Нӹнӹлӓн Иисус келесен: «Йымын Кугижӓншӹ пӓлдӹрнен ак тол. 21 ”Теве тӹдӹ тиштӹ” ӓли ”Теве тӹштӹ” иктӓт келесен ак керд. Вет Йымын Кугижӓншӹ – тӓмдӓн кӧргӹштӹ».*а


  22 А тыменьшӹвлӓжӹлӓн Иисус келесен: «Техень жеп толеш, кынам Эдем Эргӹн хоть ик кечӹжӹм когон ужмыда шоэш, но ада уж. 23 Тӓлӓндӓ попат: ”Теве Тӹдӹ тиштӹ” ӓли ”Теве тӹштӹ”. Но тӓ идӓ ке, паштекӹштӹ идӓ кыргыж. 24 Эдем Эргӹ ӹшке кечӹнжӹ пӹлгомым ик тӹр гӹц вес тӹрӹш йӹлгӹж валгалтарышы валгынзыш ганьы лиэш. 25 Но тилец анзыц Тӹдӹ шукы орланышашлык, дӓ ти шачыш Тӹдӹм ӹшкежӹ гӹц карангда.


  26 Ной годым кыце ылын, тенгеок Эдем Эргӹ годымат лиэш. 27 Ной ковчегӹш шӹцмӹ кечӹ якте качкыныт, йӱнӹт, ӹдӹрӹм нӓлӹнӹт, марлан кенӹт. Тӹнӓм потоп ылын дӓ цилӓм пӹтӓрен. 28 Лот годымат кыце ылын, тенгеок лиэш: качкыныт, йӱнӹт, нӓлӹнӹт, выжаленӹт, кушкышым шӹнденӹт, пӧртӹм ӹштенӹт, 29 но Содом гӹц Лот лӓкмӹ кечӹн пӹлгом гӹц йылышы киш тыл юр юрын дӓ цилӓм пӹтӓрен. 30 Эдем Эргӹ толмы кечӹнӓт тенгеок лиэш.


  31 Ти кечӹн кӱ левӓш вӹлнӹ гӹнь, а хӓдӹрвлӓжӹ пӧртӹштӹ – нӹнӹм нӓлӓш ӹнжӹ валы. Кӱ нырышты лиэш – мӹнгеш ӹнжӹ пӧртӹл. 32 Лотын вӓтӹжӹ гишӓн ӓшӹндӓрӹдӓ!*б 33 Кӱ ӹшке йӓнгжӹм переген кодаш цаца, тӹдӹ йӓнгжӹм ямда. А кӱ тӹдӹм ямда, ӹшкӹлӓнжӹ тӹдӹм ытарен кода. 34 Тӓлӓндӓ попем: тӹ йыдым кок эдем ик вӓрӹштӹ амалат, иктӹжӹ нӓлӓлтеш, весӹжӹ кодеш. 35 Кок ӹдӹрӓмӓш иквӓреш янгыштат, иктӹжӹ нӓлӓлтеш, весӹжӹ кодеш. 36 Кок эдем нырышты лит, иктӹжӹ нӓлӓлтеш, весӹжӹ кодеш». 37 Тыменьшӹвлӓжӹ тӹнӓм Тӹдӹ гӹц ядыныт: «Господь, кышты тидӹ лиэш?» Иисус келесен: «Кышты колышы кӓп, тӹшкӹ кучкыжвлӓӓт погынат».

  


  *а17:21 «Кӧргӹштӹ» – тидӹм «лошты» манынат сӓрӓш лиэш.


  *б17:32 Анжы: Быт 19:15-26.

  

  
  

  ЛУКАН СИРӸМӸ СВЯТОЙ ЕВАНГЕЛИ


  18 Глава


  1 Тылык ӹдӹрӓмӓш дон судья гишӓн тыштен шайыштмаш. 9 Фарисей дон лӹм оксам погышы гишӓн тыштен шайыштмаш. 15 Иисус дӓ тетявлӓ. 18 Паян вуйлатышы. 31 Иисус ӹшке колышашлыкшы дӓ ӹлӹжшӓшлыкшы гишӓн кымшы гӓнӓ попа. 35 Иерихон лишнӹ слӧпӧй кӹцӹзӹм паремдӹмӓш.


  1 Кымылым валтыде со ыдылаш келмӹ гишӓн Иисус тыменьшӹвлӓжӹлӓн тыштен шайыштын: 2 «Ик халашты судья ылын. Тӹдӹ Йымы гӹц лӱдде, эдемвлӓ гӹц важылде. 3 Ти халашток тылык ӹдӹрӓмӓш ӹлен. Судья докы шукы гӓнӓ каштын дӓ попен: ”Ваштарешем ылшы эдем гӹц мӹньӹм переген нӓл”. 4 Но тӹдӹжӹ шукы жеп тореш ылын, а вара ӹшкӹлӓнжӹ ӹшке келесен: ”Мӹнь Йымы гӹцӓт ам лӱд, эдем гӹцӓт ам важыл гӹнят, 5 ти ӹдӹрӓмӓшӹм переген нӓлӓм, вет тӹдӹ мӹлӓнем ирӹкӹм ак пу. Уке гӹнь, тишкӹ каштмыжы доно мӹньӹм янгылдара”».


  6 Господь ядын: «Ти тӧр агыл судьян попымыжым тӓ колыда? 7 Хоть вычыкта гӹнят, йыдшы-кечӹжӹ палшыкым ядын сарвалышы, айырен нӓлмӹ эдемвлӓжӹм Йымы переген ак нӓл ма? 8 Тӓлӓндӓ попем: Тӹдӹ нӹнӹм пӹсӹн переген нӓлеш. Но, толмыкыжы, Эдем Эргӹ мӱлӓндӹ вӹлнӹ ӹнянӹмӓшӹм моэш ма?»


  9 Тӧр ӹштӹшӹ ылына манын ӹнянӹшӹ дӓ молыштым жеплӹдӹмӹ икманяр эдемлӓн Иисус тенге тыштен попен:


  10 «Кок эдем Йымын пӧртӹш ыдылаш пыренӹт: иктӹжӹ фарисей ылын, весӹжӹ – лӹм оксам погышы. 11 Фарисей шагалын дӓ ӹшкедурешӹжӹ тенге ыдылын: ”О, Йымы! Мӹнь молы эдем гань кравышы, худам ӹштӹшӹ, шӓхӓрлӓнӹшӹ ӓли ти лӹм оксам погышы гань ам ыл, тидӹлӓн Тӹлӓт таум келесем. 12 Мӹнь ӓрняштӹ кок гӓнӓ постем, мам ӹштен нӓлмем гӹц лушы лаштыкым Тӹлӓт пуэм”. 13 А лӹм оксам погышы ӧрдӹжтӹрӓк шалген, сӹнзӓжӹмӓт пӹлгомыш ӹнежӹ лӱктӓл ылын, ӹшкӹмжӹм онг гӹц шин попен: ”Йымы! Мӹньӹм, сулыканым, ӹжӓлӓйӹ!” 14 Тӓлӓндӓ попем, фарисей агыл, а лӹм оксам погышы токыжы тӧреш лыкмы пӧртӹлӹн. Вет ӹшкӹмжӹм кӱшкӹ шӹндӹшӹ лапемдӹмӹ лиэш, а ӹшкӹмжӹм лапемдӹшӹ – лӱктӓлтеш».


  15 Иисус нӹнӹм тӹкӓлжӹ манын, Тӹдӹн докы изи тетявлӓмӓт намал канденӹт. Тидӹм ужын, тыменьшӹвлӓ нӹнӹм вырсенӹт, 16 но Иисус тетявлӓм Ӹшкежӹ докы ӱжӹн дӓ келесен: «Тетявлӓм Мӹнь докем пыртыда, нӹнӹм идӓ цӓрӹ. Вет Йымын Кугижӓншӹ техеньӹвлӓн ылеш. 17 Тӓлӓндӓ лачок попем: кӱ Йымын Кугижӓншӹм тетя гань ак вӓшли, тӹдӹ тӹшкӹ пырен ак керд».


  18 Вуйлатышы ик эдем Иисус гӹц ядын: «Пуры Тымдышы, курымаш ӹлӹмӓшӹм нӓлӓш манын, мӹнь мам ӹштӹшӓшлык ылам?» 19 Иисус ядын: «Малын тӹнь Мӹньӹм пуры манат? Йымы гӹц молы иктӓт пуры агыл. 20 Тӹдӹн шӱдӹмӹжӹм тӹнь пӓлет: ит шӓхӓрлӓнӹ, ит пушт, ит шолышт, иктӹн верцӓт, иктӹн вӹкӓт алтален ит попы, ӓтят-ӓвӓтӹм шотеш пиштӹ».*а 21 Тӹдӹжӹ Иисуслан попен: «Цилӓ тидӹм мӹнь ӹрвезем годшенок шоктен шалгем». 22 Тидӹм колмыкы, Иисус келесен: «Тӹлӓт эче иктӹ ак ситӹ: ма тӹньӹн улы, цилӓ выжалы дӓ оксажым незервлӓлӓн шӓлӓтӹ. Тӹнӓм пӹлгомышты тӹньӹн пайдаэт лиэш. Вара Мӹнь докем тол дӓ паштекем ке». 23 Тӹдӹжӹ, тидӹм колмыкы, когон сылыкланен. Тӹдӹ когон паян ылын.


  24 Иисус, тӹдӹн сылыкангмыжым ужынат, келесен: «Паян эдемлӓн Йымын Кугижӓншӹш пыраш когон нелӹ! 25 Верблюдлан им шу вашт лӓктӓш куштылгок агыл, а паянлан Йымын Кугижӓншӹш пыраш тилецӓт нелӹрӓк». 26 Колыштшывлӓ Иисус гӹц ядыныт: «Тенгежӹ кӱ ытаралт кердеш?» 27 Иисус келесен: «Мам эдем ӹштен ак керд, Йымы кердеш». 28 Тӹнӓм Петр келесен: «А мӓ теве, цилӓ коден, Тӹнь паштекет кеннӓ». 29 «Тӓлӓндӓ лачок попем, – келесен Иисус, – кӱ Йымын Кугижӓншӹ верц пӧртӹм, ӓтя-ӓвӓм, шӱмбелӹм, ӓкӓ-шыжарым, вӓтӹм ӓли тетявлӓм коден, 30 тӹдӹ кӹзӹтшӹ курымышты шукы пачаш утларак нӓлеш, а толшашлык курымышты курымашлык ӹлӹмӓшӹм нӓлеш».


  31 Иисус луаткок тыменьшӹжӹм Ӹшке докыжы ӱжӹн дӓ нӹнӹлӓн келесен: «Теве мӓ Иерусалимӹш толын шона, дӓ Эдем Эргӹ гишӓн пророквлӓн сирӹмӹштӹ цилӓжӓт шокталтеш. 32 Тӹдӹм язычниквлӓн кидӹш пуат, мыскылаш, вырсаш, вӹкӹжӹ шӹвӓш тӹнгӓлӹт. 33 Лыпш доно лыпшымыкы, Тӹдӹм пуштыт, но кымшы кечӹн ӹлӹж кӹньӹлеш». 34 Но тыменьшӹвлӓжӹ тенге попымы гӹц нимат ынгылыделыт. Иисусын шамаквлӓжӹ нӹнӹ гӹц шӹлтӹмӹ ылыныт, седӹндон ынгылыделыт.


  35 Кынам Иисус Иерихон докы лишемӹн, корны сага ик слӧпӧй кӹчен шӹнзен. 36 Ӹшке дорцынжы эдемвлӓн эртӹмӹм колмыкы, ядын: «Ма тидӹ техеньӹ?» 37 Назорей Иисус эртӓ манын, тӹдӹлӓн келесенӹт. 38 Слӧпӧй саслаш тӹнгӓлӹн: «Иисус, Давидӹн Эргӹжӹ! Мӹньӹм ӹжӓлӓйӹ!» 39 Анзылны кешӹ эдемвлӓ тӹдӹлӓн цӓрнӓш шӱденӹт, но тӹдӹ эчеӓт когоракын саслен: «Давидӹн Эргӹжӹ! Мӹньӹм ӹжӓлӓйӹ!» 40 Иисус шагалын дӓ тӹдӹм Ӹшке докыжы кандаш шӱден. Слӧпӧй лишеммӹкӹ, Иисус тӹдӹ гӹц ядын: 41 «Тӹнь Мӹнь гӹцем мам ӹштӹмем вычет?» «Господь, сӹнзӓэм ужшы», – келесен тӹдӹ. 42 Тӹдӹлӓн Иисус попен: «Сӹнзӓэт ужшы! Тӹньӹм ӹнянӹмӓшет ытарен». 43 Слӧпӧй тӹнӓмок ужаш тӹнгӓлӹн дӓ, Йымым лӹмлештӓрен, Иисус паштек кен. Тидӹм ужын, улы халык Йымым хвален.

  


  *а18:20 Исх 20:12-16.

  

  
  

  ЛУКАН СИРӸМӸ СВЯТОЙ ЕВАНГЕЛИ


  19 Глава


  1 Лӹм оксам погышы Закхей. 11 Лу мина окса гишӓн тыштен шайыштмаш. 28 Иисус Иерусалимӹш кеӓ. 45 Иисус Йымын пӧрт гӹц выжалышывлӓм поктен лыктеш.


  1 Иерихоныш пырымыкы, Иисус хала доно эртен. 2 Тӹшток Закхей лӹмӓн эдем ылын, тӹдӹ лӹм оксам погышывлӓм вуйлатен, паян ылын. 3 Иисусым, Кӱ Тӹдӹ манын, когон ужнежӹ ылын, но изи кӓпӓн ылынат, халык шайыц ужын кердде. 4 Тӹнӓм тӹдӹ анзык кыргыжын, Иисусым ужаш манын, Тӹдӹн эртен кешӓшлык корны сагашы смоква пушӓнгӹш кузен. 5 Ти вӓрӹш толын шомыкы, Иисус кӱшкӹ анжалын, тӹдӹм ужын дӓ келесен: «Закхей, пӹсӹнрӓк валы! Мӹнь тагачы тӹньӹн пӧртӹштет лишӓшлык ылам». 6 Тӹдӹжӹ пӹсӹн вален дӓ Иисусым сусун пӧртӹшкӹжӹ хыналыкеш пыртен. 7 Тидӹм ужын, цилӓн ӧпкӓлен попаш тӹнгӓлӹнӹт: «Тӹдӹ сулыкан эдем докы пырен!» 8 Закхей анзыкы лӓктӹн дӓ Господьлан келесен: «Господь, пел пайдаэм незервлӓлӓн пуэм, а кӱн гӹц алтален нӓлӹнӓм гӹнь, нӹл пачаш шукыракым пӧртӹлтем!» 9 Иисус тӹдӹлӓн келесен: «Тагачы ти пӧртӹш ытаралтмаш толын, вет ти эдемӓт Авраамын эргӹжӹ. 10 Вет Эдем Эргӹ ямшым кӹчӓл моаш дӓ ытараш толын».


  11 Тидӹм колшывлӓлӓн Иисус эче тыштен шайыштын, вет Тӹдӹ Иерусалим гӹц мӹндӹрнӹ ылде, дӓ Йымын Кугижӓншӹ шукышты агыл толеш манын, эдемвлӓ шаненӹт. 12 Иисус попен: «Лӹмлӹ роды гӹц лӓкшӹ ик эдем, кугижӓ лин пӧртӹлӓш манын, мӹндӹр мӱлӓндӹш кеен. 13 Тӹдӹ, кемешкӹжӹ, ӹшке докыжы лу цоражым ӱжӹн, нӹнӹлӓн лу мина*а оксам пуэн дӓ келесен: ”Мӹнь толмешкем, моштен кычылтда”. 14 Но мӱлӓндӹштӹжӹ ӹлӹшӹвлӓ, тӹдӹм ужын кердделытат, паштекшӹ эдемвлӓм тенге келесӓш колтенӹт: ”Ти эдем мӓмнӓн кугижӓнӓ ӹнжӹ ли, тидӹ мӓлӓннӓ ак яры”.


  15 Кугижӓ лин пӧртӹлмӹкӹжӹ, кӱ мам ӹштен нӓлмӹм пӓлӓш манын, ти эдем оксам нӓлшӹ цоравлӓм ӹшке докыжы ӱжӓш шӱден. 16 Пӹтӓришӹ толын дӓ келесен: ”Хоза, тӹньӹн ик минаэт лу мина парышым пуэн”. 17 ”Яжо, пуры цора, – тӹдӹлӓн кугижӓ келесен. – Изиштӹ ӹнян ылынатат, тӹлӓт лу халам вуйлаташ пуэм”. 18 Кокшы толын дӓ келесен: ”Хоза, тӹньӹн ик минаэт вӹц минам пуэн”. 19 Кугижӓ тӹдӹлӓн келесен: ”Тӹньӹм вӹц халам вуйлаташ шагалтем”.


  20 А кымшы толын дӓ попен: ”Хоза! Теве тӹньӹн минаэт, савыцеш пӹтӹрӓл пиштен, мӹнь тӹдӹм перегенӓм. 21 Мӹнь тӹнь гӹцет лӱдӹнӓм. Тӹнь ӹжӓлӓйӹдӹмӹ эдем ылат: мам пиштӹделат, нӓлӓт, мам ӱдӹделат, тӹдӹм тӹредӓт”. 22 Кугижӓ тӹдӹлӓн келесен: ”Ӹшке шамакет донок тӹньӹм суем, ярдымы цора. Тӹнь пӓленӓт: мӹнь ӹжӓлӓйӹдӹмӹ эдем ылам, мам пиштӹделам, нӓлӓм, мам ӱдӹделам, тӹдӹм тӹредӓм. 23 Тенгежӹ, мӹнь толмыкем, оксам тӱлет доно нӓлӓш манын, малын тӹнь тӹдӹм торгейӹшӹвлӓлӓн пуделат?” 24 Вара сагажы шалгышывлӓлӓн кугижӓ келесен: ”Тӹдӹ гӹц минам нӓлдӓ дӓ, кӱн лу минажы улы, тӹдӹлӓн пуда”. 25 ”Хоза, – келесенӹт нӹнӹжӹ, – тӹдӹн лу минажы улы!” 26 ”Мӹнь тӓлӓндӓ попем: кӱн улы, тӹдӹлӓн пуалтеш, а кӱн уке, улыжат нӓлӓлтеш. 27 Но нӹнӹн кугижӓштӹ мӹньӹ лимӹ ваштареш ылшы тышманвлӓэм тишкӹ кандыда дӓ анзылнем шин пуштда”».


  28 Тидӹм келесӹмӹкӹ, Иисус пакыла Иерусалимӹшкӹ кузен. 29 Елеон лӹмӓн кырыкышты вӓрлӓнӹшӹ Виффаги дӓ Вифани докы лишеммӹ годым Иисус кок тыменьшӹжӹм колтен: 30 «Анзылныда кайшы солаш кедӓ. Солаш пырымыкы, ялштен шагалтымы сӓмӹрӹк оселым ужыда. Тӹдӹм эче иктӓт нигынамат кышкыжде. Шӱтӹдӓ дӓ виден кандыда. 31 ”Малын шӱтедӓ?” – тӓ гӹцӹндӓ иктӓжӹ ядеш гӹнь, тенге келесӹдӓ: ”Тӹдӹ Господьлан келеш”».


  32 Колтымы тыменьшӹвлӓжӹ кенӹт дӓ Иисус келесӹмӹ семӹньок цилӓ лимӹм ужыныт. 33 Кынам нӹнӹ сӓмӹрӹк оселым шӱтӓш тӹнгӓлӹнӹт, тӹдӹн хозавлӓжӹ нӹнӹлӓн попенӹт: «Тӓ малын тӹдӹм шӱтедӓ?» 34 Нӹнӹ келесенӹт: «Тӹдӹ Господьлан келеш». 35 Вара Иисус докы сӓмӹрӹк оселым виден канденӹт, тупшым выргемӹштӹ доно леведӹнӹт дӓ вӹкӹжӹ Иисусым шӹнденӹт. 36 Кемӹжӹ годым эдемвлӓ корнышкы выргемвлӓштӹм шӓренӹт.


  37 Елеон кырык гӹц валаш тӹнгӓлмӹ вӓрӹш Иисус толын шомыкы, шукы-шукы тыменьшӹжӹ сусу лимӹштӹ доно ужмы цилӓ цӱдӓлӓн улы юкын Йымым хваляш тӹнгӓлӹнӹт:

  38 «Господь лӹм доно толшы Кугижӓ

  хвальымы лижӹ!

  Пӹлгомышты тыр дӓ кӱшнӹ лӹмлештӓрӹмӓш лижӹ!»*б


  39 Халык лошты лишӹ фарисейвлӓ логӹц кыдыжы Тӹдӹлӓн попенӹт: «Тымдышы, тыменьшӹвлӓэтӹм цӓрӹ!» 40 Но Тӹдӹ нӹнӹлӓн келесен: «Тӓлӓндӓ попем, нӹнӹ тырлат гӹнь, кӱвлӓ саслаш тӹнгӓлӹт».


  41 Иисус хала докы лишемӹн. Халам ужмыкы, тӹдӹ верц мӓгӹрӓл колтен 42 дӓ келесен: «О, тӹлӓнет тырым ма кандымым ӹшке кечетӹн пӓлет ылгецӹ! Но кӹзӹт тидӹм тӹньӹн сӹнзӓэт гӹц шӹлтӹмӹ. 43 Теве техень кечӹвлӓм тӹлӓнет ужаш вӓрештеш, кынам тышманвлӓэт тӹнь йӹрет рокым аралат, тӹньӹм ӓрен нӓлӹт дӓ цилӓ монгыр гӹц пӹзӹрӓш тӹнгӓлӹт. 44 Тӹнь докет Йымы лишеммӹ жепӹм пӓлӹделатат, нӹнӹ тӹньӹм рок доно ярен пӹтӓрӓт, тетявлӓэтӹм пуштыт. Тӹнь вӓрешет кӱ вӹлӓн кӱм ак кодеп».


  45 Иисус Йымын пӧртӹш пырен дӓ тӹштӹ выжалышывлӓ дон нӓлшӹвлӓм покташ тӹнгӓлӹн. 46 Нӹнӹлӓн попен: «Сирӹмӹ: ”Мӹньӹн пӧртем – йымыдылмы пӧрт”, а тӓжӹ тӹдӹм разбойниквлӓн пӹжӓшӹшкӹ сӓртендӓ!»*в


  47 Иисус кечӹнь Йымын пӧртӹштӹ тымден. Архиерейвлӓ, законым тымдышывлӓ дӓ халык вуйлатышывлӓ Тӹдӹм пушташ йӧнӹм кӹчӓлӹнӹт. 48 Но Тӹдӹ доно мам ӹштӓш, нӹнӹ пӓлӹделыт. Вет Иисус сага со халык ылын дӓ пыт колыштын.

  


  *а19:13 Мина – шӱдӹ кечӓш пӓшӓдӓр ӓли шӱдӹ динари.


  *б19:38 Анжы: Пс 117:26.


  *в19:46 Ис 56:7, Иер 7:11.

  

  
  

  ЛУКАН СИРӸМӸ СВЯТОЙ ЕВАНГЕЛИ


  20 Глава


  1 Иисус гӹц властьшы гишӓн ядыштыт. 9 Виноград анжышывлӓ гишӓн тыштен шайыштмаш. 20 Лӹм оксам кесарьлан тӱлӹмӹ гишӓн. 27 Ӹлӹжмӹ гишӓн. 41 Христос кӱн Эргӹжӹ? 45 Закон тымдышывлӓ гӹц перегӓлтдӓ.


  1 Ик кечӹн Йымын пӧртӹштӹ Иисусын халыкым тымдымыжы дӓ Пуры Уверӹм шайыштмыжы годым архиерейвлӓ, закон тымдышывлӓ дӓ халыкын когораквлӓжӹ лишемӹнӹт 2 дӓ Тӹдӹ гӹц ядыныт: «Мӓлӓннӓ келесӹ, махань власть доно Тӹнь цилӓ тидӹм ӹштет, ӓли ти властьым кӱ Тӹлӓнет пуэн?» 3 Иисус келесен: «Мӹнят тӓ гӹцдӓ иктӹ гишӓн ядам, тӓ Мӹлӓнем келесӹдӓ: 4 Иоаннын крестӹмӹжӹ Пӹлгом гӹц ӓли эдемвлӓ гӹц ылын?» 5 Нӹнӹ иктӹ-весӹштӹ доно ланзылен хытыренӹт: «Пӹлгом гӹц манына гӹнь, Тӹдӹ келесӓ: ”Малын тӹдӹлӓн ӹнянӹделда?” 6 Эдемвлӓ гӹц манына гӹнь, вӹкӹнӓ кӱм кӹшкен, цилӓ халык мӓмнӓм пуштеш. Иоанн пророк ылын манын, нӹнӹ ӹнянӓт». 7 Седӹндон нӹнӹ келесенӹт: «Тидӹ кышец, мӓ ана пӓлӹ». 8 Иисус нӹнӹлӓн келесен: «Тенгежӹ Мӹнят махань власть доно тидӹм ӹштӹмем ам келесӹ».


  9 Вара халыклан Иисус тенге тыштен шайышташ тӹнгӓлӹн: «Ик эдем ӓнгӓэшӹжӹ виноградым шӹнден дӓ куштышывлӓлӓн анжаш пуэн, а ӹшкежӹ шукы жепеш кен. 10 Жеп шомыкы, виноград кӹцкӹм пушты манын, цоражым виноград анжышывлӓ докы колтен. Но нӹнӹ цоражым шинӹт, нимадеок мӹнгеш колтенӹт. 11 Тӹнӓм вес цорам колтен, тидӹжӹмӓт шинӹт, мыскыленӹт дӓ нимадеок поктен колтенӹт. 12 Ӹнде кымшым колтен, тӹдӹмӓт шушыртенӹт дӓ шуэн колтенӹт.


  13 Тӹнӓм виноград ӓнгӓн хозажы келесен: ”Мам ӹштӓш мӹлӓнем? Яратымы эргем колтем, ӓнят, тӹдӹм ужмыкышты намысланат”. 14 Но виноград анжышывлӓ, тӹдӹм ужмыкы, иктӹ-весӹштӹлӓн попенӹт: ”Тидӹ наследник! Ӓлдӓ кенӓ дӓ тӹдӹм пуштына, тӹнӓм цилӓ мӓлӓннӓ кодеш”. 15 Ӓнгӓ гӹц тӹдӹм лыктыныт дӓ пуштыныт. Ӓнгӓн хозажы ӹнде нӹнӹ доно мам ӹштӓ? 16 Тӹдӹ толеш дӓ виноград анжышывлӓм пуштеш, а ӓнгӓжӹм весӹвлӓлӓн пуа».


  Тидӹм колыштшывлӓ келесенӹт: «Тенге ӹнжӹ ли!» 17 Иисус нӹнӹ вӹкӹ анжалын дӓ попен: «”Пӧрт ӹштӹшӹвлӓн ярдымеш лыкмы кӱ негӹц огол кӱ лин”*а манмы Писаништӹшӹ шамак мам анжыкта? 18 Кӱ ти кӱ вӹкӹ кенвазеш, тӹдӹ шушырга, а кӱн вӹкӹ кӱ кенвазеш, тӹдӹм пӹзӹрен пиштӓ».


  19 Архиерейвлӓ дон закон тымдышывлӓ Иисусын тыштен шайыштмашыжы нӹнӹ гишӓн ылмым ынгыленӹт дӓ Иисус вӹкӹ тӹнӓмок кидӹм лӱктӓлнештӹ ылын, но халык гӹц лӱдӹнӹт.


  20 Иисус паштек ороленӹт дӓ тӧр ӹштӹшӹлӓ каяш цацышы эдемвлӓм Тӹдӹм йӹвӹрт тӹшлӓш колтенӹт. Нӹнӹжӹ, вуйлатышын кидӹш суяш пуаш манын, Иисусым иктӓ-махань шамакеш кычаш цаценӹт. 21 Нӹнӹ Тӹдӹ гӹц ядыныт: «Тымдышы! Мӓ пӓленӓ: Тӹньӹн попымет дӓ тымдымет тӧр. Тӹлӓнет цилӓ эдем икань ылыт, а Йымын корнылан тӧрӹм попен тымдет. 22 Келесӹ, мӓлӓннӓ кесарьлан лӹм оксам тӱлӓш лиэш ӓли ак ли?» 23 Иисус нӹнӹн йойланымыштым ужын дӓ келесен: «Малын Мӹньӹм тергедӓ? 24 Мӹлӓнем динари оксам анжыктыда: кӱм тӹштӹ анжыктымы дӓ кӱн лӹмжӹ?» Нӹнӹ келесенӹт: «Кесарьын». 25 Иисус келесен: «Тенгежӹ, кесарьлан кесарьыным, Йымылан Йымыным пуда». 26 Нӹнӹ халык анзылны Тӹдӹм шамакеш кычен кердделыт, Иисусын вӓшештӹмӹжӹлӓн ӧрӹн, нимат попыделыт.


  27 Ӹлӹжмӓш уке маншы саддукейвлӓ логӹц таманярыжы Иисус докы толыныт дӓ Тӹдӹ гӹц ядыныт: 28 «Тымдышы! Моисей мӓлӓннӓ сирен: ”Кӱн вӓтӓн тетядӹмӹ шӱмбелжӹ кола гӹнь, шоляжы ӓли ӹзӓжӹ тӹдӹн вӓтӹжӹм марлан нӓлшӓшлык дӓ колышын вырлыкшым пакыла шӓрӹшӓшлык”.*б 29 Шӹм шӱмбел ылыныт. Пӹтӓришӹжӹ ӹдӹрӹм нӓлӹн, колен, тетяжӹ уке ылын. 30 Вара кокшыжы тӹ вӓтӹмок нӓлӹн дӓ тӹдӹжӓт тетядеок колен; 31 а вара кымшыжы тӹ ӹдӹрӓмӓшӹм марлан нӓлӹн. Тенгеок цилӓ шӹмӹтӹштӹ донат лин: тетядеок коленӹт. 32 Цилӓн паштек ӹдӹрӓмӓшӓт колен. 33 Колышывлӓ ӹлӹжмӹкӹ, нӹнӹ логӹц кыдыжын вӓтӹжӹ лиэш? Вет шӹмӹтӹнӓт тӹдӹм нӓлӹнӹт».


  34 Иисус попен: «Ти курымын эдемвлӓ ӹдӹрӹм нӓлӹт, марлан кеӓт. 35 Но колымаш гӹц ӹлӹж кӹньӹлӓш дӓ толшаш курымыш вӓрештӓш ярышылан шотлалтшывлӓ тӹштӹ ӹдӹрӹмӓт ак нӓлеп, марланат ак кеп. 36 Ӹнде нӹнӹ колен ак кердеп, а Ангел гань лит. Нӹнӹ Йымын ӹлӹж кӹньӹлшӹ тетявлӓжӹ ылыт. 37 Йылышы тӹшкӓ гишӓн шайыштмашты Моисейӓт колышывлӓн ӹлӹжмӹштӹм анжыктен. Моисей Господьым ”Авраамын Йымыжы, Исаакын Йымыжы дӓ Иаковын Йымыжы” манын.*в 38 Йымы колышывлӓн Йымышты агыл, а ӹлӹшӹвлӓн. Тӹдӹлӓн цилӓн ӹлӹшӹ ылыт».


  39 Тӹнӓм закон тымдышывлӓ логӹц южшы келесенӹт: «Тымдышы, Тӹнь яжон келесӹшӹц». 40 Тилец вара Тӹдӹ гӹц нимамат ядаш смейӹделыт.


  А Иисус нӹнӹлӓн келесен: 41 «Христосым Давидӹн Эргӹжӹ манын, кыце эдемвлӓ попат?  42-43 Давид ӹшкежӓт Псалтирь книгӓштӹ попен:

  ”Господь Господемлӓн келесен:

  Тӹньӹн тышманвлӓэтӹм ял лӹвӓкет пиштӹмешкем,

  Мӹньӹн вургымла велнем шӹнзӹ”.*г


  44 Тенгежӹ Давидӓт Тӹдӹм Господь манеш. Кыце Христос Давидӹн Эргӹжӹ лин кердеш?»


  45 Кынам улы халык Иисусым колыштын, тыменьшӹвлӓжӹлӓн Тӹдӹ келесен: 46 «Закон тымдышывлӓ гӹц перегӓлтдӓ. Нӹнӹ сӹлнӹ кужы выргемӹм чиӓш, халык погынымы вӓрвлӓштӹ эдемвлӓн нӹнӹм шу ли манын вӓшлимӹштӹм яратат. Синагогвлӓштӹ сек анзылны шӹнзӹнештӹ дӓ празныкышты сек шотан вӓрӹм нӓлнештӹ. 47 Нӹнӹ тылык ӹдӹрӓмӓшвлӓн пӧртӹштӹм незеремдӓт дӓ, йӓл ужышты манын, кужын ыдылыт. Нӹнӹм айыртемӹнок кого суйымаш выча».

  ЛУКАН СИРӸМӸ СВЯТОЙ ЕВАНГЕЛИ


  21 Глава


  1 Тылык ӹдӹрӓмӓшӹн пумы жертвӹжӹ. 5 Йымын пӧртӹм пыдыртымы гишӓн анзыкы ужын келесӹмӓш. 7 Орлыкын тӹнгӓлмӹжӹ. 20 Иерусалимӹм шӓлӓтӹмӹ гишӓн анзык ужын шайыштмаш. 25 Эдем Эргӹн толмыжы. 29 Смоква пушӓнгӹн тымдымыжы. Идӓ амалы.


  1 Иисус анжалынат, жертва оксам пиштӹмӹ вӓрӹш паянвлӓн подаркам пиштӹмӹштӹм ужын. 2 Тенгеок кок лепта оксам тӹшкок пиштӹшӹ тылык ӹдӹрӓмӓшӹмӓт ужын 3 дӓ келесен: «Тӓлӓндӓ лачок попем: ти незер тылык ӹдӹрӓмӓш цилӓ гӹц шукым пиштен. 4 Нӹнӹ цилӓн утыжым Йымылан подаркаэш пиштенӹт, а тӹдӹ, незер гӹнят, мажы ӹлӓшӹжӹ ылын, цилӓ пиштен».


  5 Махань яжо кӱвлӓ дӓ шергӓкӓн подаркавлӓ доно цеверемдӹмӹ манын, южшы Йымын пӧрт гишӓн попен. Тӹнӓм Иисус келесен: 6 «Мам тӓ кӹзӹт ужыда, цилӓ шӓлӓтӹмӹ лиэш. Жеп шомыкы, тиштӹ кӱ вӹлӓн кӱ ак код».


  7 Тӹдӹн гӹц ядыныт: «Тымдышы, а тидӹжӹ кынам лиэш? Тидӹ шукышты агыл лишӓшлыкым махань пӓлӹк анжыкта?» 8 Иисус келесен: «Тӓмдӓм ӹнжӹштӹ алталеп манын, перегӓлтдӓ. Вет Мӹньӹн лӹмем доно шукын толыт дӓ попаш тӹнгӓлӹт: ”Тидӹ Мӹнь ылам”, ”Жеп лишемӹн!” Нӹнӹ паштек идӓ ке. 9 Кынам вырсы дӓ пыдыранзык гишӓн колыда, идӓ лӱд. Пӹтӓри тенге лишӓшлык, но икӓнӓштӹ мычаш ак ли».


  10 Вара нӹнӹлӓн Иисус келесен: «Халык вӹкӹ халык кӹньӹлеш, кугижӓншӹ вӹкӹ – кугижӓншӹ. 11 Шукы вӓре мӱлӓндӹ когон цӹтӹрнӓлтеш, шужымаш дӓ мор шӓрлӓт, кого лӱдмӓшвлӓ дӓ пӓлӹквлӓ пӹлгом гӹц лит.


  12 Но цилӓ тидӹ лимешкӹ, тӓ вӹкӹдӓ кидӹм лӱктӓш дӓ поктылаш тӹнгӓлӹт. Мӹньӹн лӹмем верц синагогвлӓшкӹ суяш дӓ кызаматыш шӹндӓш кычен пуат, кугижӓвлӓ дӓ вуйлатышывлӓ анзыкы нӓнгеӓт. 13 Тӹнӓм Мӹнь гишӓнем пӓлдӹртедӓ. 14 Со ӓштӹдӓ: ӹшке верцдӓ мам попаш, анзыцок идӓ тыргыжланы. 15 Мӹнь тӓлӓндӓ техень ышым дӓ шамакым пуэм, ваштареш шалгышы ик эдемӓт тӓмдӓн шамакдам сӹнген дӓ нӹнӹлӓн тореш лин ак керд. 16 Тӓмдӓм ӓтя-ӓвӓдӓӓт, шӱмбелвлӓдӓӓт, вырлыкдаат дӓ тӓнгвлӓдӓӓт выжалат. Тӓ логӹцдӓ южшым пуштыт. 17 Мӹньӹн лӹмем верц тӓмдӓм цилӓн ужын керддӹмӹ лит. 18 Но тӓмдӓн вуй гӹцдӓ ик ӱпӓт ак ям. 19 Тырхымыда доно ӹшке йӓнгдӓм ытарыда.


  20 Кынам Иерусалимӹм салтаквлӓ йӹр ӓрен нӓлмӹм ужыда, пӓлӹдӓ: тӹдӹн пӹтӹмӹ жепшӹ толын шон. 21 Тӹнӓм Иудейӹштӹ ылшывлӓ кырыкыш кыргыжышты. А кӱ халашты – тӹдӹм коден кежӹ, а кӱ воктенжӹ, тӹшкӹ ӹнжӹ пыры. 22 Тидӹжӹ кӱсӹм пӧрӹктӹмӹ кечӹвлӓ ылыт. Писаништӹ мам келесӹмӹ, тӹнӓм цилӓ шокталтеш. 23 Ойхы лиэш тӹ кечӹвлӓн мӹшкӹрӓнвлӓлӓн дӓ цӹзӹм пукшышывлӓлӓн! Ти мӱлӓндӹштӹ когон нелӹ лиэш, ти халык вӹкӹ шӹдӹ вазеш: 24 шукынжы пӹсӹ меч лӹвӓлӓн колат, весӹвлӓжӹм цилӓ халык лошкы пленӹш нӓнгеӓт. Язычниквлӓ, нӹнӹн жепӹштӹ мычаш якте шомешкӹ, Иерусалимӹм ташкаш тӹнгӓлӹт.


  25 Кечӹштӹ, тӹлзӹштӹ дӓ шӹдӹрвлӓштӹ пӓлӹквлӓ кайыт. Тангыж ружга, пыдырана, дӓ мӱлӓндӹ вӹлнӹшӹ халыквлӓм кого тыргыжланымаш дӓ ӧрмӓш нӓлеш. 26 Сӓндӓлӹк вӹкӹ ма толмым ужын, эдемвлӓ лӱдӹн вычымышты доно тӹнгӹн шагалыт, вет пӹлгомыштышы силавлӓ вӓр гӹц тӓрвӓнӓт. 27 Тӹнӓм Эдем Эргӹн пӹл вӹлнӹ кого сила дӓ лӹмлештӓрӓлтмӓш доно толмыжым ужыт.*а 28 Кынам тидӹ шокталташ тӹнгӓлеш, кӹньӹлдӓ дӓ вуйдам лӱктӓлдӓ: тӓмдӓм ирӹкӹш лыкмы жеп лишемеш».


  29 Иисус нӹнӹлӓн тыштен келесен: «Анжалда смоквам дӓ мол пушӓнгӹм. 30 Кынам нӹнӹн ӹлӹштӓшӹштӹ лӓкмӹм ужыда, тӓ пӓледӓ: шукыштат агыл кӓнгӹж толеш. 31 Тиштӓт тенгеок: кынам попымем шокталтмым ужыда, Йымын Кугижӓншӹ лишнок ылмым пӓлӹдӓ. 32 Тӓлӓндӓ лачок попем: цилӓ тидӹ лимешкӹ, ти шачыш ак пӹтӹ. 33 Пӹлгом дон мӱлӓндӹ пӹтӓт, но Мӹньӹн шамаквлӓэм ак пӹтеп.  34-35 Тенгежӹ, перегӓлтдӓ, йӱкшӹ лимӓш, йӱмӓш, тиштӹшӹ ӹлӹмӓш верц тыргыжланымаш доно йӓнгдӓ ӹнжӹ нелем. Уке гӹнь, ти кечӹ тӓмдӓм вычыдымын вӓпшлӓ леведеш, вет ти кечӹ сӓндӓлӹк мычкы цилӓ ӹлӹшӹ вӹкӹ вазеш. 36 Цилӓ ти лишӓшлыкым тырхен лӓктӓш дӓ Эдем Эргӹ анзыкы шагалаш ярышы лиӓш манын, со йӓмдӹ лидӓ дӓ йымыдылда».


  37 Иисус кечӹвӓл йӹде Йымын пӧртӹштӹ тымден, а йыдым, хала гӹц лӓктӹн, Елеон манмы кырыкышты эртӓрен. 38 А ирок ирӹ улы халык Тӹдӹм колышташ Йымын пӧртӹш погынен.

  ЛУКАН СИРӸМӸ СВЯТОЙ ЕВАНГЕЛИ


  22 Глава


  1 Иисус ваштареш йӹвӹрт попен келшӹмӓш. 7 Когечеш йӓмдӹлӓлтмӓш. 14 Святой вады качкыш. 24 Кӱ когорак. 31 Петрӹн карангмыжым анзыц ужын попымаш. 35 Окса кармак, тӓпнӓк дӓ меч. 39 Елеон кырыкышты Иисус ыдылеш. 47 Иисусым кычен нӓнгемӓш. 54 Петрӹн карангмыжы. 63 Салтаквлӓн мыскылымышты дӓ орландарымышты. 66 Синедрионышты ядыштмаш.


  1 Когечӹ манын лӹмдӹмӹ Шергиндӹ празнык лишемӹн. 2 Архиерейвлӓ дон законым тымдышывлӓ халык гӹц лӱдӹнӹтӓт, Иисусым пӹтӓрӓш манын, йӧнӹм кӹчӓлӹнӹт.


  3 Но луаткок тыменьшӹжӹ гӹц иктӹжӹн, Искариот манмы Иуда кӧргӹш, сатана пырен. 4 Иудажы архиерейвлӓ дон оролышывлӓн вуйлатышышты докы кен, нӹнӹлӓн Иисусым кыце выжалымы гишӓн попен. 5 Нӹнӹжӹ сусу линӹт дӓ тӹдӹлӓн оксам пуаш сӧренӹт. 6 Иуда келшен дӓ Иисус сага халык уке годым Тӹдӹм нӹнӹлӓн выжалаш йӧнӓн жепӹм кӹчӓлӓш тӹнгӓлӹн.


  7 Шергиндӹ кечӹ толын шон, когечӹ патям шӹшкӹлмӹлӓ ылын. 8 Иисус Петр дон Иоанным колтен дӓ келесен: «Кедӓ дӓ мӓлӓннӓ когечӹ качкышым йӓмдӹлӹдӓ». 9 Нӹнӹжӹ ядыныт: «Кышакен Тӹнь йӓмдӹлӹктӹнет?» 10 Иисус келесен: «Кынам халаш пыредӓ, кувшинеш вӹдӹм намал кешӹ эдемӹм тӓ вӓшлидӓ. Паштекшӹ кедӓ. Кыды пӧртӹш пыра, тӹшкӹ пырыда. 11 Пӧрт хозалан келесӹдӓ: ”Тымдышына тӹнь гӹцет ядеш: Мӹлӓм тыменьшемвлӓ доно когечӹ качкышым качкаш кӹдежет кышты?” 12 Тӹдӹ тӓлӓндӓ йонгата дӓ ӹштӹн шӹндӹмӹ кӱшӹл кӹдежӹм анжыкта, тӹшӓк йӓмдӹлӹдӓ». 13 Нӹнӹ кенӹт. Кыце Иисус попен, цилӓ тенгеок лин. Тыменьшӹвлӓжӹ когечӹ качкышым йӓмдӹленӹт.


  14 Жеп шомыкы, Иисус стӧл лошкы вӓрлӓнен, а Тӹдӹн доно иквӓреш луаткок Апостол. 15 Нӹнӹлӓн Иисус келесен: «Орланымем анзыц Мӹнь тӓ донда ти когечӹ качкышым когон качнем ыльы! 16 Тӓлӓндӓ попем, Йымын Кугижӓншӹштӹ тӹдӹ шокталтмешкӹ, тӹлец вара Мӹнь тӹдӹм ам кач». 17 Тӹдӹ цӓшкӓм нӓлӹн, таум ӹштен дӓ попен: «Тидӹм нӓлдӓ дӓ ӹшке лоштыда пайылыда. 18 Тӓлӓндӓ попем: Йымын Кугижӓншӹ толмешкӹ, тӹлец вара виноград кӹцкӹ гӹц ӹштӹмӹм ам йӱ».


  19 Тӹдӹ вара киндӹм нӓлӹн, таум ӹштен дӓ тодылын, тыменьшӹвлӓжӹлӓн пуэн дӓ келесен: «Тидӹ тӓ верцдӓ пумы Кӓпем. Мӹньӹм ӓшӹндӓрен, тенге ӹштӹдӓ». 20 Вады качкыш паштек Иисус цӓшкӓм тенгеок нӓлӹн дӓ попен: «Ти цӓшкӓ – тӓ верцдӓ йоктарымы Мӹньӹн Вӹрем доно ӹштӹмӹ у согонь. 21 А теве Мӹньӹм выжалышы эдемӹн кидшӹ Мӹньӹн кидем доно иквӓреш стӧл вӹлнӹ. 22 Лачокат Эдем Эргӹ анзыцок пӓлемдӹмӹ корным эртӹшӓшлык. Но кӱ Тӹдӹм выжала, тӹ эдемлӓн ойхы!» 23 Тидӹм нӹнӹ логӹц кӱ ӹштӓ манын, тыменьшӹвлӓ иктӹ-весӹ гӹц ядышташ тӹнгӓлӹнӹт.


  24 Ӹшке лоштышты кӱ когоракеш шотлалтшашлык манын, тыменьшӹвлӓжӹ кӹрмӓшӓш тӹнгӓлӹнӹт. 25 Но Иисус нӹнӹлӓн келесен: «Кугижӓвлӓ ӹшке халыкышты доно хозаланат, дӓ властянвлӓ ӹшкӹмӹштӹм ”пурым ӹштӹшӹ” маныт. 26 А тӓмдӓн тенге ӹнжӹ ли. Тӓ лоштыда когоракшы изирӓк гань лижӹ, а вуйлатышыжы – тӓрзӹ гань. 27 Кӱжӹ когорак: стӧл лошты ылшы ӓли тӹдӹм анжышы? Стӧл лоштышы агыл ма? Но теве Мӹнь тӓ лоштыда тӓрзӹ гань ылам.


  28 Тергӹмӓшвлӓм тырхымем годым тӓ Мӹнь донем иквӓреш кодында. 29 Седӹндон Ӓтям Мӹлӓм пумы семӹньок Мӹнят Кугижӓншӹм тӓлӓндӓ пуэм, 30 дӓ Мӹньӹн Кугижӓншӹштӹ стӧл лоштем качкаш дӓ йӱӓш тӹнгӓлӹдӓ, престолвлӓштӹ шӹнзӓш дӓ Израильӹн луаткок шачышым суяш тӹнгӓлӹдӓ».


  31 Господь келесен: «Симон, Симон, сатана тӓмдӓм шӓдӓнгӹ семӹнь шактын айыраш ядын. 32 Но ӹнянӹмӓшет ӹнжӹ пӹтӹ манын, Мӹнь тӹнь верцет ыдылынам. Кынам мӹнгеш пӧртӹлӓт, шӱмбелвлӓэтӹн ӹнянӹмӓшӹштӹм пингӹдемдӹ». 33 Иисуслан Петр келесен: «Господь, мӹнь Тӹнь донет кызаматышкат, колашат кеӓш йӓмдӹ ылам!» 34 Иисус келесен: «Петр, тӹлӓт попем, тагачы ӓптӓн мырымешкӹ, тӹнь кым гӓнӓ Мӹнь гӹцем карангат».


  35 Иисус нӹнӹ гӹц ядын: «Кынам Мӹнь тӓмдӓм окса кармак, тӓпнӓк дӓ ялеш чимӹ хӓдӹр гӹц пасна колтенӓм, тӓлӓндӓ иктӓ-ма ситӹде ма?» Нӹнӹ келесенӹт: «Цилӓ ситен». 36 Иисус нӹнӹлӓн попен: «Но ӹнде, кӱн окса кармакшы улы, тӹдӹм нӓлжӹ, тӓпнӓкӹмӓт нӓлжӹ, а кӱн мечшӹ уке, ӹшке выргемжӹм выжалыжы дӓ нӓлжӹ. 37 Сирӹмӹ: ”Законым пыдыртышы лошкы пыртенӹт”.*а Тӓлӓндӓ попем: ти шамаквлӓ Мӹлӓм шокталтшашлык ылыт. Мӹнь шотыштем цилӓжӓт мычашыш шоэш». 38 Нӹнӹ келесенӹт: «Господь, теве тиштӹ кок меч!» Иисус келесен: «Ситӓ!»


  39 Иисус лӓктӹн дӓ молнамшы семӹньок Елеон кырыкыш кен. Паштекшӹ тыменьшӹвлӓжӹ толыныт. 40 Вӓрӹш миэн шомыкы, Тӹдӹ нӹнӹлӓн келесен: «Аздаралташ ӹнжӹ ли манын, ыдылда». 41 А Ӹшкежӹ нӹнӹ гӹц кӱм шумы нӓрӹшкӹ карангын дӓ, сукалтен вазын, сарвален ыдылын: 42 «Ӓти, ти цӓшкӓм Мӹнь гӹцем ӧрдӹжӹш карангдаш шанет ылгецӹ! Но Мӹнь шанымем семӹнь агыл, а Тӹнь шанымет семӹнь лижӹ». 43 Тӹдӹлӓн пӹлгом гӹц Ангел кайын дӓ силам пуэн. 44 Ясыланымыжы доно Иисус эчеӓт силанрак ыдылын, Тӹдӹн пӱжвӹдшӹ мӱлӓндӹш йогышы вӹр патькалтыш гань ылын. 45 Ыдылмыкы, Тӹдӹ кӹньӹлӹн, тыменьшӹвлӓжӹ докы толын дӓ ужын: нӹнӹ ойхышты доно амален кенӹт. 46 Тӹдӹ нӹнӹлӓн келесен: «Тӓ малын амаледӓ? Кӹньӹлдӓ дӓ, аздаралташ ӹнжӹ ли манын, ыдылда».


  47 Тӹдӹн попымыжы годымок эдем цуца толын лӓктӹн, а анзылны луаткок тыменьшӹжӹ гӹц иктӹжӹ, Иуда лӹмӓнжӹ, ашкедӹн. Тӹдӹ, шыпшалаш манын, Иисус докы лишемӹн. Иисусым техень пӓлӹк доно анжыктышашлык ылын: «Кӱм шыпшалам, Тӹдӹ Иисус». 48 Иисус тӹдӹлӓн келесен: «Иуда, Эдем Эргӹм шыпшалмет доно выжалет ма?»


  49 Иисус сага ылшывлӓ, ма лишӓшлыкым ужмыкы, келесенӹт: «Господь, меч доно роалаш гӹнь веле?» 50 Нӹнӹ логӹц иктӹжӹ архиерейӹн цоражым роалын, тӹдӹн вургымла пӹлӹшӹжӹм пӹчкӹн шуэн. 51 «Ситӓ, цӓрнӹдӓ!» – Иисус келесен, цоран пӹлӹшӹжӹм тӹкӓлӹн дӓ паремден.


  52 А Тӹдӹ ваштареш погынен толшы архиерейвлӓлӓн, Йымын пӧрт оролышывлӓн вуйлатышывлӓлӓн дӓ халыкын когораквлӓжӹлӓн келесен: «Мечӹм, шывыньым нӓлӹн, разбойник вӹкӹ лӓкмӹлӓ, тӓ Мӹньӹм кычаш толында ма? 53 Мӹнь кечӹнь Йымын пӧртӹштӹ тӓ лоштыда ылынам, но тӓ Мӹнь вӹкем кидӹм лӱктӓлделда. А кӹзӹт – тӓмдӓн жепдӓ дӓ пӹцкемӹшӹн властьшы».


  54 Нӹнӹ Иисусым кыченӹт дӓ архиерейӹн пӧртӹшкӹжӹ нӓнгенӹт. А Петр ӧрдӹж гӹц паштекӹштӹ кен. 55 Кудывичӹ покшалны тылым олтенӹт, эдемвлӓ тыл йӹр шӹнзӹнӹт, Петрӓт лошкышты шӹнзӹн. 56 Тӹдӹн тыл сага шӹнзӹмӹжӹм ужын, ик тӓрзӹ ӹдӹр тусарен анжалын дӓ келесен: «Ти эдемӓт Тӹдӹн доно иквӓреш ылын». 57 Но Петр тореш попен: «Мӹнь Тӹдӹм ам пӓлӹ, ӹдӹрӓмӓш!» 58 Изиш варарак вес эдем тӹдӹм ужын дӓ келесен: «Тӹнят нӹнӹ логӹц ылат». Петр келесен: «Уке, нӹнӹ логӹц ам ыл!» 59 Ик цӓш нӓрӹ эртен, эче иктӹ ӹняндӓрен попен: «Лачокат, ти эдемӓт Тӹдӹн доно ылын, вет тӹдӓт Галилей гӹцок». 60 Петр келесен: «Ма гишӓн тӹнь попет, ам пӓлӹ».


  Тӹнӓмок, тидӹм попымыжы годым, ӓптӓн мыралтен колтен. 61 Господь сӓрнӓлӹн, Петр вӹкӹ анжалын. Петр Господьын попымы шамакшым ӓшӹндӓрен: «Ӓптӓн мыралтымешкӹ, тӹньӹ Мӹнь гӹцем кым гӓнӓ карангат». 62 Петр тӹшецӹн лӓктӹн дӓ шӱм ясы доно мӓгӹрен.


  63 Иисусым оролен кычышывлӓ Тӹдӹм мыскыленӹт дӓ шинӹт. 64 Тӹдӹн сӹнзӓжӹм питӹренӹт, шӹргӹ гӹц савенӹт дӓ ядыныт: «Пророк ылат гӹнь, кӱ Тӹньӹм савен, келесӹ!» 65 Тӹдӹм шукы йиш вес шамаквлӓ донат мыскыленӹт.


  66 Кечӹ лӓкмӹкӹ, халыкын когораквлӓжӹ, архиерейвлӓ дӓ закон тымдышывлӓ погыненӹт, Иисусым Синедрионышты анзыкы нӓнгенӹт. 67 Нӹнӹ ядыныт: «Тӹнь Христос ылат гӹнь, мӓлӓннӓ келесӹ». Иисус вӓшештен: «Тӓлӓндӓ келесем гӹнь, тӓ ада ӹнянӹ. 68 А Ӹшке тӓ гӹцдӓ ядам гӹнь, ада вӓшештӹ дӓ Мӹньӹм ада колты. 69 Но тилец вара Эдем Эргӹ Силан Йымын вургымла велнӹжӹ шӹнзӓш тӹнгӓлеш».*б 70 Цилӓн ядыныт: «Тенгежӹ, тӹнь Йымын Эргӹ ылат?» Иисус келесен: «Тидӹ Мӹнь ылам манын, тӓ попедӓ». 71 Нӹнӹ тӹнӓм маныныт: «Малан мӓлӓннӓ эче свидетельствуйымы келеш? Ӹшкежӹ гӹцок мӓ тидӹм колна!»

  ЛУКАН СИРӸМӸ СВЯТОЙ ЕВАНГЕЛИ


  23 Глава


  1 Иисус Пилат анзылны. 6 Иисус Ирод анзылны. 13 Пушташ пынзалтыш. 26 Крестеш пыдален сӓкӹмӓш. 45 Иисусын колымыжы. 50 Иисусым тайымаш.


  1 Тӹнӓм нӹнӹ цилӓн кӹньӹлӹнӹт дӓ Иисусым Пилат докы нӓнгенӹт. 2 Иисусым йӓтлӓш тӹнгӓлӹнӹт: «Мӓ ужынна: ти Эдем мӓмнӓн халыкым пыдырата, кесарьлан лӹм оксам тӱлӹмӹм цӓрӓ, Ӹшкӹмжӹм Христос-Кугижӓ манеш». 3 Пилат Иисус гӹц ядын: «Тӹнь иудейвлӓн Кугижӓштӹ ылат?» Иисус келесен: «Ӹшке тидӹм келесӹшӹц». 4 Архиерейвлӓлӓн дӓ халыклан Пилат попен: «Ти Эдемӹн нимахань вуйнаматшымат мӹнь ам мо». 5 Нӹнӹ пыт шалген попенӹт: «Тӹдӹ халыкым пыдыратылеш, улы Иудей мычкы тымда. Тӹнгӓлӹнжӹ Галилей гӹц, а ӹнде тишкӹ толын».


  6 Галилей гишӓн колмыкы, Пилат ядын: «Тӹдӹ Галилей гӹц ма?» 7 Иисус Иродын кымдем гӹц ылмым пӓлен нӓлмӹкӹ, Тӹдӹм Ирод докы колтен. Тӹ кечӹвлӓн Иродат Иерусалимӹштӹ ылын.


  8 Ирод шукердшен Иисусым ужнежӹ ылын, седӹндон, Тӹдӹм ужмыкы, когон сусу лин. Иисус гишӓн анзыцок шукым колын дӓ ӹнде иктӓ-махань цӱдӓм анжыктыжы манын вычен. 9 Иисуслан тӹдӹ шукы ядмашым пуэн, но Иисус нимамат попыде. 10 Архиерейвлӓ дон закон тымдышывлӓ тӹшток шалгенӹт дӓ Тӹдӹм когон йӓтленӹт. 11 Ирод ӹшке салтаквлӓжӹ доно иквӓреш Тӹдӹм мыскылен дӓ ваштылын, вара цевер выргемӹм чиктен дӓ Пилат докы мӹнгеш колтен. 12 Ти кечӹн Ирод дон Пилат тӓнг линӹт, тишкевек иктӹ-весӹ доно тышман ылыныт.


  13 Пилат архиерейвлӓм, вуйлатышывлӓм, халыкым поген 14 дӓ нӹнӹлӓн попен: «Халыкым пыдыратылшы семӹнь мӹнь докем тӓ ти Эдемӹм кандендӓ. Теве мӹнь тӓ анзылныда Тӹдӹм терген лӓктӹм, но ти Эдемӹн тӓ йӓтлӹмӹдӓ семӹнь ик вуйнаматшымат шӹм мо. 15 Иродат моде, ти Эдемӹм тӹдӹн докы колтенӓм. Пушташ ситӹшӹм Тӹдӹ нимат ӹштӹде. 16 Мӹнь Тӹдӹм наказем, а вара колтем». 17 Празнык годым Пилат кычен питӹрӹмӹ логӹц иктӹжӹм нӹнӹлӓн ирӹкӹш колтышашлык ылын.


  18 Но улы халык саслаш тӹнгӓлӹн: «Тӹдӹлӓн колымаш! А мӓлӓннӓ Вараввам колты!» 19 Халашты пыдыранзыкым тӓрвӓтӹмӹ дӓ эдемӹм пуштмы гишӓн Варавва питӹрен шӹндӹмӹ ылын. 20 Иисусым ирӹкӹш лыкташ шанен, Пилат угӹц нӹнӹлӓн попен. 21 А нӹнӹ сасленӹт: «Пыдален сӓкӹ! Тӹдӹм пыдален сӓкӹ!» 22 Кымшы гӓнӓ Пилат келесен: «Махань вара худам Тӹдӹ ӹштен? Тӹдӹм пушташ нимахань вуйнаматшымат мӹнь ам уж. Тӹдӹм наказем, вара колтем». 23 Иисусым пыдален сӓкӓш манын, нӹнӹ, когон саслен, пыт ядыныт. Вара архиерейвлӓ доно саслен сӹнгенӹт. 24 Пилат нӹнӹн ядмыштым ӹштӓш решен. 25 Пыдыранзыкым тӓрвӓтӹмӹ дӓ эдемӹм пуштмы гишӓн кызаматыш шӹндӹмӹ эдемӹм нӹнӹн ядмышты семӹнь ирӹкӹш лыктын, а Иисусым шанымышты семӹнь пушташ пуэн.


  26 Кынам Иисусым нӓнгенӹт, Кириней гӹц ылшы Симоным роалтен кыченӹт. Тӹдӹ ныр гӹц толеш ылын. Вӹкӹжӹ крестӹм пиштенӹт дӓ Иисус паштек намалыктенӹт. 27 Иисус паштек когон шукы халык кен, Тӹдӹн верц ойхырен мӓгӹрӹшӹ ӹдӹрӓмӓшвлӓӓт ылыныт. 28 Иисус нӹнӹ векӹ сӓрнӓлӹн дӓ келесен: «Иерусалимӹн ӹдӹрвлӓжӹ, Мӹнь верцем идӓ мӓгӹрӹ. Ӹшке верцдӓ дӓ тетявлӓдӓ верц мӓгӹрӹдӓ. 29 Техень жеп толын шоэш, кынам попаш тӹнгӓлӹт: ”Тетям ӹштен керддӹмӹвлӓ, ӓзӓм ӹштӹдӹмӹвлӓ дӓ цӹзӹм пукшыдымывлӓ цӓшӓн ылыт”. 30 Тӹнӓм кырыквлӓлӓн ”Мӓ вӹкӹнӓ кенвацда!”, кӱкшикӓвлӓлӓн ”Мӓмнӓм леведдӓ!” манын попаш тӹнгӓлӹт.*а 31 Ыжар пушӓнгӹ доно тенге ӹштӓт гӹнь, кукшыжы доно ма лиэш?»


  32 Иисус доно иквӓреш пушташ худам ӹштӹшӹ кок эдемӹмӓт нӓнгенӹт. 33 «Лепкӓ» манмы вӓрӹш толмыкы, тӹштӹ Иисусым дӓ худам ӹштӹшӹвлӓм пыдален сӓкенӹт, иктӹжӹм вургымла монгыреш, весӹжӹм шалахай монгыреш. 34 Иисус попен: «Ӓти, нӹнӹм простьы, вет мам ӹштӹмӹштӹм ак ынгылеп». Шӹвӓм ӹштен, Тӹдӹн выргемжӹм пайыленӹт.


  35 Халык анжен шалген. Вуйлатышывлӓӓт нӹнӹ доно иквӓреш мыскылен ваштылыныт дӓ попенӹт: «Ти Эдем йӓлӹм ытарен. Тӹдӹ Христос, Йымын Айырен нӓлмӹ ылеш гӹнь, ӹнде Ӹшкӹмжӹм ытарыжы!» 36 Салтаквлӓӓт Тӹдӹм мыскыленӹт. Лишкӹ миэн, шапы ӓрӓкӓм канденӹт 37 дӓ попенӹт: «Тӹнь иудейвлӓн Кугижӓштӹ ылат гӹнь, Ӹшкӹметӹм Ӹшке ытары!» 38 Тӹдӹн вуй вӹлнӹжӹ грек, рим, еврей буквавлӓ доно сирӹмӹ ылын: «Тидӹ – иудейвлӓн Кугижӓштӹ».


  39 Пыдален сӓкӹмӹ худам ӹштӹшӹ гӹц иктӹжӹ Иисусым мыскылен попен: «Тӹнь Христос ылат гӹнь, Ӹшкӹметӹм дӓ мӓмнӓм ытары!» 40 А весӹжӹ тӹдӹм цӓрен попен: «Тӹньӹ Йымы гӹц ат лӱд ма? Тӹнь ӹшкежӓт тенгеок суйымы ылат! 41 Мӓмнӓм тӧр суенӹт, мӓ пӓшӓнӓ семӹнь нӓлӹннӓ, а Тӹдӹ нимат худам ӹштӹде». 42 Вара Иисуслан келесен: «Господь, ӹшке Кугижӓншӹшкет толмыкет, мӹньӹм ӓшӹндӓрӹ!» 43 Иисус тӹдӹлӓн келесен: «Тӹлӓнет лачок попем: тагачок Мӹнь донем иквӓреш райышты лиӓт».


   44-45 Куд цӓшӹш кемӹкӹ,*б кечӹ пӹцкемӹшӓлтӹн, улы мӱлӓндӹ вӹлнӹ ӹндекш цӓш якте пӹцкемӹш лин. Йымын пӧртӹштӹ кечӹшӹ кого савыц покшец кышкедӓлтӹн. 46 Иисус когон сӹгӹрӓл колтен: «Ӓти, Тӹньӹн кидӹшкет йӓнгем пуэм!»*в Тидӹм келесӹмӹкӹ, колен.


  47 Ма лимӹм ужмыкы, шӱдӹвуй Йымым лӹмлештӓрен дӓ попен: «Ти Эдем лачокшымок тӧр ӹштӹшӹ ылын». 48 Пыдален сӓкӹмӹм анжаш погынышывлӓ, ма лимӹм ужмыкы, ӹшкӹмӹштӹм онг гӹц шин,*г токышты кенӹт. 49 Иисусын цилӓ пӓлӹмӹвлӓжӹ, тенгеок Галилей гӹц Тӹдӹн паштек толшы ӹдӹрӓмӓшвлӓ ӧрдӹжӹштӹ шалгенӹт дӓ тидӹм анженӹт.


  50 Теве Иосиф лӹмӓн эдем толын. Тӹдӹ Синедрионыш пырен, пуры дӓ тӧр ӹштӹшӹ эдем ылын. 51 Тӹдӹ Синедрионын шанен пиштӹмӹжӹ дӓ мам ӹштӹмӹжӹ доно келшӹде. Иосиф иудейвлӓн Аримафей хала гӹц ылын дӓ Йымын Кугижӓншӹм вычен. 52 Иосиф Пилат докы кен дӓ Иисусын кӓпшӹм ядын. 53 Иосиф кӓпшӹм валтен, итӹн мӹнереш вӹдӹлӹн дӓ кӱ кырык нереш капайымы шӹгерлӓ ыражыш пиштен. Ти шӹгереш иктӹмӓт эче пиштӹделыт ылын. 54 Тӹнӓм когарня кечӹ ылын, кукшыгечӹ лишемӹн.


  55 Иисус доно иквӓреш Галилей гӹц толшы ӹдӹрӓмӓшвлӓӓт Иосиф паштек кенӹт дӓ шӹгерӹм, Иисусын кӓпшӹм кыце тӹшкӹ пиштӹмӹм анженӹт. 56 Халашкы пӧртӹлмӹкӹ, тотлы пышанвлӓм дӓ миром йӓмдӹленӹт. Законын шӱдӹмӹжӹм шоктен, нӹнӹ кукшыгечӹн кӓненӹт.

  ЛУКАН СИРӸМӸ СВЯТОЙ ЕВАНГЕЛИ


  24 Глава


  1 Ӹлӹжмӓш. 13 Еммаусыш кемӹ корнышты. 36 Ӹлӹжшӹ Иисусын тыменьшӹвлӓжӹлӓн каймыжы. 50 Иисусын пӹлгомыш кузымыжы.


  1 Кукшыгечӹ иргодеш, йӓмдӹлӹмӹ ӱвлӓм нӓлӹн, ӹдӹрӓмӓшвлӓ ир жерӓ лӓкмӹ годым шӹгер докы толыныт. Нӹнӹ доно иквӓреш икманяр вес эдем ылын. 2 Нӹнӹ ужыныт: шӹгер ӓнгӹштӹшӹ кӱм карангдымы ылын. 3 А кӧргӹш пырымыкы, Господь Иисусын кӓпшӹм моделыт. 4 Кынам ӹдӹрӓмӓшвлӓ тидӹлӓн ӧрӹн шалгенӹт, трӱк анзылнышты йӹлгӹжшӹ выргемӓн кок пӱэргӹ лӓктӹн шагалын. 5 Лӱдмӹштӹ доно ӹдӹрӓмӓшвлӓ вуйыштым кымык сӓкенӹт. Пӱэргӹвлӓ нӹнӹлӓн попенӹт: «Малын тӓ ӹлӹшӹм колышывлӓ лошты кӹчӓлӹдӓ? 6 Тӹдӹ тиштӹ уке, ӹлӹж кӹньӹлӹн. Эче Галилейӹштӹ ылмыжы годымок мам тӓлӓндӓ попен, ӓшӹндӓрӹдӓ: 7 ”Эдем Эргӹ сулыкан эдемвлӓн кидӹш пуалтшашлык, пыдален сӓкӓлтшӓшлык дӓ кымшы кечӹн ӹлӹж кӹньӹлшӓшлык”». 8 Ӹдӹрӓмӓшвлӓ Иисусын шамакшым ӓшӹндӓренӹт.


  9 Шӹгер гӹц пӧртӹлмӹкӹ, цилӓ тидӹм луатик тыменьшӹлӓнжӹ дӓ цилӓ молыланат шайыштыныт. 10 Ӹдӹрӓмӓшвлӓ Мария Магдалина, Иоанна дӓ Иаковын Мария ӓвӓжӹ дӓ молат ылыныт. Нӹнӹ тидӹ гишӓн Апостолвлӓлӓн попенӹт, 11 но нӹнӹлӓн шамакышты так попымашеш чучын, дӓ ӹдӹрӓмӓшвлӓлӓн ӹнянӹделыт. 12 Тенге гӹнят, Петр тӹнӓмок шӹгер докы кыргыжын. Анжалаш пӱгӹрнӹмӹкӹ, вӹдӹлмӹ мӹнер кимӹм веле ужын дӓ, ма лимӹлӓн ӧрӹн, мӹнгеш толын.


  13 Ти кечӹнок Иерусалим гӹц Еммаус лӹмӓн солаш кок тыменьшӹжӹ кенӹт, ти корным ялын кок цӓшӹштӹ эртӓш лиэш ылын.*а 14 Цилӓ ма лимӹ гишӓн нӹнӹ ӹшке лоштышты попенӹт. 15 Попымышты дӓ ланзылымышты годым Иисус Ӹшкежӓт нӹнӹ докы лишемӹн дӓ иквӓреш ашкедӹн. 16 Но нӹнӹн сӹнзӓштӹ питӹрӹмӹ ганьы лин, нӹнӹ Тӹдӹм пӓлӹделыт. 17 Иисус нӹнӹлӓн келесен: «Кемӹдӓ годым тӓ ма гишӓн хытыредӓ? Малын тӓ сылык ылыда?» 18 Иктӹжӹ, Клеопа лӹмӓнжӹ, Иисуслан келесен: «Ти кечӹвлӓн тӹштӹ ма лимӹ гишӓн пӓлӹдӹмӹжӹ Иерусалимӹш толшывлӓ лошты Тӹнь веле ылат, шанем». 19 Иисус ядын: «Ма гишӓн?» Нӹнӹ келесенӹт: «Назарет Иисус доно ма лимӹ гишӓн. Тӹдӹ пророк ылын, Йымы дӓ улы халык анзылны пӓшӓ донат, шамак донат силан ылын, 20 но мӓмнӓн архиерейвлӓнӓ дӓ вуйлатышывлӓнӓ Тӹдӹм кыченӹт дӓ пушташ суйыктенӹт, крестеш пыдален сӓкенӹт. 21 А мӓ ӹнянен выченнӓ: кӱ Израильӹм ирӹкӹш лыкшашлык, тидӹ – Тӹдӹ. Но тидӹ эче цилӓ агыл: Иисус доно тенге лимӹлӓн тагачы кымшы кечӹ, 22 а теве мӓмнӓн ӹдӹрӓмӓшвлӓ логӹц икманярыжы мӓмнӓм ӧрӹктӓренӹт. Нӹнӹ ирок ирӹ шӹгер докы кенӹт, 23 Тӹдӹн кӓпшӹм моделыт, пӧртӹлӹнӹт дӓ попенӹт: мӓлӓннӓ Ангелвлӓ кайыныт дӓ Иисус ӹлӓ маныныт. 24 Вара мӓ сагана ылшывлӓ логӹц икманярыжы шӹгер докы кенӹт дӓ ӹдӹрӓмӓшвлӓ шайыштмы ганьымок ужыныт, но Тӹдӹм Ӹшкӹмжӹм ужделыт».


  25 Иисус келесен: «Тӓ махань шанен моштыдымы ылыда! Пророквлӓн попымыштылан ӹнянӓш тӓлӓндӓ махань ясы! 26 Христос ти орланымаш гач эртӹшӓшлык дӓ вара лӹмлештӓрӓлтмӓшкӹжӹ шошашлык агыл ыльы ма?» 27 Вара Моисей гӹц дӓ цилӓ пророквлӓ гӹц тӹнгӓлӹн, Ӹшке гишӓнжӹ цилӓ Писаништӹ мам келесӹмӹ, нӹнӹлӓн ынгылдарен.


  28 Кешӓшлык солашкы лишеммӹкӹ, Иисус пакыла кеӓш шанышыла кайын. 29 Но Тӹдӹм Клеопа дӓ вес тыменьшӹжӹ цӓренӹт: «Мӓ сагана код, кечӹ вады векӹ сӓрнӓлӹн». Иисус пӧртӹш пырен дӓ нӹнӹ доно кодын. 30 Нӹнӹ сага стӧл лошты ылмыжы годым Иисус киндӹм нӓлӹн, благословаен, тодылын дӓ нӹнӹлӓн пуэн. 31 Тӹнӓм сӹнзӓштӹ пачылтын, дӓ нӹнӹ Тӹдӹм пӓленӹт, но Иисус нӹнӹлӓн кайдымы лин. 32 Тыменьшӹвлӓжӹ иктӹ-весӹштӹлӓн попенӹт: «Мӓлӓннӓ корнышты попымыжы, Писаним ынгылдарымыжы годым йӓнгнӓ ӹш йылы ма?»


  33 Нӹнӹ кӹньӹлӹнӹт дӓ тӹнӓмок Иерусалимӹш пӧртӹлӹнӹт. Тӹштӹ иквӓреш погынышы луатик Апостол дӓ сагашты ылшывлӓ докы миэнӹт. 34 Погынышывлӓ келесенӹт: «Господь лачокат ӹлӹж кӹньӹлӹн дӓ Симонлан кайын». 35 А Клеопа дон тӓнгжӹ корнышты ма лимӹ дӓ киндӹм тодылмыжы годым кыце Иисусым пӓлӹмӹштӹ гишӓн шайыштыныт.


  36 Нӹнӹ шайыштмышты годымок Иисус Ӹшкежок лоштышты шалген дӓ келесен: «Тӓлӓндӓ тыр лижӹ!» 37 Нӹнӹ когон ӧрӹнӹт дӓ лӱдӹнӹт, шӱлӹшӹм ужына, шаненӹт. 38 Нӹнӹлӓн Иисус попен: «Малын тӓ тенге ӧрӹдӓ? Малын тӓмдӓн йӓнгӹшкӹдӓ техень шанымаш пыра? 39 Мӹньӹн кидем дӓ ялем анжалда – тидӹ Мӹнь Ӹшке ылам. Мӹньӹм тӹкӓлдӓ дӓ анжалда. Шӱлӹшӹн кӓпшӓт, лужат уке, а Мӹньӹн, ӹшкеӓт ужыда, улы». 40 Тенге попымыкыжы, нӹнӹлӓн кидшӹ дон ялжым анжыктен. 41 Нӹнӹ сусу лимӹштӹ доно эче ӹнянӹделыт, ӧрӹнӹт веле. Тӹнӓм Иисус ядын: «Тӓмдӓн иктӓ-махань качкышда тиштӹ улы?» 42 Нӹнӹ кӱктӹмӹ кол лаштыкым дӓ кӓрӓшӓн мӱм пуэнӹт. 43 Иисус нӓлӹн дӓ анзылнышток качкын.


  44 Вара келесен: «Эче тӓ сагада иквӓреш ылмем годым тидӹ гишӓнок попенӓм: Мӹнь гишӓнем Моисейӹн законыштыжы, пророквлӓн книгӓвлӓштӹ дӓ Псаломвлӓштӹ сирӹмӹ цилӓжӓт шокталтшашлык». 45 Вара Писаним ынгылаш ышыштым пачын. 46 Иисус келесен: «Тенге сирӹмӹ: Христос тенге орланышашлык дӓ кымшы кечӹн колымаш гӹц ӹлӹж кӹньӹлшӓшлык ылын. 47 Иерусалим гӹц тӹнгӓлӹн, цилӓ халыквлӓлӓн Тӹдӹн лӹм доно сулык гӹц карангмы дӓ сулыкыштым простьымы гишӓн увертӓрӹмӹлӓ. 48 Тӓ тидӹлӓн пӓлдӹртӹшӹ ылыда. 49 А Ӓтям мам сӧрен, тӓлӓндӓ тӹдӹм Мӹнь колтем. Тӓ, кӱшӹц силам нӓлмешкӹдӓ, Иерусалим халаэшок кодда».


  50 Иисус тыменьшӹвлӓжӹм хала гӹц Вифани якте лыктын, тӹштӹ Тӹдӹ кидшӹм лӱктӓлӹн дӓ нӹнӹм благословаен. 51 Благословайымыжы годымок Иисус нӹнӹ гӹц карангаш дӓ пӹлгомыш кузаш тӹнгӓлӹн. 52 Нӹнӹ Тӹдӹлӓн кымалыныт. Вара Иерусалимӹш кого сусу доно пӧртӹлӹнӹт 53 дӓ со Йымын пӧртӹштӹ ылыныт, Йымым хваленӹт дӓ лӹмлештӓренӹт. Аминь.

  


  *а24:13 Кок цӓш кемӹ корны – греклӓ «кудлу стади». Ик стадин кытшы 185 метр нӓрӹ ылеш.

  

  

  

  ИОАННЫН СИРӸМӸ СВЯТОЙ ЕВАНГЕЛИ


  1 Глава


  1 Шамак кӓпӓнгӹн. 19 Крестӹшӹ Иоаннын Иисус гишӓн келесӹмӹжӹ. 35 Иисусын сек пӹтӓриш тыменьшӹвлӓжӹ. 43 Иисус Филипп дон Нафанаилӹм ӱжеш.


  

  1 Тӹнгӓлтӹшӹштӹ Шамак ылын.

  Шамак Йымы доно ылын,

  дӓ Шамак Йымы ылын.

  2 Тӹнгӓлтӹшӹшток Тӹдӹ Йымы доны ылын.

  3 Ма ӹштӓлтӹн, цилӓ Тӹдӹн гач лин,

  Тӹдӹн гӹц пасна нимат ӹштӓлтде.

  4 Тӹдӹн кӧргӹштӹжӹ ӹлӹмӓш ылын,

  а ӹлӹмӓш – эдемвлӓлӓн соты.

  5 Соты пӹцкемӹшӹштӹ валгалтеш

  дӓ тӹдӹм пӹцкемӹш леведде.



  6 Теве Йымы эдемӹм колтен, тӹдӹн лӹмжӹ Иоанн. 7 Цилӓн Соты гишӓн уверӹм колышты дӓ ӹнянӹштӹ манын, Иоанн Соты гишӓн пӓлдӹртӓш толын. 8 Ӹшкежӹ тӹдӹ Соты ылде, Сотым пӓлдӹртӓш колтымы ылын. 9 Но лачок Соты ылын. Тӹдӹ сӓндӓлӹкӹш толшы цилӓ эдемӹмӓт сотемдӓрӓ.*а

  10 Сӓндӓлӹкӹштӹ Тӹдӹ ылын,

  сӓндӓлӹк Тӹдӹн гач ӹштӓлтӹн,

  но сӓндӓлӹк Тӹдӹм пӓлӹде.

  11 Тӹдӹ ӹшкӹмӹнвлӓжӹ докы*б толын,

  но ӹшкӹмӹнвлӓжӹ Тӹдӹм пурын вӓшлиделыт.

  12 А кӱвлӓ Тӹдӹм пурын вӓшлинӹт

  дӓ Тӹдӹн лӹмжӹлӓн ӹняненӹт,

  нӹнӹлӓн Йымын тетяжӹ лиӓш властьым пуэн.*в

  13 Нӹнӹ вӹр гӹц агыл, кӓп кымыл гӹц агыл,

  пӱэргӹ кымыл гӹц агыл, а Йымы гӹц шачыныт.

  14 Шамак кӓпӓнгӹн дӓ мӓ лоштына ӹлен.

  Мӓ Тӹдӹн лӹмлештӓрӓлтмӹжӹм,

  Ӓтян Ик Ӹшкет Эргӹжӹн гань лӹмлештӓрӓлтмӹжӹм ужынна.

  Тӹдӹ пуры дӓ лачок доно темӹн ылын.



  15 Иоанн, Тӹдӹ гишӓн пӓлдӹртен, чӹнь попен: «Мӹнь попенӓм: мӹнь паштекем Толшы мӹнь анзылнем ли, вет Тӹдӹ мӹнь гӹцем андак ылын. Тидӹ – Тӹдӹ».

  16 Тӹдӹн цицмӓш пурылыкшы гӹц

  мӓ цилӓн пуры вӹлӓн пурым нӓлӹннӓ:

  17 закон Моисей гач пуалтын,

  а пуры дон лачок Иисус Христос гач толыныт.

  18 Йымым иктӓт нигынамат ужде,

  Ӓтян кӧргӹштӹ ылшы Ик Ӹшкет Эргӹ

  Тӹдӹм пӓлдӓрен.



  19 Иоаннын пӓлдӹртӹмӹжӹ теве техень. Иудейвлӓ тӹдӹ гӹц кӱ ылат манын ядаш Иерусалим гӹц священниквлӓм дӓ Левий йых гӹц эдемвлӓм колтенӹт. 20 Тӹдӹ, нимат шӹлтӹде, тӧрӧк келесен, мӹнь Христос ам ыл манын увертӓрен. 21 Нӹнӹ ядыныт: «Тӹнь ӹне кӱ ылат? Тӹнь Илия ылат?» «Агыл», – тӹдӹ манын. «Тӹнь тӹ пророк*г ылат?» «Агыл», – келесен тӹдӹ. 22 Нӹнӹ попенӹт: «Тӹнь кӱ ылат? Мӓмнӓм ядаш колтышывлӓлӓн вӓшештӹшӓшлык ылына. Тӹнь ӹшке гишӓнет мам келесет?»


  23 Иоанн пророк Исаиян шамакшы доно келесен: «Господьлан корным тӧрӹм ӹштӹдӓ манын, пустыньышты саслышын юкшы*д ылам». 24 А колтымы эдемвлӓжӹ фарисейвлӓ логӹц ылыныт. 25 Нӹнӹ Иоанн гӹц ядыныт: «Тӹнь Христосат, Илияат, тӹ пророкат ат ыл гӹнь, малын эдемвлӓм крестет?» 26 Иоанн келесен: «Мӹнь вӹд доно крестем, но тӓ лоштыда Весӹ улы – тӓ Тӹдӹм ада пӓлӹ, 27 Тидӹ Тӹдӹ, кӱ мӹнь паштекем толеш дӓ мӹнь анзылнем лин, мӹнь Тӹдӹн ялеш чимӹ хӓдӹржӹн кӓндӹрӓжӹмӓт шӱтӓш ам яры». 28 Тидӹ цилӓ Вифаварышты, Иордан рекӓ вес велнӹ, ылын. Тӹштӹ Иоанн халыкым крестен.


  29 Вес кечӹн тӹдӹн докы толшы Иисусым Иоанн ужын дӓ попен: «Теве Йымын Патяжы, Тӹдӹ сӓндӓлӹкӹн сулыкшым Ӹшке вӹкӹжӹ нӓлеш! 30 Мӹнь паштекем толшы Эдем мӹнь гӹцем андак ылын, седӹндон Тӹдӹ мӹнь анзылнем манын, кӱ гишӓн мӹнь попенӓм, тидӹ – Тӹдӹ ылеш. 31 Кӱ Тӹдӹ, мӹнь ӹшкеӓт пӓлӹделам, но Израильлӓн пӓлӹмӹ лижӹ манын, мӹнь вӹд доно крестӓш толынам». 32 Иоанн ужмыжы гишӓн пыт попен: «Пӹлгом гӹц кӓдӹ гань Шӱлӹш валымым дӓ Тӹдӹн доно кодмым мӹнь ужым. 33 Кӱ Тӹдӹ, мӹнь ӹшкеӓт пӓлӹделам, но мӹньӹм вӹд доно крестӓш Колтышы келесӹш: ”Шӱлӹш кӱн вӹкӹ валымым дӓ кӱ доран кодмым ужат, Тӹдӹ Святой Шӱлӹш доно крестӹшӹ ылеш”. 34 Мӹнь тидӹм ужынам дӓ попенӓм: Тӹдӹ – Йымын Эргӹ».


  35 Вес кечӹн Иоанн угӹц тӹшток шалген, тӹдӹн сагажы кок тыменьшӹжӹ ылыныт. 36 Тӹшток кешӹ Иисусым ужмыкы, Иоанн келесен: «Теве Йымын Патяжы!» 37 Тидӹм колмыкы, Иоаннын кок тыменьшӹжӹ Иисус паштек кенӹт. 38 Иисусшы, сӓрнӓлӹн, паштекшӹ кемӹштӹм ужын дӓ манын: «Тӓлӓндӓ ма келеш?» Нӹнӹ ядыныт: «Равви, кышты Тӹнь ӹлет?» «Равви» шамакшы «тымдышы» манмы лиэш. 39 Тӹдӹ нӹнӹлӓн келесен: «Анжалаш толда». Жеп лу цӓш нӓрӹ ылын.*е Нӹнӹ Тӹдӹ сага кенӹт, кышты ӹлӹмӹжӹм ужыныт дӓ кечӹ мыч Тӹдӹн доны ылыныт.


  40 Иоаннын попымыжым колшы дӓ Иисус паштек кешӹ кокты гӹц иктӹжӹ Симон-Петрӹн Андрей шоляжы ылын. 41 Тӹдӹ сек анзыц Симон ӹзӓжӹм кӹчӓл мон дӓ тӹдӹлӓн келесен: «Мӓ Мессийӹм монна». «Мессий» шамакшы Христос манмы лиеш. 42 Вара тӹдӹм Иисус докы канден. Иисус вӹкӹжӹ анжалын дӓ келесен: «Тӹнь Ионан Симон эргӹжӹ ылат. Но тӹньӹм Кифа манаш тӹнгӓлӹт». Ти лӹмжӹ Петр, вес семӹньжӹ «кӱ» манмым анжыкта.


  43 Вес кечӹн Иисус Галилейӹш кеӓш шанен. Тӹдӹ Филиппӹм вӓшлин дӓ келесен: «Мӹнь паштекем ке!» 44 Филипп Вифсаида хала гӹц ылын, кышец Андрей дон Петрӓт ылыныт. 45 Филиппшӹ Нафанаилӹм мон дӓ тӹдӹлӓн келесен: «Кӱ гишӓн Моисей законеш сирен дӓ кӱ гишӓн пророквлӓӓт сиренӹт, мӓ Тӹдӹм монна. Тидӹ Назарет гӹц Иисус, Иосифӹн эргӹжӹ». 46 Нафанаил тӹдӹлӓн попен: «Назарет гӹц иктӓ-ма пуры лин кердеш ма?» Филипп тӹдӹлӓн келесен: «Тол дӓ анжы».


  47 Иисус, Ӹшке докыжы лишемшӹ Нафанаилӹм ужмыкы, тӹдӹ гишӓн келесен: «Теве тидӹ лачокшы Израиль эдем, тӹдӹн нимахань алталымашыжат уке». 48 Нафанаил ядын: «Тӹнь мӹньӹм кышец пӓлет?» Иисус тӹдӹлӓн манын: «Филипп тӹньӹм ӱжмешкок Мӹнь тӹньӹм смоква пушӓнгӹ лӹвӓлнӹ ужынам ыльы». 49 Нафанаил келесен: «Равви, Тӹнь Йымын Эргӹ ылат, Тӹнь Израильӹн Кугижӓжӹ ылат!» 50 Иисус тӹдӹлӓн попен: «Тӹньӹм смоква пушӓнгӹ лӹвӓлнӹ ужынам манын келесенӓмӓт, седӹндон ӹнянет. Тӹнь тишец когоракымат ужаш тӹнгӓлӓт». 51 Иисус попен: «Лачок, лачок тӓлӓндӓ попем: тӹлец вара пачылтшы пӹлгомым дӓ Йымын Ангелвлӓн Эдем Эргӹ докы валымыштым дӓ кузымыштым ужыда лиэш».

  


  *а1:9 Тидӹм тенгеӓт сӓрӓш лиэш: «Цилӓ эдемӹм сотемдӓрӹшӹ лачокшы Соты сӓндӓлӹкӹш толеш ылын».


  *б1:11 «Ӹшкӹмӹнвлӓжӹ докы»: тидӹм «Ӹшке мӱлӓндӹшкӹжӹ» манынат сӓрӓш лиэш.


  *в1:12 «Властьым пуэн» – ӓли: йӧнӹм ӹштен.


  *г1:21 Иудейвлӓ кого пророкым выченӹт. Нӹнӹн шанымышты семӹнь, техень пророк Христос гӹц анзыц толшашлык ылын


  *д1:23 Ис 40:3.


  *е1:39 «Лу цӓш нӓрӹ»: мӓмнӓн жеп доно кечӹвӓл паштек нӹл цӓш нӓрӹ ылын.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  2 Глава


  1 Кана халашты сӱӓн. 13 Иисус Йымын пӧрт гӹц выжалышывлӓм поктен лыктеш. 23 Иисус цилӓ пӓлӓ.


  1 Кымшы кечӹн Галилейӹштӹшӹ Кана халашты сӱӓн ылын. Тӹштӹ Иисусын Ӓвӓжӓт ылын. 2 Сӱӓнӹш Иисусым дӓ тыменьшӹвлӓжӹмӓт ӱжӹнӹт. 3 Якшар ӓрӓкӓ пӹтен, дӓ Иисусын Ӓвӓжӹ Тӹдӹлӓн манын: «Нӹнӹн якшар ӓрӓкӓштӹ уке». 4 Иисус Тӹдӹлӓн келесен: «Ӹдӹрӓмӓш, Мӹлӓнемжӹ дӓ Тӹлӓнетшӹ ма вара? Мӹньӹн жепем эче толын шоде». 5 Ӓвӓжӹ тӓрзӹвлӓлӓн манын: «Мам Тӹдӹ шӱдӓ, ӹштӹдӓ».


  6 Иудейвлӓн иреэммӹ овуцаштым шокташ тӹштӹ куд кӱ ӓтӹ шӹнзен. Каждыйышкы кок-кым мерӓ*а нӓрӹ вӹд пырен. 7 Иисус тӓрзӹвлӓлӓн келесен: «Ӓтӹвлӓшкӹ вӹдӹм темӹдӓ». Нӹнӹ циц теменӹт. 8 «А ӹнде кашталда дӓ сӱӓнвуйлан нӓнгедӓ», – манын Иисус. Нӹнӹ нӓнгенӹт. 9 Кынам сӱӓнвуй якшар ӓрӓкӓш сӓрнӓлтшӹ вӹдӹм подыл анжен, – а кышец нӓлмӹм тӹдӹ пӓлӹде, вӹдӹм каштал нӓлшӹ тӓрзӹвлӓ веле пӓленӹт, – тӹдӹ ӹшке докыжы армарым ӱжӹн 10 дӓ келесен: «Хоть-кӱӓт пӹтӓри яжо якшар ӓрӓкӓм йӱктӓ, шукы йӱмӹкӹштӹ веле, – хударакым. А тӹнь яжо ӓрӓкӓм кӹзӹт якте перегенӓт».


  11 Тенге Иисус Галилейӹштӹшӹ Кана халашты пӓлӹквлӓжӹлӓн тӹнгӓлтӹшӹм пиштен. Тидӹн доно Тӹдӹ ӹшке лӹмлештӓрӓлтмӹжӹм анжыктен. Тыменьшӹвлӓжӹ Тӹдӹлӓн ӹняненӹт.


  12 Тӹлец вара Иисус Капернаумыш кен. Тӹдӹн доно иквӓреш Ӓвӓжӹ, шӱмбелвлӓжӹ дӓ тыменьшӹвлӓжӹ ылыныт. Но тӹштӹ икманяр кечӹ веле ылыныт.


  13 Иудейвлӓн Когечӹштӹ лишемӹн, дӓ Иисус Иерусалимӹшкӹ кен. 14 Йымын пӧрт кудывичӹштӹ ӱшкӱжӹм, шарыкым, кӓдӹм выжалышывлӓм дӓ оксам вашталтыл шӹнзӹшӹвлӓм ужын. 15 Керем гӹц лыпшым ӹштенӓт, Иисус нӹнӹм цилӓштӹм Йымын пӧрт гӹц шарыкыштыге, ӱшкӱжӹштӹге поктен лыктын, окса вашталтышывлӓн оксаштым кӹшкен, стӧлӹштӹм сӓрӓл шуэн. 16 Кӓдӹ выжалышывлӓлӓн Тӹдӹ келесен: «Кеквлӓм тишец нӓнгедӓ! Ӓтямӹн пӧртшӹм выжалымы пӧртӹшкӹ идӓ сӓрӹ». 17 Тӹнӓм тыменьшӹвлӓжӹ кыце сирӹмӹм ӓшӹндӓренӹт:

  «Тӹньӹн пӧртетӹм йӓнг йылен яратымаш

  Мӹньӹм пӹтӓрӓ».*б


  18 Тӹнӓм иудейвлӓ вӓшештенӹт: «Тенге ӹштӓш Тӹлӓт ирӹкӹм пумым мӓлӓннӓ махань пӓлӹк доно анжыктет?» 19 Иисус келесен: «Йымын ти пӧртӹм шӓлӓтӹдӓ, Мӹнь тӹдӹм кым кечӹштӹ угӹц лӱктен шӹндем». 20 Иудейвлӓ маныныт: «Йымын ти пӧртӹм нӹллӹ куд и ӹштӹмӹ, а Тӹнь тӹдӹм кым кечӹштӹ лӱктен шӹндӹнет?» 21 А Иисусын попымы Йымын пӧртшӹ Тӹдӹн кӓпшӹ ылын. 22 Иисус колымаш гӹц ӹлӹж кӹньӹлмӹкӹжӹ, тыменьшӹвлӓжӹ Тӹдӹн тенге попымыжым ӓшӹндӓренӹт дӓ Писанилӓн, Иисусын келесӹмӹ шамаклан ӹняненӹт.


  23 Кынам Иисус Иерусалимӹштӹ Когечӹ празныкышты ылын, Иисусын ӹштӹмӹ пӓлӹквлӓжӹм шукы эдем ужын дӓ Тӹдӹн лӹмжӹлӓн ӹнянӓш тӹнгӓлӹн. 24 Но Иисус нӹнӹлӓн Ӹшкӹмжӹм ӹнянен пуде, вет Тӹдӹ цилӓштӹмӓт пӓлен, 25 дӓ эдем гишӓн Тӹдӹлӓн иктӹнӓт ынгылдарымыжы келде, эдемӹн йӓнгӹштӹжӹ ма ылмым Тӹдӹ Ӹшке пӓлен.

  


  *а2:6 Мерӓ – 40 литр нӓрӹ.


  *б2:17 Пс 68:10.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  3 Глава


  1 Иисус дон Никодим. 22 Иисус дон Крестӹшӹ Иоанн.


  1 Фарисейвлӓ лошты Никодим лӹмӓн эдем ылын. Тӹдӹ иудей вуйлатышывлӓ логӹц иктӹжӹ ылын. 2 Иисус докы йыдым толын дӓ Тӹдӹлӓн келесен: «Равви, мӓ пӓленӓ: Тӹнь Йымы дорц толшы Тымдышы ылат, вет сагажы Йымы ак ли гӹнь, иктӓт Тӹньӹн ӹштӹмӹ гань пӓлӹквлӓм ӹштен ак керд». 3 Иисус тӹдӹлӓн вӓшештен: «Лачок, лачок тӹлӓнет попем: кӱ кӱшӹцӹн*а ак шач гӹнь, тӹдӹ Йымын Кугижӓншӹм ужын ак керд». 4 Никодим Тӹдӹлӓн манын: «Шонгы эдем кыце шачын кердеш? Вет тӹдӹ, ӓвӓжӹн мӹшкӹрӹш мӹнгеш пырен, кокшы гӓнӓ шачын ак керд?»


  5 Иисус келесен: «Лачок, лачок тӹлӓнет попем: кӱ вӹд гӹц дӓ Шӱлӹш гӹц ак шач, тӹдӹ Йымын Кугижӓншӹш пырен ак керд. 6 Кӓп гӹц шачшы кӓпок лиэш, Шӱлӹш гӹц шачшы – шӱлӹш. 7 Тӓлӓндӓ кӱшӹцӹн шачаш келеш манын попымемлӓн ит ӧр. 8 Шӱлӹш*б кышты шана, тӹштӹ лиэш. Тӹдӹн юкшым колат, но тӹдӹ кышец толеш дӓ кыш кеӓ, ат пӓлӹ: Шӱлӹш гӹц шачшы цилӓ эдем донат тенгеок лиэш».


  9 Никодим ядын: «Кыце тенге лин кердеш?» 10 Иисус келесен: «Тӹнь Израильӹн тымдышыжы ылат дӓ тидӹм ат пӓлӹ? 11 Лачок, лачок тӹлӓнет попем: мӓ мам пӓленӓ, тӹдӹм попенӓ, мам ужына, тӹдӹм пӓлдӹртенӓ, а тӓ мӓмнӓн пӓлдӹртӹмӹнӓм ӹнедӓ колышт. 12 Ти сӓндӓлӹкӹштӹшӹ гишӓн попымемлӓн ада ӹнянӹ гӹнь, пӹлгомыштышы гишӓн келесӹмемлӓн кыце ӹнянен кердӹдӓ? 13 Пӹлгом гӹц валышы дӓ пӹлгомышты ылшы Эдем Эргӹ гӹц молы иктӓт пӹлгомыш кузыде. 14 Кыце Моисей пустыньышты кӹшкӹм кӱшкӹ лӱктӓлӹн,*в Эдем Эргӓт тенгеок лӱктӓлтшӓшлык. 15 Тӹдӹлӓн ӹнянӹшӹвлӓ ӹнжӹштӹ ямеп, курымаш ӹлӹмӓшӹм нӓлӹштӹ манын, тенге лиэш. 16 Йымы сӓндӓлӹкӹм тенге яратен, Ик Ӹшкет Эргӹжӹмӓт пуэн: Эргӹжӹлӓн ӹнянӹшӹ иктӓт ӹнжӹ ям, а курымаш ӹлӹмӓшӹм нӓлжӹ манын, тенге ӹштен.


  17 Йымы сӓндӓлӹк вӹкӹ Эргӹжӹм сӓндӓлӹкӹм суяш колтыде, а сӓндӓлӹк Тӹдӹн гач ытаралтшы манын колтен. 18 Эргӹлӓн ӹнянӹшӹ ак суялт, а ӹнянӹдӹмӹ уже суялтынат, вет тӹдӹ Йымын Ик Ӹшкет Эргӹн лӹмжӹлӓн ӹнянӹде. 19 Суйымаш тидок: сӓндӓлӹкӹш соты толын, но пӓшӓвлӓштӹ худа ылынытат, эдемвлӓ пӹцкемӹшӹм соты гӹц утларак яратенӹт. 20 Худам ӹштӹшӹ сотым ужын ак керд дӓ, пӓшӓвлӓжӹ вӹкӹ ӹнжӹштӹ лӓкеп манын, соты докы ак тол, вет пӓшӓвлӓжӹ худа. 21 А Йымы доно ушнен ӹштӹмӹ пӓшӓвлӓжӹ кайышты манын, тӧрӹм ӹштӹшӹ эдем соты докы толеш».


  22 Тӹлец вара Иисус тыменьшӹвлӓжӹ доно иквӓреш Иудей мӱлӓндӹш кен, тӹштӹ нӹнӹ доно иквӓреш ылын дӓ крестен. 23 А ти жепӹн Салим сагашы Енонышты Иоаннат крестен, тӹштӹ вӹд шукы ылын. Тӹдӹн докы эдемвлӓ толыныт дӓ крестӓлтӹнӹт. 24 Иоанн эче кызаматыш питӹрен шӹндӹмӹ ылде.


  25 Иоаннын тыменьшӹвлӓжӹ дон иудейвлӓ лошты иреэммӹ овуцам эртӓрӹмӹ гишӓн кӹрмӓшӹмӓш лӓктӹн. 26 Нӹнӹ Иоанн докы толыныт дӓ келесенӹт: «Равви, Иордан вес монгырышты тӹнь донет иквӓреш ылшы Эдем, кыды гишӓн тӹнь пӓлдӹртенӓт, теве Тӹдӓт крестӓ, дӓ цилӓн Тӹдӹн докы кеӓт».


  27 Иоанн келесен: «Пӹлгом гӹц ак пуалт гӹнь, эдем нимат нӓлӹн ак керд. 28 Мӹнь попенӓмӹш: мӹнь Христос ам ыл, мӹнь Тӹдӹ гӹц анзыц колтымы ылам. Ти шамакем ӹшке колында. 29 Кӱн арвӓтӹжӹ улы, тӹдӹ армары ылеш. Армарын тӓнгжӹ, тӹдӹм колыштын, сагажы шалга, армарын юкшым колын, когон сусу лиэш. Кӹзӹт мӹньӹн ти сусуэм шокталтын. 30 Тӹдӹлӓн кушмыла, а мӹлӓнем изиэммӹлӓ.


  31 Кӱшӹц Толшы цилӓ гӹц кӱшнӹ. Мӱлӓндӹ гӹц шачшы ӹшкежӓт мӱлӓндӹ веле дӓ мӱлӓндӹ гӹц шачшы семӹнь попа. Но кӱ пӹлгом гӹц толеш, Тӹдӹ цилӓ гӹц кӱшнӹ. 32 Мам Тӹдӹ ужын дӓ колын, тӹдӹ гишӓнок пӓлдӹртӓ, но Тӹдӹн пӓлдӹртӹмӹжӹм иктӓт йӓнгӹшкӹжӹ ак пиштӹ. 33 Кӱ Тӹдӹн попымыжым йӓнгӹшкӹжӹ пиштӓ, тидӹн доно Йымын лачок ылмыжым пингӹдемден анжыкта. 34 Кӱм Йымы колтен, Тӹдӹ Йымын шамакшым попа, вет Шӱлӹшӹм Йымы висӓ доно агыл пуа. 35 Ӓтя Эргӹм ярата дӓ цилӓ Тӹдӹн кидӹш пуэн. 36 Кӱ Эргӹлӓн ӹнянӓ, тӹдӹн курымашлык ӹлӹмӓшӹжӹ улы, а кӱ Эргӹлӓн ак ӹнянӹ, тӹдӹ ӹлӹмӓшӹм ак уж: Йымын шӹдӹжӹ тӹдӹн вӹлӓн кодеш».

  


  *а3:3 «Кӱшӹцӹн» – грек шамакым «угӹц» манынат сӓрӓш лиеш. Тенгеок – 3:7.


  *б3:8 Грек йӹлмӹштӹ ик шамакок «шӱлӹш» дон «мардеж» манмым анжыкта.


  *в3:14 «Кӹшкӹ» – книгӓ мычашты «Той доно ӹштӹмӹ кӹшкӹ» шамакым анжы.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  4 Глава


  1 Самари ӹдӹрӓмӓш доно Иисус шайыштеш. 43 Вуйлатышын эргӹжӹм паремдӹмӓш.


  1 Иисус тыменьшӹвлӓм Иоанн гӹц шукыракым пога, тӹдӹ гӹц утларакым крестӓ манмым фарисейвлӓ колыныт. Тидӹм пӓлен нӓлмӹкӹ, Иисус – 2 хоть Ӹшкежӹ крестӹде, а тидӹм тыменьшӹвлӓжӹ ӹштенӹт, – 3 Иудейӹм коден дӓ эчеӓт Галилейӹш кеен. 4 Тӹдӹ Самари гач кешӓшлык ылын.


  5 Теве Иисус Самариштӹшӹ Сихарь лӹмӓн халаш толын, тӹдӹжӹ Иаковын ӹшке Иосиф эргӹжӹлӓн пумы мӱлӓндӹ сага ылын. 6 Тӹштӹ Иаковын вӹдсӹнзӓжӹ ылын. Иисус корнышты янгыленӓт, вӹдсӹнзӓ сага шӹнзӹн. Жеп куд цӓшӹш*а кен ылын.


  7 Самари ӹдӹрӓмӓш вӹдлӓн толын. Иисус тӹдӹлӓн: «Мӹлӓм йӱӓш пу», – манын. 8 Тӹдӹн тыменьшӹвлӓжӹ халаш качкышым нӓлӓш кенӹт ылын. 9 Ӹдӹрӓмӓш пелештен: «Тӹнь иудей ылат, а мӹнь самари ӹдӹрӓмӓш. Кыце Тӹнь мӹнь гӹцем йӱӓш ядат?» Вет иудейвлӓ самари халык доно кӹлӹм ак кычеп.*б


  10 Иисус келесен: «Йымын мам пумыжым дӓ тӹнь гӹцет кӱ йӱӓш ядмым пӓлет ылгецӹ, тӹнь Тӹдӹ гӹц ӹшке ядат ыльы, дӓ Тӹдӹ тӹлӓнет ӹлӹшӹ вӹдӹм пуа ыльы». 11 Ӹдӹрӓмӓш Тӹдӹлӓн попен: «Пуры эдем, каштал нӓлӓш Тӹньӹн нимаэтӓт уке, а вӹдсӹнзӓ келгӹ. Кышец Тӹнь ӹлӹшӹ вӹдшӹм нӓлӓт? 12 Ти вӹдсӹнзӓм мӓлӓннӓ Иаков ӓтянӓ пуэн, тишецӹн тӹдӹ ӹшкежӓт йӱн, эргӹвлӓжӓт, вольыкшат йӱнӹт. Тӹнь Иаков гӹц когорак ылат ма?» 13 Иисус келесен: «Кӱ ти вӹдӹм йӱэш, тӹдӹн йӱмӹжӹ эчеӓт шоэш. 14 А кӱ Мӹньӹн пумы вӹдӹм йӱэш, тӹдӹ нигынамат йӱмӹ шомым ак пӓлӹ лиэш. Мӹньӹн пумы вӹдем тӹдӹн кӧргӹштӹ курымаш ӹлӹмӓшӹш йогышы вӹд важ лиэш». 15 «Пуры эдем, – ӹдӹрӓмӓш Тӹдӹлӓн манын, – мӹлӓм техень вӹдӹм пуэмӓ, тӹнӓм йӱмем ак шо дӓ мӹлӓм тишкӹ вӹдлӓн кашташ ак кел ыльы».


  16 Иисус келесен: «Ке, маретӹм тишкӹ ӱжӹн канды». 17 Ӹдӹрӓмӓш вӓшештен: «Мӹньӹн марем уке». «Лачокым келесӹшӹц, тӹньӹн марет уке, – тӹдӹлӓн Иисус манын. 18 – Тӹньӹн вӹц марет ылын, а кӹзӹт кӱ доно ӹлет, марет агыл. Тӹнь лачокым попышыц». 19 Тӹдӹлӓн ӹдӹрӓмӓш манеш: «Пуры эдем, мӹнь ужам, Тӹнь пророк ылат. 20 Мӓмнӓн ӓтявлӓнӓ Йымылан ти кырыкышты кымалыныт, а тӓ попедӓ: кышты кымалмыла, тӹ вӓржӹ Иерусалимӹштӹ ылеш».


  21 Иисус тӹдӹлӓн попен: «Мӹлӓм ӹнянӹ, ӹдӹрӓмӓш: жеп толын шоэш, кынам Ӓтялӓн ти кырыкыштат агыл, Иерусалимӹштӓт агыл кымалаш тӹнгӓлӹдӓ. 22 Кӱлӓн тӓ кымалыда, ада пӓлӹ, а мӓ Кӱлӓн кымалмынам пӓленӓ, вет ытарымаш иудейвлӓ гӹц толеш. 23 Но жеп шоэш дӓ ӹнде толынат шон, кынам тӧр кымалшывлӓ Ӓтялӓн Шӱлӹш доно дӓ лачок доно кымалаш тӹнгӓлӹт, техень кымалшывлӓм Ӓтя Ӹшкӹлӓнжӹ кӹчӓлеш. 24 Йымы – тидӹ Шӱлӹш, дӓ Тӹдӹлӓн кымалшывлӓ Шӱлӹш доно дӓ лачок доно кымалшашлык ылыт».


  25 Ӹдӹрӓмӓш манын: «Мӹнь Христос манмы Мессийӹн толшашлык гишӓн пӓлем. Кынам Тӹдӹ толеш, мӓлӓннӓ цилӓ увертӓрӓ». 26 Иисус келесен: «Тидӹ Мӹнь ылам, тӹнь донет попышы».


  27 Ти жепӹн тыменьшӹвлӓжӹ пӧртӹлӹнӹт. Ӹдӹрӓмӓш доно попымыжылан нӹнӹ когон ӧрӹнӹт, тенге гӹнят «Мам Тӹнь ядыштат?» ӓль «Тӹдӹн доно малын попет?» манын, иктӹштӓт келесӹде. 28 Вӹд ӓтӹжӹм коден, ӹдӹрӓмӓш халашкы кен дӓ эдемвлӓлӓн попен: 29 «Кедӓ, мам ӹштенӓм, цилӓ мӹлӓм келесӹшӹ Эдемӹм анжалда. Тӹдӹ Христос агыл вӓл?» 30 Эдемвлӓ хала гӹц лӓктӹнӹт дӓ Иисус докы кенӹт.


  31 Ти жепӹн тыменьшӹвлӓжӹ Иисусым ӱжӹнӹт: «Равви, кач!» 32 Но Иисус келесен: «Мӹньӹн техень качкышем улы, маханьым тӓ ада пӓлӹ». 33 Тыменьшӹвлӓжӹ ӹшке лоштышты попенӹт: «Ӓнят, иктӓжӹ Тӹдӹлӓн качкышым канден?» 34 Иисус нӹнӹлӓн келесен: «Мӹньӹм Колтышын шанымыжым ӹштӓш дӓ Тӹдӹн пӓшӓжӹм шокташ – Мӹньӹн качкышем. 35 Тӓ ада попы ма: эче нӹл тӹлзӹ – тӹредмӹ жеп тӹнгӓлеш. Но Мӹнь тӓлӓндӓ попем: вуйдам лӱктӓлдӓ, шурны нырвлӓм анжалда – тӹдӹ саремӹн, тӹредӓшӓт шон! 36 Тӹредшӹ ӹшке пӓшӓдӓржӹм нӓлеш дӓ курымашлык ӹлӹмӓшлӓн кӹцкӹм пога, тенгежӹ ӱдӹшӓт дӓ тӹредшӓт иквӓреш сусу лит. 37 ”Иктӹ ӱдӓ, весӹ тӹредеш” манын попымы шая тиштӹ лачокеш толеш. 38 Ма верц ӹшкежӹ труйыделда, тӹдӹм тӹредӓш тӓмдӓм колтенӓм. Весӹвлӓ пӓшӓм ӹштенӹт, а тӓ нӹнӹн пӓшӓ кӹцкӹштӹм погедӓ».


  39 Самариштӹшӹ ти халашты ӹлӹшӹвлӓ логӹц шукынжы, ӹдӹрӓмӓшӹн пӓлдӹртен шайыштмыжым колыштын, Иисуслан ӹняненӹт. Ӹдӹрӓмӓш попен: «Мам мӹнь ӹштенӓм, мӹлӓнем цилӓ келесен». 40 Иисус докы толмыкышты, Самариштӹ ӹлӹшӹвлӓ Тӹдӹм ӹшке донышты кодаш ядыныт. Иисус тӹшӓкен кок кечеш кодын. 41 Кынам Иисус Ӹшке попен, Тӹдӹлӓн утларак шукын ӹняненӹт. 42 А тӹ ӹдӹрӓмӓшлӓн попенӹт: «Ӹнде мӓ тӹньӹн шаяэт гӹц агыл Тӹдӹлӓн ӹняненӓ. Мӓ Тӹдӹм ӹшке колна дӓ Тӹдӹ лачокок сӓндӓлӹкӹм Ытарышы Христос ылмыжым пӓленӓ».


  43 Кок кечӹштӹ Иисус тӹшец лӓктӹн дӓ Галилейӹш кеен. 44 Пророкым ӹшке кушмы кымдемӹштӹжӹ ак жеплеп манын, Тӹдӹ Ӹшкеок попен. 45 Кынам Галилейӹш толын, тӹштӹшӹ халык Иисусым пурын вӓшлин: нӹнӹ ӹшкештӓт Иерусалимӹштӹ празныкышты ылыныт дӓ, мам тӹштӹ Иисус ӹштен, цилӓ ужыныт.


  46 Галилейӹштӹшӹ Кана халашкы Иисус угӹц толын. Тӹштӹ вӹдӹм якшар ӓрӓкӓш сӓрен ылын. Капернаумышты кугижӓн ик вуйлатышыжын эргӹжӹ церлӹ ылын. 47 Иудей гӹц Галилейӹш Иисусын толмыжы гишӓн колмыкы, вуйлатышы Тӹдӹн докы толын дӓ эргӹжӹм паремдӓш толаш сарвален, тӹдӹжӹ колышашлык гань киэн. 48 Тӹдӹлӓн Иисус келесен: «Пӓлӹквлӓм дӓ цӱдӓвлӓм ада уж гӹнь, тӓ ада ӹнянӹ». 49 Кугижӓн вуйлатышыжы попен: «Господь, эргемӹн колымешкӹжӹ тол». 50 Иисус келесен: «Токет ке, эргӹц ӹлӓш тӹнгӓлеш». Ти эдем Иисусын шамакшылан ӹнянен дӓ лӓктӹн кен. 51 Корнышты ылмыжы годымок тӓрзӹвлӓжӹ тӹдӹм вӓшлинӹт дӓ эргет ӹлӹшӹ кодын манын келесенӹт. 52 Тӹдӹ нӹнӹ гӹц ядын: «Маняр цӓшӹн тӹдӹлӓн куштылгырак лин?» Нӹнӹжӹ келесенӹт: «Шокшымыж тенгечӹ шӹмшӹ цӓшӹн*в пӹтен». 53 Ӓтяжӹ ынгылен: кынам Иисус «Эргӹц ӹлӓш тӹнгӓлеш» манын, тидӹжӹ лач тӹ веремӓн ылын. Тӹнӓм ӹшкежӓт, тӹдӹн тонышывлӓжӓт ӹняненӹт.


  54 Тенге Иисус, Иудей гӹц Галилейӹш пӧртӹлмӹкӹжӹ, кокшы гӓнӓ пӓлӹкӹм анжыктен.

  


  *а4:6 Куд цӓш – мӓмнӓн жеп доно тура кечӹвӓл.


  *б4:9 «Кӹлӹм ак кычеп» – тидӹм «Иквӓреш плошка-савалам ак кычылтеп» манынат сӓрӓш лиэш.


  *в4:52 «Шӹмшӹ цӓшӹн» – кӹзӹтшӹ жеп доно кечӹвӓл эртӹмӹкӹ икшӹ цӓшӹн.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  5 Глава


  1 Нӱштӹлмӹ вӓр сага паремдӹмӓш. 19 Йымын Эргӹн властьшы. 30 Иисус гишӓн пӓлдӹртен попымаш.


  1 Тӹлец вара иудейвлӓн празныкышты ылын, дӓ Иисус Иерусалимӹшкӹ толын. 2 Иерусалимӹштӹ Шарык капка доны нӱштӹлмӹ вӓр ылын, тӹдӹм еврейлӓ Вифезда маныныт, тӹдӹн сага левӓшӓн вӹц кудывичӹ ылын. 3 Тӹштӹ пиш шукы церлӹ эдем: слӧпӧй, акшак дӓ кошкышывлӓ киенӹт. Нӹнӹ вӹд пыдыранымым выченӹт, 4 вет нӱштӹлмӹ тӹ вӓр вӹкӹ жепӹн-жепӹн Господьын Ангелжӹ вален дӓ вӹдӹм пыдыратен; пыдыратымы паштек кӱ вӹдӹшкӹ анзыц пырен, тӹ эдем хоть-махань цер гӹцӓт паремӹн. 5 Кымлы кӓндӓкш и церлӓнӹшӹ эдемӓт тӹштӹ ылын. 6 Тӹдӹм кишӹм ужмыкы, шукы жеп церлӓнӹмӹжӹм пӓленӓт, Иисус ядын: «Паремнет ма?» 7 Церлӹ эдем Тӹдӹлӓн попен: «Господь, вӹд пыдыранымы годым нӱштӹлмӹ вӓрӹшкӹ пыраш палшышы мӹньӹн иктӓт уке. Миэн шомешкем, кӱ-гӹнят весӹ мӹнь гӹцем анзыц пырен шокта». 8 Иисус тӹдӹлӓн келесен: «Кӹньӹл, шӓрӹшетӹм нӓл дӓ ашкед». 9 Эдем тӹнӓмок паремӹн, шӓрӹшӹжӹм нӓлӹн дӓ ашкедӹн.


  А ти кечӹжӹ кукшыгечӹ ылын. 10 Иудейвлӓ паремдӹмӹ эдемлӓн попенӹт: «Тагачы кукшыгечӹ. Шӓрӹшетӹм намал кеӓш тӹлӓнет ак яры». 11 Тӹдӹ нӹнӹлӓн вӓшештен: «Мӹньӹм Паремдӹшӹ мӹлӓнем келесен: ”Шӓрӹшетӹм нӓл дӓ ашкед”». 12 Нӹнӹжӹ ядыныт: «А кӱ ”Шӓрӹшетӹм нӓл дӓ ашкед” маншы Эдемжӹ?» 13 Но кӱ Тӹдӹ, паремдӹмӹ эдем пӓлӹде: Иисус тӹ вӓрӹштӹ шалгышы халык лош пырен ямын. 14 Варарак Иисус тӹдӹм Йымын пӧртӹштӹ вӓшлин дӓ келесен: «Теве тӹнь паремӹнӓт. Тӹнь донет иктӓ-ма хударак ӹнжӹ ли манын, ӹнде сулыкым ит ӹштӹ». 15 Тӹнӓм ти эдем иудейвлӓ докы кеен дӓ увертӓрен: тӹдӹм паремдӹшӹжӹ Иисус ылеш.


  16 Кукшыгечӹн техень пӓшӓм ӹштӹмӹ гишӓн иудейвлӓ Иисусым пӹзӹрӓш тӹнгӓлӹнӹт дӓ Тӹдӹм пушташ йӧнӹм кӹчӓлӹнӹт. 17 Но Иисус нӹнӹлӓн келесен: «Мӹньӹн Ӓтям тишкевек ӹштӓ, Мӹнят ӹштем». 18 Седӹндон Иисусым пушташ иудейвлӓн шанымашышты эчеӓт утларак пингӹдемӹн. Тӹдӹ кукшыгечӹн законжым веле агыл пыдыртен, но эче Йымым Ӹшкӹмемӹн Ӓтям манын, тидӹн доно Ӹшкӹмжӹм Йымы доно тӧр шӹнден.


  19 Но Иисус нӹнӹлӓн келесен: «Лачок, лачок тӓлӓндӓ попем: Эргӹ Ӹшке гӹцшӹ нимамат ӹштен ак керд, Ӓтян мам ӹштӹмӹжӹм ужеш дӓ тидӹм веле ӹштӓ. Вет Ӓтя мам ӹштӓ, Эргӓт тенгеок ӹштӓ. 20 Ӓтя Эргӹм ярата дӓ, мам Ӹшке ӹштӓ, цилӓ Тӹдӹлӓн анжыкта. Тӹдӹлӓн ти пӓшӓвлӓ гӹц когораквлӓмӓт анжыкта, дӓ тӓ эче когон ӧрӹдӓ. 21 Кыце Ӓтя колышывлӓм ӹлӹжтен кӹньӹлтӓ, тенгеок Эргӓт, кӱм шана, ӹлӹжтӓ.  22-23 Ӓтя иктӹмӓт ак суйы, Ӓтям жеплӹмӹ семӹньок Эргӹмӓт цилӓн жеплӹштӹ манын, Тӹдӹлӓн цилӓ суйымашым пуэн. Кӱ Эргӹм шотеш ак пиштӹ, Эргӹм колтышы Ӓтямӓт шотеш ак пиштӹ.


  24 Лачок, лачок тӓлӓндӓ попем: кӱ Мӹньӹн шамакем колыштеш дӓ Мӹньӹм Колтышылан ӹнянӓ, тӹдӹн курымашлык ӹлӹмӓшӹжӹ улы. Тӹдӹ ак суялт, а ӹнде колымаш гӹц ӹлӹмӓшкӹ ванжен. 25 Лачок, лачок тӓлӓндӓ попем: жеп толеш, тӹдӹ ӹнде толын, кынам колышывлӓ Йымын Эргӹн юкшым колыт, дӓ кӱ тӹдӹм колеш, ӹлӹжӹт. 26 Вет кыце Ӓтя ӹлӹмӓш важ ылеш, тенгеок Эргӹжӹмӓт ӹлӹмӓш важым ӹштен. 27 Ӓтя суяшат властьым Эргӹлӓн пуэн, вет Тӹдӹ – Эдем Эргӹ. 28 Тидӹлӓн идӓ ӧр, вет жеп толын шоэш, кынам шӹгервлӓштӹ кишӹвлӓ цилӓн Эдем Эргӹн юкшым колыт 29 дӓ лӓктӹт – кӱ пурым ӹштен, тӹдӹ курым ӹлӹмӓшӹм нӓлӓш кӹньӹлеш, кӱ худам ӹштен – суялташ кӹньӹлеш.


  30 Мӹнь ӹшке гӹцӹн нимат ӹштен ам керд, кыце Мӹлӓм попымы, тенге суем. Мӹнь ӹшке шанымем агыл, а Мӹньӹм колтышы Ӓтян шанымыжым шоктем, седӹндон Мӹньӹн суйымем тӧр. 31 Мӹнь Ӹшке гишӓнем Ӹшке пӓлдӹртен попем гӹнь, Мӹньӹн попымем лачок агыл, 32 но Мӹнь гишӓнем Весӹ пӓлдӹртӓ, а Мӹнь пӓлем: Мӹнь гишӓнем Тӹдӹ мам попа – тидӹ лачок. 33 Тӓ Иоанн докы ӹшке эдемвлӓдӓм колтендӓ, дӓ тӹдӹ лачок верц попен. 34 Эдем гӹц агыл Мӹнь пӓлдӹртӹмӓшӹм нӓлнем, а тӓ ытаралтда манын, Мӹнь тидӹм попем. 35 Иоанн сотемдӓрен йылышы лампа гань ылын, а тӓ тӹдӹн сотыштыжы кӹтӹк жеп веле сусу линедӓ ыльы.


  36 Но Иоаннын пӓлдӹртӹмӹжӹ гӹц когорак пӓлдӹртӹмӓшем улы: Ӓтян Мӹлӓм шокташ пумы пӓшӓвлӓ. Мӹньӹн ӹштӹмӹ ти пӓшӓвлӓ Мӹньӹм Ӓтя колтымым анжыктат. 37 Тенгеок Мӹньӹм колтышы Ӓтя Мӹнь гишӓнем Ӹшкеок пӓлдӹртӓ. Тӹдӹн юкшым тӓ нигынамат колделда, сӹнжӹмӓт ужделда. 38 Тӹдӹн шамакшат кӧргешдӓ ак код, вет кӱм Тӹдӹ колтен, Тӹдӹлӓн тӓ ада ӹнянӹ. 39 Тӓ Писаним ланзыледӓ, тӹштӹ курымаш ӹлӹмӓшӹм мона манын шанедӓ. А Писани Мӹнь гишӓнем попа. 40 Но ӹлӹмӓшӹм нӓлӓш Мӹнь докем ӹнедӓ тол.


  41 Эдемвлӓн хвальымыштым ӹнем нӓл, 42 но Мӹнь тӓмдӓм пӓлем: Йымым яратымашда тӓмдӓн уке. 43 Мӹнь Ӓтямӹн лӹмжӹ доно толынам, а тӓ Мӹньӹм пурын ада вӓшли. Но весӹ ӹшке лӹмжӹ доно толеш гӹнь, тӓ тӹдӹм пурын вӓшлидӓ. 44 Кыце тӓ ӹнянен кердӹдӓ? Тӓ иктӹ-весӹдӓ гӹц хвальымым вычедӓ, а Ик Ӹшкет Йымы гӹц лӹмлештӓрӹмӓшӹм ада кӹчӓл.


  45 Ӓтя анзылны тӓмдӓм Мӹнь йӓтлӓш тӹнгӓлӓм манын идӓ шаны: тӓ Моисейлӓн уанедӓ, тӹдӹ тӓмдӓм йӓтлӹшӹ. 46 Вет тӓ Моисейлӓн ӹнянедӓ ылгецӹ, Мӹлӓнемӓт ӹнянедӓ ыльы, тӹдӹжӹ Мӹнь гишӓнем сирен. 47 Но тӹдӹн сирӹмӹжӹлӓн ада ӹнянӹ гӹнь, кыце Мӹньӹн шамакемлӓн ӹнянен кердӹдӓ?»

  

  
  

  ИОАННЫН СИРӸМӸ СВЯТОЙ ЕВАНГЕЛИ


  6 Глава


  1 Вӹц тӹжем эдемӹм теммеш пукшымаш. 16 Иисус вӹд вӹлец кеӓ. 22 Ӹлӹмӓшӹн киндӹжӹ. 60 Иисус дорц шукы тыменьшӹжӹ карангеш.


  1 Иисус тӹлец вара Галилей тангыжын, Тивериадан, вес сирӹшкӹжӹ ванжен. 2 Тӹдӹн церлӹ эдемвлӓлӓн ӹштӹмӹ цӱдӓвлӓжӹм йӓл ужыныт, седӹндон Тӹдӹн паштек шукы эдем кен. 3 Иисус кырыкыш кузен дӓ тӹштӹ тыменьшӹвлӓжӹ доно шӹнзен. 4 Иудейвлӓн Когечӹ празныкышты лишемӹн.


  5 Иисус анжалын, Ӹшке докыжы толшы шукы халыкым ужын, Филипплӓн келесен: «Нинӹм пукшаш мӓлӓннӓ кышты сыкырым нӓлмӹлӓ?» 6 Мам ӹштӹшӓшлыкшым Тӹдӹ пӓлен. Тыменьшӹжӹм тергӓш манын веле ядын. 7 Филипп Тӹдӹлӓн келесен: «Нӹнӹлӓн каждыйлан хоть изиш вӓрештшӹ манын, кокшӱдӹ динариӓш сыкырат ак ситӹ». 8 Тыменьшӹвлӓжӹ логӹц иктӹжӹ, Симон-Петрӹн Андрей шоляжы, Иисуслан попен: 9 «Тӹштӹ ик ӹрвезӹн вӹц шож сыкыржы дӓ кок изи колжы улы, но тинӓр халыклан тидӹжӹ манярак?» 10 Иисус келесен: «Эдемвлӓлӓн шӹнзӓш шӱдӹдӓ». Тӹштӹ ныгыды шудан вӓр ылын. Вӹц тӹжем нӓрӹ пӱэргӹ тӹшкӹ шӹнзӹн. 11 Тӹнӓм Иисус сыкырвлӓм нӓлӹн, Йымылан таум ӹштен, тыменьшӹвлӓлӓн пайылен пуэн, нӹнӹ шӹнзӹшӹвлӓлӓн пайылен пуэнӹт. Кол донат тенгеок ӹштен. Цилӓн, маняры шаненӹт, тӹнӓрӹм нӓлӹнӹт. 12 Кынам эдемвлӓ качкын темӹнӹт, Иисус тыменьшӹвлӓжӹлӓн келесен: «Нимат ӹнжӹ ям манын, кодшы лаштыквлӓм поген нӓлдӓ». 13 Нӹнӹ погенӹт дӓ вӹц шож сыкырым качшывлӓ паштек кодшы лаштыквлӓ доно луаткок корзинӹм теменӹт.


  14 Тӹнӓм, Иисусын ӹштӹмӹ пӓлӹкӹм ужын, халык попен: «Лачокок Тидӹ сӓндӓлӹкӹш толшашлык Пророк ылеш!» 15 Эдемвлӓн толаш, Тӹдӹм роалтен кычаш дӓ кугижӓэш шӹндӓш шанымыштым пӓлен, Иисус угӹцӹн кырыкыш ӹшкетӹн кен.


  16 Вады лимӹкӹ, Тӹдӹн тыменьшӹвлӓжӹ тангыж тӹрӹш валенӹт 17 дӓ, пышыш шӹнзӹн, тангыж вес сирӹшкӹ, Капернаумышкы, кеӓш лӓктӹнӹт. Пӹцкемӹшӓлтӹн, а Иисус нӹнӹ докы толде. 18 Силан мардеж ӹфӹлен, тангыж когон коэштӓлтӹн. 19 Иктӓ коклы вӹц-кымлы стади*а нӓрӹ пыш доно кемӹкӹштӹ, нӹнӹ тангыж вӹлец ашкедшӹ Иисусым ужыныт, Тӹдӹ пыш докы лишемӹн. Цилӓн лӱдӹн колтенӹт. 20 Но Иисус келесен: «Идӓ лӱд, тидӹ Мӹнь ылам!» 21 Тӹдӹм пышышкы шӹндӹнештӹ ылын, но кышкы кенештӹ ылын, пышышты выртышток тӹ сирӹшкӹ шон.


  22 Вес кечӹнжӹ тангыж вес сирӹштӹ ылшы халык ужын: Тӹдӹн тыменьшӹвлӓжӹн шӹцмӹ пыш гӹц пасна тӹштӹ весӹ ылде, Иисус тыменьшӹвлӓжӹ сага шӹцде, а тыменьшӹвлӓжӹ ӹшкетӹшток кенӹт. 23 Ти жепӹн вес пышвлӓ Тивериада гӹц тӹ вӓр лишкӹ толыныт, кышты эдемвлӓ Господьын тау ӹштӹмӹ киндӹжӹм качкыныт. 24 А кынам эдемвлӓ тӹштӹ Иисусын, тыменьшӹвлӓжӹнӓт уке ылмыштым ужыныт, пышвлӓш шӹнзӹнӹт дӓ Капернаумыш Иисусым кӹчӓл кенӹт.


  25 Тӹдӹм тангыж вес сирӹштӹ момыкы, нӹнӹ ядыныт: «Равви, Тӹнь кынам тишкӹ толынат?» 26 Иисус нӹнӹлӓн келесен: «Лачок, лачок тӓлӓндӓ попем: тӓ пӓлӹквлӓм ужмы верц агыл, а сыкырым теммеш качмыда велдӹк Мӹньӹм кӹчӓлӹдӓ. 27 Пӹтӹшӓшлык качкыш верц агыл, а курымашлык ӹлӹмӓшӹш кандышы шӱн пӹтӹдӹмӹ качкыш верц пӓшӓлӹдӓ. Тӹдӹм тӓлӓндӓ Эдем Эргӹ пуа, вет Тӹдӹ вӹлӓн Йымы Ӓтя ӹшке пецӓтшӹм шӹнден». 28 Нӹнӹ ядыныт: «Йымын пӓшӓжӹм ӹштӓш манын, мам ӹштӹшӓшлык ылына?» 29 Иисус вӓшештен: «Йымын пӓшӓжӹ теве: кӱм Тӹдӹ колтен, Тӹдӹлӓн ӹнянӹдӓ».


  30 Нӹнӹ ядыныт: «Мӓлӓннӓ ужаш дӓ Тӹньӹн шамакетлӓн ӹнянӓш манын, махань пӓлӹкӹм анжыктет? Тӹнь мам ӹштет? 31 Мӓмнӓн ӓтявлӓнӓ пустыньышты манным качкыныт. Сирӹмӹ: ”Нӹнӹлӓн качкаш пӹлгом гӹц Тӹдӹ киндӹм пуэн».*б 32 Иисус вӓшештен: «Лачок, лачок тӓлӓндӓ попем: Моисей агыл тӓлӓндӓ пӹлгом гӹц киндӹм пуэн, Мӹньӹн Ӓтям пӹлгом гӹц лачокшы киндӹм тӓлӓндӓ пуа. 33 Пӹлгом гӹц Валышы дӓ сӓндӓлӹклӓн ӹлӹмӓшӹм Пушы – тидӹ Йымын киндӹ».


  34 Тӹдӹлӓн келесенӹт: «Господь! Техень киндӹм мӓлӓннӓ со пуэн шалгы!» 35 Иисус нӹнӹлӓн попен: «Мӹнь ӹлӹмӓшӹн киндӹжӹ ылам. Мӹнь докем толшы эдем ак шужы, Мӹлӓнем ӹнянӹшӹн нигынамат йӱмӹжӹ ак шо. 36 А тӓ Мӹньӹм ужында дӓ ада ӹнянӹ манын, Мӹнь тӓлӓндӓ попенӓм. 37 Кӱм Мӹлӓм Ӓтям пуа, Мӹнь докем толеш, дӓ Мӹнь докем толшым ӧрдӹшкӹ поктен ам колты, 38 вет Мӹнь ӹшке шанымем агыл, а Мӹньӹм колтышы Ӓтян шанымыжым шокташ пӹлгом гӹц толынам. 39 Мӹньӹм колтышы Ӓтян шанымашыжы техеньӹ: кӱм Тӹдӹ Мӹлӓм пуэн, нӹнӹ логӹц иктӹмӓт ямдаш агыл, а остатка кечӹн цилӓм ӹлӹжтӓш. 40 Мӹньӹм Колтышын шанымашыжы техень: Эргӹм ужшы дӓ Тӹдӹлӓн ӹнянӹшӹ каждый эдем курымаш ӹлӹмӓшӓн лижӹ. Остатка кечӹн Мӹнь*в тӹдӹм ӹлӹжтем».


  41 «Мӹнь пӹлгом гӹц валышы киндӹ ылам» манмыжылан иудейвлӓ Тӹдӹ ваштареш ӧпкӓлен попаш тӹнгӓлӹнӹт. 42 Нӹнӹ попенӹт: «Тидӹжӹ Иосифӹн Иисус эргӹжӹ агыл ма? Мӓ Тӹдӹн ӓтяжӹмӓт, Ӓвӓжӹмӓт пӓленӓ. ”Мӹнь пӹлгом гӹц валенӓм” манын, кыце Тӹдӹ попа?» 43 Нӹнӹлӓн Иисус келесен: «Ӹшке лоштыда ӧпкӓлен идӓ попы. 44 Мӹньӹм колтышы Ӓтя ӱжӹн ак канды гӹнь, Мӹнь докем иктӓт толын ак керд. Остатка кечӹн Мӹнь тӹдӹм ӹлӹжтем. 45 Пророквлӓн книгӓштӹ сирӹмӹ: ”Нӹнӹм цилӓштӹм Йымы тымда”.*г Кӱ Ӓтям колеш дӓ Тӹдӹ гӹц тыменеш, тӹдӹ Мӹнь докем толеш. 46 Тенге гӹнят Ӓтям иктӓт ужде. Кӱ Йымы дорц толын, Тӹдӹ веле Ӓтям ужын. 47 Лачок, лачок тӓлӓндӓ попем: кӱ Мӹлӓнем ӹнянӓ, тӹдӹн курымашлык ӹлӹмӓшӹжӹ улы. 48 Мӹнь ӹлӹмӓшӹн киндӹжӹ ылам. 49 Тӓмдӓн ӓтявлӓдӓ пустыньышты манным качкыныт, но коленӹт. 50 А пӹлгом гӹц валышы киндӹ техень: кӱ тӹдӹм качкеш, ак колы. 51 Мӹнь пӹлгом гӹц валышы ӹлӹшӹ киндӹ ылам. Кӱ ти киндӹм качкеш, курым-курымок ӹлӓ. Мӹньӹн пушашлык киндем – Мӹньӹн Кӓпем, Мӹнь тӹдӹм сӓндӓлӹкӹн ӹлӹмӓшӹжӹ верц пуэм».


  52 Тӹнӓм иудейвлӓ лошты кӹрмӓшӹмӓш тӹнгӓлӹн, нӹнӹ попенӹт: «Кыце ти Эдем ӹшке Кӓпшӹм мӓлӓннӓ качкаш пуэн кердеш?» 53 Иисус нӹнӹлӓн келесен: «Лачок, лачок тӓлӓндӓ попем: Эдем Эргӹн Кӓпшӹм ада кач дӓ Вӹржӹм ада йӱ гӹнь, тӓмдӓн ӹлӹмӓшдӓ ак ли. 54 Кӱ Мӹньӹн Кӓпем качкеш дӓ Вӹрем йӱэш, тӹдӹн курымашлык ӹлӹмӓшӹжӹ улы, дӓ остатка кечӹн Мӹнь тӹдӹм ӹлӹжтем. 55 Мӹньӹн Кӓпем – лачок качкыш, Мӹньӹн Вӹрем – лачок йӱш. 56 Мӹньӹн Кӓпем качшы дӓ Вӹрем йӱшӹ Мӹнь донем ушнен шалга, а Мӹнь тӹдӹн доно ушнен шалгем. 57 Ӹлӹшӹ Ӓтя Мӹньӹм колтен дӓ Мӹнь Ӓтя доно ӹлем, тенгеок Мӹньӹм качшат Мӹнь донем ӹлӓш тӹнгӓлеш. 58 Пӹлгом гӹц валышы киндӹжӹ тидӹ ылеш. Тӹдӹ ӓтявлӓдӓн качмы маннышты гань агыл. Нӹнӹ коленӹт, а кӱ ти киндӹм качкеш, тӹдӹ курымок ӹлӓш тӹнгӓлеш».


  59 Тидӹм Иисус Капернаумыштышы синагогышты тымдымыжы годым попен.


  60 Тидӹм колын, Тӹдӹн тыменьшӹвлӓжӹ логӹц шукынжы попенӹт: «Махань цӹтӓш лидӹмӹ шамаквлӓ! Кӱ тидӹм колышт кердеш?» 61 Техень шаяжылан тыменьшӹвлӓжӹн ӧпкӓлӹмӹштӹм пӓлен, Иисус нӹнӹлӓн келесен: «Тӓ тидӹлӓн ма алталалтыда? 62 Молнам ылмы вӓрӹшкӹжӹ Эдем Эргӹн кузымыжым ужыда гӹнь, ма лиэш? 63 Ӹлӹмӓшӹм ӹштӹшӹ – тидӹ Йымын Шӱлӹш, эдемӹн кӓп-шӱмжӹ нимахань пайдам ак канды. Тӓлӓндӓ попымы Мӹньӹн шамакем – тидӹ Шӱлӹш дӓ ӹлӹмӓш. 64 Но тӓ лоштыда кыды-тидӹжӹ ак ӹнянӹ». Вет кӱвлӓ ак ӹнянеп дӓ кӱ Тӹдӹм выжала, Иисус тӹнгӓлтӹш гӹцок пӓлен. 65 Дӓ Тӹдӹ келесен: «Седӹндон Мӹнь тӓлӓндӓ попенӓм: Ӓтям гӹц ак пуалт гӹнь, иктӓт Мӹнь докем толын ак керд».


  66 Тӹлец вара тыменьшӹвлӓжӹ логӹц шукынжы Тӹдӹн дорц карангыныт дӓ Тӹдӹн доно иквӓреш ӹнде каштделыт. 67 Тӹнӓм Иисус луаткок тыменьшӹжӹ гӹц ядын: «Тӓӓт карангаш ада шаны?» 68 Симон-Петр вӓшештен: «Господь, кӱн докы мӓлӓннӓ кемӹлӓ? Курымашлык ӹлӹмӓшӹн шамакшы Тӹньӹн улы. 69 Мӓ ӹняненӓ дӓ пӓленӓ: Тӹнь Христос, ӹлӹшӹ Йымын Эргӹжӹ ылат».


  70 Иисус нӹнӹлӓн келесен: «Мӹнь Ӹшке агыл ма тӓмдӓм луаткоктым айырен нӓлӹнӓм? Но тӓ лоштыда иктӹжӹ диавол!» 71 Тидӹм Тӹдӹ Искариот манмы Симонын Иуда эргӹжӹ гишӓн попен. Иуда, луаткок тыменьшӹжӹ гӹц иктӹжӹ, вара Иисусым выжалышы лишӓшлык ылын.

  


  *а6:19 Стади – грек йӹлмӹштӹ ик стади 185 м нӓрӹ. «Коклы вӹц-кымлы стади» вӹц-куд километр лиэш.


  *б6:31 Пс 77:24, 104:40.


  *в6:40 Тиштӹ «Мӹнь» шамакым Эргӹ манын ынгылымыла.


  *г6:45 Ис 54:13.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  7 Глава


  1 Иисус Иерусалимӹшкӹ Амаш шагалтымы празныкыш кеӓ. 25 Иисус – тидӹ Христос ма? 45 Иудей вуйлатышывлӓн ӹнянӹдӹмӹштӹ.


  1 Иисус тӹлец вара Галилей мычкы каштын. Иудейвлӓ Тӹдӹм пушташ йӧнӹм кӹчӓлӹнӹт, седӹндон Иудейӹштӹ каштмыжы шоде.


  2 Иудейвлӓн Амаш шагалтымы празныкышты лишемӹн, 3 Иисуслан шӱмбелвлӓжӹ келесенӹт: «Ти вӓрӹм коды, Иудейӹш ке. Махань пӓшӓвлӓм ӹштет, тыменьшӹвлӓэтӓт ужышты. 4 Цилӓлӓн пӓлӹмӹ лиӓш шанышы эдем нимат йӹвӹрт ак ӹштӹ. А Тӹнь техень пӓшӓвлӓм ӹштет гӹнь, Ӹшкӹметӹм сӓндӓлӹклӓн пӓлдӓрӹ!» 5 Вет шӱмбелвлӓжӓт Тӹдӹлӓн ӹнянӹделыт. 6 Иисус нӹнӹлӓн попен: «Мӹньӹн жепем эче толын шоде, но тӓлӓндӓ хоть-махань жепӓт яра. 7 Сӓндӓлӹк тӓмдӓм ужын керддӹмӹ лин ак керд, а Мӹньӹм ужын керддӹмӹ ылеш, вет тӹдӹн пӓшӓвлӓжӹ худа ылыт манын пӓлдӹртем. 8 А тӓ празныкыш кедӓ. Мӹнь ти празныкыш эче ам ке, вет Мӹньӹн жепем эче толын шоде». 9 Тидӹм попымыкы, Иисус Галилееш кодын.


  10 Кынам шӱмбелвлӓжӹ празныкышкы кенӹт, Иисусат тӹшкӹ кеен, но халык анзылны агыл, а йӹвӹрт миэн. 11 Иудейвлӓ Иисусым празныкышты кӹчӓлӹнӹт дӓ ядыштыныт: «Кышты Тӹдӹ?» 12 Тӹдӹ гишӓн халыкышты шукым попенӹт. «Тӹдӹ пуры ылеш», – попенӹт иктӹвлӓжӹ, а весӹвлӓ маныныт: «Уке, Тӹдӹ халыкым алтала». 13 Но иудейвлӓ гӹц лӱдӹн, Тӹдӹ гишӓн иктӓт кӹрӓт попыде.


  14 Пел празнык эртӹмӹкӹ, Иисус Йымын пӧртӹш толын дӓ тымдаш тӹнгӓлӹн. 15 Иудейвлӓ ӧрӹн попенӹт: «Кышец Тӹдӹ, тыменьдӹмӹ Эдем, Писаним пӓлӓ?» 16 Иисус нӹнӹлӓн келесен: «Мӹньӹн тымдымем – Мӹньӹн агыл, а Мӹньӹм Колтышын тымдымыжы. 17 Кӱ Тӹдӹн шанымыжым ӹштӹнежӹ, тӹдӹ ти тымдымаш кышец лӓкмӹм пӓлен нӓлеш: тидӹжӹ Йымы гӹц лӓктеш ӓль Мӹнь Ӹшке гӹц попем. 18 Ӹшке гӹц попышы ӹшкӹлӓнжӹ лӹмлештӓрӓлтмӓшӹм кӹчӓлеш, а кӱ Колтышыжылан лӹмлештӓрӓлтмӓшӹм кӹчӓлеш, Тӹдӹ лачок, дӓ Тӹдӹн алталымашыжы уке. 19 Законым тӓлӓндӓ Моисей пуде ма? Но тӓ логӹцдӓ иктӓт закон семӹнь ак ӹштӹ. Малын тӓ Мӹньӹм пуштнедӓ?» 20 Халык вӓшештен: «Тӹньӹн кӧргӹштет иӓ агыл ма? Кӱ Тӹньӹм пуштнежӹ?» 21 Иисус нӹнӹлӓн вӓшештен попен: «Мӹнь ик пӓшӓм ӹштенӓм, дӓ тӓ цилӓн ӧрӹдӓ. 22 Моисей тӓлӓндӓ пӹчмӹ овуцам шокташ шӱден, а тӓ кукшыгечӹнӓт эдемлӓн пӹчмӓшӹм эртӓредӓ. Лачокшым тидӹ Моисей гӹц агыл, ӓтявлӓ гӹц толеш. 23 Моисейӹн законжым пыдырташ агыл манын, кукшыгечӹнӓт эдем доно пӹчмӹ овуцам эртӓрӓт гӹнь, Мӹнь кукшыгечӹн эдемӹм цилӓге паремдӹмем гишӓн тӓ Мӹнь вӹкем шӹдешкедӓ ма? 24 Вӹлец анжен агыл, а тӧр суйыда».


  25 Иерусалимӹштӹ ӹлӹшӹвлӓ логӹц кыды-тидӹжӹ попенӹт: «Кӱм пуштнештӹ, ти Эдем Тӹдӹ агыл? 26 Но теве Тӹдӹ халык анзылны попа, дӓ нимат Тӹдӹлӓн ак келесеп. Ӓнят, лачокок Христос ылмыжым вуйлатышывлӓ пӓлен нӓлӹнӹт? 27 Но мӓ ти Эдемӹн кышец ылмыжым пӓленӓ. А кынам Христос толеш, Тӹдӹн кышец ылмыжым иктӓт ак пӓлӹ».


  28 Йымын пӧртӹштӹ тымдымыжы годым Иисус чӹнь попен: «Тенгежӹ тӓ Мӹньӹмӓт, кышец ылмемӓт пӓледӓ? Но Мӹнь Ӹшке дорцем толделам. Мӹньӹм Колтышы лачок ылеш. Тӓ Тӹдӹм ада пӓлӹ, 29 а Мӹнь Тӹдӹм пӓлем, вет Мӹнь Тӹдӹн дорц толынам, дӓ Тӹдӹ Мӹньӹм колтен». 30 Тӹнӓм нӹнӹ Иисусым кычынештӹ ылын, но эче Тӹдӹн жепшӹ толде, седӹндон Тӹдӹн вӹкӹ иктӓт кидӹм лӱктӓлде. 31 Но халык логӹц шукынжы Тӹдӹлӓн ӹняненӹт дӓ попенӹт: «Кынам Христос толеш, ти Эдем гӹц шукырак пӓлӹкӹм анжыкта ма?»


  32 Халык лошты Иисус гишӓн ти попымашым фарисейвлӓ колыныт. Тӹнӓм фарисейвлӓ дон архиерейвлӓ Тӹдӹм кычаш ӹшке эдемвлӓштӹм колтенӹт. 33 А Иисус нӹнӹлӓн попен: «Эче изиш тӓ сагада лиӓм, а вара Мӹньӹм Колтышы докы кеем. 34 Тӓ Мӹньӹм кӹчӓлӓш тӹнгӓлӹдӓ, но ада мо. Кышты Мӹнь лиӓм, тӹшкӹ тӓ толын ада керд». 35 Тӹнӓм иудейвлӓ ӹшке лоштышты попенӹт: «Мӓ модымы вӓрӹш кышкы Тӹдӹ кенежӹ? Эллинвлӓ*а лошты шӓпшӓлӓн ӹлӹшӹвлӓ докы кенежӹ дӓ эллинвлӓм тымдаш тӹнгӓлнежӹ ма? 36 ”Тӓ Мӹньӹм кӹчӓлӓш тӹнгӓлӹдӓ, но ада мо” дӓ ”Кышты Мӹнь лиӓм, тӹшкӹ тӓ толын ада керд” манмыжы мам анжыкта?»


  37 Празныкын остатка сек кого кечӹнжӹ Иисус кӹньӹл шагалын дӓ чӹнь попен: «Кӱн йӱмӹжӹ шоэш, Мӹнь докем толжы дӓ йӱжӹ! 38 Кӱ Мӹлӓнем ӹнянӓ, Писаништӹ келесӹмӹ семӹнь, тӹдӹн кӧргӹжӹ гӹц ӹлӹшӹ вӹдӓн рекӓвлӓ йогаш тӹнгӓлӹт!» 39 Тӹдӹлӓн ӹнянӹшӹвлӓ Шӱлӹшӹм нӓлшӓшлык ылыт ыльы, дӓ Шӱлӹш гишӓн Иисус тенге попен. Тӹ жепӹн Святой Шӱлӹш эче пуалтде, вет Иисус эче лӹмлештӓрӓлтмӓшкӹ шоде.


  40 Тӹдӹн техень шамакшым колмыкы, халык логӹц шукынжы попенӹт: «Тидӹ лачокок Пророк ылеш». 41 А весӹвлӓ маныныт: «Тидӹ Христос». Южшы попенӹт: «Галилей гӹц Христос толеш ма? 42 Писаништӹ келесӹмӹ вет, Христос – Давидӹн вырлыкшы, Тӹдӹ Вифлеем гӹц, Давидӹн шачмы вӓржӹ гӹц, толеш». 43 Тенге Иисус верц халык шелӓлтӹн. 44 Южшы Тӹдӹм кычынежӹ ылын, но иктӓт Иисус вӹкӹ кидӹм лӱктӓлде.


  45 А колтымы эдемвлӓ архиерейвлӓ дон фарисейвлӓ докы пӧртӹлӹнӹт. Нӹнӹжӹ ядыныт: «Малын Тӹдӹм тӓ кычен шӹдӓ канды?» 46 Нӹнӹ келесенӹт: «Ти Эдем ганьы эче иктӓт нигынамат попыде». 47 Фарисейвлӓ нӹнӹлӓн попенӹт: «Тӓӓт алталалтында ма? 48 Вуйлатышывлӓ ӓль фарисейвлӓ логӹц иктӓжӹ Тӹдӹлӓн ӹнянӓ ма? 49 А ти халык законым ак пӓлӹ, тӹдӹ проклятайымы ылеш». 50 Но фарисейвлӓ логӹц иктӹжӹ, Иисус докы икӓнӓ йыдым толшы Никодим, нӹнӹлӓн келесен: 51 «Ӹшкӹмжӹм пӹтӓри колыштде дӓ мам ӹштӹмӹжӹм пӓлен нӓлде, мӓмнӓн закон эдемӹм суя ма?» 52 Нӹнӹ келесенӹт: «Тӹнят Галилей гӹц ылат ма? Писаним шӹмлӹ – ынгылет: пророк Галилей гӹц лин ак керд». 53 Дӓ цилӓн томан йӹде шӓлӓненӹт.

  


  *а7:35 Эллинвлӓ – вес семӹньжӹ греквлӓ.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  8 Глава


  1 Шӓхӓр ӹдӹрӓмӓш. 12 Иисус Йымын пӧртӹштӹ Ӹшке гишӓнжӹ попа. 21 Иисус кешӓшлыкшы гишӓн шайыштеш. 31 Авраамын тетявлӓжӹ дӓ сатанан тетявлӓжӹ. 48 Иисус дон Авраам.


  1 А Иисус Елеон кырыкыш кен. 2 Ирок ирӹ Тӹдӹ угӹц Йымын пӧртӹш толын. Иисус докы цилӓ халык цымырген, дӓ Тӹдӹ шӹнзӹн, нӹнӹм тымден. 3 Ти жепӹн законым тымдышывлӓ дӓ фарисейвлӓ тӹшкӹ ӹдӹрӓмӓшӹм канденӹт, тӹдӹм шӓхӓрлӓнӹмӹ годым кыченӹт. Ӹдӹрӓмӓшӹм цилӓ анзылан шагалтенӹт, 4 нӹнӹ Иисуслан попенӹт: «Тымдышы, ти ӹдӹрӓмӓшӹм шӓхӓрлӓнӹмӹжӹ годым кычымы. 5 Техень ӹдӹрӓмӓшвлӓм кӱм кӹшкен пушташ законышты Моисей мӓлӓннӓ шӱден. А Тӹнь мам келесет?» 6 Иисусым йӓтлӓш вирӹм моаш манын, тергӓш шанен, нӹнӹ тенге попенӹт. Но Иисус, нӹнӹ вӹкӹ анжалдеӓт, пӱгӹнен, рокеш парня донжы сирен. 7 Но кынам нӹнӹ Тӹдӹм пакылажат ядыштыныт, Иисус, вуйым лӱктӓлӹн, нӹнӹлӓн келесен: «Тӓ лоштыда кӱн сулыкшы уке, тӹдӹ сек анзыц ӹдӹрӓмӓш вӹкӹ кӱм шужы». 8 Эчеӓт пӱгӹнен дӓ рокеш сирен. 9 А нӹнӹ, тидӹм колын, намысланенӹт, когораквлӓ гӹц тӹнгӓлӹн, остатка эдем якте иктӹ паштек весӹ тӹшец кенӹт. Иисус ӹшкетшӹ кодын, ӹдӹрӓмӓш веле ӹшке вӓрӹштӹжок шалген. 10 Иисус вуйжым лӱктӓлӹн, ӹдӹрӓмӓш гӹц молым иктӹмӓт ужде, тӹдӹлӓн келесен: «Ӹдӹрӓмӓш, кышты тӹньӹм йӓтлӹшӹвлӓэт ылыт? Тӹньӹм иктӓт суйыде ма?» 11 Тӹдӹ вӓшештен: «Иктӓт, Господь!» Иисус тӹдӹлӓн келесен: «Мӹнят тӹньӹм ам суйы, ке дӓ анзыкыла сулыкым ит ӹштӹ».


  12 Иисус эчеӓт халыклан попен: «Мӹнь сӓндӓлӹклӓн соты ылам. Кӱ паштекем кеӓ, тӹдӹ пӹцкемӹшӹштӹ ак кашт, а ӹлӹмӓшӹн сотыжы тӹдӹн лиэш».


  13 Фарисейвлӓ тӹнӓм келесенӹт: «Тӹнь Ӹшке гишӓнет Ӹшке пӓлдӹртен попет, Тӹньӹн пӓлдӹртен попымет лачок агыл». 14 Иисус нӹнӹлӓн вӓшештен: «Мӹнь Ӹшке гишӓнем Ӹшке пӓлдӹртен попем гӹнят, Мӹньӹн попымем лачок ылеш, вет Мӹнь пӓлем, кышец толынам дӓ кышкы кеем, а тӓ, Мӹнь кышец толынам дӓ кышкы кем, ада пӓлӹ. 15 Тӓ эдем семӹнь суеда, а Мӹнь иктӹмӓт ам суйы. 16 Но Мӹнь суем гӹнь, Мӹньӹн суйымем тӧр лиэш, вет Мӹнь ӹшкетӹн ам ыл: Мӹньӹм колтышы Ӓтя Мӹнь донем иквӓреш. 17 А тӓмдӓн законышты сирӹмӹ: кок эдемӹн пӓлдӹртен попымышты лачок ылеш. 18 Мӹнь Ӹшке гишӓнем Ӹшке пӓлдӹртен попем, дӓ Мӹнь гишӓнем Мӹньӹм колтышы Ӓтя пӓлдӹртен попа». 19 Тӹнӓм нӹнӹ ядыныт: «А кышты Тӹньӹн Ӓтятшӹ?» Иисус келесен: «Тӓ Мӹньӹмӓт, Мӹньӹн Ӓтямӹмӓт ада пӓлӹ. Тӓ Мӹньӹм пӓледӓ ылгецӹ, Мӹньӹн Ӓтямӹмӓт пӓледӓ ыльы».


  20 Тидӹм Иисус Йымын пӧртӹштӹ тымдымыжы годым жертва окса пиштӹмӹ вӓр сага попен. Иктӓт Тӹдӹм кычыде, эче Тӹдӹн жеп толын шоде.


  21 Иисус эчеӓт попен: «Мӹнь кен колтем, тӓ Мӹньӹм кӹчӓлӓш тӹнгӓлӹдӓ, дӓ тӓ ӹшке сулыквлӓдӓ лоэш коледӓ. Кышкы Мӹнь кеем, тӓ тӹшкӹ толын ада керд». 22 Иудейвлӓ попаш тӹнгӓлӹнӹт: «Кышкы Мӹнь кеем, тӓ тӹшкӹ толын ада керд манын, малын Тӹдӹ попа? Тӹдӹ Ӹшкӹмжӹм Ӹшке пуштнежӹ ма?» 23 Иисус келесен: «Тӓ тишец, ӱлӹцӹн, ылыда, а Мӹнь – кӱшӹц. Тӓ ти сӓндӓлӹк гӹц ылыда, а Мӹнь ти сӓндӓлӹк гӹц ам ыл. 24 Седӹндон тӓлӓндӓ ӹшке сулыквлӓдӓ лоэш коледӓ манын попышым. Тидӹ Мӹнь Ылам*а манын ада ӹнянӹ гӹнь, ӹшке сулыквлӓдӓ лоэш коледӓ». 25 Нӹнӹ ядыныт: «Тенгежӹ Тӹнь кӱ ылат?» Иисус нӹнӹлӓн келесен: «Кыце тӓлӓндӓ попенӓм, тӹнгӓлтӹш гӹцок [Ылшы]. 26 Тӓ гишӓндӓ Мӹнь шукы попен дӓ тӓмдӓм шукы гишӓн суен кердӓм. Но Мӹньӹм Колтышы лачок ылеш, дӓ мам Мӹнь Тӹдӹ гӹц колынам, тӹдӹм сӓндӓлӹклӓн попем».


  27 Иисус Ӓтя гишӓн попа манын, нӹнӹ ынгылыделыт. 28 Тӹдӹ пакыла попен: «Кынам Эдем Эргӹм кузыктедӓ, тӹнӓм ынгыледӓ: тидӹ Мӹнь Ылам, Мӹнь Ӹшке гӹц нимат ам ӹштӹ, но мам Мӹлӓм Ӓтям тымден, тӹдӹм попем. 29 Мӹньӹм Колтышы Мӹнь донем иквӓреш ылеш, Ӓтя Мӹньӹм ӹшкетемӹм кодыде, вет Мӹнь со Тӹдӹлӓн яралым ӹштем». 30 Иисусын тидӹм попымы годым шукынжы Тӹдӹлӓн ӹнянӓш тӹнгӓлӹнӹт.


  31 Тӹдӹлӓн ӹнянӹшӹ иудейвлӓлӓн Иисус келесен: «Тӓ Мӹньӹн шамакем доно ӹледӓ гӹнь, лачокок Мӹньӹн тыменьшем ылыда, 32 тӹнӓм тӓ лачокым пӓлен нӓлӹдӓ, а лачок тӓмдӓм ирӹкӓнӹм ӹштӓ». 33 Нӹнӹ келесенӹт: «Мӓ Авраамын вырлыкшы ылына дӓ нигынамат иктӹнӓт цоражы ылделна! Кыце Тӹнь ”Ирӹкӓн лидӓ” манат?» 34 Иисус нӹнӹлӓн вӓшештен: «Лачок, лачок тӓлӓндӓ попем: кӱ сулыкым ӹштӓ, тӹдӹ сулыкын цоражы. 35 А цора пӧртеш курымеш ак код, эргӹ курымеш кодеш. 36 Эргӹ тӓмдӓм ирӹкӹш лыктеш гӹнь, тӓ лачокок ирӹкӓн лидӓ. 37 Мӹнь пӓлем, тӓ Авраамын вырлыкшы ылыда, но тенге гӹнят Мӹньӹм пушташ шанедӓ, вет тӓмдӓн кӧргӹштӹдӓ Мӹньӹн шамакемлӓн вӓр уке. 38 Мам Мӹнь Ӓтям сага ужынам, тӹдӹ гишӓн попем. Тенгеок тӓӓт, ӹшке ӓтядӓ сага мам ужында, тӹдӹм ӹштедӓ».


  39 «Мӓмнӓн ӓтянӓ – Авраам!» – попенӹт нӹнӹ. Иисус нӹнӹлӓн келесен: «Тӓ лачокок Авраамын тетявлӓжӹ ылыда ылгецӹ, Авраам семӹнь ӹштедӓ ыльы. 40 Мӹнь лачокым Йымы гӹц колынам дӓ тӓлӓндӓ увертӓренӓм, а ӹнде тӓ Мӹньӹм пушташ шанедӓ. Авраам техеньӹм ӹштӹде. 41 Тӓ ӓтядӓ семӹнь ӹштедӓ».


  Нӹнӹ келесенӹт: «Мӓ шӓхӓрлӓнӹмӹ доно шачшы ана ыл. Мӓмнӓн Ӓтянӓ иктӹ: Йымы!» 42 Иисус нӹнӹлӓн попен: «Йымы тӓмдӓн Ӓтядӓ ылеш ылгецӹ, тӓ Мӹньӹм яратедӓ ыльы, вет Мӹнь Йымы дорц лӓктӹнӓм дӓ толынам. Мӹнь Ӹшке гӹцем толделам, Йымы Мӹньӹм колтен. 43 Тӓ Мӹньӹн шамакем колын ада керд, седӹндон попымем ада ынгылы. 44 Тӓ ӹшке ӓтядӓн, диаволын, тетявлӓжӹ ылыда дӓ ӓтядӓн сулыкан кымылжым шоктынедӓ. А диавол тӹнгӓлтӹш гӹцок эдемӹм пуштшы ылын дӓ лачокышты ӹлӹде, вет тӹдӹн доны лачок уке. Кынам алтала, тӹдӹ ӹшкӹмжӹнӹм попа, вет тӹдӹ алталышы дӓ алталымашын ӓтяжӹ ылеш. 45 А Мӹнь лачокым попем, седӹндон тӓ Мӹлӓм ада ӹнянӹ. 46 Кӱ тӓ логӹцдӓ Мӹньӹм сулыканыш лыктын кердеш? А Мӹнь лачокым попем гӹнь, малын Мӹлӓнем ада ӹнянӹ? 47 Кӱ Йымы гӹц ылеш, тӹдӹ Йымын шамакшым колеш. Тӓ Йымы гӹц ада ыл, седӹндон тӓ ада кол».


  48 Иудейвлӓ Иисуслан келесенӹт: «Тӹнь Самари гӹц ылат, дӓ кӧргӹштет иӓ шӹнзӓ. Мӓ лачокым ана попы ма?» 49 Иисус вӓшештен: «Мӹньӹн кӧргӹштем иӓ уке, Мӹнь ӹшке Ӓтямӹм шотеш пиштем, а тӓ Мӹньӹм орледӓ.*б 50 Мӹнь Ӹшкӹлӓнем лӹмлештӓрӹмӓшӹм ам кӹчӓл, Кӹчӓлшӹ дӓ Суйышы весӹ улы. 51 Лачок, лачок тӓлӓндӓ попем: кӱ Мӹньӹн шамакем шоктен толеш, тӹдӹ нигынамат колымашым ак уж».


  52 Иудейвлӓ Тӹдӹлӓн келесенӹт: «Тӹньӹн кӧргӹштет иӓ ылмым ӹнде мӓ пӓлӹшнӓ. Авраам колен, пророквлӓӓт коленӹт. А Тӹнь попет: кӱ Мӹньӹн шамакем шоктен толеш, нигынамат колымашым ак уж! 53 Тӹнь мӓмнӓн Авраам ӓтянӓ гӹцӓт когорак ылат ма? Авраам колен, пророквлӓӓт коленӹт. Ӹшкӹметӹм Тӹнь кӱэш шотлет?»


  54 Иисус попен: «Мӹнь Ӹшкӹмемӹм Ӹшке лӹмлештӓрем гӹнь, Мӹньӹн лӹмлештӓрӓлтмем нимат агыл. Кӱм тӓ мӓмнӓн Йымына маныда, Тӹдӹ, Мӹньӹн Ӓтям, Мӹньӹм лӹмлештӓрӓ. 55 Тӓ Тӹдӹм нигынамат пӓлӹделда, а Мӹнь Тӹдӹм пӓлем. Мӹнь Тӹдӹм ам пӓлӹ манам ылгецӹ, Мӹнь тӓ ганьдаок алталышы лиӓм ыльы. Но Мӹнь Тӹдӹм пӓлем дӓ шамакшым шоктен шалгем. 56 Тӓмдӓн Авраам ӓтядӓ Мӹньӹн кечем ужшашлыкшылан ӹвӹртен – ужын дӓ пиш сусу лин».


  57 «Тӹлӓт вӹцлӹ иӓт уке, а Тӹнь Авраамым ужынат?» – иудейвлӓ пелештенӹт. 58 Иисус нӹнӹлӓн келесен: «Лачок, лачок тӓлӓндӓ попем: Авраам ылмы гӹц анзыц Мӹнь Ылам».*в 59 Тӹнӓм Тӹдӹ вӹкӹ кӹшкӓш нӹнӹ кӱм роалтенӹт, но Иисус сӹнзӓ анзыц ямын дӓ Йымын пӧрт гӹц лӓктӹн. Тӹдӹ нӹнӹ логӹц эртен дӓ пакыла ашкедӹн.

  


  *а8:24 «Мӹнь Ылам» – Йымын лӹмжӹ, тӹдӹм Исход (Лӓкмӓш) книгӓштӹ (3:14) кычылтмы. (Анжы тенгеок – Ин 8:28 дӓ 13:19.)


  *б8:49 Орлаш – бесчестить.


  *в8:58 «Мӹнь Ылам» – 8:24 ынгылдарымым анжы.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  9 Глава


  1 Слӧпӧйок шачшы эдемӹм паремдӹмӓш. 13 Фарисейвлӓ пареммӹ гишӓн ядыштыт. 35 Слӧпӧй йӓнг.


  1 Эртӹмӹжӹ годым Иисус слӧпӧйок шачшы эдемӹм ужын. 2 Тыменьшӹвлӓжӹ Иисус гӹц ядыныт: «Равви, тӹдӹ малын слӧпӧй шачын? Кӱ сулыкым ӹштен: тӹдӹ ӹшке ӓль ӓтя-ӓвӓжӹ?» 3 Иисус келесен: «Тӹдӹ ӹшкӹмжӹн сулыкшы гишӓнӓт агыл, ӓтя-ӓвӓжӹн сулыкышты гишӓнӓт агыл слӧпӧй, а Йымын пӓшӓжӹ тӹдӹн доно кайшашлык. 4 Мӹньӹм Колтышын пӓшӓвлӓжӹм Мӹнь сотыгечӹнок ӹштӹшӓшлык ылам; йыд лиэш, тӹнӓм иктӓт пӓшӓм ӹштен ак керд. 5 Мӹнь сӓндӓлӹкӹштӹ ылмем годым сӓндӓлӹклӓн соты ылам». 6 Тенге попымыкы, Иисус мӱлӓндӹ вӹкӹ шӹвӓлӹн, шӹвӹльвӹдшӹм рок доно ярен, слӧпӧйӹн сӹнзӓшкӹжӹ ти лявӹрӓм шӹрен 7 дӓ тӹдӹлӓн келесен: «Силоам нӱштӹлмӹ вӓрӹшкӹ ке дӓ мышкылт». Силоам «колтымы» манмы лиэш. Тӹдӹ кеен, мышкылтын дӓ ужын кердшӹ пӧртӹлӹн.


  8 Тӹдӹн пашкудывлӓжӹ дӓ слӧпӧй ылмыжым тӹлец анзыц ужшы эдемвлӓ ядыныт: «Тидӹ кӹчен шӹнзӹшет агыл ма?» 9 Иктӹвлӓжӹ попенӹт: «Тидӹ – тӹдӹ». Весӹвлӓжӹ келесенӹт: «Тидӹ тӹдӹлӓ каеш веле». Ӹшкежӹ келесен: «Тидӹ мӹнь ылам». 10 Нӹнӹ ядыныт: «А кыце тӹньӹн сӹнзӓэт пачылтын?» 11 Тӹдӹ вӓшештен: «Иисус манмы Эдем лявӹрӓм ӹштӹш, мӹньӹн сӹнзӓэш шӹрӓльӹ дӓ келесӹш: Силоамыш, нӱштӹлмӹ вӓрӹшкӹ, ке дӓ мышкылт. Мӹнь кешӹм, мышкылтым дӓ ужаш тӹнгӓльӹм». 12 «Кышты ти Эдемжӹ?» – нӹнӹжӹ ядыныт. «Ам пӓлӹ», – тӹдӹ манын.


  13 Молнам слӧпӧй ылшы ти эдемӹм фарисейвлӓ докы канденӹт. 14 Кынам Иисус лявӹрӓм ӹштен дӓ слӧпӧйӹн сӹнзӓжӹм пачын, кукшыгечӹ ылын. 15 Фарисейвлӓӓт кыце ужаш тӹнгӓлмӹжӹ гишӓн ядыныт. Тӹдӹ вӓшештен: «Тӹ Эдем мӹньӹн сӹнзӓэшем лявӹрӓм тышкалтыш, мӹнь мышкылтым дӓ ӹнде ужам». 16 Тӹнӓм фарисейвлӓ логӹц южшы попенӹт: «Ти Эдем Йымы дорц агыл. Кукшыгечӹ гишӓн законым ак шокты». Весӹвлӓжӹ маныныт: «Но сулыкан эдем кыце техень пӓлӹквлӓм ӹштен кердеш?» Тенге нӹнӹ шелӓлтӹнӹт. 17 Слӧпӧй гӹц угӹц ядыныт: «Тӹнь ӹшкежӹ Тӹдӹ гишӓн мам келесет? Вет Тӹдӹ тӹньӹн сӹнзӓэтӹм пачын». Тӹдӹ келесен: «Тӹдӹ пророк ылеш».


  18 Ужаш тӹнгӓлшӹн ӓтя-ӓвӓжӹм ӱжӹн кандымешкӹ, ти эдем слӧпӧй ылмылан дӓ ужаш тӹнгӓлмӹлӓн иудейвлӓ ӹнянӹделыт. 19 Ӓтя-ӓвӓжӹ гӹц ядыныт: «Тидӹ тӓмдӓн эргӹдӓ? Слӧпӧй шачын манын попедӓ? Ӹндежӹ кыце тӹдӹ ужеш?» 20 Ӓтя-ӓвӓжӹ вӓшештенӹт: «Тидӹ мӓмнӓн эргӹ дӓ тӹдӹ слӧпӧй шачын, мӓ пӓленӓ. 21 А кыце ӹнде ужаш тӹнгӓлӹн, мӓ ана пӓлӹ, дӓ сӹнзӓжӹм кӱ пачын, мӓ ана пӓлӹ. Ӹшке гӹцшӹ ядда. Тӹдӹ кого, ӹшке гишӓнжӹ келесен кердеш». 22 Иудейвлӓ гӹц лӱдӹнӹтӓт, ӓтя-ӓвӓжӹ тенге попенӹт, вет кӱ Иисусын Христос ылмыжылан ӹнянӹмӹжӹм пачын попа, каждыйым синагог гӹц карангдаш иудейвлӓ икышын хытырен келшенӹт. 23 Седӹндон слӧпӧй шачшын ӓтя-ӓвӓжӹ келесенӹт: «Тӹдӹ кого, ӹшке гӹцшӹ ядда».


  24 Слӧпӧй ылшы эдемӹм кокшы гӓнӓ ӱжӹнӹт дӓ тӹдӹлӓн келесенӹт: «Йымым лӹмлештӓрӹ!*а Мӓ пӓленӓ, тӹ Эдем сулыкан». 25 Тӹдӹ келесен: «Сулыкан ма, ам пӓлӹ. Иктӹм пӓлем: мӹнь слӧпӧй ылынам, а ӹнде ужам». 26 Нӹнӹ эче ядыныт: «Тӹнь донет Тӹдӹ мам ӹштен? Кыце сӹнзӓэтӹм пачын?» 27 Слӧпӧй ылшы вӓшештен: «Мӹнь тидӹм тӓлӓндӓ попышым, а тӓ шӹдӓ колышт. Малын тӓ эче ик гӓнӓ колнедӓ? Ӓнят, тӓӓт Тӹдӹн тыменьшӹвлӓжӹ линедӓ?» 28 Нӹнӹ вырсен попенӹт: «Тидӹ тӹнь Тӹдӹн тыменьшӹжӹ ылат, а мӓ Моисейӹн тыменьшӹвлӓжӹ ылына. 29 Мӓ пӓленӓ, Моисейлӓн Йымы попен. А ти Эдем кышецӹн, мӓ ана пӓлӹ». 30 Слӧпӧй ылшы келесен: «Тидӹжок ӧрӹктӓрӓ: Тӹдӹ кышец, тӓ ада пӓлӹ, а Тӹдӹ мӹньӹн сӹнзӓэм пачын. 31 Мӓ пӓленӓ, сулыканвлӓм Йымы ак колышт, а кӱ Йымым жеплӓ дӓ шанымыжым ӹштӓ, тӹдӹм колыштеш. 32 Слӧпӧйок шачшын сӹнзӓм иктӓжӹ пачмы гишӓн курымат колалтде. 33 Ти Эдем Йымы дорц агыл ылгецӹ, нимат ӹштен ак керд ыльы». 34 Нӹнӹ вӓшештенӹт: «Тӹнь цилӓге сулыкеш шачшы ылат, а эче мӓмнӓм тымдет!» Вара тӹдӹм поктен колтенӹт.


  35 Ти эдемӹм поктен лыкмы гишӓн Иисус колын дӓ, тӹдӹм момыкыжы, ядын: «Йымын Эргӹлӓн тӹнь ӹнянет?» 36 Тӹдӹ келесен: «Господь, Тӹдӹлӓн ӹнянӓшем манын, кӱ Тӹдӹ?» 37 Иисус келесен: «Тӹнь Тӹдӹм ужынат. Кӱ тӹнь донет попа – Тӹдӹ». 38 «Господь, ӹнянем!» – слӧпӧй ылшы манын дӓ Тӹдӹ анзылан кымалын. 39 Иисус келесен: «Ти сӓндӓлӹкӹш Мӹньӹн толмем сӓндӓлӹклӓн суд лиэш: слӧпӧйвлӓ ужаш тӹнгӓлӹт, а ужшывлӓ слӧпӧй лит». 40 Тидӹм колмыкы, Иисус сага шалгышы юж фарисей Тӹдӹлӓн попен: «Мӓӓт слӧпӧй ылына ма?» 41 Иисус нӹнӹлӓн келесен: «Тӓ слӧпӧй ылыда ылгецӹ, вӹлнӹдӓ сулык ак ли ыльы. Но тӓ попедӓ: ”Мӓ ужына”, седӹндон сулыкда тӓ вӹлӓндӓ кодеш».

  


  *а9:24 «Йымым лӹмлештӓрӹ»: ти шамак тӹдӹ гӹц цуратлымашым ядмым анжыкта.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  10 Глава


  1 Иисус – пуры кӹтӧзӹ. 22 Иудейвлӓн Иисус дорц карангмышты.


  1 «Лачок, лачок тӓлӓндӓ попем: кӱ шарык кудывичӹш капка вашт ак пыры, а пичӹ гач ванжа, тӹдӹ шолы дӓ разбойник. 2 Но кӱ капка гӹц пыра, тӹдӹ шарык кӹтӧзӹ ылеш. 3 Орол тӹдӹлӓн капкам пачеш, шарыквлӓ юкшым колыштыт. Тӹдӹ ӹшке шарыквлӓжӹм лӹм доно ӱжеш дӓ виден лыктеш. 4 А ӹшкӹмжӹн цилӓ шарыквлӓжӹм лыкмыкы, тӹдӹ нӹнӹн анзыц ашкедеш, шарыквлӓ паштекшӹ кеӓт, вет нӹнӹ тӹдӹн юкшым пӓлӓт. 5 Ӧрдӹж эдем паштек ак кеп, тӹдӹн дорцын кыдалыт, вет ӧрдӹж эдемӹн юкым ак пӓлеп».


  6 Иисус нӹнӹлӓн тенге тыштен попен, но ма гишӓн попымыжым нӹнӹ ынгылыделыт, 7 седӹндон Иисус пакыла попен: «Лачок, лачок тӓлӓндӓ попем: Мӹнь шарыквлӓлӓн капка ылам. 8 Мӹнь гӹцем анзыц толшывлӓ цилӓн шолы дӓ разбойник ылыныт. Но шарыквлӓ нӹнӹм колыштделыт. 9 Мӹнь капка ылам: кӱ Мӹнь гачем пыра, тӹдӹ ытаралтеш: пыра, лӓктеш, алыкым моэш. 10 Шолы шолышташ, пушташ дӓ пӹтӓрӓш веле толеш. Мӹнь ӹлӹмӓшӹм, цицмӓш ӹлӹмӓшӹм, пуаш толынам.


  11 Мӹнь пуры кӹтӧзӹ ылам, пуры кӹтӧзӹ шарыквлӓ верц ӹшке ӹлӹмӓшӹжӹм пуа. 12 А тӓрлӓлтшӹ эдем лачокшы кӹтӧзӹ агыл, шарыквлӓ ӹшкӹмжӹн агылеп, пирӹ толмым ужмыкы, шарыквлӓм коден, кыргыжеш. Пирӹ шарыквлӓм роалта дӓ кӹтӧм шӓлӓтен колта. 13 Ти эдем тӓрлӹмӹ веле, седӹндон шарыквлӓ верц ак тыргыжланы.  14-15 Мӹнь пуры кӹтӧзӹ ылам. Кыце Ӓтя Мӹньӹм пӓлӓ дӓ Мӹнь Тӹдӹм пӓлем, тенгеок Мӹнь ӹшкӹмемӹнвлӓм пӓлем дӓ нӹнӹ Мӹньӹм пӓлӓт. Шарыквлӓ верц Мӹнь ӹшке ӹлӹмӓшем пуэм. 16 Мӹньӹн вес шарыквлӓэмӓт улы, нӹнӹ ти кудывичӹ гӹц агылеп, Мӹнь нӹнӹмӓт кӹтӹшӓшлык ылам. Нӹнӓт Мӹньӹн юкем колыштыт, тенге ик кӹтӧ дӓ ик Кӹтӧзӹ лиэш.


  17 Ӹлӹмӓшемӹм угӹц нӓлӓш манын, Мӹнь тӹдӹм пуэм, седӹндон Ӓтя Мӹньӹм ярата. 18 Мӹнь гӹцем ӹлӹмӓшӹм иктӓт ак нӓл, Мӹнь тӹдӹм Ӹшке пуэм. Тӹдӹм пуаш властем улы, тӹдӹм мӹнгеш нӓлӓшӓт властем улы. Ӓтям Мӹлӓм тенге ӹштӓш шӱден».


  19 Техень шамаквлӓ гишӓн иудейвлӓ эчеӓт шелӓлтӹнӹт. 20 Нӹнӹ логӹц шукынжы попенӹт: «Тӹдӹн кӧргӹштӹжӹ иӓ, Тӹдӹ ышдымы лин. Мам тӓ Тӹдӹм колыштыда?» 21 Весӹвлӓжӹ попенӹт: «Иӓ мутьымы тенге ак попы. Слӧпӧй эдемӹн сӹнзӓжӹм иӓ пачын кердеш ма?»


  22 Тел ылын. Иерусалимӹштӹ Йымын пӧртӹм уэмдӹмӹ празнык ылын. 23 Иисус Йымын пӧртӹштӹ, Соломонын левӓшӓн кудывичӹштӹ, сӓрнен. 24 Иудейвлӓ Тӹдӹм йӹр ӓрен шагалтенӹт дӓ ядыныт: «Тӹнь мӓмнӓм маняр жеп эче ынгылыдымашты кычет? Тӹнь Христос ылат гӹнь, тӧрӧк келесӹ». 25 Иисус нӹнӹлӓн вӓшештен: «Мӹнь тӓлӓндӓ тидӹм келесенӓм, но тӓ ада ӹнянӹ. Ӓтямӹн лӹмжӹ доно ӹштӹмӹ пӓшӓвлӓэм Мӹньӹм пӓлдӹртӓт. 26 Но кӹце Мӹнь тӓлӓндӓ попенӓм, тӓ Мӹньӹн шарыквлӓэм ада ыл, седӹндон ада ӹнянӹ. 27 Мӹньӹн шарыквлӓэм юкем колыштыт, Мӹнь нӹнӹм пӓлем, дӓ нӹнӹ паштекем кеӓт. 28 Мӹнь нӹнӹлӓн курымаш ӹлӹмӓшӹм пуэм. Нӹнӹ нигынамат ак ямеп, иктӓт нӹнӹм Мӹньӹн кидем гӹц роалтен ак нӓл. 29 Ӓтям, кыды Мӹлӓнем нӹнӹм пуэн, цилӓ гӹц кого. Ӓтямӹн кидшӹ гӹц иктӓт нӹнӹм роалтен ак керд. 30 А Мӹнь дӓ Ӓтя – иктӹ ылына».


  31 Тӹдӹм шин пушташ манын, иудейвлӓ угӹц кӱвлӓм роалтенӹт. 32 Иисус келесен: «Мӹнь тӓлӓндӓ Ӓтям гӹц лӓкшӹ шукы пуры пӓшӓм анжыктенӓм. Нӹнӹ логӹц кыды пӓшӓ гишӓн Мӹнь вӹкем кӱвлӓм кӹшкӹнедӓ?» 33 Иудейвлӓ Тӹдӹлӓн попенӹт: «Пуры пӓшӓ гишӓн агыл мӓ Тӹнь вӹкет кӱвлӓм кӹшкӹненӓ, а Йымым мыскылымет гишӓн. Эдем ылмы вӹлец Тӹнь Ӹшкӹметӹм Йымеш шотлет!» 34 Иисус нӹнӹлӓн вӓшештен: «Тӓмдӓн законыштыда ”Мӹнь келесенӓм: тӓ йымы ылыда” манын сирӹмӹ агыл ма?*а 35 Тенгежӹ Йымын шамакым колшывлӓ йымы маналтыт, а Писани укеш лӓктӹн ак керд. 36 Ӓтя Мӹньӹм свящӓен дӓ сӓндӓлӹкӹш колтен. Мӹнь Йымын Эргӹ ылам манам гӹнь, кыце тӓ ”Йымым мыскылет” манын кердӹдӓ? 37 Мӹнь Ӓтямӹн пӓшӓвлӓжӹм ам ӹштӹ гӹнь, Мӹлӓм идӓ ӹнянӹ. 38 А ӹштем гӹнь, Мӹньӹн шамакемлӓн ада ӹнянӹ гӹнят, пӓшӓвлӓэмлӓн ӹнянӹдӓ, тӹнӓм пӓледӓ дӓ ӹнянедӓ: Ӓтя Мӹнь донем ушнен шалга, а Мӹнь Ӓтя доно ушнен шалгем». 39 Нӹнӹ эчеӓт Тӹдӹм роалтен кычаш цаценӹт, но Иисус нӹнӹн кид гӹц сӹсӹрген.


  40 Иисус эчеӓт Иордан рекӓ вес векӹ кеен, кышты Иоанн молнам крестен, ти вӓрӹш толын дӓ тишӓк кодын. 41 Иисус докы шукы эдем толын. Нӹнӹ попенӹт: «Иоанн ик пӓлӹкӹмӓт ӹштӹде, но мам Тӹдӹ гишӓн Иоанн попен, цилӓ лачок». 42 Тӹштӹ Иисуслан шукынжы ӹнянӓш тӹнгӓлӹнӹт.

  ИОАННЫН СИРӸМӸ СВЯТОЙ ЕВАНГЕЛИ


  11 Глава


  1 Лазарьын колымыжы. 17 Лазарьын ӓкӓвлӓжӹм Иисус ладнангдара. 38 Иисус Лазарьым ӹлӹжтӓ. 45 Иисус ваштареш попен ярыктымаш.


  1 Лазарь лӹмӓн ик эдем церлӹ ылын. Тӹдӹ Вифани гӹц, Мариян дӓ тӹдӹн Марфа ӓкӓжӹн ӹлӹмӹ сола гӹц ылын. 2 Марияжы тӹдӹ ылын, кӱ Господьым миро доно шӹрен дӓ Тӹдӹн ялжым ӱпшӹ доно ӹштӹн. Церлӹ Лазарь Мариян шӱмбелжӹ ылын. 3 Шыжарвлӓжӹ Иисуслан келесӓш колтенӹт: «Господь, Тӹнь кӱм яратет, тӹдӹ церлӹ». 4 Тидӹм колмыкы, Иисус келесен: «Ти церлӓнӹмӓш колымашлан агыл, а Йымын лӹмлештӓрӓлтмӹжӹлӓн: тидӹн гач Йымын Эргӹн лӹмлештӓрӓлтмӹжӹ толеш». 5 Марфам, тӹдӹн шыжаржым дӓ Лазарьым Иисус яратен. 6 Лазарьын церлӓнӹмӹжӹ гишӓн колмыкы, ти вӓрешок эче кок кечеш кодын, 7 а вара тыменьшӹвлӓжӹлӓн келесен: «Мӹнгеш Иудейӹш кенӓ». 8 Тӹдӹлӓн тыменьшӹвлӓжӹ попенӹт: «Равви, иудейвлӓ кӹзӹт веле вӹкет кӱм кӹшкен шин пуштнештӹ ыльы, а Тӹнь эчеӓт тӹшкӹ кет?» 9 Иисус нӹнӹлӓн келесен: «Кечӹн кытшы луаткок цӓш агыл ма? Кӱ сотыгечӹн каштеш, ак шӹртнялт: тӹдӹ ти сӓндӓлӹкӹн сотыжым ужеш. 10 А кӱ йыдым каштеш, шӹртнялтеш: тӹдӹ сага соты уке». 11 Тенге попымыкы, Иисус эче келесен: «Мӓмнӓн Лазарь тӓнгнӓ амален кен, но Мӹнь тӹдӹм кӹньӹлтӓш кеем». 12 Тӹдӹн тыменьшӹвлӓжӹ пелештенӹт: «Господь, амален кен гӹнь, тӧрлӓнӓ». 13 Иисус нӹнӹлӓн Лазарь колымы гишӓн попен, но тыменьшӹвлӓжӹ Тӹдӹ амалымы гишӓн веле попа машаненӹт. 14 Тӹнӓм Иисус тӧрӧк келесен: «Лазарь колен. 15 Мӹнь тӹштӹ ылделам, седӹндон тӓ верцдӓ сусу ылам: ӹнде тӓ ӹнянӓш тӹнгӓлӹдӓ. Но ӹнде тӹдӹн докы кенӓ». 16 Йӹгӹр манын лӹмдӹмӹ Фома молы тыменьшӹвлӓлӓн келесен: «Мӓӓт кенӓ дӓ Иисус доно иквӓреш коленӓ».


  17 Тӹшкӹ толмыкы, ӹнде нӹлӹмшӹ кечӹ Лазарь шӹгерӹштӹ кимӹм Иисус пӓлен нӓлӹн. 18 Вифани Иерусалим лишнок ылын, иктӓ луатвӹц стади*а нӓрӹштӹ, 19 дӓ шӱмбелӹштӹ верц ойхырышы Марфа дон Мариям ладнангдараш манын, нӹнӹ докы шукы иудей толын. 20 Иисус толмы гишӓн колмыкы, Марфа Тӹдӹм вӓшлиӓш кеен. А Мария тонышты шӹнзен.


  21 Марфа Иисуслан келесен: «Господь, Тӹнь тиштӹ ылынат ылгецӹ, мӹньӹн шӱмбелем ак колы ыльы! 22 Но мӹнь кӹзӹтӓт пӓлем: Тӹнь мам Йымы гӹц ядат, Тӹдӹ Тӹлӓнет пуа». 23 Иисус тӹдӹлӓн манын: «Тӹньӹн шӱмбелет ӹлӹж кӹньӹлеш». 24 Марфа келесен: «Пӓлем, остатка кечӹн ӹлӹжтӹмӹ годым ӹлӹжеш». 25 Иисус келесен: «Мӹнь ӹлӹжмӓш дӓ ӹлӹмӓш ылам. Кӱ Мӹлӓнем ӹнянӓ, тӹдӹ кола гӹнят, ӹлӓш тӹнгӓлеш. 26 А кӱ ӹлӓ дӓ Мӹлӓнем ӹнянӓ, иктӓт нигынамат ак колы. Тидӹлӓн тӹнь ӹнянет?» 27 Марфа вӓшештен: «Тенге, Господь. Тӹнь Христос, сӓндӓлӹк вӹкӹ толшашлык Йымын Эргӹ ылат манын, ӹнянем».


  28 Тенге келесӹмӹкӹ, Марфа кеен дӓ Мария шыжаржым ӧрдӹшкӹрӓк ӱжӹнӓт, келесен: «Тымдышы тиштӹ, Тӹдӹ тӹньӹм ӱжеш». 29 Мария, тидӹм колын, пӹсӹн кӹньӹлӹн дӓ Иисус докы кен. 30 Иисус эче солаш пырыде, а кышты Тӹдӹм Марфа вӓшлин, тӹ вӓрӹшток ылын. 31 Мариян пӹсӹн кӹньӹлмӹжӹм дӓ лӓктӹн кемӹжӹм ужмыкы, пӧртӹштӹ иквӓреш ылшы дӓ тӹдӹм ладнангдарышы иудейвлӓ паштекшӹ кенӹт, тӹдӹ шӹгер докы мӓгӹрӓш кеӓ машаненӹт. 32 А Мария, Иисус ылмы вӓрӹш мимӹкӹ, Тӹдӹм ужын, ялышкыжы кымал вазын дӓ Тӹдӹлӓн попен: «Господь, Тӹнь тиштӹ ылынат ылгецӹ, мӹньӹн шӱмбелем ак колы ыльы». 33 Мариян мӓгӹрӹмӹжӹм дӓ тӹдӹн сага толшы иудейвлӓн мӓгӹрӹмӹштӹм ужын, Иисусын йӓнгжӹ ойхырен, дӓ Тӹдӹ шӹдешкен. 34 Тӹдӹ ядын: «Тӓ Лазарьым кышак пиштендӓ?» Нӹнӹ келесенӹт: «Господь, ке дӓ анжал». 35 Иисусын сӹнзӓвӹдшӹ лӓктӹн. 36 Иудейвлӓ попенӹт: «Анжалда, кыце тӹдӹм яратен». 37 А нӹнӹ логӹц южшы маныныт: «Тӹдӹ слӧпӧйӹн сӹнзӓжӹм пачын. Лазарь ӹнжӹ колы манын, Тӹдӹ иктӓ-мам ӹштен ак керд ыльы ма?»


  38 Эчеӓт кӧргӹштӹжӹ ойхырен, Иисус шӹгер докы толын. Тидӹ кырыкышты ылын, ӓнгжӹм кӱ питӹрен. 39 Иисус келесен: «Кӱм карангдыда». Колышын Марфа шыжаржы Тӹдӹлӓн попен: «Господь, ӹнде пышланаш тӹнгӓлӹн, колымыжылан нӹлӹмшӹ кечӹ». 40 Иисус тӹдӹлӓн пелештен: «Ӹнянет гӹнь, Йымын лӹмлештӓрӓлтмӹжӹм ужат манын, Мӹнь тӹлӓнет попыделам ма?» 41 Колышы кимӹ шӹгер ӓнг гӹц кӱм карангденӹт. Иисус пӹлгомыш анжалын дӓ келесен: «Ӓти, Мӹньӹм колметлӓн Тӹлӓнет тау. 42 Мӹньӹм соок колметӹм Ӹшке пӓлем, но Мӹньӹм Тӹнь колтыметлӓн ӹнянӹштӹ манын, йӹр шалгышы эдемвлӓ верц тенге попышым». 43 Тенге попымыкы, Тӹдӹ кого юк доно сӹгӹрӓл колтен: «Лазарь, лӓк!» 44 Колышы лӓктӹн, кидшӹ дӓ ялжы тайымы мӹнер доно вӹдӹлмӹ ылыныт, лицӓжӹ савыц доно вӹдӹлмӹ. Иисус нӹнӹлӓн келесен: «Мӹнерӹм карангдыда дӓ тӹдӹм колтыда».


  45 Мария докы толшы дӓ Иисус мам ӹштӹмӹм ужшы иудейвлӓ логӹц шукынжы Иисуслан ӹняненӹт. 46 Но южшы фарисейвлӓ докы кенӹт дӓ Иисус мам ӹштӹмӹ гишӓн шайыштыныт. 47 Архиерейвлӓ дон фарисейвлӓ Синедрионым погенӹт дӓ попенӹт: «Мӓлӓннӓ мам ӹштӓш? Ти Эдем пӓлӹквлӓм шукы ӹштӓ. 48 Тӹдӹм тенгеок коденӓ гӹнь, цилӓн Тӹдӹлӓн ӹнянӓш тӹнгӓлӹт. Тӹнӓм римлянвлӓ толыт дӓ мӓмнӓн святой вӓрнӓмӓт, халыкнамат нӓлӹт». 49 Нӹнӹ логӹц иктӹжӹ, Каиафа, тӹ ин архиерей ылын, нӹнӹлӓн попен: «Тӓ нимат ада пӓлӹ! 50 Улы халык пӹтӹмешкӹ, халык верц ик эдем кола гӹнь, мӓлӓннӓ яжорак лиэш, тидӹм ада ынгылы».  51-52 Тидӹм ӹшке гӹцшӹ попыде, тӹ ин архиерей ылынат, пророкла попен: Иисус халык верц, дӓ ти халык верц веле агыл, а Йымын шӓпшӓлӓ ӹлӹшӹ тетявлӓжӹмӓт иктӹш цымырымы верц колышашлык. 53 Тӹ кечӹ гӹц нӹнӹ Иисусым пушташ шанен пиштенӹт. 54 Седӹндон Иисус иудейвлӓ лошты Ӹшкӹмжӹм пӓлдӓрен каштде. Тишецӹн пустыня сагашы мӱлӓндӹш, Ефраим лӹмӓн халашкы, кеен дӓ тӹштӹ тыменьшӹвлӓжӹ доно иквӓреш кодын.


  55 Иудейвлӓн Когечӹштӹ лишемӹн. Иреэмдӹмӹ овуцам шокташ манын, цилӓ вӓр гӹц шукынжы Иерусалимӹшкӹ празнык анзыцок кенӹт. 56 Нӹнӹ Иисусым кӹчӓлӹнӹт дӓ Йымын пӧртӹштӹ шалгышылашты ӹшке лоштышты попенӹт: «Тӓ кыце шанедӓ? Тӹдӹ празныкышкы ак тол ма?» 57 Архиерейвлӓ дон фарисейвлӓ шӱденӹт: Иисусым кычаш манын, Тӹдӹн кышты ылмыжым кӱ пӓлӓ гӹнь, тидӹ гишӓн увертӓрӹшӓшлык.

  


  *а11:18 «Луатвӹц стади» – кым уштыш.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  12 Глава


  1 Иисусын ялжым шӹрӹмӓш. 9 Лазарьым пушташ шанымаш. 12 Иисус Иерусалимӹш миэн шоэш. 20 Иисус ӹшкӹмжӹн колышашлыкшы гишӓн шайыштеш. 37 Иудейвлӓн ӹнянӹдӹмӓшӹштӹ. 44 Иисусын шамакшы эдемӹм суя.


  1 Иисус Когечӹ гӹц куд кечӹ анзыц Вифаниш, колымаш гӹц Тӹдӹн ӹлӹжтӹмӹ Лазарьын ӹлӹмӹ вӓрӹш, толын. 2 Тӹштӹ Иисус лӹмеш вады качкышым эртӓренӹт. Марфа хынавлӓм анжен, а Иисус доно иквӓреш стӧл лошты ылшывлӓ логӹц иктӹжӹ Лазарь ылын.


  3 Тӹнӓм Мария пиш шергӓкӓн ик кӹрвенгӓ ире нард миром нӓлӹн, Иисусын ялешӹжӹ шӹрен дӓ ӹшке ӱпшӹ доно Тӹдӹн ялжым ӹштӹн. Пӧрт циц тотлы миро пыш шӓрлен. 4 Иисусын тыменьшӹвлӓжӹ логӹц иктӹжӹ, Искариот манмы Симонын Иуда эргӹжӹ, – варажы Иисусым выжалышы, – келесен: 5 «Малын ти миром кымшӱдӹ динариэш выжалыделыт дӓ оксажым незервлӓлӓн шӓлӓтӹделыт?» 6 Незервлӓ верц тыргыжланен агыл, а шолы ылынат, тенге попен: окса ӓтӹ сагажы ылын, тӹшкӹ пиштӹмӹм ӹшкӹлӓнжӹ шукы гӓнӓ нӓлӹн. 7 Иисус келесен: «Мариям идӓ тыргыжландары. Тидӹм Мӹньӹм тайымы кечеш переген коден. 8 Незервлӓ со тӓ сагада лит, а Мӹнь тӓ сагада со ам ли».


  9 Шукы иудей Иисусын Вифаништӹ ылмыжым пӓлен нӓлӹнӹт дӓ тӹшкӹ толыныт, но Иисус гишӓн веле агыл, а Тӹдӹн колымаш гӹц ӹлӹжтӹмӹ Лазарьымат ужнештӹ ылын. 10 Тӹнӓм архиерейвлӓ Лазарьымат пушташ шанен пиштенӹт, 11 вет тидӹ гишӓн шукы иудей нӹнӹ дорц карангын дӓ Иисуслан ӹнянен.


  12 Празныкышкы толшы шукы халык вес кечӹн, Иисус Иерусалимӹшкӹ толеш манмым колмыкы, 13 пальма укшвлӓм нӓлӹн, Тӹдӹн ваштареш лӓктӹн дӓ чӹнь попен:

  «Осанна!

  Господьын лӹмжӹ доно Толшы

  Израильӹн Кугижӓжӹ хвальымы лижӹ!»*а


  14 Иисус сӓмӹрӹк оселым мон, тӹдӹн вӹкӹ шӹнзӹн. Сирӹмӹ семӹнь лин:

  15 «Сион ӹдӹр, ит лӱд!

  Теве, сӓмӹрӹк оселым кышкыжын,

  тӹньӹн Кугижӓэт толеш».*б


  16 Тӹдӹн тыменьшӹвлӓжӹ пӹтӓри тидӹм ынгылыделыт, но варарак, Иисус лӹмлештӓрӓлтмӹкӹ, Тӹдӹ гишӓн тенге сирӹмӹм дӓ Тӹдӹн доно тенге ӹштӹмӹм нӹнӹ ӓшӹндӓренӹт.


  17 Иисус Лазарьым шӹгер гӹц ӱжмӹжӹ дӓ колымаш гӹц ӹлӹжтӹмӹжӹ годым Тӹдӹн доно иквӓреш ылшы халык ужмыжы гишӓн попен. 18 Техень пӓлӹкӹм ӹштӹмӹжӹ гишӓн халык колын, седӹндон Тӹдӹм вӓшлиӓш лӓктӹн. 19 А фарисейвлӓ ӹшке лоштышты попенӹт: «Ужыда теве, нимат ӹштен ада шокты. Улы сӓндӓлӹк Тӹдӹн паштек кеӓ».


  20 Празныкыш Йымылан кымалаш толшывлӓ лошты икманяр эллин ылын. 21 Нӹнӹ Филипп докы толыныт – тӹдӹжӹ Галилейӹштӹшӹ Вифсаида гӹц ылын – дӓ тӹдӹ гӹц ядыныт: «Пуры эдем, мӓ Иисусым ужненӓ». 22 Филипп кен дӓ тидӹ гишӓн Андрейлӓн попен, а вара Андрей дон Филипп тидӹ гишӓн Иисуслан шайыштыныт.


  23 Иисусшы келесен: «Эдем Эргӹлӓн лӹмлештӓрӓлтӓш жепшӹ шон. 24 Лачок, лачок тӓлӓндӓ попем: шӓдӓнгӹ пӹрцӹ, рокыш вацмыкы, ак колы гӹнь, тӹдӹ ӹшкетӹн кодеш, а кола гӹнь, шукы шурным пуа. 25 Кӱ ӹшке йӓнгжӹм ярата, тӹдӹ йӓнгжӹм ямда, а кӱ ти сӓндӓлӹкӹштӹ ӹшке йӓнгжӹм ужын керддӹмӹ ылеш, тӹдӹ йӓнгжӹм курымаш ӹлӹмӓшлӓн переген кода. 26 Кӱ Мӹлӓнем служа гӹнь, тӹдӹ Мӹнь паштекем кежӹ, кышты Мӹнь ылам, тӹшток тӓрземӓт лиэш. Кӱ Мӹлӓнем служа гӹнь, тӹдӹм Ӓтям шотеш пиштӓ. 27 Ӹнде йӓнгем когон пыдырана. Мам Мӹнь келесен кердӓм? Ӓти, ти жеп гӹц Мӹньӹм ытары! Но Мӹнь лач ти жеп верц толынам. 28 Ӓти, ӹшке лӹметӹн лӹмлештӓрӓлтмӹжӹм анжыкты!» Пӹлгом гӹц юк шактен: «Мӹнь тӹдӹн лӹмлештӓрӓлтмӹжӹм анжыктенӓм дӓ эчеӓт анжыктем». 29 Тӹштӹ шалгышы халык тидӹм колын дӓ попен: «Тидӹ хӹдӹртӹш». А весӹвлӓ маныныт: «Тӹдӹлӓн Ангел попен». 30 Иисус нӹнӹлӓн келесен: «Ти юк Мӹнь верцем агыл, а халык верц ылын. 31 Теве ти сӓндӓлӹклӓн суйымаш толын, ӹнде ти сӓндӓлӹкӹн вуйлатышыжы*в поктен колтымы лиэш. 32 А кынам Мӹнь мӱлӓндӹ вӹлец кузыктымы лиӓм, цилӓштӹм Ӹшке докем ӱжӹн нӓлӓм». 33 Тӹдӹ ти шамакшы доно кыце колышашыжым пӓлдӓрен.


  34 Халык Тӹдӹлӓн попен: «Христос курым-курымеш лиэш манын, мӓ закон гӹц пӓленӓ. Эдем Эргӹ кузыктымы лишӓшлык манын, кыце Тӹнь попет? Тидӹ Эдем Эргӹжӹ кӱ?» 35 Иисус нӹнӹлӓн келесен: «Эче кӹтӹк жеп соты тӓ сагада лиэш. Пӹцкемӹш тӓмдӓм ӹнжӹ левед манын, соты годым каштда. Кӱ пӹцкемӹшӹштӹ каштеш, кышкы кемӹжӹм ак пӓлӹ. 36 Сотын тетявлӓжӹ лиӓш манын, соты тӓ доныда ылмы годым сотылан ӹнянӹдӓ». Тидӹм келесӹмӹкӹ, Иисус нӹнӹн сӹнзӓ анзыц ямын.


  37 Эдемвлӓ анзылны Иисус тинӓр пӓлӹкӹм анжыктен гӹнят, Тӹдӹлӓн ӹнянӹделыт, 38 вет Исаия пророкын шамакшы шокталтшашлык ылын. Исаия попен:

  «Господь, мӓмнӓн попымылан кӱ ӹнянен?

  Господьын силажы кӱлӓн пачылтын?»*г


  39 Нӹнӹн ӹнянен керддӹмӹштӹн виржӹм Исаия эче попен:

  40 «Тӹдӹ сӹнзӓштӹм слӧпӧйӹм ӹштен

  дӓ шӱмӹштӹм кӱ ганьым ӹштен,

  седӹндон сӹнзӓштӹ доно ак ужеп,

  йӓнгӹштӹ доно ак ынгылеп,

  нӹнӹм Мӹлӓнем паремдӓш манын,

  Мӹнь докем ак сӓрнӓлеп».*д


  41 Иисусын лӹмлештӓрӓлтмӹжӹм ужын, Исаия тенге попен. Тӹдӹ Иисус гишӓн попен.


  42 Тенге гӹнят вуйлатышывлӓ логӹц Иисуслан шукын ӹняненӹт, но фарисейвлӓ нӹнӹм синагог гӹц ӹнжӹштӹ карангдеп манын, ӹнянӹмӓшӹштӹм пачын анжыктыделыт. 43 Нӹнӹ эдем анзылны лӹмлештӓрӓлтмӹм Йымы гӹц нӓлмӹ лӹмлештӓрӓлтмӹ гӹц утларак яратенӹт.


  44 Иисус чӹнь келесен: «Мӹлӓнем ӹнянӹшӹ Мӹлӓм агыл, а Мӹньӹм Колтышылан ӹнянӓ. 45 Мӹньӹм ужшы Мӹньӹм Колтышымат ужеш. 46 Мӹлӓнем ӹнянӹшӹ иктӓт пӹцкемӹшеш ӹнжӹ код манын, Мӹнь ти сӓндӓлӹкӹш соты гань толынам. 47 Кӱ Мӹньӹн шамакем колыштеш, но ак ӹнянӹ, тӹдӹм Мӹнь ам суйы: Мӹнь сӓндӓлӹкӹм суяш агыл, а ытараш толынам. 48 Кӱ Мӹньӹм ӹшкежӹ дорц карангда дӓ Мӹньӹн шамакем шӱмӹшкӹжӹ ак пиштӹ, тӹдӹн судьяжы улы: Мӹньӹн попымы шамакем остатка кечӹн тӹдӹм суя. 49 Вет Мӹнь Ӹшке гӹц попыделам, а мам келесӓш дӓ мам попаш, Мӹньӹм колтышы Ӓтя Мӹлӓм шӱден. 50 Мӹнь пӓлем: Тӹдӹн шӱдӹмӹжӹ – курымашлык ӹлӹмӓш, тенгежӹ мам Мӹнь попем, Мӹлӓнем Ӓтя келесӹмӹ семӹнь попем».

  ИОАННЫН СИРӸМӸ СВЯТОЙ ЕВАНГЕЛИ


  13 Глава


  1 Иисус тыменьшӹвлӓжӹн ялыштым мышкеш. 21 Иисус Тӹдӹм кӱ выжалымы гишӓн попа. 31 У шӱдӹмӓш. 36 Петрӹн карангмыжым анзыцок пӓлен попымаш.


  1 Когечӹ празнык анзыц Иисус, Ӹшкӹлӓнжӹ ти сӓндӓлӹк гӹц Ӓтя докы ванжымы жеп шомым пӓленӓт, ти сӓндӓлӹкӹштӹ ылшы яратымы эдемвлӓжӹлӓн мычаш якте яратымыжым анжыктен.


  2 Вады качкыш жеп шомыкы, Искариот манмы Симонын Иуда эргӹжӹн шӱмӹшкӹжӹ Иисусым выжалаш шанымашым диавол пиштен шоктен ылын. 3 Иисус пӓлен: Ӓтя Тӹдӹн кидӹш цилӓ пуэн, Тӹдӹ Йымы дорц толын дӓ ӹнде Йымы докок кеӓ. 4 Седӹндон стӧл логӹц кӹньӹлӹн, вӹлвӓл выргемжӹм кыдашын дӓ, шӹргӹмсавыцым нӓлӹн, ӹштӓлӹн. 5 Вара ӓтӹш вӹдӹм пиштен, тыменьшӹвлӓжӹн ялыштым мышкаш дӓ ӹштӓлмӹ шӹргӹмсавыцшы доно ӹштӓш тӹнгӓлӹн. 6 Симон-Петр докы Тӹдӹ толын. Тӹдӹжӹ келесен: «Господь, Тӹлӓнет ма мӹньӹн ялемӹм мышкаш?» 7 Иисус келесен: «Мам Мӹнь ӹштем, тӹнь эче ат пӓлӹ, но вара ынгылет». 8 Петр манын: «Тӹнь мӹньӹн ялем курымат ат мыш!» Иисус вӓшештен: «Тӹньӹм ам мыш гӹнь, Мӹнь донем тӹньӹн лаштыкет ак ли». 9 Симон-Петр келесен: «Господь, мӹньӹн ялем веле агыл, кидем дӓ вуемӓт мыш!» 10 Иисус келесен: «Мышкылтшы эдем тӹрӹс ире. Тӹдӹн ялжым веле мышкаш келеш. Тӓ ире ылыда, но цилӓн агыл». 11 Кӱ Тӹдӹм выжала, Иисус пӓлен, седӹндон Тӹдӹ келесен: «Тӓ цилӓн агыл ире ылыда».


  12 Нӹнӹн ялыштым мышмыкы, Иисус вӹлвӓл выргемжӹм чиэн, стӧл лош пӧртӹлӹн дӓ келесен: «Мам Мӹнь тӓлӓндӓ ӹштӹшӹм, тӓ ынгыледӓ? 13 Тӓ Мӹньӹм Тымдышы дӓ Господь маныда. Лачок попедӓ, Мӹнь Тымдышы дӓ Господь ылам. 14 Мӹнь, Тымдышы дӓ Господь, тӓмдӓн ялдам мышкынам гӹнь, тӓӓт икӹжӓк-иктӹдӓн ялдам мышшашлык ылыда. 15 Кыце Мӹнь тӓлӓндӓ ӹштенӓм, тӓӓт тенгеок ӹштӹдӓ манын, Мӹнь тӓлӓндӓ корным анжыктенӓм. 16 Лачок, лачок тӓлӓндӓ попем: цора ӹшке хозажы гӹц кого агыл дӓ колтымы эдемӓт колтышыжы гӹц кого агыл. 17 Ӹнде тидӹм пӓледӓ. Тенгеок ӹштӓш тӹнгӓлӹдӓ гӹнь, цӓшӓн лидӓ. 18 Мӹнь цилӓдӓ гишӓн ам попы: Мӹнь айырен нӓлмӹ эдемвлӓэм пӓлем. Но Писаништӹ келесӹмӹ: ”Мӹнь донем иквӓреш киндӹм качшы Мӹнь вӹкем ял кавалжым лӱктӓлӹн”.*а Ти шамак шокталтшашлык. 19 Тенге лимӹкӹ, тидӹ Мӹнь Ылам манын ӹнянӓшдӓ, Мӹнь кӹзӹт, тенге лимӹ гӹц анзыц, тӓлӓндӓ тидӹм попем. 20 Лачок, лачок тӓлӓндӓ попем: Мӹньӹн колтымы эдемӹм кӱ пурын вӓшлиэш, Мӹньӹм пурын вӓшлиэш, а кӱ Мӹньӹм пурын вӓшлиэш, Мӹньӹм Колтышым пурын вӓшлиэш».


  21 Тидӹм попымыкы, Иисусын йӓнгжӹ пыдыранен. Тӹдӹ тӧрӧк келесен: «Лачок, лачок тӓлӓндӓ попем, тӓ логӹцдӓ иктӹжӹ Мӹньӹм выжала». 22 Кӱ гишӓн попымыжым ынгылыде, тыменьшӹвлӓжӹ иктӹ-весӹштӹ вӹкӹ анженӹт. 23 Тыменьшӹвлӓжӹ логӹц иктӹжӹ – кӱм Иисус паснаок яратен – Иисус докы сек лишнӹ ылын. 24 Кӱ гишӓн попа, тӹдӹ ядшы манын, Симон-Петр ти тыменьшӹлӓн вуйжы доно анжыктен. 25 Иисусын онгжы тервен пӹзӹрген, тыменьшӹжӹ ядын: «Господь, кӱ тидӹ?» 26 Иисус келесен: «Сыкыр лаштыкым кӱлӓн нӧртен пуэм, тӹдӹ». Иисус сыкыр лаштыкым нӧртен дӓ Искариот манмы Симонын Иуда эргӹжӹлӓн пуэн. 27 Иуда лаштыкым нӓлӹн, дӓ сатана тӹнӓмок кӧргӹшкӹжӹ пырен. Иисус Иудалан келесен: «Мам ӹштӹнет, йӹлерӓк ӹштӹ». 28 Малын тӹдӹлӓн Иисус тидӹм попен, стӧл лошты ылшывлӓ логӹц иктӓт ынгылыде. 29 Окса ӓтӹ Иуда доны ылын, седӹндон ӹшкӹлӓнӹштӹ празныкеш ма керӓлӹм нӓлӓш ӓль иктӓ-мам незервлӓлӓн пуаш Иисус шӱдӓ манын, южшы шанен. 30 Киндӹ лаштыкым нӓлмӹкӹ, Иуда тӹнӓмок лӓктӹн кен. Йыд ылын.


  31 Иуда лӓкмӹкӹ, Иисус келесен: «Теве ӹнде Эдем Эргӹ лӹмлештӓрӓлтӹн, дӓ Йымы Тӹдӹн гач лӹмлештӓрӓлтӹн. 32 Йымын лӹмлештӓрӓлтмӹжӹ Эдем Эргӹ гач пачылтын гӹнь, Йымат Тӹдӹн лӹмлештӓрӓлтмӹжӹм Ӹшке гачшы анжыкта, дӓ тидӹм шукышты агыл анжыкта. 33 Тетявлӓэм! Мӹнь тӓ донда эче кӹтӹк жеп лиӓм. Тӓ вара Мӹньӹм кӹчӓлӓш тӹнгӓлӹдӓ, но мам Мӹнь иудейвлӓлӓн попенӓм, тенгеок кӹзӹт тӓлӓндӓӓт попем: кышкы Мӹнь кеем, тӓ тӹшкӹ толын ада керд. 34 Мӹнь тӓлӓндӓ у шӱдӹмӓшӹм пуэм: иктӹ-весӹдӓм яратыда. Кыце Мӹнь тӓмдӓм яратенӓм, тӓӓт тенгеок иктӹ-весӹдӓм яратыда. 35 Тӓ лоштыда яратымаш лиэш гӹнь, тӓ Мӹньӹн тыменьшем ылмыдам цилӓн пӓлӓт.


  36 Иисус гӹц Симон-Петр ядын: «Господь, Тӹнь кышкы кеет?» Иисус келесен: «Мӹнь кышкы кеем, кӹзӹт тӹнь Мӹнь паштекем кен ат керд, но варарак паштекем толат». 37 Петр Тӹдӹлӓн манын: «Господь, малын мӹнь Тӹнь паштекет кӹзӹт кен ам керд? Мӹнь Тӹнь верцет йӓнгем пуэм». 38 Иисус тӹдӹлӓн келесен: «Мӹнь верцем ӹшке йӓнгетӹм пуэт? Лачок, лачок тӹлӓнет попем: ӓптӓн мыралтымешкӹ, тӹнь кым гӓнӓ Мӹнь гӹцем карангат».

  ИОАННЫН СИРӸМӸ СВЯТОЙ ЕВАНГЕЛИ


  14 Глава


  1 Ӓтя докы корны. 15 Иисус Святой Шӱлӹшӹм пуаш сӧрӓ.


  1 «Тӓмдӓн йӓнгдӓ ӹнжӹ тыргыжланы. Йымылан ӹнянӹдӓ дӓ Мӹлӓм ӹнянӹдӓ. 2 Ӓтямӹн пӧртӹштӹжӹ шукы ӹлӹмӹ вӓр улы. Тенге агыл гӹнь, Мӹнь тӓлӓндӓ ”Вӓрӹм йӓмдӹлӓш кеем” манын келесем ыльы.*а 3 Мӹнь кеем дӓ тӓлӓндӓ вӓрӹм йӓмдӹлем, а вара, кышты Мӹнь лиӓм, тӓӓт тӹштӹ лидӓ манын, Мӹнь мӹнгеш пӧртӹлӓм дӓ тӓмдӓм Ӹшке докем нӓлӓм. 4 А кышкы Мӹнь кеем, тӓ пӓледӓ, корнымат пӓледӓ». 5 Фома келесен: «Господь, Тӹнь кышкы кеет, мӓ ана пӓлӹ. Кыце мӓ корнетӹм пӓлен кердӹнӓ?» 6 Иисус тӹдӹлӓн келесен: «Мӹнь корны, лачок дӓ ӹлӹмӓш ылам. Мӹнь гачем агыл гӹнь, иктӓт Ӓтя докы толын ак керд. 7 Тӓ Мӹньӹм пӓледӓ ылгецӹ, Ӓтямӹмӓт пӓледӓ ыльы. Ти жеп гӹц тӓ Тӹдӹм пӓледӓ дӓ Тӹдӹм ужында».


  8 Филипп келесен: «Господь, мӓлӓннӓ Ӓтям анжыкты, тидӹ мӓлӓннӓ ситӓ». 9 Иисус тӹдӹлӓн келесен: «Мӹнь тинӓр жеп сагада ылынам, а тӹнь, Филипп, Мӹньӹм ат пӓлӹ? Кӱ Мӹньӹм ужын, тӹдӹ Ӓтям ужын. Кыце тӹнь ”мӓлӓннӓ Ӓтям анжыкты” манын попет? 10 Мӹнь Ӓтя доно, а Ӓтя Мӹнь донем ушнен шалгымылан ат ӹнянӹ ма? Мам Мӹнь тӓлӓндӓ попем, Ӹшке гӹцем ам попы: Мӹнь донем ушнен шалгышы Ӓтя ӹшке пӓшӓжӹм ӹштӓ. 11 Мӹлӓнем ӹнянӹдӓ: Мӹнь Ӓтям доно ушнен шалгем, Ӓтя Мӹнь донем ушнен шалга. А Мӹньӹн шамакемлӓн ада ӹнянӹ гӹнь, пӓшӓвлӓэм гишӓн Мӹлӓнем ӹнянӹдӓ. 12 Лачок, лачок тӓлӓндӓ попем: мам Мӹнь ӹштем, Мӹлӓм ӹнянӹшӹ тидӹмок ӹштӓш тӹнгӓлеш, тидӹн гӹц когоракымат ӹштӓш тӹнгӓлеш, вет Мӹньӹ Ӓтям докы кеем. 13 Мӹньӹн лӹмем доно Ӓтя гӹц мам ядыда гӹнь, Мӹнь тӹдӹм ӹштем, дӓ тидӹн доно Ӓтя Эргӹжӹ гач лӹмлештӓрӓлтеш. 14 Мӹньӹн лӹм доно иктӓ-мам ядыда гӹнь, Мӹнь тӹдӹм ӹштем.


  15 Тӓ Мӹньӹм яратедӓ гӹнь, Мӹньӹн шӱдӹмем ӹштӹдӓ. 16 Мӹнь Ӓтя гӹц сарвален ядам, дӓ Тӹдӹ тӓлӓндӓ вес Перегӹшӹм пуа, Тӹдӹжӹ тӓ сагада курымеш лиэш. 17 Тидӹ – Лачокын Шӱлӹшӹжӹ, сӓндӓлӹк Тӹдӹм нӓлӹн ак керд, вет Тӹдӹм ак уж дӓ ак пӓлӹ. Но тӓ Тӹдӹм пӓледӓ, вет Тӹдӹжӹ тӓ сагада кодеш дӓ тӓ донда ушнен шалга. 18 Мӹнь тӓмдӓм тылыкеш ам коды, тӓ докыда толам. 19 Эче икманяр жеп, дӓ сӓндӓлӹк Мӹньӹм ӹнде ак уж, а тӓ Мӹньӹм ужыда, вет Мӹнь ӹлем, дӓ тӓӓт ӹлӓш тӹнгӓлӹдӓ. 20 Тӹ кечӹн тӓ ынгыледӓ: Мӹнь Ӓтям доно ушнен шалгем, тӓ Мӹнь донем ушнен шалгедӓ, а Мӹнь тӓ донда ушнен шалгем. 21 Мӹньӹн шӱдӹмӹвлӓэм кӱн улы дӓ нӹнӹм кӱ шокта, тӹдӹ Мӹньӹм ярата. А кӱ Мӹньӹм ярата, Ӓтям тӹдӹм яраташ тӹнгӓлеш, Мӹнят тӹдӹм яратем дӓ тӹдӹлӓн Ӹшкӹмемӹм анжыктем».


  22 Искариот агыл Иуда попен: «Господь, малын Тӹнь Ӹшкӹметӹм мӓлӓннӓ анжыктынет, а сӓндӓлӹклӓн агыл?»


  23 Иисус келесен: «Кӱ Мӹньӹм ярата, тӹдӹ Мӹньӹн шамакем семӹнь ӹштӓ. Ӓтям тӹдӹм яраташ тӹнгӓлеш, Мӓ тӹдӹн докы толына, тӹштӹ Ӹшкӹлӓннӓ ӹлӹмӹ вӓрӹм ӹштенӓ. 24 Кӱ Мӹньӹм ак яраты, Мӹньӹн шамакем семӹнь ак ӹштӹ. А колыштмы шамакда Мӹньӹн агыл, а Мӹньӹм колтышы Ӓтян. 25 Тидӹм Мӹнь тӓлӓндӓ сагада ылмем годым келесенӓм. 26 А Ӓтя Мӹньӹн лӹмем доно Перегӹшӹм, Святой Шӱлӹшӹм, колта. Тӹдӹжӹ тӓмдӓм цилӓэш тымда дӓ, мам Мӹнь попенӓм, тӓлӓндӓ цилӓ ӓшӹндӓрен пуа.


  27 Тӓлӓндӓ тырым кодем, ӹшкӹмемӹн тырем тӓлӓндӓ пуэм, сӓндӓлӹк пумы семӹнь агыл Мӹнь пуэм. Тӓмдӓн шӱмдӓ ӹнжӹ тыргыжланы дӓ ӹнжӹ лӱд. 28 Мӹнь кеем, но тӓ докыда угӹц толам манын, попымем тӓ колында. Тӓ Мӹньӹм яратедӓ гӹнь, Ӓтя докы кеем манын келесӹмемлӓн сусу лидӓ ыльы, вет Ӓтям Мӹнь гӹцем кого. 29 Тидӹ лимӹкӹ, тӓ ӹнянӹдӓ манын, Мӹнь тидӹ гишӓн анзыцок попенӓм. 30 Мӹлӓнем тӓ донда попаш шукы кодде, вет ти сӓндӓлӹкӹн вуйлатышыжы лишемеш. Мӹнь вӹлнем тӹдӹн нимахань властьшы уке. 31 Но сӓндӓлӹк пӓлӹжӹ: Мӹнь Ӓтям яратем дӓ, кыце Тӹдӹ Мӹлӓм шӱден, Мӹнь тенге ӹштем. Кӹньӹлдӓ, тишецӹн кенӓ!»

  


  *а14:2 «Мӹнь тӓлӓндӓ ”Вӓрӹм йӓмдӹлӓш кеем” манын келесем ыльы»: тенгеӓт сӓрӓш лиэш: «Мӹнь тӓлӓндӓ, вӓрӹм йӓмдӹлӓш кеем манын, келесем ыльы ма?»

  1 Виноград пушӓнгӹ доно тӓнгӓштӓрӹмӓш. 18 Иисуслан ӹнянӹшӹвлӓм сӓндӓлӹкӹн ужын керддӹмӹжӹ.


  1 «Мӹнь лачокшы виноград пушӓнгӹ ылам, а Мӹньӹн Ӓтям – виноградым куштышы. 2 Мӹньӹн кӹцкӹдӹмӹ цилӓ укшем Тӹдӹ пӹчкӹн айыра, а кӹцкӹм ӹштӹшӹ цилӓ укшем, кӹцкӹжӹ шукырак лижӹ манын, итӹрӓйӓ. 3 Мӹньӹн тӓлӓндӓ попымы шамакем гишӓн тӓ ире ылыда. 4 Мӹнь донем ушнен шалгыда, тӹнӓм Мӹнят тӓ донда ушнен шалгем. Кыце укш ӹшке семӹньжӹ пушӓнгӹ гӹц пасна кӹцкӹм ӹштен ак керд, тенгеок тӓӓт Мӹнь гӹцем пасна кӹцкӹм пуэн ада керд. 5 Мӹнь виноград пушӓнгӹ ылам, а тӓ – укшвлӓ. Кӱ Мӹнь донем ушнен шалга дӓ кӱн доно Мӹнят ушнен шалгем, тӹдӹ шукы кӹцкӹм пуа, вет Мӹнь гӹцем пасна тӓ нимат ӹштен ада керд. 6 Кӱ Мӹнь донем ушнен ак шалгы, тӹдӹ укш семӹнь ӧрдӹжӹш шуалтеш дӓ кошка. А техень укшвлӓм погат, тылышкы кӹшкӓт, дӓ нӹнӹ йылат. 7 А тӓ Мӹнь донем ушнен шалгедӓ дӓ Мӹньӹн шамаквлӓэм тӓ донда ушнен шалгат гӹнь, мам шанедӓ, тӹдӹм ядда, дӓ цилӓ ядмыдам нӓлӹдӓ лиэш. 8 Кынам тӓ шукы кӹцкӹм пуэдӓ дӓ Мӹньӹн тыменьшӹвлӓэм лидӓ, тидӹн доно Ӓтям лӹмлештӓрӓлтеш. 9 Кыце Мӹньӹм Ӓтя яратен, тенгеок Мӹнят тӓмдӓм яратенӓм. Мӹньӹн яратымаштем кодда. 10 Кыце Мӹнь Ӓтямӹн шӱдӹмӹжӹм ӹштен шалгенӓм дӓ Ӓтян яратымаштыжы кодам, тӓӓт тенгеок, Мӹньӹн шӱдӹмем шоктен шалгедӓ гӹнь, Мӹньӹн яратымашыштем кодыда.


  11 Мӹньӹн сусуэм тӓмдӓн лижӹ дӓ тӓмдӓн сусуда циц лижӹ манын, Мӹнь тидӹм тӓлӓндӓ келесенӓм. 12 Теве Мӹньӹн шӱдӹмем: кыце Мӹнь тӓмдӓм яратенӓм, иктӹ-весӹдӓм тенгеок яратыда. 13 Тӓнгвлӓжӹ верц ӹлӹмӓшӹжӹм пумы гӹц кого яратымаш иктӹнӓт уке. 14 Мам Мӹнь тӓлӓндӓ шӱдем, тӹдӹм шоктедӓ гӹнь, тӓ Мӹньӹн тӓнгвлӓэм ылыда. 15 Ӹнде Мӹнь тӓмдӓм цора ам ман, вет хозажын мам ӹштӹмӹжӹм цора ак пӓлӹ. Мӹнь тӓмдӓм тӓнгвлӓэм маньым: мам Ӓтям гӹц колынам, Мӹнь цилӓ тӓлӓндӓ келесенӓм. 16 Тӓ агыл Мӹньӹм айырен нӓлӹндӓ, Мӹнь тӓмдӓм айырен нӓлӹнӓм, тӓ кедӓ, кӹцкӹдӓ лижӹ дӓ кӹцкӹдӓ перегӓлтшӹ манын, тӓмдӓм шагалтенӓм. Тенге ӹштедӓ гӹнь, Ӓтя гӹц Мӹньӹн лӹм доно мам ядыда, тӓлӓндӓ цилӓ пуа. 17 Теве мам Мӹнь тӓлӓндӓ шӱдем: иктӹ-весӹдӓм яратыда.


  18 Сӓндӓлӹк тӓмдӓм ужын керддӹмӹ лиэш гӹнь, ӓшӹндӓрӹдӓ: тӹдӹ тӓ гӹцдӓ анзыцок Мӹньӹм ужын керддӹмӹ ылын. 19 Тӓ сӓндӓлӹк гӹц ылыда ылгецӹ, тӹдӹ ӹшкӹмжӹнӹм ярата ыльы. Но тӓ сӓндӓлӹк гӹц ада ыл, Мӹнь тӓмдӓм сӓндӓлӹк гӹц айырен нӓлӹнӓм, седӹндон сӓндӓлӹк тӓмдӓм ужын ак керд. 20 Ӓшӹндӓрӹдӓ, цора ӹшке хозажы гӹц кого агыл манын, Мӹнь тӓлӓндӓ попенӓм. Мӹньӹм поктылыныт гӹнь, тӓмдӓмӓт поктылаш тӹнгӓлӹт. Мӹньӹн шамакем шоктенӹт гӹнь, тӓмдӓнӹмӓт шокташ тӹнгӓлӹт. 21 Но цилӓ тидӹм нӹнӹ тӓлӓндӓ Мӹньӹн лӹмем верц ӹштӓт, вет Мӹньӹм Колтышым ак пӓлеп. 22 Мӹнь ам тол дӓ нӹнӹлӓн ам попы ылгецӹ, нӹнӹ вуйнаматан ак лиэп ыльы, а ӹнде нӹнӹ сулыкыштым тӧрӹш лыктын ак кердеп. 23 Мӹньӹм ужын керддӹмӹ эдем Ӓтямӹмӓт ужын ак керд. 24 Мӹнь нӹнӹ лошты иктӓт весӹ ӹштен керддӹмӹ пӓшӓвлӓм ӹштӹделам ылгецӹ, нӹнӹ вуйнаматан ак лиэп ыльы. Но ӹнде нӹнӹ Мӹньӹн ӹштӹмем ужыныт дӓ Мӹньӹмӓт, Мӹньӹн Ӓтямӓт ужын керддӹмӹ линӹт. 25 Нӹнӹн законыштышы шамаквлӓ шокталтышты манын, тенге лин. Законыштыжы сирӹмӹ: ”Мӹньӹм такеш ужын кердделыт”.*а


  26 Но Ӓтя дорц Мӹньӹн колтымы Перегӹшӹ – Ӓтя гӹц лӓкшӹ Лачокын Шӱлӹшӹжӹ – тӓ докыда толмыкы, Мӹнь гишӓнем пӓлдӹртӓш тӹнгӓлеш. 27 Тӓӓт пӓлдӹртедӓ, вет тӓ тӹнгӓлтӹш гӹцӹнок Мӹнь сагаэм ылыда.

  


  *а15:25 Пс 34:19.

  1 Иисуслан ӹнянӹшӹвлӓм сӓндӓлӹкӹн ужын керддӹмӹжӹ. 5 Святой Шӱлӹш гишӓн. 17 Сылык сусуш сӓрнӓ. 25 Иисус сӓндӓлӹкӹм сӹнген.


  1 Тидӹм Мӹнь тӓлӓндӓ идӓ алталалт манын попенӓм. 2 Тӓмдӓм синагогвлӓ гӹц карангдат, дӓ техень жеп толын шоэш, кынам тӓмдӓм пуштшывлӓ тидӹн доно Йымылан служенӓ машанат. 3 Ӓтямӓт, Мӹньӹмӓт ак пӓлеп, седӹндон нӹнӹ тенге ӹштӓт. 4 Техень жеп толмыкы, тидӹ гишӓн Мӹньӹн попымем ӓшӹндӓрӹдӓ манын, тӓлӓндӓ тидӹм попенӓм. Тишкевек тӓ сагада иквӓреш ылынам, седӹндон тидӹ гишӓн пӹтӓри попыделам.


  5 Ӹнде Мӹньӹм Колтышы докы кеем, а Мӹнь гӹцем, кышкы кеет манын, тӓ логыцдӓ иктӓт ак яд: 6 тидӹм тӓлӓндӓ попымем гишӓн йӓнгдӓ сылык доно темӹн. 7 Но Мӹнь лачокым попем: Мӹньӹн кемем тӓлӓндӓ яжорак. Мӹнь ам ке гӹнь, тӓ докыда Перегӹшӹ ак тол, а кеем гӹнь, Мӹнь Тӹдӹм тӓ докыда колтем. 8 Тӹдӹ, толмыкыжы, сулык гишӓн, лачок гишӓн дӓ суйымы гишӓн сӓндӓлӹкӹн самынь шанымыжым вӹкӹ лыктеш: 9 сулык гишӓн – Мӹлӓнем ак ӹнянеп, сулыкшы тиштӹ; 10 лачок гишӓн – Мӹнь Ӓтям докы кеем дӓ ӹнде тӓ Мӹньӹм ада уж, лачокшы тиштӹ; 11 суйымы гишӓн – ти сӓндӓлӹкӹн вуйлатышыжы*а ӹнде суйымы, судшы тиштӹ.


  12 Тӓлӓндӓ келесӹшӓшем эче шукы улы, но кӹзӹтеш тидӹм колыштын ада керд. 13 Но кынам Тӹдӹ, Лачокын Шӱлӹшӹжӹ, толеш, тӓмдӓм цилӓ лачоклан тымда, вет мам Тӹдӹ келесӓ, Ӹшке гӹцшӹ ак попы: мам колеш, тӹдӹм келесӓ дӓ тӓлӓндӓ анзыкылашым увертӓрӓ. 14 Тӹдӹ Мӹньӹн лӹмлештӓрӓлтмӓшем пачын анжыкта, вет Мӹнь гӹцем нӓлеш дӓ тӓлӓндӓ увертӓрӓ. 15 Ма Ӓтян улы, цилӓ Мӹньӹн. Теве малын ”Мӹнь гӹцем нӓлеш дӓ тӓлӓндӓ увертӓрӓ” манын келесӹшӹм. 16 Икманяр жеп эртӓ, дӓ тӓ Мӹньӹм ада уж, но шукок ак эртӹ, тӓ Мӹньӹм угӹц ужыда, вет Мӹньӹ Ӓтя докы кеем».


  17 Тӹнӓм тыменьшӹвлӓжӹ логӹц южшы ӹшке лоштышты попенӹт: «”Икманяр жеп эртӓ, дӓ тӓ Мӹньым ада уж, но шукок ак эртӹ, тӓ Мӹньӹм угӹц ужыда” манмыжы доно Тӹдӹ мам келесӹнежӹ? ”Мӹнь Ӓтя докы кеем” малын манеш?» 18 Нӹнӹ икӹжӓк-иктӹштӹ гӹц ядыштыныт: «Икманяр жеп манмыжы ма тидӹ техеньӹ? Ма гишӓн Тӹдӹ попа, мӓ ана ынгылы».


  19 Тӹдӹ гӹц ядаш шанымыштым Иисус пӓлен, седӹндон келесен: «”Икманяр жеп эртӓ, дӓ тӓ Мӹньӹм ада уж, но шукок ак эртӹ, тӓ Мӹньӹм угӹц ужыда” манмем гишӓн тӓ иктӹ-весӹдӓ гӹц ядыштыда ма? 20 Лачок, лачок тӓлӓндӓ попем: тӓ мӓгӹрӓш дӓ ойхыраш тӹнгӓлӹдӓ, а сӓндӓлӹк сусу лиэш. Тӓ сылыкангыда, но тӓмдӓн сылыкда сусуш ванжа. 21 Ӓзӓм ӹштӹмӹ годым ӹдӹрӓмӓш сылык, вет тӹдӹн жепшӹ шон, но, ӓзӓм ӹштӹмӹкӹ, сӓндӓлӹк вӹкӹ эдем шачмылан сусу лиэш дӓ ясыланымыжы гишӓн ӹнде ак ӓшӹндӓрӹ. 22 Тӓӓт ӹнде сылык ылыда, но Мӹнь тӓмдӓм угӹц ужам, дӓ тӓмдӓн шӱмдӓ ӹвӹртӓ, дӓ тӓмдӓн сусудам иктӓт шыпшын ак нӓл. 23 Тӹ кечӹн тӓ Мӹнь гӹцем нимат ада яд. Лачок, лачок тӓлӓндӓ попем: Мӹньӹн лӹмем доно Ӓтя гӹц мам ядыда, цилӓ пуа. 24 Тӓ кӹзӹт якте Мӹньӹн лӹмем доно эче нимат ядделда. Ядда – тӹнӓм нӓлӹдӓ, дӓ тӓмдӓн сусуда циц лиэш.


  25 Мӹнь тӓлӓндӓ тидӹм тыштен попенӓм, но жеп шоэш, кынам Мӹнь ӹнде тыштен ам попы, а Ӓтя гишӓн тӓлӓндӓ тӧрӧк увертӓрем. 26 Тӹ кечӹн тӓ Мӹньӹн лӹмем доно ядаш тӹнгӓлӹдӓ, а Мӹнь тӓ верцдӓ Ӓтям сарвалаш тӹнгӓлӓм ам ман. 27 Тӓ Мӹньӹм яратедӓ дӓ Йымы дорц толмемлӓн ӹнянедӓ, седӹндон Ӓтя Ӹшкежӹ тӓмдӓм ярата. 28 Мӹнь, Ӓтя дорц лӓктӹн, сӓндӓлӹкӹш толынам. Кӹзӹт, сӓндӓлӹкӹм коден, Ӓтя докы кеем».


  29 Тӹдӹлӓн тыменьшӹвлӓжӹ келесенӹт: «Теве ӹнде Тӹнь тӧрӧк дӓ тыштыдеок попет. 30 Ӹнде мӓ ужына: Тӹнь цилӓ пӓлет дӓ иктӹнӓт ядмашыжы Тӹлӓт ак кел. Седӹндон мӓ ӹняненӓ: Тӹнь Йымы дорц толынат».


  31 Иисус келесен: «Ӹнде ӹнянедӓ? 32 Теве жеп шоэш, ти жеп шонат, кынам тӓ цилӓн ӹшке велкӹдӓ шӓлӓнен кедӓ дӓ Мӹньӹм ӹшкетемӹм кодедӓ. Но Мӹнь ӹшкетем ам ыл, вет Ӓтя Мӹнь сагаэм. 33 Мӹнь донем ушнен шалгымашты тӓмдӓн тырда лижӹ манын, тӓлӓндӓ тидӹм попышым. Сӓндӓлӹкӹштӹ тӓ орланаш тӹнгӓлӹдӓ, но лӱддӹмӹ лидӓ: Мӹнь сӓндӓлӹкӹм сӹнгенӓм».

  


  *а16:11 «Ти сӓндӓлӹкӹн вуйлатышыжы» – сатана.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  17 Глава


  Иисусын ыдылмыжы.


  1 Тенге манмыкы, Иисус пӹлгомыш анжалын дӓ келесен: «Ӓти, жеп шон, Эргет Тӹньӹн лӹмлештӓрӓлтметӹм анжыктыжы манын, Тӹдӹн лӹмлештӓрӓлтмӹжӹм анжыкты. 2 Кӱвлӓм Тӹдӹлӓн ӹнянен пуэнӓт, цилӓлӓн курымаш ӹлӹмӓшӹм пужы манын, Тӹнь Тӹдӹлӓн цилӓ эдем вӹлнӹшӹ властьым пуэнӓт. 3 А курымаш ӹлӹмӓш – тидӹ Тӹньӹм, ик ӹшкет лачок Йымым, дӓ Тӹньӹн колтымы Иисус Христосым пӓлӹмӓш. 4 Тӹньӹн ӹнянен пумы пӓшӓэтӹм шоктен, Мӹнь лӹмлештӓрӓлтметӹм мӱлӓндӹ вӹлнӹ анжыктенӓм. 5 Сӓндӓлӹк лимешкок, Тӹнь донет Мӹньӹн махань лӹмлештӓрӓлтмӓшем ыльы, ӹнде тӹ лӹмлештӓрӓлтмӓш донок Тӹнь, Ӓтя, Мӹньӹм Ӹшке анзылнет лӹмлештӓрӹ.


  6 Тӹнь сӓндӓлӹк гӹц Мӹлӓм эдемвлӓм пуэнӓт, дӓ Мӹнь нӹнӹлӓн лӹметӹм пӓлдӓренӓм. Нӹнӹ Тӹньӹн ылыныт, нӹнӹм Мӹлӓм пуэнӓт. Нӹнӹ Тӹньӹн шамакетӹм кыченӹт. 7 Ӹнде нӹнӹ пӓлӓт: Тӹнь мам Мӹлӓм пуэнӓт, цилӓ Тӹнь дорцет. 8 Мам попышашлыкым Тӹнь Мӹлӓм пуэнӓт, цилӓ нӹнӹлӓн попенӓм, дӓ тидӹм нӹнӹ пурын вӓшлинӹт, Мӹнь Тӹнь дорцет толынам манын, нӹнӹ лачокок ынгылат дӓ Мӹньӹм Тӹнь колтыметлӓн ӹнянӓт.


  9 Мӹнь нӹнӹ верц сарвалем, сӓндӓлӹк верц ам сарвалы, а нӹнӹ верц, кӱм Тӹнь Мӹлӓнем пуэнӓт, вет нӹнӹ Тӹньӹн ылыт, 10 дӓ ма Мӹньӹн улы – цилӓ Тӹньӹн, а ма Тӹньӹн улы – Мӹньӹн. Нӹнӹ гач Мӹнь лӹмлештӓрӓлтӹнӓм.


  11 Ӹнде Мӹнь сӓндӓлӹкӹштӹ ам ыл, Тӹнь докет кеем, а нӹнӹ сӓндӓлӹкеш кодыт. Святой Ӓтя! Кыце Мӓ иктӹ ылына, нӹнӓт тенгеок иктӹ лиштӹ манын, Мӹлӓм пумы эдемвлӓэтӹм лӹмет доно переген коды. 12 Нӹнӹ сага сӓндӓлӹкӹштӹ ылмем годым Мӹлӓм пумы эдемвлӓэтӹм Мӹнь лӹмет доно пыт перегенӓм: Писани шокталтшы манын, кӱ ямшашлык, тӹдӹ веле пӹтен, молы иктӓт ямде.


  13 А ӹнде Тӹнь докет толам. Мӹньӹн циц сусуэм нӹнӹн лижӹ манын, тидӹм сӓндӓлӹк вӹлнӹ попем. 14 Мӹнь Тӹньӹн шамакетӹм нӹнӹлӓн попенӓм, дӓ сӓндӓлӹк нӹнӹм ужын керддӹмӹ лин, вет кыце Мӹнь сӓндӓлӹк гӹц ам ыл, нӹнӓт тенгеок сӓндӓлӹк гӹц агылеп. 15 Сӓндӓлӹк гӹц нӹнӹм нӓл манын, Мӹнь ам сарвалы, худа гӹц нӹнӹм перегӹ манын сарвалем. 16 Кыце Мӹнь сӓндӓлӹк гӹц ам ыл, нӹнӓт тенгеок сӓндӓлӹк гӹц агылеп. 17 Лачокет доно нӹнӹм свящӓйӹ. Тӹньӹн шамакет – лачок. 18 Кыце Тӹнь Мӹньӹм сӓндӓлӹкӹш колтенӓт, тенгеок Мӹнят нӹнӹм сӓндӓлӹкӹш колтенӓм. 19 Нӹнӓт лачок доно свящӓйӓлтӹштӹ манын, нӹнӹ верц Мӹнь Ӹшкӹмемӹм Ӹшке пуэм.


  20 Нӹнӹ верц веле агыл Мӹнь сарвалем, нӹнӹн шамакышты гишӓн Мӹлӓнем ӹнянӹшӹвлӓ верцӹнӓт сарвалем. 21 Нӹнӹ цилӓн иктӹ лиштӹ. Кыце Тӹнь, Ӓтя, Мӹнь донем ушнен шалгет дӓ Мӹнь – Тӹнь донет, нӹнӓт, Мӓ донна ушнен, иктӹ лиштӹ. Тӹнӓм Мӹньӹм Тӹнь колтенӓт манын, сӓндӓлӹк ӹнянӓ.


  22 Кыце Мӓ Тӹнь донет иктӹ ылына, тенгеок нӹнӓт иктӹ лиштӹ манын, Мӹлӓнем пумы лӹмлештӓрӓлтметӹм Мӹнь нӹнӹлӓн пуэнӓм. 23 Кынам Мӹнь нӹнӹ доно ушнен шалгем, а Тӹнь Мӹнь донем ушнен шалгет, нӹнӹ яшт иктӹ ылыт, тӹнӓм сӓндӓлӹк пӓлен нӓлеш: Мӹньӹм Тӹнь колтенӓт дӓ, кыце Мӹньӹм яратет, тенгеок нӹнӹмӓт яратет.


  24 Ӓти, кышты Мӹнь лиӓм, Тӹньӹн Мӹлӓм пумы эдемвлӓэтӓт тӹштӹ Мӹнь сагаэм иквӓреш лиштӹ шанем. Сӓндӓлӹкӹм ӹштӹмешкок Мӹньӹм яратымет гишӓн Мӹлӓм пумы лӹмлештӓрӓлтметӹм нӹнӓт ужышты. 25 Тӧр ӹштӹшӹ Ӓти! Сӓндӓлӹк Тӹньӹм ак пӓлӹ, а Мӹнь пӓлем, дӓ нӹнӓт Мӹньӹм Тӹнь колтыметӹм пӓлен нӓлӹнӹт. 26 Мӹньӹм яратымы гань яратымашет нӹнӹн шӱмӹштӹ лижӹ шанем, Ӹшкеӓт нӹнӹ доно ушнен шалгынем, седӹндон нӹнӹлӓн Тӹньӹн лӹметӹм пӓлдӓренӓм дӓ пакылажат пӓлдӓрем».

  

  
  

  ИОАННЫН СИРӸМӸ СВЯТОЙ ЕВАНГЕЛИ


  18 Глава


  1 Иисусым выжалымаш дӓ роалтен кычымаш. 12 Архиерей анзылны ядыштмаш. Петрӹн карангмыжы. 28 Пилатын ядыштмыжы. 39 Иисусым пушташ суят.


  1 Тенге келесӹмӹкӹ, Иисус тыменьшӹвлӓжӹ доно иквӓреш Кедрон вӹд вес сирӹш ванжен. Тӹштӹ сад ылын, дӓ Иисус дон тыменьшӹвлӓжӹ тӹшкӹ пыренӹт. 2 Иудаат, Иисусым выжалышы, ти вӓрӹм пӓлен. Иисус тыменьшӹвлӓжӹ доно тӹштӹ шӹренок погыненӹт ылын. 3 Теве Иуда, салтак партьым, тенгеок архиерейвлӓ дон фарисейвлӓ колтымы тӓрзӹвлӓм сагажы нӓлӹн, тӹшкӹ толын. Нӹнӹн фонарьышты, факелӹштӹ дӓ вырсы хӓдӹрӹштӹ ылын.


  4 Иисус Ӹшкежӹ доно ма лишӓшӹм цилӓ пӓленӓт, нӹнӹ докы лӓктӹн дӓ ядын: «Тӓ кӱм кӹчӓлӹдӓ?» 5 Нӹнӹ вӓшештенӹт: «Назорей Иисусым». Иисус келесен: «Тидӹ Мӹнь Ылам». Тӹдӹм выжалышы Иудаат нӹнӹ доно иквӓреш шалген. 6 «Тидӹ Мӹнь Ылам» манын, Иисус келесӹмӹкӹ, нӹнӹ шайыкы цӓкненӹт дӓ мӱлӓндӹ вӹкӹ кенвазыныт. 7 Иисус нӹнӹ гӹц угӹц ядын: «Тӓ кӱм кӹчӓлӹдӓ?» Нӹнӹ вӓшештенӹт: «Назорей Иисусым». 8 Иисус келесен: «Тидӹ Мӹнь Ылам, тӓлӓндӓ келесӹшӹм. Тӓ Мӹньӹм кӹчӓлӹдӓ гӹнь, нӹнӹм колтыда, кештӹ». 9 Тенге Тӹдӹн Ӹшке келесӹмӹ шамакшы шокталтын: «Кӱм Тӹнь Мӹлӓм пуэнӓт, нӹнӹ логӹц иктӹмӓт ямдыделам».


  10 Симон-Петрӹн мечшӹ ылын, тӹдӹм роалтен лыктынат, архиерейӹн цоражым роалын дӓ тӹдӹн вургымла пӹлӹшӹжӹм пӹчкӹн шуэн. Цоражын лӹмжӹ Малх ылын. 11 Иисус Петрлӓн келесен: «Мечетӹм ладакышкыжы пиштӹ. Ӓтян Мӹлӓм пумы цӓшкӓ гӹц цилӓ йӱшӓшлык ам ыл ма?»


  12 Тӹнӓм вуйлатышы доно иквӓреш салтак партьы дӓ иудей тӓрзӹвлӓ Иисусым кыченӹт дӓ пидӹнӹт. 13 Тӹдӹм пӹтӓри Каиафан Анна лӹмӓн оньыжы*а докы нӓнгенӹт, Каиафажы тӹ ин архиерей ылын. 14 Улы халык вӓреш ик эдем кола гӹнь, яжорак лиэш манын, иудейвлӓлӓн Каиафа ышым пуэн ылын.


  15 Иисус паштек Симон-Петр дӓ вес тыменьшӹжӹ кенӹт. Ти тыменьшӹжӹ архиерейӹн пӓлӹмӹжӹ ылын, Иисус доно иквӓреш архиерейӹн кудывичӹшкӹжӹ пырен, 16 а Петр капка анзылан шалген кодын. Вара вес тыменьшӹжӹ, архиерейӹн пӓлӹмӹжӹ, лӓктӹн, капка оролышы ӹдӹр доно попен дӓ Петрӹм кудывичӹш пыртен. 17 Тӹнӓм капка оролышы цора ӹдӹр Петрлӓн келесен: «Тӹнят ти Эдемӹн тыменьшӹвлӓжӹ логӹц ат ыл?» «Агыл», – манын Петр. 18 Ӱштӹ ылын. Цора дон оролвлӓ тылым ӹлӹжтенӹт дӓ ӹрен шалгенӹт. Петрӓт нӹнӹ сага ӹрен шалген.


  19 Архиерей Иисус гӹц Тӹдӹн тыменьшӹвлӓжӹ дӓ мам тымдымыжы гишӓн ядыштын. 20 Иисус келесен: «Мӹнь сӓндӓлӹклӓн цилӓн анзылны попенӓм. Кышты со иудейвлӓ погынат, синагогышты ӓль Йымын пӧртӹштӹ, Мӹнь со тымденӓм. Мӹнь йӹвӹрт нимат попыделам. 21 Тенгежӹ малын тӹнь Мӹнь гӹцем ядат? Мам нӹнӹлӓн попенӓм, колыштшывлӓ гӹц яд. Мам попымем нӹнӹ пӓлӓт». 22 Иисус тенге манмыкы, сагажы шалгышы тӓрзӹвлӓ логӹц иктӹжӹ Тӹдӹм савен шелӹн дӓ сӹгӹрӓлӹн: «Тӹнь архиерейлӓн тенге попет?» 23 Иисус келесен: «Мӹнь самынь попенӓм гӹнь, самынем анжыкты. А Мӹнь лачокым попенӓм гӹнь, малын тӹнь Мӹньӹм шиӓт?» 24 Тӹнӓм Анна Тӹдӹм архиерей Каиафа докы пидмӹмок колтен.


  25 А Симон-Петр ӹрен шалген. Тӹдӹ гӹц ядыныт: «Тӹнят Тӹдӹн тыменьшӹвлӓжӹ логӹц ат ыл?» Петр тореш попен: «Агыл». 26 Архиерейӹн цоравлӓжӹ логӹц иктӹжӹ ядын: «А тӹньӹм агыл ма садышты Тӹдӹн доно иквӓреш ужынам ыльы?» Петр тӹдӹн родыжын пӹлӹшӹжӹм роал шуэн ылын. 27 Петр эчеӓт «Уке» манын. Тӹнӓмок ӓптӓн мыралтен колтен.


  28 Иисусым Каиафа дорц преториш канденӹт. Тидӹ ирок ирӹ ылын. Иудейвлӓ ӹшкештӹ преториш пырыделыт, вет ӹшкӹмӹштӹм лявӹргӹмӹ гӹц перегӹнештӹ дӓ когечӹ вады качкышым качнештӹ ылын. 29 Пилат нӹнӹ докы лӓктӹн дӓ ядын: «Ти Эдемӹм ма гишӓн йӓтледӓ?» 30 Нӹнӹ вӓшештенӹт: «Худам ӹштӹде ылгецӹ, мӓ Тӹдӹм тӹнь докет ана канды ыльы». 31 Пилат манын: «Тӹдӹм ӹшке нӓлдӓ дӓ законда семӹнь суйыда». Иудейвлӓ келесенӹт: «Мӓлӓннӓ иктӹмӓт пушташ ирӹк пуалтде». 32 Иисусын попымы шамакшы шокталтшы манын, тенге лин: Тӹдӹ кыце колышашыжым анзыцок пӓлдӓрен ылын.


  33 Пилат мӹнгеш преториш пырен дӓ Иисусым ӱжӹктен. Тӹдӹ ядын: «Тӹнь иудейвлӓн Кугижӓштӹ ылат?» 34 Иисус келесен: «Тидӹм ӹшке гӹцет попет ӓль Мӹнь гишӓнем весӹвлӓ попенӹт?» 35 Пилат вӓшештен: «Мӹнь иудей ылам ма? Ӹшке халыкет дӓ архиерейвлӓ мӹлӓнем Тӹньӹм кычен пуэнӹт. Мам Тӹнь ӹштенӓт?» 36 Иисус келесен: «Мӹньӹн Кугижӓншем ти сӓндӓлӹк гӹц агыл. Мӹньӹн Кугижӓншем ти сӓндӓлӹк гӹц лиэш ылгецӹ, Мӹньӹм иудейвлӓн кидӹш кычен пумы ваштареш тӓрзӹвлӓэм Мӹнь верцем кредӓлӹт ыльы. Но Мӹньӹн Кугижӓншем тишец агыл». 37 Тӹнӓм Пилат Тӹдӹ гӹц ядын: «Тенгежӹ Тӹнь Кугижӓ ылат?» Иисус келесен: «Мӹньӹм Кугижӓ ылам манын, тӹнь попет. Мӹнь сӓндӓлӹкӹш лачок гишӓн пӓлдӹртӓш толынам дӓ тидӹлӓнок шачынам. Кӱ лачок гӹц, Мӹньӹн юкем колыштеш». 38 Пилат келесен: «Ма техень лачокшы?»


  Тенге попымыкы, Пилат иудейвлӓ докы угӹц лӓктӹн дӓ нӹнӹлӓн келесен: «Мӹнь Тӹдӹн нимахань вуйнаматшымат ам мо. 39 Тӓмдӓн техень овуцада улы: мӹнь кычен питӹрӹмӹ ик эдемӹм тӓлӓндӓ Когечӹн ирӹкӹш колтем. Тӓлӓндӓ иудейвлӓн Кугижӓштӹм лыктам гӹнь, яра?» 40 Цилӓн саслаш тӹнгӓлӹнӹт: «Тӹдӹм агыл! Вараввам!» А Варавважы разбойник ылын.

  


  *а18:13 Оньы – тесть, марын ӓтяжӹ.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  19 Глава


  1 Иисусым пушташ суят. 17 Иисусым пыдален сӓкӹмӓш. 28 Иисусын колымыжы. 38 Иисусым тайымаш.


  1 Тӹнӓм Пилат Иисусым лыпш доно шиктен. 2 Салтаквлӓ имӓн укшвлӓ доно вуйгӹшӹлӹм пидӹнӹт дӓ Иисусын вуйышкыжы пиштенӹт, Тӹдӹлӓн пӹцӓлгӹ-якшар выргемӹм чиктенӹт. 3 Нӹнӹ попенӹт: «Сусу ли, иудейвлӓн Кугижӓштӹ!» Тӹдӹм шӹргӹ гӹц савенӹт.


  4 Пилат угӹц лӓктӹн дӓ халыклан попен: «Мӹнь Тӹдӹм йӓтлӓш нимахань вуйнаматшымат ам мо, тидӹм пӓлӹдӓ манын, теве мӹнь Тӹдӹм тӓ анзыкыда лыктам». 5 Имӓн укш вуйгӹшӹлӓн дӓ пӹцӓлгӹ-якшар выргемӓн Иисус тӹнӓм лӓктӹн. Пилат нӹнӹлӓн келесен: «Теве Эдем!» 6 Но кынам архиерейвлӓ дон тӓрзӹвлӓ Иисусым ужыныт, нӹнӹ саслаш тӹнгӓлӹнӹт: «Тӹдӹм пыдален сӓкӹ! Пыдален сӓкӹ!» Пилат нӹнӹлӓн келесен: «Тӹдӹм ӹшке нӓлдӓ дӓ пыдален сӓкӹдӓ! Мӹнь Тӹдӹн вуйнаматшым ам мо!» 7 Иудейвлӓ вӓшештенӹт: «Мӓмнӓн законна улы, дӓ закон семӹнь Тӹдӹ колышашлык, вет Тӹдӹ Ӹшкӹмжӹм Йымын Эргеш шотла».


  8 Тидӹм колмыкы, Пилат когоракын лӱдӹн. 9 Тӹдӹ угӹц преториш пырен дӓ Иисус гӹц ядын: «Тӹнь кышец ылат?» Но Иисус нимат попыде. 10 Тӹнӓм Пилат келесен: «Мӹлӓнем ма ат попы? Тӹньӹм пыдален сӓкӓшӓт, ирӹкӹш колташат властем улым ат пӓлӹ ма?» 11 Иисус вӓшештен: «Кӱшӹц ак пуалт ылгецӹ, Мӹнь вӹлнем тӹньӹн нимахань властет ак ли ыльы. Седӹндон тӹньӹн кидӹшкет Мӹньӹм кычен пушын сулыкшы когорак». 12 Тӹлец вара Пилат Тӹдӹм ирӹкӹш лыкташ цацен. Но иудейвлӓ сасленӹт: «Тӹнь Тӹдӹм колтет гӹнь, кесарьлан тӓнг ат ыл! Кӱ ӹшкӹмжӹм кугижӓ ылам манеш, тӹдӹ кесарьын тышманжы!»


  13 Пилат, ти шамаквлӓм колмыкы, Иисусым лыктын дӓ Лифостротон*а манмы суйымы вӓрӹшкӹ шӹнзӹн, еврейлӓ тӹ вӓрӹм Гаввафа маныныт. 14 Тӹнӓм Когечӹ анзыцшы когарня кечӹ ылын, жепшӹ куд цӓш кытла ылын.*б Пилат иудейвлӓлӓн келесен: «Теве тӓмдӓн Кугижӓдӓ!» 15 Нӹнӹжӹ сасленӹт: «Нӓл, нӓл, Тӹдӹм пыдален сӓкӹ!» Пилат келесен: «Тӓмдӓн Кугижӓдӓм пыдален сӓкӓш ма?» Архиерейвлӓ попенӹт: «Кесарь гӹц пасна мӓмнӓн кугижӓнӓ уке!» 16 Пыдален сӓкӹштӹ манын, тӹнӓм Пилат Иисусым нӹнӹн кидӹшкӹштӹ пуэн.


  Иисусым виден нӓнгенӹт. 17 Иисус, ӹшке крестӹжӹм намалын, Лепкӓ манмы вӓрӹш толын, еврейлӓ ти вӓржӹ Голгофа маналтеш. 18 Тӹштӹ Тӹдӹм пыдален сӓкенӹт, а Тӹдӹн сага эче коктым – иктӹжӹм ик велеш, весӹжӹм вес велеш, а Иисусым покшалан пыдаленӹт. 19 Пилат хангаэш сирен дӓ крестеш сӓкӓлтен, хангаштыжы сирӹмӹ ылын: «Назорей Иисус, иудейвлӓн Кугижӓштӹ». 20 Ти сирӹмӹм шукы иудей лыдын, вет Иисусым пыдален сӓкӹмӹ вӓржӹ хала сагаок ылын. Сирӹмӹжӹ еврейлӓ, греклӓ, римлӓ ылын. 21 Иудей архиерейвлӓ Пилатлан попенӹт: «”Иудейвлӓн Кугижӓштӹ” манын ит сирӹ. Тенге сирӹ: ”Ти Эдем Ӹшкӹмжӹм иудейвлӓн Кугижӓштӹ манын лӹмден”». 22 Пилат пелештен: «Мам мӹнь сиренӓм, тӹдӹм сиренӓм».


  23 Иисусым пыдален сӓкӹмӹкӹштӹ, салтаквлӓ Тӹдӹн выргемжӹм нӓлӹнӹт дӓ нӹлӹтеш пайыленӹт, нӹнӹлӓн ик лаштык гӹц вӓрештӹн. Нӹнӹ тыгыржымат нӓлӹнӹт, тӹдӹжӹ ыргышдымы, кӱшӹц тӹнгӓлӹн ӱлӹк шомеш комы ылын. 24 Нӹнӹ иктӹ-весӹштӹлӓн попенӹт: «Тидӹм ана кышкед. Шӹвӓм ӹштенӓ дӓ анжалына, кӱлӓн тӹдӹ вӓрештеш». Тенге, Писанин шамакшы шокталтын:

  «Выргемвлӓэм ӹшке лоштышты пайылевӹ,

  выргемем гишӓн шӹвӓм шуэвӹ».*в


  Салтаквлӓ тенгеок ӹштенӹт.


  25 Иисусын крестӹжӹ сага Ӓвӓжӹ, Ӓвӓжӹн ӓкӓжӹ, Клеопан Мария вӓтӹжӹ дӓ Мария Магдалина шалгенӹт. 26 Иисус, Ӓвӓжӹм дӓ тӹшток шалгышы яратымы тыменьшӹжӹм ужын, Ӓвӓжӹлӓн келесен: «Ӹдӹрӓмӓш, теве Тӹньӹн эргет». 27 А вара тыменьшӹлӓнжӹ попен: «Теве тӹньӹн Ӓвӓт». Тыменьшӹжӹ Иисусын Ӓвӓжӹм тӹнӓмок токыжы нӓлӹн.


  28 Тидӹн паштек Иисус, ӹнде цилӓ шокталтмым пӓленӓт, Писани шокталтшы манын, келесен: «Йӱмем шоэш». 29 Тӹштӹ шапышы ӓрӓкӓ доно циц темӹмӹ ӓтӹ ылын. Нӹнӹ, шапышы ӓрӓкӓэш нӧртӹмӹ губкым иссоп укшеш керӹлӹн, Тӹдӹн ышмажы докы лӱктӓлӹнӹт. 30 Шапышы ӓрӓкӓм подылмыкы, Иисус келесен: «Ӹнде цилӓ шокталты!» Вара вуйжым сӓкен, дӓ йӓнгжӹ лӓктӹн.


  31 Ти когарня паснаок кого кукшыгечӹ анзыц ылынат, кӓпвлӓ кукшыгечеш крестеш ӹнжӹштӹ кодеп манын, иудейвлӓ крестӹштӹ кечӹшӹвлӓн ялвургыштым шин шӓлӓтӓш дӓ кӓпӹштӹм крестӹ гӹц валташ Пилат гӹц ядыныт. 32 Салтаквлӓ толыныт, Иисус доно иквӓреш пыдален сӓкӹмӹвлӓ логӹц пӹтӓри иктӹнӹм, вара весӹнӹм ялвургыштым шин шӓлӓтенӹт, 33 а Иисус докы толмыкы, Тӹдӹм колышым ужыныт, седӹндон ялвургыжым шин шӓлӓтӹделыт. 34 Но ик салтак Иисусын покажым пӹсӹ йӹпш доно шыралын, тӹшец тӹнӓмок вӹр дӓ вӹд йоген лӓктӹн. 35 Тӓӓт ӹнянӹдӓ манын, тидӹм ӹшке сӹнзӓжӹ доно ужшы эдем попен. Тӹдӹн попымыжы лачок, тӹдӹ лачокым попымыжым пӓлӓ. 36 «Тӹдӹн лужы шин шӓлӓтӹмӹ ӹнжӹ ли» манын Писаништӹ попымы шокталтшашлан тидӹ лиӓлтӹн.*г 37 А вес вӓре Писани келесӓ: «Кӱм шыралыныт, Тӹдӹн вӹкӹ анжат».*д


  38 Тӹлец вара Аримафейӹштӹшӹ Иосиф Иисусын кӓпшӹм нӓлӓш Пилат гӹц ядын, Пилат пуаш сӧрен. Иосифшӹ Иисусын тыменьшӹжӹ ылын, но иудейвлӓ гӹц лӱдӹнӓт, тидӹм пӓлдӹртӹде. Иосиф кеен дӓ Иисусын кӓпшӹм нӓлӹн. 39 Иисус докы молнам йыдым мишӹ Никодимӓт толын, тӹдӹ смирнӓ дон алой гӹц ӹштӹмӹ шӱдӹ кӹрвенгӓ ярымым канден. 40 Нӹнӹ Иисусын кӓпшӹм нӓлӹнӹт, тотлы пышан ярымы доно иквӓреш мӹнереш вӹдӹлӹнӹт. Иудейвлӓн тайымы овуцашты семӹнь тенге ӹштенӹт. 41 Иисусым пыдален сӓкӹмӹ вӓрӹштӹ сад ылын, а садышты – у шӹгерлӓ ыраж, тӹшӓк эче иктӹмӓт пиштӹделыт. 42 Шӹгер лишнок ылынат, иудейвлӓн когарня кечӹштӹ гишӓн Иисусым тӹшӓк пиштенӹт.

  


  *а19:13 «Лифостротон» – кӱ доно шӓрӹмӹ кӱкшикӓ вӓр.


  *б19:14 «Куд цӓш кытла» – кӹзӹтшӹ жеп доно тура кечӹвӓл.


  *в19:24 Пс 21:19.


  *г19:36 Исх 12:46, Числ 9:12, Пс 33:21.


  *д19:37 Зах 12:10.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  20 Глава


  1 Иисусын ӹлӹж кӹньӹлмӹжӹ. 11 Иисус Мария Магдалиналан каеш. 19 Иисус тыменьшӹвлӓжӹлӓн каеш. 24 Иисус дон Фома.


  1 Кукшыгечӹ иргодеш, ирок ирӹ, валгалташ тӹнгӓлмешкӹ, Мария Магдалина шӹгер докы толын дӓ ужын: ӓнгӹштӹшӹ кӱм пӧрдӹктен карангдымы. 2 Мария тӹшец кыргыжын, Симон-Петр дӓ Иисусын яратымы вес тыменьшӹжӹ докы кеен, нӹнӹлӓн келесен: «Господьым шӹгер гӹц нӓнгенӹт, а кышкы Тӹдӹм пиштенӹт, мӓ ана пӓлӹ». 3 Петр дӓ вес тыменьшӹжӹ лӓктӹнӹт дӓ шӹгер докы кенӹт. 4 Нӹнӹ иквӓреш кыргыжыныт, но вес тыменьшӹжӹ Петр гӹц пӹсӹнрӓк кыргыжын дӓ шӹгер докы анзыцрак миэн шон. 5 Тӹдӹ анжалаш манын пӱгӹрнен дӓ тӹштӹ мӹнер кимӹм ужын. Но кӧргӹш пырыде. 6 Тӹдӹн паштек Симон-Петр толын. Тӹдӹ шӹгерӹш пырен дӓ тӹштӹ кишӹ мӹнерӹм 7 дӓ Иисусын вуйжым пӹтӹрӹмӹ савыцым ужын. Савыцшы мӹнер сага агыл, а вес вӓре, пасна пӹтӹрен пиштӹмӹ, киэн. 8 Тӹнӓм шӹгер докы сек анзыц кыргыж толшы вес тыменьшӹжӓт пырен. Тӹдӹ ужын дӓ ӹнянен. 9 Иисус колымаш гӹц ӹлӹжшӓшлык манын, Писаништӹ попымым нӹнӹ эче пӓлӹделыт.


  10 Вара тыменьшӹвлӓжӹ мӹнгеш пӧртӹлӹнӹт.


  11 А Мария тӱнӹ шӹгер сага мӓгӹрен шалген. Мӓгӹрӹмӹжӹ годым шӹгерӹш пӱгӹрнен анжалын 12 дӓ ужын: молнам Иисусын кӓпшӹ кимӹ вӓрӹштӹ ош выргемӓн кок Ангел шӹнзӓ – иктӹжӹ вуй турешты, весӹжӹ ял мычашты. 13 Нӹнӹ ядыныт: «Ӹдӹрӓмӓш, тӹнь малын мӓгӹрет?» Тӹдӹжӹ келесен: «Мӹньӹн Господем нӓнгенӹт, а кышкы Тӹдӹм пиштенӹт, мӹнь ам пӓлӹ». 14 Тенге попымыжы годым шайыкы сӓрнӓл анжалын дӓ тӹштӹ шалгышы Иисусым ужын. Но тидӹ Иисус ылмым тӹдӹ пӓлӹде. 15 Иисус тӹдӹлӓн манын: «Ӹдӹрӓмӓш, тӹнь малын мӓгӹрет? Кӱм кӹчӓлӓт?» Тидӹжӹ садышты ӹштӹшӹ ылеш манын, Мария шаналтен дӓ Тӹдӹлӓн келесен: «Пуры эдем, тӹнь Тӹдӹм нӓнгенӓт гӹнь, мӹлӓм келесӹ, кышак пиштенӓт, мӹнь Тӹдӹм нӓлӓм». 16 Иисус тӹдӹлӓн пелештен: «Мария». Мария сӓрнӓл шагалын дӓ Тӹдӹлӓн келесен: «Раввуни!» Тидӹжӹ «тымдышы» манмы лиэш. 17 Иисус тӹдӹлӓн попен: «Мӹнь тервенем ит тӹкнӹ, Мӹнь эче Ӓтям докы пӹлгомыш кузыделам. Мӹньӹн шӱмбелемвлӓ докы ке дӓ келесӹ: Мӹнь ӹшке Ӓтям дӓ тӓмдӓн Ӓтядӓ докы, ӹшке Йымем дӓ тӓмдӓн Йымыда докы кузем». 18 Мария Магдалина тыменьшӹвлӓ докы толын дӓ нӹнӹлӓн «Мӹнь Господьым ужынам» манын увертӓрен. Вара, мам Иисус келесен, тӹдӹм нӹнӹлӓн попен.


  19 Тӹ кечӹнок, ӓрнян пӹтӓриш кечӹнжӹ, иудейвлӓ гӹц лӱдӹнӹтӓт, тыменьшӹвлӓжӹ вадеш амасам тӹкӹленӹт дӓ иквӓреш шӹнзенӹт. Тӹнӓм Иисус толын, покшалан шагалын дӓ нӹнӹлӓн келесен: «Тӓлӓндӓ тыр лижӹ!» 20 Тенге попымыкы, нӹнӹлӓн ӹшке кидшӹм[, ялжым] дӓ покажым анжыктен. Тыменьшӹвлӓжӹ, Господьым ужын, сусу линӹт. 21 Иисус нӹнӹлӓн угӹц попен: «Тӓлӓндӓ тыр лижӹ! Кыце Ӓтя Мӹньӹм колтен, Мӹнят тӓмдӓм тенгеок колтем». 22 Тидӹм келесӹмӹкӹ, ӹфӹлӓлӹн дӓ нӹнӹлӓн манын: «Святой Шӱлӹшӹм нӓлдӓ. 23 Кӱн сулыкшым простедӓ, тӹдӹн простялтеш, а кӱн вӹлӓн кодедӓ, тӹдӹ вӹлӓн сулык кодеш».


  24 Но Иисус толмы годым луаткок тыменьшӹ гӹц иктӹжӹ, Йӹгӹр манмы Фома, нӹнӹ сага ылде. 25 Вес тыменьшӹвлӓ тӹдӹлӓн попенӹт: «Мӓ Господьым ужынна!» Тӹдӹ келесен: «Тӹдӹн кидӹштӹжӹ пыда гӹц кодшы шушыр ыражым ужде, парняэм тӹ шушыр ыражышкы дӓ покашкыжы кидем пиштӹде, ам ӹнянӹ!»


  26 Кӓндӓкш кечӹ эртӹмӹкӹ, Тӹдӹн тыменьшӹвлӓжӹ угӹц пӧртӹштӹ иквӓреш ылыныт, нӹнӹ лошты Фомаат ылын. Амаса тӹкӹлӹмӹ ылын, Иисус нӹнӹ лошкы толын шагалын дӓ келесен: «Тӓлӓндӓ тыр лижӹ!» 27 А вара Фомалан попен: «Парняэтӹм тишкӹ виктӓлтӹ дӓ Мӹньӹн кидем анжал. Кидетӹм виктӓлтӹ, тӹдӹм покашкем пиштӹ. Ӹнянӹдӹмӹ ит ли, ӹнянӹшӹ ли!» 28 Фома Тӹдӹлӓн келесен: «Мӹньӹн Господем дӓ мӹньӹн Йымем!» 29 Иисус тӹдӹлӓн манын: «Тӹнь Мӹньӹм ужынат, седӹндон ӹнянет. Кӱвлӓ ужде ӹнянӓт, нӹнӹ цӓшӓн ылыт».


  30 Иисус ӹшке тыменьшӹвлӓжӹ анзылны тенгеок шукы молы пӓлӹквлӓм ӹштен, цилӓштӹ гишӓн ти книгӓштӹ сирӹмӹ агыл. 31 Иисус – тидӹ Христос, Йымын Эргӹ ылмылан ӹнянӹдӓ, ӹнянӹмӹдӓ доно, Тӹдӹн лӹмжӹ верц курымаш ӹлӹмӓшӹм нӓлдӓ манын, тидӹм сирӹмӹ.

  

  
  

  ИОАННЫН СИРӸМӸ СВЯТОЙ ЕВАНГЕЛИ


  21 Глава


  1 Тивериада тангыж лишнӹ тыменьшӹвлӓжӹлӓн Иисусын каймыжы. 15 Иисус дон Петр. 20 Иисус дӓ яратымы тыменьшӹжӹ.


  1 Тӹлец вара Иисус Тивериада тангыж лишнӹ тыменьшӹвлӓжӹлӓн эчеӓт кайын. Теве кыце тидӹ ылын.


  2 Симон-Петр, Йӹгӹр манын лӹмдӹмӹ Фома, Галилейӹштӹшӹ Кана гӹц Нафанаил, Зеведейӹн эргӹвлӓжӹ дӓ Иисусын эче вес кок тыменьшӹжӹ иквӓреш ылыныт. 3 Симон-Петр нӹнӹлӓн келесен: «Мӹнь кол кычаш кеем». Молыжы попенӹт: «Мӓӓт тӹнь сагаэт кенӓ». Нӹнӹ тӹнӓмок кенӹт дӓ пышыш шӹнзӹнӹт, но тӹ йыдым нимат кычыделыт. 4 А ирӹ векӹлӓ Иисус сир тӹрӹштӹ шалген, но тыменьшӹвлӓжӹ тидӹ Иисус ылмым пӓлӹделыт. 5 Нӹнӹлӓн Иисус келесен: «Тетявлӓ, тӓмдӓн иктӓ-махань качкышда улы?» Тӹдӹлӓн вӓшештенӹт: «Уке». 6 Иисус манын: «Вӓпшӹм пыш гӹц вургымла монгырыш шуда, тӹнӓм кычедӓ». Нӹнӹ вӓпшӹм шуэнӹт дӓ кол шукы гишӓн мӹнгеш лыктын кердделыт. 7 Иисусын яратымы тыменьшӹжӹ Петрлӓн манын: «Тидӹ Господь!» Тидӹ Господь манмым колмыкы, Симон-Петр кыдашмы выргемжӹм кӹдӓлешӹжӹ кӹлден дӓ тангыжыш тӹргештен. 8 А вес тыменьшӹвлӓжӹ, колан вӓпшӹм шыпшын, сир докы пыш доно толыныт. Сирӹш мӹндӹр агыл ылын, кокшӱдӹ кӹнер нӓрӹ.*а


  9 Сирӹш лӓкмӹкӹштӹ, нӹнӹ йылышы тылшолым ужыныт, вӹлнӹжӹ кол киэн, тӹштӹ сыкырат ылын. 10 Иисус нӹнӹлӓн келесен: «Кӹзӹт кычымы колдам кандыда». 11 Симон-Петр кен дӓ кого кол доно темшӹ вӓпшӹм сирӹш шыпшын лыктын, цилӓжӹ тӹштӹ шӱдӹ вӹцлӹ кым кол ылын. Тинӓр шукы кол ылын гӹнят, вӓпш кышкедӓлтде. 12 Иисус нӹнӹлӓн келесен: «Толда, качда». Тӹнь кӱ ылат манын, тыменьшӹвлӓжӹ логӹц иктӓт Тӹдӹ гӹц ядаш смейӹделыт. Тидӹ Господь ылмым нӹнӹ ӹнде пӓленӹт. 13 Иисус толын, киндӹм нӓлӹн дӓ нӹнӹлӓн пуэн, кол донат тенгеок ӹштен. 14 Колымаш гӹц ӹлӹжмӹжӹ паштек ӹшке тыменьшӹвлӓжӹлӓн Иисус ӹнде кымшы гӓнӓ кайын.


  15 Качмыкышты, Иисус Симон-Петрлӓн келесен: «Симон, Ионан эргӹжӹ, тӹнь Мӹньӹм нӹнӹ гӹц утларак*б яратет ма?» Петр Тӹдӹлӓн келесен: «Тенге, Господь. Тӹнь пӓлет, мӹнь Тӹньӹм яратем». Иисус тӹдӹлӓн попен: «Мӹньӹн патявлӓэм кӹтӹ». 16 Эче вес гӓнӓ тӹдӹ гӹц ядын: «Симон, Ионан эргӹжӹ, тӹнь Мӹньӹм яратет ма?» Петр келесен: «Тенге, Господь, Тӹнь пӓлет, мӹнь Тӹньӹм яратем». Иисус келесен: «Мӹньӹн шарыквлӓэм кӹтӹ». 17 Кымшы гӓнӓӓт Иисус тӹдӹлӓн попен: «Симон, Ионан эргӹжӹ, тӹнь Мӹньӹм яратет ма?» Кымшы гӓнӓ «Мӹньӹм яратет ма?» манын ядмашеш Петр сылык лин. Иисуслан тӹдӹ келесен: «Господь, Тӹнь цилӓ пӓлет, Тӹнь пӓлет, мӹнь Тӹньӹм яратем». Иисус тӹдӹлӓн келесен: «Мӹньӹн шарыквлӓэм кӹтӹ. 18 Лачок, лачок тӹлӓнет попем: сӓмӹрӹк ылмет годым ӹштӹм тӹнь ӹшке ӹштӓлӹнӓт дӓ кышкы шаненӓт, тӹшкӹ кенӓт. А кынам шонгемӓт, кидетӹм шӓрӓлтет дӓ весӹ тӹньӹм ӹштӓлеш дӓ, кышкы ӹнет ке, тӹшкӹ нӓнгеӓ». 19 Махань колымаш доно Петр Йымылан лӹмлештӓрӓлтмӓшӹм кандышашлык, Иисус ти шамак доно пӓлдӓрен.*в Тидӹм попымыкы, Петрлӓн келесен: «Паштекем ке!»


  20 Петр сӓрнӓл анжалын дӓ Иисусын яратымы тыменьшӹжӹм ужын. Тӹдӹжӹ паштекӹштӹ ашкедӹн. Ти тыменьшок вады качкыш годым Иисусын онгжы тервен пӹзӹрген дӓ ядын: «Господь, кӱ Тӹньӹм выжала?» 21 Петр, тӹдӹм ужмыкы, Иисус гӹц ядын: «Господь, тӹдӹн доно ма лиэш?» 22 Иисус тӹдӹлӓн келесен: «Мӹнь толмешкем тӹдӹ ӹлӹшӹ кодшы манын шанем ыльы гӹнь, тӹлӓнетшӹ ма вара? Тӹнь паштекем ке». 23 Ти тыменьшӹ ак колы манмы шая шӱмбелвлӓ лошты шӓрлен. Но тӹдӹ ак колы манын, Иисус попыде. Тӹдӹ келесен: «Мӹнь толмешкем, тӹдӹ ӹлӹшӹ кодшы манын шанем ыльы гӹнь, тӹлӓнетшӹ ма вара?»


  24 Ти тыменьшок тидӹ гишӓн пӓлдӹртен попа дӓ цилӓ тидӹм сирен. Тӹдӹн пӓлдӹртӹмӹжӹ лачок ылмым мӓ пӓленӓ.


  25 Эче шукы весӹмӓт Иисус ӹштен. Цилӓ тидӹм пачелӓ-пачелӓ сирӓш гӹнь, сӓндӓлӹкӹштӹ тинӓр шукы книгӓлӓн вӓр ак ситӹ ыльы, шанем. Аминь.

  


  *а21:8 Кокшӱдӹ кӹнер – 100 метр нӓрӹ.


  *б21:15 «Нӹнӹ гӹц утларак»: тидӹм «Цилӓ молы гӹц утларак» манынат сӓрӓш лиэш.


  *в21:19 Петрӹм Римӹштӹ пыдален сӓкӹмӹ манмы ӓшӹндӓрӹмӓш кодын.

  

  

  

  СВЯТОЙ АПОСТОЛВЛӒН ПӒШӒШТӸ


  1 Глава


  1 Анзыл шамак. 6 Иисусын пӹлгомыш кузен кемӹжӹ. 12 Иуда вӓреш вес Апостолым айырымаш.


    1-3 Пуры Феофил, орланен колымыжы паштек Иисус живой ылмыжым айырен нӓлмӹ Апостолвлӓжӹлӓн шукы семӹнь ӹняндӓрен анжыктен, нӹллӹ кечӹ нӹнӹлӓн кайын дӓ Йымын Кугижӓншӹ гишӓн шайыштын. Нӹнӹлӓн Святой Шӱлӹш гач шӱдӹмӓшӹжӹм кодымыкы, Иисус пӹлгомыш кузен кен.*а Тӹнгӓлтӹш гӹцок ти кечӹ якте мам ӹштӹмӹжӹ дӓ мам тымдымыжы гишӓн цилӓ пӹтӓришӹ книгӓштӹ сиренӓм. 4 Кынам Иисус Апостолвлӓ доно иквӓреш погынен, нӹнӹлӓн шӱден: «Иерусалим гӹц идӓ ке, Ӓтян сӧрӹмӹжӹн шокталтмым вычыда. Ти сӧрӹмӹ гишӓн тӓ Мӹнь гӹцем колында. 5 Вет Иоанн вӹд доно крестен, а тӹлец вара икманяр кечӹштӹ тӓ Святой Шӱлӹш доно крестӹмӹ лидӓ».


  6 Тенге, иквӓреш ылмышты годым Апостолвлӓ Иисус гӹц ядыныт: «Господь, ти жепӹн ма Израиль кугижӓншӹм угӹц ӹштет?» 7 Иисус нӹнӹлӓн келесен: «Ӓтян ӹшке властьшы доно пӓлемдӹмӹ жеп дон кечӹм тӓлӓндӓ пӓлӓш ак кел, 8 но кынам тӓ вӹкӹдӓ Святой Шӱлӹш вала, тӓ силам нӓлӹдӓ дӓ Иерусалимӹштӓт, улы Иудей дӓ Самари мычкат, мӱлӓндӹ тӹр яктеӓт Мӹньӹн свидетелем лидӓ».


  9 Тенге манмыкы, Апостолвлӓн сӹнзӓ анзылнышток Иисус пӹлгомыш кузен кен, дӓ пӹл Тӹдӹм нӹнӹн сӹнзӓ ужмышты гӹц нӓнген. 10 Тӹдӹн кузен кемӹжӹ годым нӹнӹ пӹлгомышкы тусарен анженӹт. Трӱк нӹнӹ докы ош выргемӓн кок пӱэргӹ толын шагалын, 11 нӹнӹ келесенӹт: «Галилейӹн эдемвлӓжӹ, мам тенге пӹлгомышкы анжен шалгедӓ? Тӓ дорцда ти Иисусын пӹлгомышкы кузен кемӹжӹм ужында. Кыце Тӹдӹ кеен, тенгеок пӧртӹлеш».


  12 Тӹнӓм Апостолвлӓ Елеон манмы кырык гӹц Иерусалимӹш пӧртӹлӹнӹт, кырыкшы Иерусалим гӹц мӹндӹрнӹ агыл, кукшыгечшӹ корны*б нӓрӹ ӧрдӹжӹштӹ ылеш. 13 Иерусалимӹш толмыкышты, кӱшӹл пачаш кӹдежӹш Петр дон Иаков, Иоанн дон Андрей, Филипп дон Фома, Варфоломей дон Матфей, Алфейӹн Иаковшы дон Зилот манмы Симон дӓ Иаковын Иудажы пыренӹт. Ти жепӹн тишӓк погынат ылын. 14 Нӹнӹ цилӓнӓт икышын со ыдылыныт дӓ Йымым сарваленӹт, нӹнӹ доно иквӓреш икманяр ӹдӹрӓмӓш, Иисусын Мария Ӓвӓжӹ дӓ Тӹдӹн шӱмбелвлӓжӹ ылыныт.


   15-16 Ик кечӹн, кынам шӱдӹ коклы нӓрӹ эдем погынен ылын, Петр тыменьшӹвлӓ лошкы лӓктӹн шагалын дӓ келесен: «Шӱмбелвлӓ! Иисусым кычен нӓнгешӹвлӓм видӹшӹ Иуда гишӓн Святой Шӱлӹш Писаништӹ Давид гач мам анзыцок келесен, тӹдӹ шокталтшашлык ылын. 17 Иуда мӓ логӹцнӓ иктӹжӹ ылын, дӓ тӹдӹлӓнӓт ти служымы пӓшӓ вӓрештӹн». 18 Худам ӹштӹмӹлӓн нӓлмӹ оксажы доно мӱлӓндӹм нӓлӹн, но шынгалт вазынат, мӹшкӹржӹ шелӹн, цилӓ кӧргӹжӹ лӓктӹн вазын. 19 Тидӹ гишӓн Иерусалимӹштӹ ӹлӹшӹвлӓ цилӓн пӓлен нӓлӹнӹт, тенге ти мӱлӓндӹжӹмӓт ӹшкӹмӹштӹн йӹлмӹштӹ доно Акелдама манын лӹмденӹт, вес семӹньжӹ «Вӹрӓн мӱлӓндӹ» лиэш. 20 «Псалтирь книгӓштӹ сирӹмӹ:

  ”Тӹдӹн пӧртшӹ охыр лижӹ,

  Тӹштӹ иктӓт ӹнжӹ ӹлӹ”,



  дӓ тенгеок сирӹмӹ:

  ”Тӹдӹн вӓржӹм весӹ нӓлжӹ”.*в


   21-22 Седӹндон Господь Иисусын лоштына ӹлӹмӹжӹ годым сагана ылшы эдемвлӓ гӹц иктӹжӹ мӓ донна иквӓреш Тӹдӹн ӹлӹж кӹньӹлмӹжӹн свидетельжӹ лишӓшлык. Тӹдӹжӹ, Иоаннын крестӓш пыртымыжы гӹц тӹнгӓлӹн, Иисусын мӓ дорцна пӹлгомыш кузен кемӹ кечӹ якте со сагана каштшы эдем лишӓшлык».


  23 Коктым шагалтенӹт: Варсава манмы Иосифӹм, тӹдӹм эче Иуст маныныт, дӓ Матфийӹм.  24-25 Погынышывлӓ тенге попен ыдылыныт: «Тӹнь, Господь, цилӓн шӱмӹштӹм пӓлет. Иуда, вӓрештшӓшлык вӓрӹшкӹжӹ кеӓш манын, служымы пӓшӓжӹм, Апостол вӓржӹм шуэн. Ти кок эдем логӹц кыдыжым вӓрешӹжӹ айыренӓт, мӓлӓннӓ анжыкты». 26 Вара нӹнӹ шӹвӓм ӹштенӹт, шӹвӓ Матфийлӓн вӓрештӹн, дӓ тӹдӹм луатик Апостол докы ушенӹт.

  


  *а1:1-3 «Кузен кен» – греклӓ сирӹмӓштӹ тиштӹ дӓ молы техень вӓрвлӓштӹ «нӓлӓлтӹн».


  *б1:12 Кукшыгечшӹ корны – ик уштыш нӓрӹ, кукшыгечӹн тинӓрӹм веле кеӓш лиэш ылын.


  *в1:20 Пс 68:26, 108:8.

  

  
  

  СВЯТОЙ АПОСТОЛВЛӒН ПӒШӒШТӸ


  2 Глава


  1 Святой Шӱлӹшӹн толмыжы. 14 Петрӹн попымыжы. 42 Ӹнянӹшӹвлӓн ӹлӹмӓшӹштӹ.


  1 Пятидесятница кечӹ толын шомыкы, нӹнӹ цилӓнӓт иквӓреш икышын ылыныт. 2 Трӱк пӹлгом гӹц силан мардеж ӹфӹлӹмӹ гань юк шактен дӓ нӹнӹн погынымы улы пӧртӹм темен. 3 Нӹнӹлӓн йӹлмӹн-йӹлмӹн шелӓлтшӹ тыл ара гань кайын, дӓ каждый вӹкӹ ик пасна тыл салым вален. 4 Цилӓнӓт Святой Шӱлӹш доно темӹнӹт дӓ молы йӹлмӹ доно попаш тӹнгӓлӹнӹт, мам Шӱлӹш попаш пуэн, тӹдӹм увертӓренӹт.


  5 Иерусалимӹштӹ свет вӹлнӹшӹ цилӓ халык логӹц толшы, Йымым шӱм вашт шотеш пиштӹшӹ иудейвлӓ ылыныт. 6 Ти юк лӓкмӹкӹ, халык погынен дӓ когон ӧрӹн, вет каждыйжы ӹшке йӹлмӹжӹ доно попымым колын. 7 Цилӓн ӧрӹнӹт дӓ иктӹ-весӹштӹлӓн цӱдеен попенӹт: «Ти попышывлӓ цилӓнӓт Галилей гӹц агылеп ма? 8 Кыце мӓ каждыйжы ӹшкӹмнӓн шачмы йӹлмӹнӓм колына? 9 Мӓ цилӓн: парфян халык, миди халык, еламитвлӓ, Месопотамиштӹ, Иудейӹштӹ дӓ Каппадокиштӹ, Понтышты дӓ Асиштӹ, 10 Фригиштӹ дӓ Памфилиштӹ, Египетӹштӹ дӓ Ливин Кириней сагашы вӓрӹштӹ ӹлӹшӹвлӓ, дӓ Рим гӹц толшывлӓ, иудейвлӓ, Израильӹн Йымыжылан ыдылшы вес халык эдемвлӓ, 11 крит дӓ араб халык – цилӓн мӓ Йымын кого пӓшӓжӹ гишӓн шачмы йӹлмӹнӓ доно попымыштым колына». 12 Цилӓн когон ӧрӹнӹт дӓ, ынгылен кердде, иктӹ-весӹштӹлӓн попенӹт: «Ма тидӹ техеньӹ?» 13 А южшы мыскылен ваштыл попен: «Нӹнӹ тотлы якшар ӓрӓкӓм утыдон шукым йӱнӹт».


  14 А Петр молы луатик Апостол доно иквӓреш кӹньӹл шагалын, юкшым когоэмден попаш тӹнгӓлӹн:


  «Иудейвлӓ дӓ Иерусалимӹштӹ цилӓ ӹлӹшӹвлӓ! Мам попымем пыт колыштда, тидӹм пӓлен лидӓ: 15 ти эдемвлӓ тӓмдӓн шанымыда семӹнь йӱкшӹ агылеп, вет кӹзӹт кечӹ тӹнгӓлмӹ годшен кым цӓшӹш*а веле кен. 16 Мам тӓ ужыда, тӹдӹм пророк Иоиль гач анзыцок келесӹмӹ:

  17 ”Пӹтӓртӹш кечӹвлӓн, – попа Йымы, –

  Мӹнь цилӓ эдем вӹкӹ Шӱлӹшемӹм опталам,

  тӹнӓм тӓмдӓн эргӹвлӓ дон ӹдӹрвлӓдӓ

  пророкла попаш тӹнгӓлӹт,

  ӹрвезӹвлӓ каймашвлӓм ужыт,

  а шонгы пӱэргӹвлӓ – омыным.

  18 Тӹ кечӹвлӓн ӹшке Шӱлӹшемӹм

  Мӹнь цоравлӓэм вӹкӹ опталам, –

  пӱэргӹ вӹкӓт, ӹдӹрӓмӓш вӹкӓт, –

  цилӓнӓт пророкла попаш тӹнгӓлӹт.

  19 Цӱдӓвлӓм пӹлгомышты кӱшнӹ,

  пӓлӹквлӓм мӱлӓндӹ вӹлнӹ ӱлнӹ анжыктем:

  вӹрӹм, тылым дӓ ныгыды шӹкшӹм.

  20 Господьын кого дӓ лӹмлештшӹ кечӹжӹ толмы анзыц

  кечӹ пӹцкемӹшӹш сӓрнӓлтеш, тӹлзӹ – вӹрӹш;

  21 а, палшыкым ядын, Господьын лӹмжӹм ӱжшӹ

  хоть-кӱӓт ытарымы лиэш”.*б


  22 Израильӹн эдемвлӓжӹ, ти попымем колыштда: Назорей Иисус тӓлӓндӓ Йымын айырен нӓлмӹ Эдемжӹ ылын. Тӓ ӹшкеӓт пӓледӓ: тидӹм Йымы шукы йиш силам, цӱдӓвлӓм дӓ пӓлӹквлӓм тӓ лоштыда Тӹдӹн гач ӹштӹмӹжӹ доно анжыктен. 23 Йымын анзыцок шанен пиштӹмӹжӹ дӓ пӓлӹмӹжӹ семӹнь Тӹдӹ тӓлӓндӓ пуалтын, а тӓ Тӹдӹм нӓлӹндӓ дӓ законым пӓлӹдӹмӹвлӓн палшымышты доно крестеш пыдален пуштында. 24 Но Йымы Тӹдӹм ӹлӹжтен дӓ колымашын орлыкшы гӹц ытарен – колымашын Тӹдӹм кычен кердшӹ силажат ылде. 25 Давид Тӹдӹ гишӓн тенге попен:

  ”Ӹшке анзылнем соок мӹнь Господьым ужам,

  мӹлӓнем лыпшалташ ӹнжӹ ли манын,

  Тӹдӹ вет мӹньӹн вургымла монгырыштем ылеш.


  

  26 Тидӹ гишӓн йӓнгемӓт сусу лин

  дӓ йӹлмемӓт ӹвӹртӓ,

  кӓпемӓт уанымаш*в доно ладнангеш:



  27 Тӹнь вет мӹньӹн йӓнгемӹм адеш ат коды,

  святоетлӓн шӱн кимӓшӹм ужаш ат пу.



  28 Тӹнь мӹлӓнем ӹлӹмӓш корным анжыктенӓт,

  Тӹньӹн цӹреэт анзылны мӹньӹм сусу доно темет”.*г


  29 Шӱмбелвлӓ, мӓмнӓн Давид ӓтя-тьотяна гишӓн тӓлӓндӓ тӧрӧк келесӓш лиэш: тӹдӹ колен, тӹдӹм тайымы, тӹдӹн шӹгержӹ тагачат мӓ донна. 30 Пророк ылынат, Давид пӓлен: Христосым тӹдӹн йыхшы гӹц шагалташ дӓ тӹдӹн престолышкыжы шӹндӓш Йымы тӹдӹлӓн цуратлен сӧрен. 31 Христосын ӹлӹж кӹньӹлшӓшӹм тӹдӹ анзыцок ужын дӓ, йӓнгжӹ адеш кодымы ак ли, кӓпшӹ шӱн киӓш ак тӹнгӓл, манын попен. 32 Ти Иисусым Йымы ӹлӹжтен, тидӹм мӓ цилӓн свидетельствуенӓ. 33 Тӹдӹ Йымын вургымла кидшӹ доно*д кузыктымы ылын. Иисусшы сӧрӹмӹ Святой Шӱлӹшӹм Ӓтя гӹц нӓлӹн дӓ опталын, тӓ кӹзӹт тидӹм ужыда дӓ колыда.  34-35 Давидшӹ пӹлгомыш кузыде, но тенге попен:

  ”Господь Господемлӓн келесен:

  Тӹньӹн тышманвлӓэтӹм ял лӹвӓкет пиштӹмешкем,

  Мӹньӹн вургымла велнем шӹнзӹ”.*е


  36 Тенге, цилӓ Израиль халык пингӹдӹн пӓлӹжӹ: тӓмдӓн пыдален сӓкӹмӹ Иисусым Йымы Господьым дӓ Христосым ӹштен».


  37 Колмыкышты, ти шамак шӱмешӹштӹ когон тӹкнен. Нӹнӹ Петр дон вес Апостолвлӓлӓн келесенӹт: «Шӱмбелвлӓ, мӓлӓннӓ мам ӹштӓш?» 38 А Петр нӹнӹлӓн попен: «Йымы сулыкдам простьыжы манын, сулык гӹц карангда дӓ Иисус Христос лӹмеш цилӓнӓт крестӓлтдӓ, тӹнӓм подарка семӹнь Святой Шӱлӹшӹм нӓлӹдӓ. 39 Мӓмнӓн Господь Йымына кӱм ӱжеш, цилӓштӹлӓнӓт Святой Шӱлӹшӹм пуаш сӧрен: тӓлӓндӓӓт, шачшывлӓлӓндӓӓт, мӹндӹрнӹ ӹлӹшӹвлӓлӓнӓт». 40 Тенгеок шукы молы шамак донат Петр ӹняндӓрен попен дӓ кӓнгӓшӹм пуэден. Тӹдӹ келесен: «Ти локтылалтшы йых гӹц ытаралтда». 41 Тенге, Тӹдӹн шамакшым пурын вӓшлишӹвлӓ крестӓлтӹнӹт, дӓ ӹнянӹшӹвлӓ ти кечӹн кым тӹжем нӓрӹ эдемеш шукемӹнӹт.


  42 Ӹнянӹшӹвлӓ, Апостолвлӓн тымдымыштым колыштын, ӹзӓк-шыжаракла ӹленӹт, киндӹм тодылын качкаш дӓ йымыдылаш погыненӹт. 43 Цилӓ эдем лӱдӹн, Апостолвлӓ гач Иерусалимӹштӹ цӱдӓвлӓ дӓ пӓлӹквлӓ шукы линӹт. 44 Но ӹнянӹшӹвлӓ иквӓреш ылыныт, дӓ цилӓжӓт нӹнӹн иктеш ылын. 45 Нӹнӹ пӧртӹштӹм дӓ пурлыкыштым выжаленӹт, оксажым каждыйлан керӓл семӹнь пайылен пуэнӹт, 46 кечӹнь Йымын пӧртӹштӹ икышын погыненӹт, тонышты киндӹм иквӓреш тодылыныт, ӹвӹртен дӓ пуры шӱм доно качкыныт. 47 Нӹнӹ Йымым хваленӹт, дӓ улы халык нӹнӹ вӹкӹ пурын анжен. Господь ытарымывлӓм кечӹнь Церкӹш шукемден шалген.

  


  *а2:15 Кым цӓш – кӹзӹтшӹ жепӹштӹ ӹндекш цӓш ирок.


  *б2:17-21 Иоиль 2:28-32.


  *в2:26 Уанымаш – надежда.


  *г2:25-28 Пс 15:8-11.


  *д2:33 «Вургымла кидшӹ доно» – тидӹм «Вургымла векӹжӹ» манынат сӓрӓш лиэш.


  *е2:34-35 Пс 109:1.

  

  
  

  СВЯТОЙ АПОСТОЛВЛӒН ПӒШӒШТӸ


  3 Глава


  1 Акшак эдемӹм паремдӹмӓш. 11 Йымын пӧртӹштӹ Петрӹн попымыжы.


  1 Петр дон Иоанн, ӹндекш цӓшӹш*а кемӹкӹ, ыдылмы жепеш Йымын пӧртӹш кенӹт. 2 Тӹштӹ шачынок акшак эдем ылын. Тӹдӹм каждый кечӹн Йымын пӧртӹн Цевер манмы капка докы намал канденӹт дӓ пырышывлӓ гӹц кӹчӓш шӹнденӹт. 3 Акшак эдем Йымын пӧрт докы лишемшӹ Петр дон Иоанным ужын дӓ нӹнӹ гӹц кӹчен ядын. 4 Нӹнӹ тӹдӹм тӹшленрӓк анжалыныт, вара Петр келесен: «Мӓ вӹкӹнӓ анжал». 5 Иктӓ-мам пуат манын шанен, акшак эдем нӹнӹм тусарен анжен, 6 но Петр келесен: «Шиэм дӓ шӧртнем мӹньӹн уке, но маэм улы, тӹдӹм тӹлӓт пуэм: Назорей Иисус Христос лӹмеш кӹньӹл дӓ ашкед». 7 Вара тӹдӹм вургымла кид гӹцшӹ кычен кӹньӹлтен, тӹнӓмок акшакын ялжы дӓ ежӹнгвлӓжӹ силам нӓлӹнӹт. 8 Тӹдӹ тӹргештен кӹньӹлӹн, ял вӹлнӹжӹ шалген дӓ кашташ тӹнгӓлӹн. А вара ашкедӹн, тӹргештӹлӹн дӓ Йымым мактен, Апостолвлӓ доно иквӓреш Йымын пӧртӹш пырен. 9 Тӹдӹн каштмыжым дӓ Йымым хвальымыжым цилӓ халык ужын. 10 Ти эдем Йымын пӧртӹн Цевер капкажы сага молнам кӹчен шӹнзӹшӹ ылмым пӓлӹмӹкӹ, тӹдӹн доно тенге лимӹ гишӓн когон лӱдӹнӹт дӓ ӧрӹнӹт.


  11 Паремдӹмӹ акшак эдем Петр дон Иоанн гӹц карангде, седӹндон халык ӧрмӹжӹ доно нӹнӹ докы Соломонын левӓшӓн кудывичӹжӹ манмы вӓрӹш пӹсӹн погынен. 12 Тидӹм ужмыкы, Петр халыклан попаш тӹнгӓлӹн:


  «Израильӹн эдемвлӓжӹ! Малын тӓ тидӹлӓн ӧрӹдӓ? Малын мӓ вӹкӹнӓ анжедӓ, вуйта мӓ тӹдӹн кашташ тӹнгӓлмӹжӹм ӹшке силана ӓли пурылыкна доно ӹштеннӓ? 13 Авраамын, Исаакын, Иаковын Йымышты, ӓтявлӓнӓн Йымышты, Иисусын, ӹшке Шачшыжын, лӹмлештӓрӓлтмӹжӹм анжыктен. Тӓ Тӹдӹм пушташ пуэндӓ, ирӹкӹш лыкташ решӹшӹ Пилат анзылны Тӹдӹн докы тупынь сӓрнӓлӹндӓ. 14 Тӓ Святой дӓ Тӧр Ӹштӹшӹ гӹц карангында дӓ эдемӹм пуштшым ирӹкӹш колташ ядында, 15 тӓ ӹлӹмӓшӹм Пушым пуштында, но Йымы Тӹдӹм колымаш гӹц ӹлӹжтен, тидӹлӓн мӓ свидетель ылына. 16 Тӓмдӓн ужмы дӓ пӓлӹмӹ эдем Иисусын лӹмжӹлӓн ӹнянӹмӹ верц силам нӓлӹн, Иисусын пумы ӹнянӹмӓш тӹдӹм тӓ анзылныда паремден.


  17 Тенге гӹнят, шӱмбелвлӓ, пӓлем: тӓ дӓ вуйлатышывлӓдӓ мам ӹштӹмӹдӓм пӓлӹде ӹштендӓ. 18 Тенге Йымы, ӹшкӹмжӹн цилӓ пророквлӓжӹ гач мам увертӓрен, тӹдӹм шоктен: Христос орланен колышашлык ылын. 19 Тенгежӹ, сулыкда ӹштӹлӓлтшӹ манын, сулыкдам простьыктыда дӓ Йымы докы сӓрнӓлдӓ. 20 Господь дорц тӓлӓндӓ кӧргӹ силам ӹлӹжтӹшӹ жеп толжы, Тӹдӹ тӓлӓндӓ анзыцок пӓлемдӹмӹ Иисус Христосым колтыжы. 21 Цилӓ тӧрлӹмӹ жеп якте Тӹдӹ пӹлгомышты кодшашлык. Ти жеп гишӓн цилӓ святой пророкшы гач Йымы шукердшен попа. 22 Ӓтявлӓлӓннӓ Моисей келесен: ”Господь Йымыда мӹнь ганем Пророкым тӓ логӹцдӓ тӓлӓндӓ шагалта, мам Тӹдӹ тӓлӓндӓ попа, цилӓ шотыштат Тӹдӹм колыштда. 23 Тӹ Пророкын шамакшым колыштдымы керек-махань эдем халык логӹц пӹтӓрӹмӹ лиэш”.*б 24 Самуил гӹц тӹнгӓлӹн, пророквлӓ цилӓнӓт, кӱ попен, нӹнӹ кӹзӹтшӹ кечӹвлӓ гишӓн анзыцок увертӓренӹт.


  25 Тӓ пророквлӓн дӓ ӓтявлӓлӓндӓ Йымын пумы согоньжын эргӹштӹ ылыда. Согоньым пумы годым Йымы Авраамлан попен: ”Тӹньӹн вырлыкет гач мӱлӓндӹ вӹлнӹшӹ цилӓ йых благословаялтеш”.*в 26 Ӹшкӹмжӹн Иисус Шачшыжым ӹлӹжтӹмӹкӹ, Йымы цилӓдӓм худа пӓшӓ гӹц карангдаш дӓ благословаяш Тӹдӹм сек анзыц тӓ докыда колтен».

  


  *а3:1 Ӹндекш цӓш – кӹзӹтшӹ жепӹштӹ кым цӓш кечӹвӓл.


  *б3:22-23 Втор 18:15-19.


  *в3:25 Быт 22:18.

  

  
  

  СВЯТОЙ АПОСТОЛВЛӒН ПӒШӒШТӸ


  4 Глава


  1 Петр дон Иоанн Синедрион анзылны. 23 Христослан ӹнянӹшӹвлӓн ыдылмышты. 32 Нӹнӹн цилӓжӓт иктеш ылын.


  1 Петр дон Иоаннын халыклан попымышты годым священниквлӓ, Йымын пӧрт орол вуйлатышы дӓ саддукейвлӓ нӹнӹ докы лишемӹнӹт. 2 Нӹнӹ шӹдешкӹшӹ ылыныт, вет Петр дон Иоанн халыкым тымденӹт, Иисусын ӹлӹжмӹжӹ гишӓн попымы доно колымаш гӹц ӹлӹжмӹм увертӓренӹт. 3 Петр дон Иоанным роалтен кыченӹт, вады ылынат, ирок якте кызаматыш питӹренӹт. 4 А шамакыштым колыштшывлӓ шукынжы ӹняненӹт, ӹнянӹшӹ пӱэргӹжӹ вӹц тӹжем нӓрӹш шон.


  5 Иргодешӹжӹ Иерусалимӹштӹ иудейвлӓн вуйлатышывлӓштӹ, халыкын когоракшывлӓ дӓ закон тымдышывлӓ погыненӹт. 6 Тӹшток архиерей Анна, тенгеок Каиафа, Иоанн, Александр дӓ архиерей йых гӹц молат ылыныт. 7 Петр дон Иоанным сек покшакы лыктын шагалтенӹт дӓ ядыштыныт: «Махань сила доно ӓли кӱн лӹм доно тӓ тидӹм ӹштендӓ?» 8 Тӹнӓм Петр, Святой Шӱлӹш доно темӹн, нӹнӹлӓн попен: «Халык вуйлатышывлӓ дӓ Израильӹштӹшӹ когораквлӓ! 9 Тагачы мӓ гӹцнӓ церлӹ эдемлӓн пуры пӓшӓм ӹштӹмӹ дӓ тӹдӹн кыце пареммӹжӹ гишӓн вӓшештӓш ядыт гӹнь, 10 тӓӓт пӓлӹдӓ, улы Израиль халыкат пӓлӹжӹ: тӓмдӓн пыдален сӓкӹмӹ, колымаш гӹц Йымын ӹлӹжтӹмӹ Назорей Иисус Христосын лӹмжӹ доно ти эдем анзылныда шулыкан шалга. 11 Тӓмдӓн, пӧрт ӹштӹшӹвлӓн, ярдымыш лыкмы, но огол негӹцеш пиштӹмӹ кӱ – Тӹдӹ.*а Иктӓт весӹ ытарен ак керд, 12 мӓмнӓм ытарен кердшӹ вес лӹм сӓндӓлӹк вӹлнӹ эдемвлӓлӓн пуалтде».


  13 Петр дон Иоаннын лӱддӹмӹштӹм ужмыкы, нӹнӹн тыменьдӹмӹ дӓ проста эдем ылмыштым пӓлӹмӹкӹ, ядыштшывлӓ ӧрӹнӹт, ти жепӹнок нӹнӹ Иисус доно иквӓреш лимӹштӹм пӓлен нӓлӹнӹт. 14 А сагашты шалгышы паремдӹмӹ эдемӹм ужын, тореш нимамат келесен кердделыт. 15 Нӹнӹлӓн Синедрион гӹц лӓктӓш шӱденӹт дӓ ӹшке лоштышты тенге попенӹт: 16 «Ти эдемвлӓ доно мӓлӓннӓ мам ӹштӹмӹлӓ? Нӹнӹ гач цӱдӓ лин, тидӹ рашт, тӹдӹ гишӓн Иерусалимӹштӹ ӹлӹшӹвлӓ цилӓнӓт ӹнде пӓлӓт, а мӓ техень цӱдӓ ылде манын ана керд. 17 Ти Иисусын лӹмжӹ гишӓн иктӹлӓнӓт ӹнжӹштӹ попеп манын, нӹнӹм лӱдӹктен цӓренӓ, тӹнӓм халык лошты тидӹ гишӓн увер утлаок ак шӓрлӹ». 18 Апостолвлӓм мӹнгеш ӱжмӹкӹ, Иисусын лӹмжӹ гишӓн нигынамат попашат, тымдашат ак ли манын, нӹнӹлӓн шӱденӹт. 19 Но Петр дон Иоанн нӹнӹлӓн тенге келесенӹт: «Тӓ ӹшке шаналтыда: Йымы гӹц утларак тӓмдӓм колыштына гӹнь, Йымы анзылны тидӹ тӧр ма? 20 Мам ужмына дӓ мам колмына гишӓн мӓ попыде ана керд». 21 Кӓнгӓшӓш погынышывлӓ Петр дон Иоанным, когон лӱдӹктен, ирӹкӹш колтенӹт. Нӹнӹм наказаш йӧнӹм моделыт, вет улы халык акшакын тӧрлӓнӹмӹжӹ гишӓн Йымым хвален, 22 вет кӱлӓн ти паремдӹмӹ цӱдӓ лин, тӹдӹлӓн нӹллӹ и утла ылын.


  23 Ирӹкӹш лӓкмӹкӹ, Петр дон Иоанн ӹшкӹмӹнвлӓ докы толыныт дӓ архиерей дон халыкын когораквлӓжӹн мам попымыштым шайыштыныт. 24 А колыштмыкы, цилӓнӓт Йымылан икышын тенге ыдылыныт: «Пӹлгомым, мӱлӓндӹм, тангыжым дӓ, ма тӹштӹ улы, цилӓжӹмӓт ӹштӹшӹ Господь Йымы! 25 Тӹнь мӓмнӓн Давид ӓтянӓм, ӹшке цораэтӹм, Святой Шӱлӹш доно тенге попыктенӓт:

  ”Малын язычниквлӓ пыдыраналтыт,

  малын халыквлӓ такешӹм шанат?

  26 Мӱлӓндӹ вӹлнӹшӹ кугижӓвлӓ кӹньӹлӹнӹт,

  Господь дӓ Тӹдӹн Христосшы ваштареш

  вуйлатышывлӓ иквӓреш погыненӹт”.*б


  27 Лачокшымат, Ирод дон Понтий Пилат язычниквлӓ дӓ Израиль халык доно иквӓреш ти халашты Тӹньӹн шӹрӹмӹ Святой Иисус Шачшет ваштареш погыненӹт. 28 Мам ӹшке кидет дӓ шанымет доно Тӹнь анзыцок пӓлемденӓт, нӹнӹ тӹдӹм шоктенӹт. 29 А кӹзӹт, Господи, нӹнӹн лӱдӹктӹлмӹштӹм анжалыма дӓ цоравлӓэтлӓн Тӹньӹн шамакетӹм попаш лӱддӹмӓшӹм пуэмӓ. 30 Кидетӹм виктӓлтемӓ, церлӹвлӓ паремӹштӹ, Тӹньӹн Святой Иисус Шачшетӹн лӹмжӹ доно пӓлӹквлӓ дӓ цӱдӓвлӓ ӹштӓлтӹштӹ».


  31 Нӹнӹ ыдылмыкышты, погынымы вӓрӹштӹ цӹтӹрнӓлтӹн, цилӓн Святой Шӱлӹш доно темӹнӹт дӓ Йымын шамакшым лӱдде попаш тӹнгӓлӹнӹт.


  32 Ӹнянӹшӹвлӓ ик шӱмӓн, ик йӓнгӓн ылыныт, ӹшкӹмӹштӹн пурлыкышты гӹц иктӓт нимамат мӹньӹн манде, а цилӓ нӹнӹн иктеш ылын. 33 Господь Иисус Христосын ӹлӹж кӹньӹлмӹжӹ гишӓн Апостолвлӓ кого сила доно свидетельствуенӹт, дӓ цилӓштӹ вӹлнӹ Йымын кого благодатьшы ылын. 34 Нӹнӹ лошты иктӓт укеӓн ылде, вет кӱн мӱлӓндӹжӹ ӓли пӧртшӹ ылын, выжаленӹт, выжалымы оксажым 35 Апостолвлӓн ял сагашты пиштенӹт, дӓ нӹнӹжӹ, кӱлӓн ма келӹн, каждыйлан пуэнӹт. 36 Теве Кипреш шачшы Иосий лӹмӓн Левий йых эдем ылын, тӹдӹм Апостолвлӓ Варнава манын лӹмденӹт, вес семӹньжӹ «ладнангдарымашын эргӹжӹ» лиэш. 37 Тӹдӹн ныржы ылын. Иосий ныржым выжален, оксажым канден дӓ Апостолвлӓлӓн ял сагашты пиштен.

  


  *а4:11 Пс 117:22.


  *б4:25-26 Пс 2:1-2.

  

  
  

  СВЯТОЙ АПОСТОЛВЛӒН ПӒШӒШТӸ


  5 Глава


  1 Ананий дон Сапфира. 12 Ӧрӹктӓрӹшӹ пӓлӹ дӓ цӱдӓвлӓ. 17 Апостолвлӓм поктылмаш.


  1 Ананий лӹмӓн ик пӱэргӹ Сапфира вӓтӹжӹ доно пурлыкыштым выжаленӹт. 2 Вурчымы оксажы гӹц икманярыжым Ананий ӹшкӹлӓнжӹ шӹлтен коден, тидӹм вӓтӹжӓт пӓлен, а молыжым канден дӓ Апостолвлӓн ял сагашты пиштен. 3 Но Петр келесен: «Ананий, малын тӹнь Святой Шӱлӹшӹм алталаш дӓ мӱлӓндӹлӓн нӓлмӹ окса гӹц икманярыжым ӹшкӹлӓнет шӹлтен кодаш шанымашым сатаналан шӱмӹшкет пырташ ирӹкӹм пуэнӓт? 4 Выжалымы анзыц мӱлӓндет тӹньӹн агыл ылын ма? Тӹдӹм выжалымылан нӓлмӹ оксаэт тӹньӹн ылде ма? Кыце тӹнь техеньӹм ӹштӓш шанен пиштенӓт? Тӹнь эдемлӓн агыл, а Йымылан алталенӓт». 5 Техень шамакым колмыкы, Ананий кенвазын, дӓ йӓнгжӹ лӓктӹн. Тидӹм колыштшывлӓм цилӓштӹмӓт кого лӱдмӓш нӓлӹн. 6 А сӓмӹрӹк эдемвлӓ тӹдӹм леведӹнӹт, намал лыктыныт дӓ таенӹт.


  7 Иктӓ кым цӓш эртӹмӹкӹ, тӹшкӹ вӓтӹжӓт пырен, ма лимӹм тӹдӹ пӓлӹде. 8 А Петр тӹдӹ гӹц ядын: «Келесӹ мӹлӓм, тинӓреш ма тӓ мӱлӓндӹдӓм выжалендӓ?» Сапфира келесен: «Тенге, тинӓреш». 9 Но Петр тӹдӹлӓн келесен: «Малын тӓ Господьын Шӱлӹшӹм тергӓш попен келшендӓ? Теве тӹньӹн маретӹм тайышывлӓн ял юкышты амаса докы лишемеш, нӹнӹ тӹньӹмӓт намал лыктыт». 10 Сапфира тӹнӓмок тӹдӹн ялжы сага кенвазын, дӓ йӓнгжӹ лӓктӹн. Сӓмӹрӹк эдемвлӓ пыренӹт, Сапфирам колышым ужыныт дӓ марыжы сага лыктын таенӹт. 11 Церкӹм дӓ тидӹ гишӓн колшывлӓм цилӓштӹмӓт кого лӱдмӓш нӓлӹн.


  12 Апостолвлӓн кидӹштӹ доно халыкышты пӓлӹквлӓ дӓ цӱдӓвлӓ шукы ӹштӓлтӹнӹт. Соломонын левӓшӓн кудывичӹштӹжӹ ӹнянӹшӹвлӓ икышын иквӓреш ылыныт. 13 Ӧрдӹж эдемвлӓ логӹц нӹнӹ докы ушнаш иктӓт смейӹде, тенге гӹнят халык нӹнӹм лӹмлештӓрен. 14 Пӱэргӹ дон ӹдӹрӓмӓшвлӓ шукыракын дӓ шукыракын Господьлан ӹнянӓш тӹнгӓлӹнӹт. 15 Тенге, эртен кешӹ Петрӹн хоть ӹмӹлжӹ вӓрештшӹ манын, церлӹвлӓм ӧлицӓш лыктыныт, вӓрӹш дӓ краватьыш пиштенӹт. 16 Тенгеок йӹр ылшы халавлӓ гӹц шукын Иерусалимӹш погыненӹт, церлӹвлӓм дӓ худа шӱлӹш доно мутьымывлӓм канденӹт. Нӹнӹжӹ цилӓн паремӹнӹт.


  17 А архиерей дӓ тӹдӹн доно иквӓреш ылшывлӓн – нӹнӹжӹ саддукей тӹшкӓ гӹц ылыныт – когон йӓнгӹштӹ йылен, 18 Апостолвлӓм кыченӹт дӓ халык кызаматыш питӹренӹт. 19 Но Господьын Ангелжӹ йыдым кызамат амасам пачын, нӹнӹм виден лыктын дӓ келесен: 20 «Кедӓ дӓ, Йымын пӧртеш шагалын, ти ӹлӹмӓш шамаквлӓм халыклан цилӓ попыда». 21 Ти шамакым колыштын, нӹнӹ ирокок Йымын пӧртӹш пыренӹт дӓ халыкым тымдаш тӹнгӓлӹнӹт. Ти жепӹнок архиерей дӓ тӹдӹн доно иквӓреш ылшывлӓ, толмыкышты, Синедрионым дӓ Израиль эргӹвлӓн цилӓ когоракыштым ӱжӹнӹт дӓ Апостолвлӓм кандаш ӹшке тӓрзӹштӹм кызаматыш колтенӹт. 22 А нӹнӹжӹ, тӹшкӹ мимӹкӹштӹ, Апостолвлӓм кызаматышты моделыт дӓ, пӧртӹлмӹкӹштӹ, увертӓренӹт: 23 «Кызаматым цаткыдын питӹрен шӹндӹмӹ ыльы, оролвлӓ амаса анзылны шалгенӹт, но кынам мӓ амасам пачна, тӹштӹ иктӹмӓт шӹнӓ мо». 24 Ти шамаквлӓм колмыкы, священник, архиерейвлӓ дӓ Йымын пӧрт орол вуйлатышы, ма тидӹ техень манын, когон ӧрӹнӹт. 25 Тӓгӱ-ӓнят толын дӓ нӹнӹлӓн келесен: «Кызаматыш питӹрӹмӹ пӱэргӹвлӓдӓ Йымын пӧртӹштӹ шалгат дӓ халыкым тымдат». 26 Тӹнӓм орол вуйлатышы ӹшкӹмжӹн эдемвлӓжӹ доно иквӓреш Апостолвлӓм кандаш кен. Вӹкӹнӓ кӱм кӹшкен, халык мӓмнӓм пуштеш манын лӱдӹнӹт, седӹндон Апостолвлӓм силам пиштӹдеок канденӹт.


  27 Апостолвлӓм кандымыкы, Синедрион анзылан шагалтенӹт, дӓ архиерей ядышташ тӹнгӓлӹн: 28 «Ти Эдемӹн лӹмжӹ гишӓн тымдаш мӓ тӓлӓндӓ цат цӓрӹделна ма? Теве Иерусалимӹм ӹшкӹмдӓн тымдымаш доно темендӓ, дӓ Тӹдӹн вӹржӹм мӓ вӹкӹнӓ пиштӹнедӓ». 29 А Петр дӓ молы Апостол келесенӹт: «Йымым эдем гӹц утларак колыштмыла. 30 Пу мӓнгеш тӓмдӓн пыдален пуштмы Иисусым мӓмнӓн ӓтявлӓнӓн Йымышты ӹлӹжтен. 31 Израиль халыкым Ӹшке векӹжӹ сӓрӓш дӓ тӹдӹн сулыкшым простяш манын, Йымы Иисусым, вургымла кидшӹ доно*а лӱктӓлӹн, Вуйлатышеш дӓ Ытарышеш шагалтен. 32 Цилӓ тидӹ шотышты мӓ Тӹдӹн свидетельжӹ ылына, шамакшым колыштшывлӓлӓн Йымын пумы Святой Шӱлӹшӓт тидӹмок свидетельствуя».


  33 Тидӹм колын, погынышывлӓ когон шӹдешкенӹт дӓ Апостолвлӓм пуштнештӹ ылын. 34 Тӹнӓм Синедрионын ик эдемжӹ, Гамалиил лӹмӓн фарисей, цилӓ халык лошты шотеш пиштӹмӹ закон тымдышы, кӹньӹл шагалын дӓ Апостолвлӓм икманяр жепеш тӱгӹ лыкташ шӱден. 35 А вара нӹнӹлӓн келесен: «Израильӹн эдемвлӓжӹ, тӓ ти эдемвлӓ доно мам ӹштӹнедӓ, ӹшке лоштыда шаналтыда. 36 Тилец анзыц шукердӹ агыл, ӹшкӹмжӹм тамахань когоэш анжыктен, Февда толын лӓктӹн. Тӹдӹн докы нӹлшӱдӹ эдем нӓрӹ ушнен. Но Февдам пуштыныт, тӹдӹн векӹ лишӹвлӓ цилӓнӓт шӓлӓнен кенӹт дӓ ямын пӹтенӹт. 37 Тӹдӹн паштек, халыкым шотлен сирӹмӹ годым, Галилей Иуда лӓктӹн дӓ ӹшке паштекшӹ шукы эдемӹм тӓрвӓтен нӓнген, но тӹдӹнӓт ӹлӹмӓшӹжӹ кӹрӹлтӹн, дӓ тӹдӹн велнӹ ылшывлӓ шӓлӓнен пӹтенӹт. 38 Кӹзӹт, мӹнь шанымаштем, тенге ӹштӹмӹлӓ: ти эдемвлӓ дорц карангда дӓ нӹнӹм колтыда. Нӹнӹн ӹштӓш шанымы пӓшӓштӹ эдем гӹц ылеш гӹнь, тӹдӹ сӹмӹрлӓ, 39 а Йымы гӹц гӹнь, тӓ тӹдӹм сӹмӹрен ада керд. Йымы ваштареш шагалшы лиӓш агыл манын, перегӓлтдӓ».


  40 Цилӓн тӹдӹн доно келшенӹт. Апостолвлӓм ӱжӹктенӹт, нӹнӹм шинӹт, Иисусын лӹмжӹ гишӓн попаш цӓренӹт дӓ колтенӹт. 41 Господь Иисусын лӹмжӹ верц намысыш пыраш ярал лимӹштӹлӓн сусу лин, нӹнӹ Синедрион гӹц кенӹт, 42 кечӹнь Йымын пӧртӹштӹ дӓ эдемвлӓ доны цӓрнӹде тымденӹт дӓ Иисус Христос гишӓн Пуры Уверӹм шӓренӹт.

  


  *а5:31 «Вургымла кидшӹ доно»: грек шамакым «Вургымла монгырышкыжы» манынат сӓрӓш лиэш.

  

  
  

  СВЯТОЙ АПОСТОЛВЛӒН ПӒШӒШТӸ


  6 Глава


  1 Шӹм диаконым шагалтымаш. 8 Стефаным роалтен кычымаш.


  1 Ти кечӹвлӓн, тыменьшӹвлӓ шукеммӹ годым, греклӓ попышы иудейвлӓ «Мӓ лоштышна тылык вӓтӹвлӓм кечӹнь палшыкым пуэдӹмӹ годым шотыш ак нӓлеп» манын, еврейлӓ попышы иудейвлӓм ӧпкӓлӓш тӹнгӓлӹнӹт. 2 Тӹнӓм луаткок Апостол цилӓ тыменьшӹм ӱжӹн дӓ нӹнӹлӓн келесен: «Эдемвлӓм пукшымаш верц Йымын шамакшым ӧрдӹжеш коденӓ гӹнь, яжо агыл. 3 Седӹндон, шӱмбелвлӓ, Святой Шӱлӹш дӓ кого ыш доно циц темшӹ шотеш пиштӹмӹ шӹм эдемӹм ӹшке логӹцдӓ айырыда, нӹнӹм служымы пӓшӓшкӹ шагалтенӓ. 4 А мӓ соок ыдылмашты дӓ Йымын шамаклан служымашты линӓ».


  5 Ти шамак улы погынымашлан келшен. Нӹнӹ Стефаным, ӹнянӹмӓш дӓ Святой Шӱлӹш доно циц темшӹ пӱэргӹм, тенгеок Филиппӹм, Прохор дон Никанорым, Тимон дон Парменӹм, Антиохи гӹц Николайым айыренӹт. Николай молнам язычник ылын дӓ иудей верӓм нӓлӹн. 6 Нӹнӹм Апостолвлӓ анзылан шагалтенӹт, Апостолвлӓ ыдылыныт дӓ вӹкӹштӹ кидӹм пиштенӹт.


  7 Тенге Йымын шамакшы шӓрлен. Тыменьшӹвлӓ Иерусалимӹштӹ когон шукемӹнӹт, священниквлӓӓт пиш шукын ӹнянӹмӓшӹн шамакшым колыштшы линӹт.


  8 А ӹнянӹмӓш дӓ сила доно темшӹ Стефан халык лошты кого цӱдӓвлӓм дӓ пӓлӹквлӓм ӹштен. 9 Юж эдем тӹдӹн доно кӹрмӓшӓш тӹнгӓлӹн. Иктӹвлӓжӹ либертинец*а манмы эдемвлӓн дӓ Кириней дӓ Александри гӹц ылшывлӓн синагогышты гӹц ылыныт, весӹвлӓжӹ Килики дӓ Аси гӹц ылыныт. 10 Но Шӱлӹш Стефанлан когон кого ышым пуэн, седӹндон нӹнӹ тӹдӹн ваштареш шалген кердделыт. 11 Тӹнӓм нӹнӹ икманяр эдемӹм тенге попаш сӓртенӹт: «Моисей дон Йымым мыскылен попымыжым мӓ колынна». 12 Тенге халыкымат, халыкын когорак дӓ закон тымдышывлӓмӓт тӓрвӓтенӹт дӓ Стефаным роалтен кыченӹт, Синедрион анзыкы нӓнгенӹт. 13 Алталышы свидетельвлӓм лыктын шагалтенӹт, нӹнӹжӹ попенӹт: «Тидӹ святой вӓр дӓ закон вӹкӹ худа шамаквлӓм попымым ти эдем ак цӓрнӹ. 14 ”Назорей Иисус ти вӓрӹм шӓлӓтӓ дӓ Моисейӹн мӓлӓннӓ кодымы овуцавлӓм вашталта” манын попымыжым мӓ колынна». 15 Синедрионышты шӹнзӹшӹвлӓ цилӓн Стефан вӹкӹ анженӹт дӓ тӹдӹн лицӓжӹ Ангелӹн гань каймым ужыныт.

  


  *а6:9 Либертинец – ирӹкӹш лыкмы раб ылшы иудей.

  

  
  

  СВЯТОЙ АПОСТОЛВЛӒН ПӒШӒШТӸ


  7 Глава


  1 Стефанын Синедрионышты попымыжы. 54 Стефаным пуштмаш.


  1 Тӹнӓм архиерей ядын: «Ти йӓтлӹмӓш лачок ма?» 2 Но Стефан попаш тӹнгӓлӹн: «Шӱмбелвлӓ дон ӓтявлӓ, колыштда. Кынам мӓмнӓн Авраам ӓтянӓ эче Месопотамиштӹ лин дӓ Харраныш эче ванжыде ылын, тӹдӹлӓн лӹмлештӓрӓлтшӹ Йымы кайын 3 дӓ келесен: ”Ӹшке мӱлӓндет гӹцӓт, ӹшке йыхет гӹцӓт, [ӹшке ӓтятӹн пӧртшӹ гӹцӓт] лӓк дӓ Мӹнь анжыктымем мӱлӓндӹшкӹ ке”.*а 4 Тӹнӓм Авраам Халдей мӱлӓндӹ гӹцӹн лӓктӹн дӓ Харранышты ӹлӓш тӹнгӓлӹн. Ӓтяжӹ колымыкы, тӹдӹм Йымы тӹшецӹн тӓмдӓн кӹзӹт ӹлӹмӹ ти мӱлӓндӹшкӹ ваштен. 5 Авраамлан ял лапа нӓрӹмӓт мӱлӓндӹм пуде, но ти мӱлӓндӹм тӹдӹлӓн дӓ вырлыкшылан пуаш сӧрен.*б Тӹнӓм Авраамын тетяжӹ эче ылде. 6 Йымы келесен: ”Тӹньӹн вырлыкет вес мӱлӓндӹштӹ ӧрдӹж эдем семӹнь ӹлӓш тӹнгӓлеш, тӹдӹм рабым ӹштӓт, нӹлшӱдӹ и пӹзӹрньӹкӹштӹ урдат. 7 Но Мӹнь, – Йымы манын, – тӹдӹм раб семӹнь кычышы халыкым суем, тидӹн паштек вырлыкет тӹшец кеӓ дӓ ти вӓрӹштӹ Мӹлӓм служаш тӹнгӓлеш”.*в 8 Вара Йымы Авраамлан пӹчмӹ овуцам шоктымы согоньым пуэн. Тидӹн паштек Авраам гӹц Исаак шачын, дӓ кӓндӓкшӹмшӹ кечӹн тӹдӹ Исаак доно пӹчмӹ овуцам эртӓрен. Исаакат Иаков доно тенгеок ӹштен, а Иаков мӓмнӓн луаткок патриархланна*г тидӹмок ӹштен.


  9 Патриархвлӓ йӓнгӹштӹ йылымы доно Иосифӹм Египетӹш выжаленӹт, но Йымы тӹдӹн сага ылын 10 дӓ Иосифӹм цилӓ орлык гӹц ытарен, кого ышым пуэн дӓ фараонын, Египет кугижӓн, кымылжым тӹдӹн векӹ сӓрен. Фараонжы Иосифӹм Египетӹм дӓ ӹшкӹмжӹн цилӓ хозяйствыжым вуйлаташ шагалтен. 11 Шужымаш дӓ кого орлык улы Египет дон Ханаан мӱлӓндӹ мычкы шӓрленӹтӓт, ӓтявлӓнӓ качкышым мон кердделыт. 12 Египетӹштӹ киндӹ улы гишӓн колмыкы, тӹшкӹ Иаков ӓтявлӓнӓм пӹтӓриш гӓнӓ колтен. 13 А кокшы гӓнӓжӹ Иосиф ӹзӓжӹвлӓлӓн кӱ ылмыжы гишӓн келесен, дӓ фараон Иосифӹн йыхшы гишӓн пӓлен нӓлӹн. 14 Иосиф ӹшке докыжы Иаков ӓтяжӹмӓт, улы йыхшымат, цилӓжӹ шӹмлу вӹц эдемӹм, ӱжӓш колтен. 15 Иаков Египетӹш ванжен, тӹшӓк ӹшкежӓт колен, мӓмнӓн ӓтявлӓнӓӓт коленӹт. 16 Нӹнӹм Сихемӹш нӓнгенӹт дӓ Сихем Емморын эргӹвлӓжӹ гӹц Авраамын ши доно тӱлен нӓлмӹ шӹгерӹш пиштенӹт.


  17 Авраамлан Йымын цуратлен сӧрӹмӹжӹ шокталтшашлык жеп лишеммӹ семӹнь Израиль халык Египетӹштӹ кушкын дӓ шукемӹн.


  18 А вара вес кугижӓ шагалын, тӹдӹ Иосифӹм пӓлӹде.*д 19 Тӹдӹ мӓмнӓн йых ваштареш йойланен, ӓтявлӓнӓм пӹзӹрен, ӓзӓвлӓштӹ ӹлӹшӹ ӹнжӹштӹ кодеп манын, нӹнӹм шуэн кодыктен. 20 Ти жепӹн Моисей шачын, тӹдӹ Йымы анзылны ярал ылын. Тӹдӹм кым тӹлзӹ ӓтяжӹн пӧртӹштӹ анженӹт. 21 А вара, шуэн кодымыкы, тӹдӹм фараонын ӹдӹржӹ нӓлӹн, ӹшке эргӹжӹ семӹнь анжен куштен. 22 Египет халыкын цилӓ пӓлӹмӓшӹжӹм Моисейлӓн тымденӹт. Тӹдӹ попымаштат, пӓшӓштӓт силан ылын.


  23 А кынам Моисейлӓн нӹллӹ и темӹн, ӹшке шӱмбелвлӓжӹм, Израиль эргӹвлӓм, толын анжалаш шанен пиштен. 24 Нӹнӹ логӹц иктӹжӹлӓн худам ӹштӹмӹм ужмыкы, тӹдӹлӓн палшен, орландарымы эдем верц кӱсӹм пӧрӹктен, Египет пӱэргӹм пуштын. 25 Тӹдӹн кидшӹ доно нӹнӹм Йымы ытара манын, ынгылат, шанен, но нӹнӹ ынгылыделыт. 26 Вес кечӹнжӹ, нӹнӹ логӹц кок эдем шиэдӓлмӹ годым, Моисей толын дӓ пуремӓш ӱжӹн: ”Тӓ шӱмбелвлӓ ылыда, малын иктӹ-весӹлӓндӓ худам ӹштедӓ?” 27 Но лишӹлжӹлӓн худам ӹштӹшӹ эдем Моисейӹм шӹкӓлӹн дӓ келесен: ”Кӱ тӹньӹм мӓмнӓн вуйлатышеш дӓ судьяэш шагалтен? 28 Тенгечӹ Египет пӱэргӹм пуштмет семӹнь тӹнь мӹньӹмӓт пуштнет ма?”*е 29 Техень шамакым колмыкы, Моисей тӹшецӹн кыргыжын дӓ Мадиам мӱлӓндӹштӹ ӧрдӹж эдем семӹнь ӹлӓш кодын, тӹштӹ тӹдӹн кок эргӹжӹ шачын.


  30 Нӹллӹ и эртӹмӹкӹ, Синай кырык сагашы пустыньышты йылышы имӓн тӹшкӓн тылыштыжы тӹдӹлӓн Господьын Ангелжӹ кайын. 31 Техень каймашым ужын, Моисей когон ӧрӹн, а кынам анжалаш лишемӹн, Господьын юкшым колын: 32 ”Мӹнь тӹньӹн ӓтя-тьотявлӓэтӹн Йымышты, Авраамын Йымыжы, Исаакын Йымыжы, Иаковын Йымыжы ылам”. Моисей лӱдмӹжӹ доно цӹтӹрӓш тӹнгӓлӹнӓт, анжаш смейӹде. 33 А Господь тӹдӹлӓн келесен: ”Тӹньӹн шалгымы вӓрет – святой мӱлӓндӹ, ялеш чимӹ хӓдӹретӹм кыдаш. 34 Мӹнь Египетӹштӹ халыкемӹм пӹзӹрӹмӹм ужынам, тӹдӹн мӓгӹрӹмӹжӹм колынам дӓ тӹдӹм ытараш валенӓм. А ӹнде тол, Мӹнь тӹньӹм Египетӹш колтем”.


  35 ”Кӱ тӹньӹм вуйлатышеш дӓ судьяэш шагалтен?” манын, нӹнӹ Моисейӹм карангденӹт. Но имӓн тӹшкӓштӹ кайшы Ангелӹн палшымыжы доно Йымы тӹдӹмок нӹнӹм вуйлаташ дӓ ирӹкӹш лыкташ колтен.*ж 36 Египет мӱлӓндӹштӹ, Якшар тангыжышты дӓ нӹллӹ и пустыньышты цӱдӓвлӓм дӓ пӓлӹквлӓм ӹштен, Моисей нӹнӹм тӹшец лыктын. 37 Ти Моисейок Израиль эргӹвлӓлӓн келесен: ”Йымы тӓлӓндӓ мӹнь ганем Пророкым ӹшке логӹцдӓ шагалта. Тӹдӹм колыштда”.*з 38 Пустынеш погынышы халык доно иквӓреш Моисей ылын; Синай кырыкышты тӹдӹлӓн попышы Ангел доно дӓ мӓмнӓн ӓтявлӓнӓ доно тӹдӹ пустыньышты ылын, дӓ мӓ докына шокташ манын, ӹлӹшӹ шамакым нӓлӹн. 39 Мӓмнӓн ӓтявлӓнӓ тӹдӹн шамакшым ӹнештӹ колыштеп ылын, тӹдӹм карангденӹт дӓ шӱмӹштӹштӹ Египетӹш пӧртӹлӓш шанымашым кыченӹт. 40 Нӹнӹ Ааронлан келесенӹт: ”Мӓмнӓм ажед кешӹ йымывлӓм мӓлӓннӓ ӹштӹ. Мӓмнӓм Египет мӱлӓндӹ гӹц лыкшы ти Моисей доно ма лин, ана пӓлӹ”.*и 41 Тӹнӓм сӓмӹрӹк ӱшкӱжлӓ кайшы идолым ӹштенӹт дӓ тӹдӹлӓн кымалтышым пуэнӹт, ӹшке кидӹштӹ доно ӹштӹмӹ хӓдӹр лӹмеш сусу айом эртӓренӹт. 42 А Йымы нӹнӹ гӹц сӓрнӓлӹн дӓ пӹлгомыштышы шӹдӹрвлӓлӓн кымалаш коден. Пророквлӓн книгӓштӹштӹ тенге сирӹмӹ:

  ”Израиль йых,

  тӓ нӹллӹ и пустыньышты ылмы годым

  шӹшкӹлмӹ вольыкым дӓ молы жертвӹм Мӹлӓнем кандендӓ ма?

  43 Молохын скинижӹм

  дӓ Ремфан йымыдан шӹдӹржӹм намалында –

  кымалаш ӹшке ӹштӹмӹ хӓдӹрвлӓм сагада нӓнгендӓ,

  седӹндон Мӹнь тӓмдӓм Вавилон гӹцӓт мӹндӹркӹ ваштем”.*к


  44 Свидетельствын скинижӹ пустыньышты мӓмнӓн ӓтявлӓнӓ сага ылын. Тӹдӹжӹм Моисейлӓн Попышын шӱдӹмӹжӹ семӹнь, Моисейӹн ужмы сӹн ганьым ӹштӹмӹ ылын. 45 Тӹдӹм мӓмнӓн ӓтявлӓнӓ нӓлӹнӹт, дӓ Йымын поктен колтымы халыквлӓ гӹц Навин Иисусын вуйлатымыжы доно ти мӱлӓндӹм сӹнген нӓлмӹкӹ, скиним тишкӹ намал канденӹт. Давид годшы жеп якте тенге ылын. 46 Йымы гӹц Давид благодатьым нӓлӹн дӓ Иаковын Йымыжылан ӹлӹмӹ вӓрӹм йӓмдӹлӓш сарвален ядын. 47 А Йымылан пӧртӹм Соломон ӹштен. 48 Но кид доно ӹштӹмӹ пӧртвлӓштӹ Кӱшнӹшӹ Йымы ак ӹлӹ, пророк тенге попен: 49

  ”Пӹлгом – Мӹньӹн престолем,

  мӱлӓндӹ – Мӹньӹн ял шӹндӹмӹ вӓрем.

  Мӹлӓнем махань пӧртӹм чангедӓ

  ӓли махань вӓрӹштӹ Мӹнь кӓнӓш тӹнгӓлӓм? – попа Господь. –

  50 Мӹньӹн кидем агыл ма цилӓ тидӹм ӹштен?”*л


  51 Шамакым колыштдымывлӓ! Тӓ донда пӹчмӹ овуцам эртӓрӹмӹ, но йӓнгдӓ дӓ пӹлӹшдӓ язычниквлӓн ганьок. Ӓтявлӓдӓ семӹньок тӓӓт Святой Шӱлӹшлӓн со торешлӓнедӓ. 52 Пророквлӓ логӹц кӱм тӓмдӓн ӓтявлӓдӓ поктылделыт? Нӹнӹ Тӧр Ӹштӹшӹн толшашлыкшы гишӓн анзыцок увертӓрӹшӹвлӓм пуштыныт, а ӹнде тӓ Тӹдӹм выжалышы дӓ пуштшы линдӓ. 53 Тӓлӓндӓ Ангелвлӓ гач законым пумы, а тӓ тӹдӹ семӹнь ӹштӹделда».


  54 Тидӹм колыштын, Синедрионышты шӹнзӹшӹвлӓ когон шӹдешкенӹт дӓ тӹдӹ вӹкӹ пӱштӹм пырыныт. 55 А Святой Шӱлӹш доно циц темшӹ Стефан пӹлгомыш анжалын, Йымын лӹмлештӓрӓлтмӹжӹм дӓ Йымын вургымла монгырыштыжы шалгышы Иисусым ужын 56 дӓ попен: «Теве мӹнь пачылтшы пӹлгомым дӓ Эдем Эргӹм ужам, Тӹдӹ Йымын вургымла монгырыштыжы шалга». 57 Тӹнӓм нӹнӹ когон саслаш тӹнгӓлӹнӹт, пӹлӹшӹштӹм питӹренӹт дӓ Стефан вӹкӹ иктӹ гань кечӓлтӹнӹт. 58 Нӹнӹ тӹдӹм хала гӹц ӧрдӹжӹш поктен лыктыныт дӓ, пушташ манын, вӹкӹжӹ кӱм кӹшкӓш тӹнгӓлӹнӹт. А свидетельвлӓ вӹлвӓл выргемӹштӹм Савл лӹмӓн сӓмӹрӹк пӱэргӹн ял сагажы кыдаш пиштенӹт. 59 Стефан вӹкӹ кӱм кӹшкенӹт, а тӹдӹжӹ йымыдылын: «Господь Иисус, мӹньӹн йӓнгем нӓл». 60 Вара пылвуй доно шӹнзӹн, кого юк доно сӹгӹрӓл колтен: «Господь! Ти сулыкыштылан нӹнӹм ит йӓтлӹ». Тенге келесӹмӹкӹ, тӹдӹ колен.

  СВЯТОЙ АПОСТОЛВЛӒН ПӒШӒШТӸ


  8 Глава


  1 Христослан ӹнянӹшӹвлӓм Савл пӹзӹртӹлеш. 4 Самариштӹ Пуры Уверӹм шайыштмаш. 26 Филипп дон Эфиопи гӹц толшы тӧрӓ.


  1 А Савл Стефаным пуштмым яжоэш шотлен.


  Тӹ кечӹ гӹц Иерусалимӹштӹшӹ церкӹм когон пӹзӹрӓш тӹнгӓлӹнӹт дӓ Апостолвлӓ гӹц пасна молыжы цилӓн Иудейӹштӹ дӓ Самариштӹ шукы вӓре шӓлӓнен кенӹт. 2 Йымым жеплӹшӹ пӱэргӹвлӓ Стефаным таенӹт дӓ тӹдӹн верц когон ойхырен мӓгӹренӹт. 3 А Савл церкӹм пӹтӓрӹнежӹ ылын, пӧрт гӹц пӧртӹш каштын, пӱэргӹ дон ӹдӹрӓмӓшвлӓм шӹдӹрен нӓнген дӓ кызаматыш питӹрӹктен.


  4 Тенге, шӓлӓнен кешӹвлӓ Пуры Уверӹм шӓрен каштыныт. 5 Филипп Самариштӹшӹ халаш толын дӓ тӹштӹшӹвлӓлӓн Христос гишӓн увертӓрен. 6 Филиппӹн попымыжым колын дӓ пӓлӹквлӓм ӹштӹмӹжӹм ужын, цилӓн тӹдӹм ик эдем гань тусарен колыштыныт. 7 Вет худа шӱлӹш доно мутьымывлӓ логӹц шукыштын кӧргӹштӹ гӹц, когон саслен, худа шӱлӹшвлӓ лӓктӹнӹт, а пларичӓнвлӓ дӓ акшаквлӓ шукынжы паремӹнӹт. 8 Тӹ халашты кого сусу ылын.


  9 Тӹштӹ Симон лӹмӓн ик пӱэргӹ шукы жеп йозыланен, кого эдем ылам манын ӹняндӓрен дӓ Самариштӹшӹ халыкым ӧрӹктӓрен. 10 Изижӓт-когожат тӹдӹм кымылын колыштыныт дӓ «Ти эдем – Йымын кого силажы» манын попенӹт. 11 Тӹдӹ шукы жеп йозыланымыжы доно нӹнӹм ӧрӹктӓрен, седӹндон тӹдӹм колыштыныт. 12 Но Йымын Кугижӓншӹ дӓ Иисус Христосын лӹмжӹ гишӓн Пуры Уверӹм шайыштшы Филиппӹн попымыжылан ӹнянӓш тӹнгӓлмӹкӹ, пӱэргӹвлӓӓт, ӹдӹрӓмӓшвлӓӓт крестӓлтӹнӹт. 13 Симон ӹшкежӓт ӹнянен дӓ, крестӓлтмӹкӹ, Филипп гӹц карангде, ӹштӓлтшӹ силан пӓшӓвлӓм дӓ пӓлӹквлӓм ужынат, когон ӧрӹн.


  14 Самари халыкын Йымын шамакым шӱмӹш пиштен вӓшлимӹжӹм колмыкы, Иерусалимӹштӹ ылшы Апостолвлӓ нӹнӹ докы Петр дон Иоанным колтенӹт. 15 Ӹнянӹшӹвлӓ Святой Шӱлӹшӹм нӓлӹштӹ манын, Петр дон Иоанн, толмыкышты, нӹнӹ верц ыдылыныт, 16 вет Святой Шӱлӹш нӹнӹ логӹц иктӹн вӹкӓт эче валыде ылын, нӹнӹ Господь Иисус лӹм доно крестӹмӹ веле ылыныт. 17 Вара вӹкӹштӹ Петр дон Иоанн кидӹм пиштенӹт, дӓ нӹнӹ Святой Шӱлӹшӹм нӓлӹнӹт.


  18 Апостолвлӓн кидӹм пиштӹмӹштӹ гач Святой Шӱлӹш пумым ужынат, Симон нӹнӹлӓн оксам канден 19 дӓ попен: «Мӹлӓмӓт техень властьым пуда: мӹнят кӱн вӹкӹ кидӹм пиштем, тӹдӹ Святой Шӱлӹшӹм нӓлжӹ». 20 Но Петр тӹдӹлӓн келесен: «Тӹньӹн оксаэт тӹнь донет иквӓреш пӹтӹжӹ: тӹнь Йымын пумыжым оксала нӓлӓш шаненӓт! 21 Ти пӓшӓштӹ нимахань лаштыкетӓт уке. Йымы анзылны тӹньӹн шӱмет тӧр агыл. 22 Тенгежӹ, техень худаэт гӹц каранг дӓ Йымым сарвалы, ӓнят, Тӹдӹ шӱм шаныметӹм простя. 23 Тӹньӹм качы шӓкш доно темшӹм дӓ сулык доно кӓпшӹлтӹмӹм ужам». 24 Симонжы келесен: «Тӓмдӓн келесӹмӹ гӹц нимат мӹлӓм ӹнжӹ ли манын, тӓ мӹнь верцем Господьым сарвалыда».


  25 Господь гишӓн свидетельствуйымыкы дӓ Тӹдӹн шамакшым попымыкы, Апостолвлӓ мӹнгеш Иерусалимӹш кенӹт дӓ корнышты Самариштӹшӹ шукы солашты Пуры Уверӹм шӓренӹт.


  26 Икӓнӓ Господьын Ангелжӹ Филипплӓн келесен: «Кӹньӹл дӓ кечӹвӓлвелӹш,*а Иерусалим гӹц Газышкы кемӹ тыр корнышкы, лӓк». 27 Тӹдӹжӹ кӹньӹлӹн дӓ кен. Ти жепӹн корны доно Эфиопиштӹшӹ ик евнух кен. Тӹдӹ кандакиян – Эфиопиштӹшӹ ӹдӹрӓмӓш кугижӓн – цилӓ пайдажым перегӹшӹ кого эдемжӹ ылын. Евнух Иерусалимӹш кымалаш толын, 28 а кӹзӹт мӹнгеш кен, аравашты шӹнзен дӓ пророк Исаиян книгӓжӹм лыдын. 29 Филипплӓн Шӱлӹш келесен: «Ти арава докы лишем дӓ сагажы ке». 30 Филипп кыргыж толын дӓ аравашты шӹнзӹшӹ эдемӹн пророк Исаиян книгӓжӹм лыдмы юкым колын. Филипп ядын: «Лыдметӹм ынгылет ма?» 31 Тӹдӹ вӓшештен: «Иктӓт мӹлӓм ак ынгылдары гӹнь, кыце ынгылен кердӓм?» Вара тӹдӹ Филиппӹм сагажы аравашкы шӹнзӓш ядын. 32 А Писаним лыдмы шамакшы тидӹ ылын:

  «Тӹдӹм шарык семӹнь шӹшкӹлӓш нӓнгенӹт,

  мижӹм тӹредшӹвлӓ анзылны кыце патя юкым ак лык,

  Тӹдӓт тенгеок ӹшке ышмажым пачде.

  33 Тӹдӹм лапемдӹмӓштӹ

  Тӹдӹн тӧр судшы нӓлӓлтӹн.

  Йыхшы гишӓн кӱ ынгылдара?

  Вет ӹлӹмӓшӹжӹ мӱлӓндӹ вӹлец нӓлӓлтеш».*б


  34 Филипплӓн евнух попен: «Пуры ли, мӹлӓнем келесӹ: кӱ гишӓн пророк тенге попа? Ӹшкежӹ гишӓн ӓли иктӓжӹ весӹ гишӓн?» 35 Писанин ти шамакшы гӹц тӹнгӓлӹн, Филипп тӹдӹлӓн Иисус гишӓн Пуры Уверӹм попен. 36 Корны доно эртӹмӹштӹ годым нӹнӹ вӹд докы толын шоныт. Евнух попен: «Теве вӹд. Мӹлӓнем крестӓлтӓш ма мешӓйӓ?» 37 А Филипп тӹдӹлӓн келесен: «Улы шӱмет доно ӹнянет гӹньӹ, крестӓш лиэш». Евнух келесен: «Иисус Христос – Йымын Эргӹ манын ӹнянем». 38 Вара аравам шагалташ шӱден. Филлиппӓт, евнухат арава гӹц валенӹт, коктынат вӹдӹш пыренӹт, дӓ Филипп тӹдӹм крестен.


  39 Вӹд гӹц лӓкмӹкӹштӹ, Святой Шӱлӹш евнух вӹкӹ вален, а Господьын Ангелжӹ Филиппӹм тӹшец нӓнген. Евнух тӹдӹм ӹнде ужде, сусун ӹшке корныжы доно кен. 40 А Филипп Азотышты ылмыжым ужын дӓ, Кесариш толын шомешкӹжӹ, эртӹшӹлӓжӹ, цилӓ халавлӓштӹ Пуры Уверӹм шӓрен.

  


  *а8:26 «Кечӹвӓлвелӹш – тидӹм «тура кечӹвӓлӹн» манынат сӓрӓш лиэш.


  *б8:32-33 Ис 53:7-8.

  

  
  

  СВЯТОЙ АПОСТОЛВЛӒН ПӒШӒШТӸ


  9 Глава


  1 Савлын вашталтмыжы. 20 Савл Дамаскышты Пуры Уверӹм шӓрӓ. 26 Савл Иерусалимӹштӹ. 32 Энейӹн пареммӹжӹ. 36 Тавифам ӹлӹжтӹмӓш.


  1 А Савлын шӱмжӹ Господьын тыменьшӹвлӓжӹм лӱдӹктӓш дӓ пушташ шанен эче йылен. Тӹдӹ архиерей докы толын 2 дӓ Господьын корныжы доно кешӹвлӓм кӱм моэш – пӱэргӹмӓт, ӹдӹрӓмӓшӹмӓт, – Иерусалимӹш пидӹн кандаш манын, Дамаскыштышы синагогвлӓлӓн тӹдӹ гӹц сирмӓшвлӓм ядын нӓлӹн.


  3 Дамаск хала докы толын шомыжы годым корнышты Савл йӹр трӱк пӹлгом гӹц соты валгалтын. 4 Тӹдӹ мӱлӓндӹ вӹкӹ кенвазын дӓ юкым колын, юк попен: «Савл, Савл! Малын тӹнь Мӹньӹм поктылат?» 5 Савл ядын: «Господь, Тӹнь кӱ ылат?» Тӹдӹжӹ келесен: «Мӹнь тӹньӹн поктылмы Иисус ылам. Сила ваштареш тӹлӓт кеӓш нелӹ». 6 Савл лӱдмӹжӹ доно цӹтӹрен келесен: «Господь, мӹлӓнем мам ӹштӹктӹнет?» Господь попен: «Кӹньӹл дӓ халашкы ке, тӹлӓт мам ӹштӓш келеш – келесӓлтеш». 7 Савл доно иквӓреш кешӹ эдемвлӓ тӹнгӹн шагалыныт. Нӹнӹ юкым колыныт, а иктӹмӓт ужделыт. 8 Савл мӱлӓндӹ вӹлец кӹньӹлӹн, но сӹнзӓжӹм пачмыкы, иктӹмӓт ужде. Тӹдӹм Дамаскыш кид гӹц виден канденӹт. 9 Кым кечӹ тӹдӹ ужде, качде, йӱде.


  10 Дамаскышты Ананий лӹмӓн ик тыменьшӹ ылын. Господь тӹдӹлӓн каймаш гач келесен: «Ананий!» Тӹдӹ вӓшештен: «Теве мӹнь, Господь!» 11 А Господь тӹдӹлӓн попен: «Тӓрвӓнӹ, Виӓш лӹмӓн ӧлицӓш ке дӓ Иудан пӧртӹштӹжӹ Тарс гӹц ылшы Савлым яд. Тӹдӹ кӹзӹт ыдылеш. 12 Савл каймашым ужын, тӹштӹ тӹдӹн докы Ананий лӹмӓн пӱэргӹ пырен, ужаш тӹнгӓлжӹ манын, тӹдӹн вӹкӹ кидӹм пиштен». 13 Ананий вӓшештен: «Господь, ти эдем гишӓн мӹнь шукы гӹц колынам. Тӹньӹн святойвлӓлӓнет Иерусалимӹштӹ тӹдӹ шукы худам ӹштен. 14 Тӹньӹн лӹметлӓн йымыдылшывлӓм тиштӓт ирӹкде кодаш архиерейвлӓ тӹдӹлӓн властьым пуэнӹт». 15 Но Господь тӹдӹлӓн келесен: «Ке, ти эдем – Мӹньӹн айырен нӓлмӹ хӓдӹр.*а Тӹдӹ лӹмемӹм халыквлӓ, кугижӓвлӓ дӓ Израиль эргӹвлӓ анзылны увертӓрен шалгаш тӹнгӓлеш. 16 Мӹньӹн лӹмем верц Савл маняр орланышашлык, Мӹнь тӹдӹлӓн цилӓ анжыктем».


  17 Ананий кен, пӧртӹш пырен, Савл вӹкӹ кидшӹм пиштен дӓ келесен: «Савл шӱмбел, толмы корныштет тӹлӓт кайшы Господь Иисус мӹньӹм колтен. Тӹньӹн сӹнзӓэт пачылтшы дӓ тӹнь Святой Шӱлӹш доно тем манын, мӹнь толынам». 18 Тӹнӓмок Савлын сӹнзӓжӹ гӹц кол сӱм карангмы гань лин, трӱк тӹдӹ ужаш тӹнгӓлӹн. Тӹдӹ кӹньӹлӹн, крестӓлтӹн, 19 качкын, дӓ силажы пӧртӹлӹн.


  Савл тыменьшӹвлӓ сага икманяр кечӹ Дамаскышты ылын 20 дӓ, Иисусым Йымын Эргӹ манын, синагогвлӓштӹ тӹнӓмок шайышташ тӹнгӓлӹн. 21 Колыштшывлӓ цилӓн ӧрӹнӹт дӓ попенӹт: «Иисусын лӹмжӹлӓн йымыдылшывлӓм Иерусалимӹштӹ поктылшы эдем тидок агыл ма? Тишкӓт тӹдӹ техень эдемвлӓм, пидӹн, архиерейвлӓ анзык нӓнгеӓш толде ма?» 22 А Савлын попымыжы утларак дӓ утларак силам нӓлӹн, Иисус – Христос ылеш манын анжыктымыжы доно Дамаск халашты ӹлӹшӹ иудейвлӓм когон ӧрӹктӓрен.


  23 Икманяр жепӹштӹ иудейвлӓ Савлым пушташ попен келшенӹт. 24 Но Савл йӹвӹрт шанымыштым пӓлен нӓлӹн. Нӹнӹ, тӹдӹм пушташ манын, йыдшы-кечӹжӹ халан капкавлӓ сага ороленӹт. 25 А тыменьшӹвлӓ, Савлым кого корзинеш шӹнден, йыдым хала стенӓ гач валтенӹт.


  26 Савл Иерусалимӹшкӹ толын дӓ тӹштӹшӹ тыменьшӹвлӓ докы ушнаш цацен. Но цилӓн тӹдӹ гӹц лӱдӹнӹт, тыменьшӹ ылеш манын ӹнянӹделыт. 27 Но Варнава тӹдӹм сагажы нӓлӹн, Апостолвлӓ докы канден. Савлын корнышты Господьым ужмыжы, Господьын тӹдӹлӓн попымыжы дӓ Савлын Дамаск халашты Иисус лӹм доно лӱдде попымыжы гишӓн шайыштын. 28 Савл нӹнӹ сага кодын дӓ Иерусалимӹштӹ ирӹкӓн каштын, Господь Иисус лӹм доно лӱдде попен. 29 Тенгеок грек йӹлмӹ доно попышы иудейвлӓ доно хытырен дӓ спорен, а нӹнӹжӹ тӹдӹм пушташ цаценӹт. 30 Тидӹм пӓлен нӓлмӹкӹ, шӱмбелвлӓ тӹдӹм Кесариш ыжатенӹт дӓ Тарсыш колтенӹт.


  31 А Иудей, Галилей дӓ Самари мычкы церкӹвлӓ тырышты ылыныт, Господь гӹц лӱдӹн ӹленӹт,*б кушкыныт дӓ силангыныт, дӓ Святой Шӱлӹш кымылангдымы доно шукемӹнӹт.


  32 Тенге, цилӓ вӓре каштын сӓрнӹшӹлӓ, Петр Лиддашты ӹлӹшӹ святойвлӓ докат толын. 33 Тӹштӹ тӹдӹ Эней лӹмӓн ик эдемӹм вӓшлин, тӹдӹжӹ ӹнде кӓндӓкш и вӓрӹштӹ пларичӓн киэн. 34 Петр тӹдӹлӓн келесен: «Эней, тӹньӹм Иисус Христос паремдӓ, вӓрет гӹц кӹньӹл». Эней тӹнӓмок кӹньӹлӹн. 35 Лиддашты дӓ Саронышты ӹлӹшӹвлӓ цилӓн тӹдӹм ужыныт дӓ Господь велкӹ мелӹн сӓрнӓлӹнӹт.


  36 Иоппиштӹ Тавифа лӹмӓн ӹдӹрӓмӓш тыменьшӹ ылын, лӹмжӹ серна*в манмым анжыкта. Тӹдӹ пуры пӓшӓвлӓм ӹштен шалген, незервлӓлӓн соок палшен. 37 Ти кечӹвлӓн Тавифа церлӓнен дӓ колен, тӹдӹм мышкыныт дӓ кӱшӹл пачашын кӹдежӹш пиштенӹт. 38 Лиддажы Иоппи гӹц мӹндӹрнок агыл ылын. Петрӹн Лиддашты ылмыжы гишӓн колмыкы, «Жепӹм шыпшде, мӓ докына тол» манын ӱжӓш тыменьшӹвлӓ тӹдӹн докы кок пӱэргӹм колтенӹт. 39 Петр тӹнӓмок нӹнӹ доно иквӓреш толын. Толын шомыкыжы, тӹдӹм кӱшӹл пачашын кӹдежӹш пыртенӹт. Петр докы мӓгӹрӹшӹ тылык ӹдӹрӓмӓшвлӓ цилӓн лишемӹнӹт, ӹлӹмӹжӹ годым Тавифан ыргымы тыгырвлӓм дӓ вӹлвӓл выргемӹм анжыктенӹт. 40 Петр цилӓштӹмӓт лыктын колтен. Вара сукалтен шӹнзӹн ыдылын дӓ кишӹ кӓп векӹ сӓрнӓлӹн келесен: «Тавифа, кӹньӹл!» Тавифа сӹнзӓжӹм пачын, вара Петрӹм ужын дӓ кӹньӹл шӹнзӹн. 41 Кидӹм виктӓлтен, Петр тӹдӹлӓн кӹньӹлӓш палшен, вара святойвлӓ дон тылык вӓтӹвлӓм ӱжӹн, нӹнӹн анзыкы ӹлӹшӹ Тавифам шагалтен. 42 Тидӹ гишӓн улы Иоппи мычкы увер шӓрлен, шукынжы Господьлан ӹнянӓш тӹнгӓлӹнӹт. 43 Петр эче икманяр жеп Иоппиштӹ каваштым ӹштӹшӹ Симон лӹмӓн эдем доны ӹлен.

  


  *а9:15 Хӓдӹр – греклӓ сирӹмӓштӹ «ӓтӹ».


  *б9:31 Господь гӹц лӱдмӓш – Тошты Согоньыштышы кымдан пӓлӹмӹ шамак сӓрӓлтӹш. Шамак толшеш, «Соломонын шамакшым» («Книга Притчей Соломоновых») 9:10, 15:16, 19:23 анжы.


  *в9:36 Серна – изи шарды.

  

  
  

  СВЯТОЙ АПОСТОЛВЛӒН ПӒШӒШТӸ


  10 Глава


  1 Петрӹм Корнилий ӹшке докыжы ӱжеш. 9 Петрлӓн каймаш. 17 Петр Кесариш кеӓ. 34 Корнилийӹн пӧртӹштӹжӹ Петрӹн попымыжы. 44 Корнилий дӓ молы язычниквлӓ вӹкӹ Святой Шӱлӹш вала.


  1 Кесариштӹ Корнилий лӹмӓн ик пӱэргӹ ылын, тӹдӹ италийский манмы полкышты шӱдӹвуй ылын. 2 Тӹдӹ цилӓ тонышыжы доно иквӓреш Йымылан лӱдӹн ыдылшы дӓ Тӹдӹм улы кымыл доно шотеш пиштӹшӹ ылын, халыкышты незервлӓлӓн со палшен шалген дӓ цӓрнӹде Йымылан ыдылын. 3 Икӓнӓ Корнилий, ӹндекш цӓшӹш кемӹкӹ,*а каймашты Йымын Ангелжӹм кӹрӓт ужын. Ангел тӹдӹн докы пырен дӓ келесен: «Корнилий!» 4 Ангел вӹкӹ анжалын, Корнилий лӱдӹн келесен: «Ма, Господь?» Ангел тӹдӹлӓн вӓшештен: «Йымы тӹньӹн ыдылметӹм дӓ незервлӓлӓн пуры пӓшӓм ӹштӹметӹм шотыш нӓлӹн. 5 А ӹнде Петр манмы Симоным ӱжӹн кандаш Иоппи халашкы эдемвлӓм колты. 6 Тӹдӹ каваштым ӹштӹшӹ Симон доны хынала, пӧртшӹ тангыж лишнӹ шӹнзӓ. Петр тӹлӓнет тӹньӹм дӓ цилӓ тонышетӹм ытарышы шамакым попа». 7 Ангел тӹдӹлӓн тенге попен кемӹкӹжӹ, Корнилий кок тӓрзӹжӹм дӓ сагажы ылшывлӓ логӹц Йымым йӓнг вашт шотеш пиштӹшӹ ик салтакшым ӱжӹн. 8 Ма лимӹм цилӓ шайыштмыкы, нӹнӹм Иоппишкӹ колтен.


  9 Вес кечӹн, колтымы эдемвлӓ корнышты ылмышты дӓ хала докы лишеммӹштӹ годым, Петр, куд цӓшӹш кемӹкӹ, пӧрт левӓш вӹкӹ йымыдылаш кузен.*б 10 Вара тӹдӹ шужымым шижӹн, качмыжы шон. Качкаш йӓмдӹлӹмӹ годым тӹдӹм кого ӧрмӓш нӓлӹн, 11 тӹдӹ пачылтшы пӹлгомым дӓ ӹшке докыжы кӱшӹц валышы кымда мӹнер ганьым ужын, тӹдӹжӹм кӹлдӹмӹ нӹл лыкшы доно мӱлӓндӹ вӹкӹ валтенӹт. 12 Тӹштӹ мӱлӓндӹ вӹлнӹшӹ нӹл ялан йиш гӹц йиш зверь дон вольык, авалянен каштшывлӓ, пӹлгомыштышы кеквлӓ ылыныт. 13 Вара юк тӹдӹлӓн келесен: «Кӹньӹл, Петр, шӹшкӹл дӓ кач». 14 Но Петр вӓшештен: «Уке, Господь, мӹнь нигынамат нимахань ярдымым ӓли ире агылым качделам».*в 15 Тӹнӓм тӹдӹлӓн юк кокшы гӓнӓ келесен: «Мам Йымы ирӹктен, тӹдӹм ире агыллан ит шотлы». 16 Тенге кым гӓнӓ ылын, вара кымда мӹнер мӹнгеш пӹлгомышкы нӓлӓлтӹн.


  17 Ти каймаш мам анжыкта манын, Петрӹн ӧрӹн шалгымыжы годым Корнилийӹн колтымы эдемвлӓжӹ, Симонын пӧртшӹ кышты ылмы гишӓн ядышт пӓлен нӓлмӹкӹ, капка докы толын шагалыныт 18 дӓ юкым когоэмден ядыныт: «Петр манмы Симон тиштӹ ылеш ма?»


  19 Петр эче каймаш гишӓн шаныкален, а Шӱлӹш тӹдӹлӓн келесен: «Теве кым эдем тӹньӹм кӹчӓлӹт. 20 Нӹнӹм Мӹнь колтенӓм, седӹндон кӹньӹл, валы дӓ изишӓт ит коктешлӓнӹ, нӹнӹ сага ке». 21 Ӹшке докыжы Корнилий дорц колтымы пӱэргӹвлӓ докы Петр вален дӓ келесен: «Мӹнь кӹчӓлмӹ эдемдӓ ылам. Тӓ махань пӓшӓ доно толында?» 22 Нӹнӹжӹ келесенӹт: «Мӓмнӓм шӱдӹвуй Корнилий колтен. Тӹдӹ тӧр ӹштӹшӹ, Йымылан лӱдӹн ыдылшы эдем, цилӓ иудей халыкат тӹдӹ гишӓн пурын попа. Тӹньӹм ӹшке пӧртӹшкӹжӹ ӱжӹн кандаш дӓ попыметӹм колышташ Корнилийлӓн святой Ангел шӱден». 23 Вара Петр нӹнӹм ӱжӹн пыртен дӓ хыналыктен.


  А вес кечӹн, кӹньӹлӹнӓт, нӹнӹ сага кен, Иоппиштӹшӹ шӱмбелвлӓ логӹц южшы сагажы кен. 24 Вес кечӹн нӹнӹ Кесариш толын шоныт. Нӹнӹм вычен, Корнилий ӹшке йыхшым дӓ лишӹл тӓнгвлӓжӹм ӱжӹн ылын. 25 Петрӹн пырымыжы годым Корнилий тӹдӹм вӓшлин дӓ анзыланжы кымык вазын кымалын. 26 А Петр тӹдӹм кӹньӹлтен дӓ келесен: «Кӹньӹл, мӹнь ӹшкежӓт эдем веле ылам». 27 Вара, тӹдӹн доно попен, пӧртӹш пырен, шукы погынышым ужын 28 дӓ нӹнӹлӓн келесен: «Иудейлӓн вес халык эдем доно кӹлӹм кычаш ӓли тӹдӹн докы пыраш цӓрӹмӹ гишӓн тӓ пӓледӓ, но ик эдемӹмӓт ярдымеш ӓли ире агылеш шотлаш ак ли манын, Йымы мӹлӓм анжыктен. 29 Седӹндон, мӹньӹм ӱжмӹкӹ, торешлӓнӹде толынам, тенгежӹ ядам: махань пӓшӓлӓн тӓ мӹньӹм ӱжӹндӓ?»


  30 Корнилий келесен: «Кым кечӹ анзыц ти цӓш якте мӹнь постенӓм дӓ ӹндекшӹш кемӹ якте мӹнь тонем ыдылынам. Трӱк мӹнь анзылнем йӹлгӹжшӹ ош выргемӓн эдем кайын 31 дӓ келесен: ”Корнилий, тӹньӹн ыдылметӹм колмы, дӓ незервлӓлӓн пуры пӓшӓм ӹштӹметӹм Йымы ышышкыжы пиштен. 32 Тенгежӹ Иоппиш ӹшке эдемвлӓэтӹм колты дӓ Петр манмы Симоным ӱжӹн канды, тӹдӹ каваштым ӹштӹшӹ Симонын пӧртӹштӹжӹ тангыж сага хынала, Петр тӹнь докет толеш дӓ цилӓ келесӓ”. 33 Мӹнь тӹнӓмок тӹнь докет эдемвлӓэм колтенӓм, толмет доно тӹнь яжом ӹштенӓт. Тӹлӓт Йымы мам келесӓш шӱдӹмӹм колышташ мӓ ӹнде цилӓн Йымы анзылны ылына».


  34 Тӹнӓм Петр попаш тӹнгӓлӹн: «Йымын цилӓ эдемӹм ик семӹнь анжымыжым кӹзӹт лачок ынгылышым. 35 Тӹдӹлӓн лӱдӹн ыдылшы дӓ тӧр пӓшӓм ӹштӹшӹ эдем, хоть-махань халык гӹц лижӹ, Йымылан ярал ылеш. 36 Израиль эргӹвлӓлӓн Тӹдӹ ӹшке шамакшым колтен, Иисус Христос гач тыр гишӓн Пуры Уверӹм пуэн. Иисус Христосшы цилӓ эдемӹн Господьшы. 37 Иоаннын увертӓрен попымы крестӹмӓш паштек, Галилей гӹц тӹнгӓлӹн, улы Иудей мычкы ма лимӹм тӓ пӓледӓ: 38 Йымы Назарет Иисусым Святой Шӱлӹш дӓ сила доно шӹрен. Иисус сага Йымы ылын, седӹндон Тӹдӹ пурым ӹштен дӓ диаволын кид лӹвӓлнӹжӹ ылшывлӓм цилӓштӹмӓт паремден каштын. 39 Иудей сӓндӓлӹкӹштӹ дӓ Иерусалимӹштӹ Иисус мам ӹштен, цилӓжӹлӓнӓт мӓ свидетель ылына. Тӹдӹм пу мӓнгеш пыдален пуштыныт, 40 а кымшы кечӹн Йымы Тӹдӹм ӹлӹжтен дӓ Тӹдӹлӓн каяш йӧнӹм ӹштен. 41 Но Иисус улы халыклан агыл, а мӓлӓннӓ, Йымын анзыцок айырен нӓлмӹ свидетельвлӓлӓн веле кайын. Колымаш гӹц ӹлӹж кӹньӹлмӹкӹжӹ, мӓ Тӹдӹн доно иквӓреш качкынна дӓ йӱннӓ. 42 Колышывлӓнӓт, ӹлӹшӹвлӓнӓт Судьяшты лиӓш Йымы Тӹдӹм шагалтен манын, мӓлӓннӓ Иисус халыклан увертӓрӓш дӓ свидетельствуяш шӱден. 43 Цилӓ пророквлӓ свидетельствуят: Иисуслан ӹнянӹшӹ каждый эдемӹн сулыкшы Тӹдӹн лӹм доно простялтеш».


  44 Петрӹн тидӹм попымыжы годым цилӓ колыштшывлӓ вӹкӹ Святой Шӱлӹш вален. 45 46 Нӹнӹн пӓлӹдӹмӹ йӹлмӹвлӓ доно попымыштым дӓ Йымым хвальымыштым колын, Петр сага толшы, Христослан ӹнянӹшӹ пӹчмӓнвлӓ*г Святой Шӱлӹшӹн подаркажы язычниквлӓ вӹкӓт валталтмылан ӧрӹнӹт. Тӹнӓм Петр келесен: 47 «Мӓмнӓн семӹньок Святой Шӱлӹшӹм нӓлшӹ ти эдемвлӓлӓн вӹд доно крестӓлтӓш кӱ-гӹнят цӓрен кердеш ма?» 48 Вара нӹнӹлӓн Иисус Христос лӹмеш крестӓлтӓш шӱден. А нӹнӹжӹ Петрӹм икманяр кечӹ ӹшке донышты лиӓш ядыныт.

  


  *а10:3 Ӹндекш цӓш – кӹзӹтшӹ жеп доно 15 цӓш.


  *б10:9 Пӧрт левӓш тӹштӹшӹ вӓрвлӓштӹ седӹрӓ гань тӧр ылын, шӹренок эдемвлӓ тӹштӹ ылыныт. «Куд цӓшӹш кемӹкӹ» – кӹзӹтшӹ веремӓ доно тура кечӹвӓл.


  *в10:14 Иудейвлӓ махань зверь дӓ вольык пайым качкын кердӹнӹт дӓ махань пайжы ире агыл ылмым Моисейӹн законжы раскыдын анжыктен. Шамак толшеш, авалянен каштшывлӓн пайыштым качкаш ак яры ылын (Лев 11).


  *г10:44-46 Анжы тенгеок Ап.пӓш 2:2-4. Пӹчмӓнвлӓ – анжы лӹмдерӹм.

  

  
  

  СВЯТОЙ АПОСТОЛВЛӒН ПӒШӒШТӸ


  11 Глава


  1 Иерусалимӹштӹ Петрӹн ынгылдарымыжы. 19 Антиохиштӹшӹ церкӹ.


  1 Язычниквлӓӓт Йымын шамакым шӱмӹшкӹштӹ пиштенӹт манын, Апостолвлӓ дӓ Иудейӹштӹшӹ шӱмбелвлӓ колыныт. 2 Петр Иерусалимӹш толмыкыжы, пӹчмӹ овуцам эртӹшӹвлӓ тӹдӹм йӓтлӓш тӹнгӓлӹнӹт: 3 «Тӹнь пӹчдӹмӹ эдемвлӓ докы пыренӓт дӓ нӹнӹ доно качкынат», – маныныт.


  4 А Петр нӹнӹлӓн пачелӓ-пачелӓ шайышташ тӹнгӓлӹн: 5 «Мӹнь Иоппи халашты ылынам дӓ йымыдылынам, тӹнӓм мӹньӹм кого ӧрмӓш нӓлӹн, дӓ каймашым ужынам: кӱшӹц валышы кымда мӹнер ганьым нӹл лыкшы доно пӹлгом гӹц мӹнь докем валтенӹт. 6 Мӹнь тӹдӹм тусарен анженӓм дӓ мӱлӓндӹ вӹлнӹшӹ нӹл ялан вольыквлӓм, зверьвлӓм, авалянен каштшывлӓм дӓ пӹлгомыштышы кеквлӓм ужынам. 7 Тенгеок мӹлӓм попышы юкымат колынам: ”Кӹньӹл, Петр, шӹшкӹл дӓ кач”. 8 А мӹнь келесенӓм: ”Уке, Господь, нимахань ярдымы ӓли ире агыл мӹньӹн ышмашкем нигынамат пырыде”. 9 Пӹлгом гӹц юк кокшы гӓнӓ мӹлӓм попен: ”Мам Йымы ирӹктен, тӹдӹм тӹнь ире агылеш ит шотлы”. 10 Тидӹ кым гӓнӓ ылын, вара цилӓ мӹнгеш пӹлгомыш нӓлӓлтӹн. 11 Тӹнӓмок мӹньӹн ӹлӹмӹ пӧртгутанеш кым эдем шагалын. Нӹнӹм мӹнь докем Кесари гӹц колтенӹт ылын. 12 Изишӓт коктешлӓнӹде нӹнӹ сага кеӓш Шӱлӹш мӹлӓм келесен. Ти куд шӱмбел мӹнь донем иквӓреш кен, дӓ ӱжшӹ эдемӹн пӧртӹшкӹжӹ мӓ пыреннӓ. 13 Тӹдӹ мӓлӓннӓ ӹшке пӧртӹштӹжӹ Ангелӹм ужмыжы гишӓн шайыштын. Ангел тӹдӹлӓн попен: ”Петр манмы Симоным ӱжӹн кандаш эдемвлӓм Иоппиш колты. 14 Тӹдӹ тӹньӹмӓт, тонышывлӓэтӹмӓт ытарышы шамаквлӓм тӹлӓнет келесӓ”. 15 Попаш тӹнгӓлмӹкем, тӹнгӓлтӹшӹштӹ мӓ вӹкӹнӓ валымы семӹньок нӹнӹ вӹкӓт Святой Шӱлӹш вален. 16 Тӹнӓм мӹнь Господьын кыце попымыжым ӓшӹндӓрӹшӹм: ”Иоанн вӹд доно крестен, а тӓ Святой Шӱлӹш доно крестӹмӹ лидӓ”. 17 Тенгежӹ, Господь Иисус Христослан ӹнянӓш тӹнгӓлмӹкӹнӓ, Йымы мӓлӓннӓ мам пуэн, нӹнӹлӓнӓт техеньӹмок пуэн гӹнь, Йымылан ӓптӹртӓш кӱ мӹнь ылам?»


  18 Тидӹм колыштмыкы, цилӓн тырленӹт дӓ Йымым хвален попенӹт: «Тенгежӹ, сулык гӹц карангмы гач ӹлӹмӓшӹм нӓлӓш язычниквлӓлӓнӓт Йымы йӧнӹм пуэн».


  19 Стефаным пуштмы паштек поктылмаш велдӹк шӓлӓнен кешӹвлӓ Финики, Кипр, Антиохи якте шоныт. Нӹнӹ Христос гишӓн шамакым иудейвлӓ гӹц пасна иктӹлӓнӓт попыделыт. 20 Тенге гӹнят нӹнӹ лошты икманяр эдем Кипр дӓ Кириней гӹц ылын, нӹнӹжӹ, Антиохиш толмыкы, Господь Иисус гишӓн Пуры Уверӹм эллинвлӓлӓнӓт шайыштыныт. 21 Господьын кидшӹ нӹнӹ сага ылын, пиш шукын Господьлан ӹнянӓш тӹнгӓлӹнӹт дӓ Тӹдӹн векӹ сӓрнӓлӹнӹт.


  22 Тидӹ гишӓн шая Иерусалим церкӹ якте шон, дӓ Варнавам Антиохиш колтенӹт. 23 Тӹдӹ, толмыкыжы, Йымын благодатьшым ужынат, когон сусу лин дӓ цилӓм Господь доно улы шӱм вашт лиӓш ӱжӹн. 24 Тӹдӹ Святой Шӱлӹш дӓ ӹнянӹмӓш доно циц темшӹ пуры пӱэргӹ ылын. Господь докы шукы эдем ушнен. 25 Вара Варнава Тарсыш Савлым кӹчӓлӓш кен, тӹдӹм мон дӓ Антиохиш канден. 26 Нӹнӹ тӹштӹ ик и мычкы церкӹштӹ халыкым погенӹт дӓ шукы эдемӹм тымденӹт. Антиохиштӹ тыменьшӹвлӓм сек анзыц христианвлӓ манаш тӹнгӓлӹнӹт.


  27 Ти кечӹвлӓн Иерусалим гӹц Антиохиш пророквлӓ толыныт. 28 Нӹнӹ логӹц иктӹжӹ, Агав лӹмӓнжӹ, кӹньӹл шагалынат, улы сӓндӓлӹк мычкы кого шужымаш лишӓшлык гишӓн Шӱлӹш пӓлдӓрӹмӹ доно анзыцок увертӓрен. Шужымашыжы Клавдий кесарь годым ылын. 29 Тӹнӓм тыменьшӹвлӓ каждыйжы кердмӹштӹ семӹнь Иудейӹштӹ ӹлӹшӹ шӱмбелвлӓлӓн палшыкым колташ решенӹт. 30 Нӹнӹ тенгеок ӹштенӹт, погымыштым Варнава дон Савл гач пресвитервлӓлӓн колтенӹт.

  

  
  

  СВЯТОЙ АПОСТОЛВЛӒН ПӒШӒШТӸ


  12 Глава


  1 Иаковым пуштмаш дӓ Петрӹм кычыктымаш. 6 Кызамат гӹц Петрӹн ытлымыжы. 20 Иродын колымыжы.


  1 Тӹ жепӹн Ирод кугижӓ*а церкӹш каштшывлӓ логӹц икманярыжы вӹкӹ, худам ӹштӓш манын, кидӹм лӱктӓлӹн. 2 Тӹдӹ Иоаннын Иаков ӹзӓжӹм меч доно пуштыктен. 3 Иудейвлӓлӓн тенге ӹштӹмӹ келшӹмӹм ужынат, Петрӹмӓт вара кычыктен, тидӹжӹ Шергиндӹ празнык годым ылын. 4 Кычымыкы, тӹдӹм кызаматыш шӹнден дӓ нӹл эдемӓн нӹл салтак партьылан оролаш коден. Когечӹ паштек Ирод Петрӹм халык анзыкы лыкнежӹ ылын. 5 Тенге Петрӹм кызаматышты ороленӹт, а ти жепӹн церкӹ тӹдӹн верц Йымылан цӓрнӹде ыдылын.


  6 Ирод Петрӹм халык анзыкы лыкнежӹ ылын. Кок цеп доно цеплӹмӹ Петр тӹлец анзыцшы йыдым кок салтак лошты амален. Оролвлӓ кызамат амаса сагаат ороленӹт. 7 Трӱк Господьын Ангелжӹ лӓктӹн шагалын дӓ кӹдеж валгалт кен, Петрӹм Ангел покажы гӹц тӹкӓлӹн понгыжалтарен дӓ келесен: «Кӹньӹл йӹлерӓк». Петрӹн кидшӹ гӹц цепвлӓ колталтыныт. 8 Ангел тӹдӹлӓн попен: «Ӹштӓл, ялышкет ялеш чимӹ хӓдӹретӹм чи». Петр тенгеок ӹштен. Вара Ангел келесен: «Вӹлвӓл выргеметӹм чи дӓ паштекем ке». 9 Петр лӓктӹн дӓ паштекшӹ кен. Ангелӹн ӹштӹмӹжӹ лачок ылмым пӓлӹде, а сӹнзӓэшӹжӹ каеш машанен. 10 Нӹнӹ оролвлӓм ик вӓре эртенӹт, вара вес вӓре, халаш лӓкмӹ кӹртни капка докы толын шоныт, тӹдӹжӹ нӹнӹлӓн ӹшкеок пачылтын. Нӹнӹ лӓктӹнӹт, ик ӧлицӓм эртӹмӹкӹ, трӱк Ангел тӹдӹ дорц карангын. 11 Тӹнӓм Петр, шамжы пырымыкы, келесен: «Ӹнде мӹнь лачок пӓлем: Господь Ангелжӹм колтен, мӹньӹм Иродын кидшӹ гӹц дӓ иудей халыкын мӹнь донем ма лишӓшӹм вычымыжы гӹц ытарен».


  12 Тидӹм ынгылымыкы, Марк манмы Иоаннын Мария ӓвӓжӹн пӧртшӹ докы толын, кышты шукын погыненӹт дӓ ыдылыныт. 13 А кынам Петр капкам тӹкен, Рода лӹмӓн тӓрзӹ ӹдӹр анжалаш лӓктӹн. 14 Петрӹн юкшым пӓленӓт, сусу лимӹ доно капкам пачде, а кыргыж пырен дӓ Петр капка анзылны шалга манын увертӓрен. 15 А погынышывлӓ тӹдӹлӓн келесенӹт: «Тӹнь ышанок ылат?» Но ӹдӹр ӹшке шамакшы гӹц карангде, а нӹнӹжӹ маныныт: «Тидӹ тӹдӹн Ангелжӹ». 16 Петр капкам тӹкӓш цӓрнӹде. Пачмыкышты, тӹдӹм ужын, когон ӧрӹнӹт. 17 Шӹплӓнӹштӹ манын, Петр кидшӹм лӱктӓлӹн дӓ Господь тӹдӹм кызамат гӹц кыце лыкмы гишӓн нӹнӹлӓн шайыштын дӓ келесен: «Тидӹ гишӓн Иаковлан дӓ шӱмбелвлӓлӓн увертӓрӹдӓ». Вара Петр тӹшец лӓктӹн дӓ вес вӓрӹш кен.


  18 Петр доно ма лимӹ гишӓн ирок салтаквлӓ когон тыргыжланаш тӹнгӓлӹнӹт. 19 А Ирод Петрӹм кӹчӓлӹктен, тӹдӹм моделытат, оролвлӓ гӹц ядыштын, нӹнӹм пушташ шӱден, а ӹшкежӹ Иудей гӹц Кесариш кен дӓ тӹштӹ икманяр жепӹм эртӓрен.


  20 Тир дон Сидонышты ӹлӹшӹвлӓ вӹкӹ Ирод шӹдешкӹшӹ ылын, а нӹнӹжӹ тӹдӹн докы икышын толыныт, кугижӓн постельник*б Властым ӹшке монгырышкышты сӓртенӹт дӓ тырым ядыныт. Нӹнӹ Иродын вуйлатымы вӓр гӹц качкышым нӓлӹнӹт. 21 Пӓлемдӹмӹ кечӹн Ирод, кугижӓн выргемӹм чиэн, суйымы вӓрӹш шӹнзӹн дӓ нӹнӹлӓн попаш тӹнгӓлӹн, 22 а халык саслен: «Тидӹ Йымын юкшы, а эдемӹн агыл!» 23 Йымылан пушашлык лӹмлештӓрӹмӓшӹм Ирод нӓлӹн, седӹндон Господьын Ангелжӹ тӹдӹм тӹнӓмок лыпшалын, Иродым шукшвлӓ качкыныт, тӹдӹ колен.


  24 А Йымын шамакшы силангын дӓ шӓрлен. 25 Варнава дон Савл, палшыкым пумы пӓшӓм ӹштен шоктымыкышты, сагашты Марк манмы Иоанным нӓлӹнӹт дӓ Иерусалим гӹц Антиохиш пӧртӹлӹнӹт.

  


  *а12:1 Тидӹ Ирод – Ирод Агриппа I.


  *б12:20 Постельник – кугижӓ донышы кого тӧрӓ.

  

  
  

  СВЯТОЙ АПОСТОЛВЛӒН ПӒШӒШТӸ


  13 Глава


  1 Варнава дон Савлын пӓшӓштӹ. 4 Апостолвлӓ Кипрышты Йымын Увержӹм шӓрӓт. 13 Писидиштӹшӹ Антиохиштӹ.


  1 Антиохиштӹшӹ церкӹштӹ икманяр пророк дон тымдышы ылын: Варнава, Нигер манмы Симеон, Кириней гӹц Луций, тетрарх Ирод доно иквӓреш кушшы Манаил дӓ Савл. 2 Господьлан служымышты дӓ постым айымышты годым Святой Шӱлӹш келесен: «Мӹнь Варнава дон Савлым пасна пӓшӓлӓн ӱжӹнӓм, ти пӓшӓм ӹштӓш Мӹлӓнем нӹнӹм айырен шагалтыда». 3 Тӹнӓм нӹнӹ постым аенӹт, ыдылыныт, Варнава дон Павел вӹкӹ кидӹм пиштенӹт дӓ нӹнӹм колтенӹт.


  4 Святой Шӱлӹш колтымы Варнава дон Павел Селевкиш толыныт, тӹшецӹн, корабльыш шӹнзӹн, Кипрыш кенӹт. 5 А Саламинӹшкӹ шомыкышты, иудейвлӓн синагогвлӓштӹ Йымын шамакым увертӓрен тымденӹт. Иоанн сагашты ылын дӓ нӹнӹлӓн палшен.


  6 Нӹнӹ Паф якте островым вашт эртенӹт. Тӹштӹ Вариисус лӹмӓн иудейӹм вӓшлинӹт. Тӹдӹжӹ, йозы дӓ алтанзык пророк, 7 Сергий-Павел проконсул сага ылын. Сергий-Павел ышан пӱэргӹ ылын. Йымын шамакшым колыштмыжы шон дӓ Варнава дон Савлым ӹшке докыжы ӱжӹн. 8 Но Елима йозы – лӹмжӹ тидӹмок анжыкта – нӹнӹ ваштареш ылын, проконсулым ӹнянӹмӓш гӹц карангдаш цацен. 9 Тӹнӓм Савл, тӹдӹм тенгеок Павел маныныт, Святой Шӱлӹш доно темӹн, йозы вӹкӹ туран анжалын 10 дӓ келесен: «О, диаволын эргӹжӹ! Тӹнь шукы йиш алталымаш дӓ шукы йиш худа пӓшӓ доно циц темӹнӓт. Тӹнь цилӓ тӧрӹн тышманжы ылат! Господьын тӧр корныжы гишӓн алтален попаш ат цӓрнӹ ма? 11 А теве Господьын кидшӹ тӹнь ваштарешет виктӓрӓлтӹн, тӹнь слӧпӧй лиӓт дӓ пӓлемдӹмӹ жеп якте кечӹм ат уж». Тӹнӓмок йозым пӹц пӹцкемӹш леведӹн, дӓ тӹдӹ, тӹшкӹ-тишкӹ сӓрнен, виден нӓнгешӹм кӹчӓлӹн. 12 Ма лимӹм ужын, Господьын тымдымыжылан проконсул когон ӧрӹн дӓ Господьлан ӹнянен.


  13 Павел дӓ тӹдӹн доно иквӓреш каштшывлӓ Пафышты корабльыш шӹнзӹнӹт дӓ Памфилиштӹшӹ Пергиш толын шоныт. Тӹштӹ нӹнӹ гӹц Иоанн айырлен дӓ Иерусалимӹш пӧртӹлӹн. 14 А нӹнӹжӹ Перги гӹц пакыла кенӹт дӓ Писидиштӹшӹ Антиохиш толыныт, кукшыгечӹн синагогыш пыренӹт дӓ шӹнзӹнӹт. 15 Законым дӓ пророквлӓн сирӹмӹштӹм лыдмы паштек синагогын вуйлатышывлӓ нӹнӹлӓн келесӓш колтенӹт: «Шӱмбелвлӓ, халыкым кымылангдымы шамакда улы гӹнь, попыда». 16 Павел кӹньӹлӹн, кидӹм лӱктӓлӹн дӓ келесен:


  «Израильӹн эдемвлӓжӹ дӓ Йымы гӹц лӱдшӹвлӓ, колыштда: 17 Израиль халыкын Йымыжы мӓмнӓн ӓтявлӓнӓм айырен нӓлӹн дӓ Египетӹштӹ ылмышты годым ти халыкым шукемден. Ӹшкӹмжӹн силан кидшӹ доно тӹдӹм Египет гӹц лыктын 18 дӓ нӹллӹ и нӓрӹ пустыньышты нӹнӹм пукшен, 19 Ханаан мӱлӓндӹштӹ шӹм халыкым пӹтӓрен дӓ нӹнӹн мӱлӓндӹштӹм ӹшке халыкланжы пайылен пуэн. 20 Тидӹн паштек пророк Самуилӹн жепшӹ якте нӹлшӱдӹ вӹцлӹ и нӓрӹ нӹнӹлӓн судьявлӓм пуэн. 21 Вара нӹнӹ кугижӓм ядыныт, дӓ Йымы нӹнӹлӓн Кисӹн Саул эргӹжӹм, Вениамин вырлык гӹц пӱэргӹм, пуэн. Тенге нӹллӹ и эртен. 22 Вара Йымы тӹдӹм карангден дӓ кугижӓэш Давидӹм шагалтен, тӹдӹ гишӓн свидетельствуен келесен:

  ”Мӹнь шӱмемлӓн келшӹшӹ пӱэргӹм,

  Иессейӹн Давид эргӹжӹм, монам,

  тӹдӹ Мӹньӹн цилӓ шанымашем шокта”.*а


  23 Тӹдӹн вырлыкшы гӹц Йымы сӧрӹмӹжӹ семӹньок Израильлӓн Ытарышы Иисусым пуэн. 24 Иисус толмы гӹц анзыц Иоанн улы Израиль халыклан, сулыкыштым простьыктен, Йымы докы сӓрнӓлӓш дӓ крестӓлтӓш келмӹ гишӓн тымден.


  25 Ӹшке пӓшӓжӹм пӹтӓрӹмӹжӹ годым Иоанн келесен: ”Мӹньӹм кӱэш шотледӓ, мӹнь тӹдӹ ам ыл, но теве паштекем Весӹ толеш, мӹнь Тӹдӹн ялеш чимӹ хӓдӹржӹн кӓндӹрӓжӹмӓт шӱтӓш ам яры”.


  26 Шӱмбелвлӓ, Авраам вырлыкын эргӹвлӓжӹ дӓ тӓ лоштыда Йымылан лӱдӹн ыдылшывлӓ! Тидӹ ытарымаш гишӓн шамакым тӓлӓндӓ колтымы. 27 Иерусалимӹштӹ ӹлӹшӹвлӓ дӓ нӹнӹн вуйлатышывлӓштӹ Иисусын кӱ ылмыжым пӓлӹделыт, Тӹдӹм суйымышты доно кукшыгечӹ йӹде лыдмы пророквлӓн шамакыштым шоктенӹт. 28 Пушташ ситӹшӹ нимахань вуйнаматшым моделыт гӹнят, Иисусым пушташ Пилат гӹц ядыныт. 29 Тӹдӹ гишӓн мам сирӹмӹм цилӓ шоктымыкы, пу мӓнгӹ гӹц валтенӹт дӓ шӹгерӹш пиштенӹт. 30 Но Йымы Тӹдӹм колымаш гӹц ӹлӹжтен. 31 Иисус Ӹшке сагажы Галилей гӹц Иерусалимӹш толшывлӓлӓн шукы кечӹ таманяр гӓнӓ кайын. А ӹнде нӹнӹ халык анзылны Тӹдӹн свидетельжӹ ылыт.


   32-33 Мӓ кӹзӹт тӓлӓндӓ Пуры Уверӹм келесенӓ: Йымы мам мӓмнӓн ӓтянӓвлӓлӓн сӧрен, тӹдӹм нӹнӹн тетяштӹлӓн, мӓлӓннӓ, ӹштен шоктен. Кокшы псаломышты сирӹмӹ семӹнь, Иисусым ӹлӹжтен. Тӹштӹ попалтеш:

  ”Тӹнь Мӹньӹн Эргем ылат,

  Мӹнь Тӹньӹм тагачы шачыктенӓм”.*б


  34 Йымы Иисусым колымаш гӹц ӹлӹжтен гӹнь, Тӹдӹ ӹнде шӱн кимӓшкӹ ак пӧртӹл. Тидӹ гишӓнок Йымы тенге келесен:

  ”Мӹнь Давидлӓн сӧрӹмӹ

  лачок дӓ вашталтдымы пурым тӓлӓндӓ пуэм”.*в


  35 Вес вӓреӓт попен:

  ”Святоетлӓн шӱмӓшӹм ужаш ат пу”.*г


  36 Ӹшке жепӹштӹжӹ Йымын ирӹкшӹлӓн*д служымыкы, Давид колен. Тӹдӹм ӓтя-тьотяжы сага таенӹт, дӓ тӹдӹн кӓпшӹ шӱн. 37 А Кӱм Йымы ӹлӹжтен, Тӹдӹ шӱмӓшӹм ужде. 38 Тенгежӹ, шӱмбелвлӓ, пӓлен лидӓ: Иисус верц сулыкдам простьымаш тӓлӓндӓ увертӓрӓлтеш. 39 Кышты тӓ Моисейӹн законжы гач тӧрӹш лӓктӹн кердделда, тӹштӹ цилӓ ӹнянӹшӹвлӓ Иисус гач тӧрӹш лӓктӹт. 40 Перегӓлтдӓ, тӓ донда пророквлӓн попымышты семӹнь ӹнжӹ ли. Нӹнӹ попенӹт: 41

  ”Анжалда, мыскылышывлӓ, ӧрдӓ дӓ ямда:

  Мӹнь тӓмдӓн кечӹвлӓштӹ ӧрӹктӓрӹшӹ пӓшӓм ӹштем,

  иктӓжӹ тӓлӓндӓ тидӹм шайыштеш гӹнят,

  ада ӹнянӹ ыльы”».*е


  42 Кынам Павел дон Варнава иудейвлӓн синагогышты гӹц лӓктӹнӹт, язычниквлӓ вес кукшыгечӹнӓт тидӹ гишӓнок шайышташ ядыныт. 43 Погынымаш гӹц шӓлӓнен кемӹкӹ, иудейвлӓ дӓ Йымым шотлышы молнамшы язычниквлӓ шукынжы Павел дон Варнава паштек кенӹт, а Павел дон Варнава нӹнӹ доно хытыренӹт дӓ Йымын благодатьшым кычен ӹлӓш ӹняндӓренӹт.


  44 Вес кукшыгечӹн Йымын шамакшым колышташ хала хӓлӓок, манаш лиеш, погынен. 45 Тинӓр халыкым ужмыкы, иудейвлӓн йӓнгӹштӹ когон йылен, торешлӓнен дӓ худан вырсен, Павелӹн попымыжы ваштареш шалгенӹт. 46 Тӹнӓм Павел дон Варнава лӱдде келесенӹт: «Йымын шамакшым сек анзыц тӓлӓндӓ увертӓрӓш келеш ыльы, но тӓ тӹдӹм карангдедӓ, ӹшкӹмдӓм курымашлык ӹлӹмӓшлӓн ярдымым ӹштедӓ, седӹндон мӓ язычниквлӓлӓн попаш тӹнгӓлӹнӓ. 47 Господь мӓлӓннӓ тенге шӱден:

  ”Мӹнь Тӹньӹм язычниквлӓлӓн соты лиӓш шагалтенӓм,

  сӓндӓлӹк тӹр якте Тӹнь ытарымаш лиӓт”».*ж


  48 Тидӹм колмыкы, язычниквлӓ сусу линӹт дӓ Господьын шамакшым хваленӹт, курымашлык ӹлӹмӓшлӓн пӓлемдӹмӹвлӓ цилӓн ӹняненӹт. 49 Господьын шамакшы улы сӓндӓлӹк мычкы шӓрлен. 50 Но иудейвлӓ Йымым шотлышы дӓ когон шотеш пиштӹмӹ ӹдӹрӓмӓшвлӓм, тенгеок халаштышы когораквлӓм тӓрвӓтенӹт, Павел дон Варнавам поктылаш тӹнгӓлӹнӹт дӓ ӹшке вӓрвлӓштӹ гӹц поктен колтенӹт. 51 Ялышты гӹц пыракым нӹнӹ ваштареш пачкалтен, Павел дон Варнава Икониш кенӹт. 52 А тыменьшӹвлӓ сусу дӓ Святой Шӱлӹш доно темӹнӹт.

  


  *а13:22 Пс 88:21, 1 Цар 13:14.


  *б13:32-33 Пс 2:7.


  *в13:34 Ис 55:3.


  *г13:35 Пс 15:10.


  *д13:36 Ирӹк – воля, желание.


  *е13:41 Авв 1:5.


  *ж13:47 Ис 49:6.

  

  
  

  СВЯТОЙ АПОСТОЛВЛӒН ПӒШӒШТӸ


  14 Глава


  1 Икоништӹ. 8 Листрашты. 21 Сириштӹшӹ Антиохиш пӧртӹлмӓш.


  1 Икоништӹ Павел дон Варнава эчеӓт иудейвлӓн синагогыш пыренӹт дӓ тенге тымден шайыштыныт, когон шукы иудей дон эллин ӹнянӓш тӹнгӓлӹн. 2 Но ӹнянӹдӹмӹ иудейвлӓ шӱмбелвлӓ ваштареш язычниквлӓм тӓрвӓтенӹт дӓ шӹдештӓренӹт. 3 Павел дон Варнава тиштӹ шукы жеп ылыныт, Господь гишӓн лӱдде попенӹт. Тӹдӹжӹ нӹнӹн кидӹштӹ доно пӓлӹквлӓм дӓ цӱдӓвлӓм ӹштен дӓ тидӹн доно Ӹшкӹмжӹн благодать шамакшын лачок ылмыжым анжыктен.


  4 Тенге, халаштышы халык шелӓлтӹн, иктӹвлӓжӹ иудейвлӓ монгырыш линӹт, весӹвлӓжӹ – Апостолвлӓ монгырыш. 5 Вара язычниквлӓ дӓ иудейвлӓ вуйлатышывлӓштӹ доно иквӓреш Павел дон Варнавам мыскылен орландараш дӓ, вӹкӹштӹ кӱм кӹшкен, нӹнӹм шин пушташ шаненӹт. 6 Апостолвлӓ тидӹ гишӓн пӓлен нӓлӹнӹт, Ликаони мӱлӓндӹштӹшӹ Листра дон Дерви халавлӓшкӹ дӓ нӹнӹ лишнӹшӹ вӓрвлӓшкӹ кенӹт. 7 Тӹштӓт Пуры Уверӹм шӓренӹт.


  8 Листрашты ял пларичӓн ик пӱэргӹ ӹлен. Тӹдӹ шачынок акшак ылын, со шӹнзен веле, нигынамат каштде. 9 Тӹдӹ Павелӹн попымыжым колыштын. Павел тӹдӹн вӹкӹ анжалын дӓ, паремӓш ӹнянӹмӹжӹм ужын, 10 юкым когоэмден келесен: «Иисус Христос Господьын лӹмжӹ доно тӹлӓнет попем: ял вӹкет тӧр шагал». Акшак эдем тӹнӓмок тӹргештен кӹньӹлӹн дӓ кашташ тӹнгӓлӹн.


  11 Павелӹн мам ӹштӹмӹжӹм ужмыкы, эдемвлӓ, юкым когоэмден, ликаон йӹлмӹ доно попаш тӹнгӓлӹнӹт: «Мӓ докына эдем сӹн доно йымывлӓ валенӹт!» 12 Варнавам нӹнӹ Зевс манын лӹмденӹт, а виктӓрен попымыжы гишӓн Павелӹм Ермий маныныт.*а 13 Халашкы пырымашты Зевс идолын пӧртшӹ шалген, дӓ Зевслӓн кымалшы карт капка анзыкы ӱшкӱж дон веноквлӓм канден, халык доно иквӓреш цӧклӹнежӹ ылын. 14 Но Варнава дон Павел Апостолвлӓ тидӹ гишӓн колмыкы, вӹлвӓл выргемӹштӹм кышкедӹнӹт, халык лошкы кыргыж пыренӹт дӓ сасленӹт: 15 «Пӱэргӹвлӓ, малын тенге ӹштедӓ? Мӓӓт тӓ ганьдаок эдем веле ылына. Мӓ тӓлӓндӓ Пуры Уверӹм шӓренӓ, тӓмдӓм цилӓ техень акел гӹц карангаш дӓ Ӹлӹшӹ Йымы докы мелӹн сӓрнӓлӓш ядына. Тӹдӹ пӹлгомым, мӱлӓндӹм, тангыжым дӓ тӹштӹ цилӓ ма ылшым ӹштен. 16 Тӹдӹ эртӹшӹ жепӹштӹ халыквлӓлӓн ӹшке корнышты доно кеӓш цӓрӹде. 17 Тӹ веремӓнок пурым ӹштӹмӹжӹ доно Ӹшкӹмжӹм соок пӓлдӹртен шалген: мӓлӓннӓ пӹлгом гӹц юрым колтен, кӹцкӹ лӓктӹшӹм жепӹштӹжӹ пуэн, мӓмнӓм теммеш пукшен, йӓнгнӓм сусуэмден». 18 Тидӹм попен, нӹнӹ лӹмеш ӹнжӹштӹ цӧклеп манын дӓ каждыйжым токышты кеӓш цуц ӹняндӓрен кердӹнӹт.


  Павел дон Варнава тӹшӓк кодын тымдымышты годым 19 Антиохи дӓ Икони гӹц иудейвлӓ таманярын толыныт, а [Апостолвлӓ] лӱдде попымышты годым халыкым нӹнӹ дорц карангаш ӹняндӓренӹт дӓ келесенӹт: «Ти эдемвлӓ нимат тӧрӹм ак попеп, цилӓ алталат». Толшывлӓ халыкым пыдыратенӹт. Павел вӹкӹ кӱм кӹшкенӹт, вара, колышеш шотлен, хала гӹц шӹдӹртен лыктыныт. 20 Но кынам тыменьшӹвлӓ йӹржӹ погыненӹт, Павел кӹньӹлӹн дӓ халашкы пӧртӹлӹн, а вес кечӹнжӹ Варнава доно иквӓреш Дервиш кен.


  21 Ти халашты Пуры Уверӹм шӓрӹмӹкӹ дӓ шукы эдемӹм тыменьшӹм ӹштӹмӹкӹ, нӹнӹ мӹнгеш Листраш, Икониш дӓ Антиохиш пӧртӹлӹнӹт, 22 тыменьшӹвлӓн йӓнгӹштӹм пингӹдемденӹт, Христослан ӹнянӹмӓштӹ цаткыды лиӓш кымылангденӹт. Нӹнӹ попенӹт: «Мӓлӓннӓ Йымын Кугижӓншӹш шукы нелӹ гач пыраш вӓрештеш». 23 Павел дон Варнава каждый церкӹлӓн, вӹкӹштӹ кидӹм пиштен, пресвитервлӓм шагалтенӹт, ыдылмы дӓ постым айымы паштек ӹнянӹмӹ Господьыштылан нӹнӹм анжаш коденӹт.


  24 Вара Павел дон Варнава, Писиди гач эртен, Памфилиш толыныт. 25 Пергиштӹ Господьын шамакшым шайыштмыкы, Атталиш кенӹт, 26 а тӹшецӹн, корабльыш шӹнзӹн, Антиохиш толыныт. Кӹзӹт мычашкы шоктымы пӓшӓм ӹштӓш нӹнӹм тишток Господьын благодатьшылан ӹнянен пуэнӹт. 27 Толмыкышты, нӹнӹ церкӹ погынымашым цымыренӹт, Йымы нӹнӹ доно мам ӹштӹмӹм, ӹнянӹмӓш амасам язычниквлӓлӓн пачмым увертӓренӹт. 28 Тӹштӹжӹ тыменьшӹвлӓ доно чӹдӹ агыл жеп ылыныт.

  


  *а14:12 Зевс – греквлӓн тӹнг идолышты. Ермий (Гермес, Меркурий) – греквлӓн идолвлӓн увер кандышышты.

  

  
  

  СВЯТОЙ АПОСТОЛВЛӒН ПӒШӒШТӸ


  15 Глава


  1 Иерусалимӹштӹ погынымаш. 22 Иерусалимӹштӹ погынымашын колтымы сирмӓшӹжӹ. 36 Павел дон Варнава айырлат.


  1 Иудей гӹц толшы икманяр эдем шӱмбелвлӓм тенге тымден: «Тӓ Моисейӹн шӱдӹмӹжӹ семӹнь пӹчмӹ овуцам ӹшкӹлӓндӓ ада эртӓрӹ гӹнь, ытаралт ада керд». 2 Павел дон Варнава нӹнӹ ваштареш шагалыныт дӓ чӹдӹ агыл кӹрмӓшенӹт. Павел дон Варнавам дӓ икманяр молы эдемӹм Апостол дон пресвитервлӓ докы Иерусалимӹш ти ядмаш доно колтенӹт. 3 Тенге, церкӹн эдемвлӓжӹ нӹнӹм ыжатен колтенӹт. Кешӹвлӓ Финики дон Самарим эртенӹт, язычниквлӓн Христос векӹ сӓрнӓлтмӹштӹ гишӓн шайыштыныт, цилӓ шӱмбелвлӓ лошкы сусум канденӹт. 4 А Иерусалимӹш толмыкышты, нӹнӹм церкӹ дӓ Апостол дон пресвитервлӓ вӓшлинӹт. Ӹшкештӹ доно Йымы мам ӹштӹмӹм дӓ ӹнянӹмӓш амасам язычниквлӓлӓн кыце пачмым нӹнӹ цилӓ шайыштыныт. 5 Фарисейвлӓ логӹц ӹнянӓш тӹнгӓлшӹ икманяр эдем кӹньӹл шагалын дӓ попен: «Язычниквлӓ логӹц ылшы ӹнянӹшӹвлӓ доно пӹчмӹ овуцам эртӓрӹмӹлӓ, тенгеок нӹнӹлӓн Моисейӹн законжым шокташ шӱдӹмӹлӓ».


  6 Ти ядмашым анжаш Апостол дон пресвитервлӓ погыненӹт. 7 Шукы жеп ланзылымы паштек Петр кӹньӹл шагалын дӓ нӹнӹлӓн келесен: «Шӱмбелвлӓ, тӓ пӓледӓ: язычниквлӓ Пуры Уверӹм мӹнь гӹцем колышты дӓ ӹнянӹштӹ манын, Йымы мӹньӹм мӓ логӹцнӓ шукердок айырен нӓлӹн. 8 Цилӓн шӱмӹм пӓлӹшӹ Йымы язычниквлӓм Ӹшке докыжы лишемден. Святой Шӱлӹшӹм мӓлӓннӓ пумыжы семӹньок нӹнӹлӓнӓт пумыжы доно тидӹм свидетельствуен. 9 Нӹнӹм мӓ гӹцнӓ нима семӹнят айыркалыде, а шӱмӹштӹм ӹнянӹмӓш доно ирӹктен. 10 Тенгежӹ малын кӹзӹт тӓ Йымым тергедӓ? Малын тыменьшӹвлӓн ӹнгӹжӓшкӹштӹ нелӹцӹм пиштӹнедӓ? Мӓмнӓн ӓтянӓвлӓӓт, мӓӓт тӹдӹм намал кердделна. 11 А мӓ нӹнӹ семӹньок Господь Иисус Христосын благодатьшы доно ытаралтына манын ӹняненӓ».


  12 Тӹнӓм улы погынымаш шӹплӓнен дӓ Варнава дон Павелӹм колышташ тӹнгӓлӹн. А нӹнӹжӹ шайыштыныт, кыце Йымы нӹнӹ гач язычниквлӓ лошты пӓлӹквлӓм дӓ цӱдӓвлӓм ӹштен. 13 Кынам нӹнӹ шӹплӓненӹт, Иаков попаш тӹнгӓлӹн: «Шӱмбелвлӓ, мӹньӹм колыштда. 14 Кыце Йымы пӹтӓри язычниквлӓ докы пуры доно сӓрнӓлӹн дӓ нӹнӹ логӹц Ӹшкӹлӓнжӹ халыкым нӓлӓш шанен манын, Симон ынгылдарен. 15 Пророквлӓн сирӹмӹ шамаквлӓштӓт тидӹн доно келшен толыт:

  16 ”Тидӹн паштек Мӹнь пӧртӹлӓм

  дӓ Давидӹн шӓлӓнӹшӹ скинижӹм*а угӹц ӹштем,

  тӹштӹ шӓлӓтӹмӹм цилӓ чангем дӓ тӧрлем.

  17 Тӹнӓм цилӓ мол эдемвлӓ

  дӓ Мӹньӹн манын лӹмдӹмӹ цилӓ вес халык

  Господьым кӹчӓл кердӹт”.

  Цилӓ тидӹм ӹштӹшӹ Господь тенге попен.*б


  18 Йымылан ӹшке пӓшӓжӹ курымаш ӓкрет годшенок пӓлӹмӹ. 19 Седӹндон язычниквлӓ логӹц Йымы докы сӓрнӓлшӹвлӓлӓн нелӹм ӹштӹшӓшлык ана ыл манын, мӹнь шанем. 20 Идоллан кымалмы доно лявӹргӹшӹ гӹц, шӓхӓрлӓнӹмӹ гӹц, пӹц кен колышын пайжым дӓ вӹрӹм качмы гӹц ӹшкӹмӹштӹм кычышты, тенгеок мам ӹшкӹлӓнӹштӹ ӹнештӹ ӹштӹктӹ, весӹлӓнӓт тӹдӹм ӹнжӹштӹ ӹштеп манын, мӓ нӹнӹлӓн сирӹшӓшлык ылына. 21 Вет Моисейӹн законжым увертӓрӹшӹвлӓ цилӓ халашты первишӹ йых гӹцок ылыт, тӹдӹм кукшыгечӹ йӹде синагогвлӓштӹ лыдыт».


  22 Тӹнӓм Апостолвлӓ дон пресвитервлӓ цилӓ церкӹ доно иквӓреш ӹшке лошты гӹц эдемвлӓм айыраш дӓ нӹнӹм Павел дон Варнава сага Антиохиш колташ решенӹт. Нӹнӹ Варсава манмы Иудам дӓ Силам айыренӹт. Шӱмбелвлӓ лошты ти кок эдем вуйлатышы ылын. 23 Сагашты техень сирмӓшӹм колтенӹт:


  «Апостолвлӓ, пресвитервлӓ дон шӱмбелвлӓ Антиохиштӹ, Сириштӹ дӓ Киликиштӹ ӹлӹшӹ, молнам язычник ылшы шӱмбелвлӓлӓн: сусу лидӓ.*в 24 Мӓ колынна: мӓ логӹцнӓ южшы толыныт дӓ шӱдӹмӹнӓ гӹц пасна ”Ӹшкӹмдӓм пӹчкӹктӓш дӓ Моисейӹн законжым шокташ келеш” манмы шамакышты доно тӓмдӓм ӧрӹктӓренӹт дӓ шӱмдӓм пыдыратенӹт, седӹндон 25 мӓ икышын тӓ докыда айырен нӓлмӹ эдемвлӓнӓм колташ шанышна. Нӹнӹ яратымы ӹзӓвлӓнӓ Варнава дӓ Павел доно иквӓреш толыт – 26 нӹнӹжӹ мӓмнӓн Господьна Иисус Христосын лӹмжӹ верц йӓнгӹштӹм пуаш йӓмдӹ ылыныт. 27 Тенге, мӓ Иуда дон Силам колтенӓ, нӹнӹ кӹзӹт сирӹмӹ увернӓмок тӓлӓндӓ попен ынгылдарат. 28 Керӓл гӹц уты нелӹжӹм тӓ вӹкӹдӓ ана пиштӹ. Святой Шӱлӹш дӓ мӓӓт тидӹм яжоэш шотленӓ. Тидӹм веле ядына: 29 идоллан пумы жертвӹм, вӹрӹм, пӹц кен колышын пайжым идӓ кач, идӓ шӓхӓрлӓнӹ, мам ӹшкӹлӓндӓ ӹнедӓ ӹштӹктӹ, весӹлӓнӓт тӹдӹм идӓ ӹштӹ. Техеньӹм ӹштӹмӹ гӹц ӹшкӹмдӓм кычедӓ гӹнь, яжон ӹштедӓ. Шу лидӓ».


  30 Тенге, колтымы эдемвлӓ Антиохиш толыныт дӓ, ӹнянӹшӹвлӓм поген, сирмӓшӹм кычыктенӹт. 31 Нӹнӹ, лыдмыкышты, тӹдӹн кымылангдышы шамакшылан сусу линӹт. 32 Иуда дон Сила ӹшкештӓт пророк ылыныт дӓ шӱмбелвлӓлӓн кымылангдышы дӓ пингӹдемдӹшӹ шамакым шукы попенӹт. 33 Нӹнӹ икманяр жеп тӹштӹ линӹт, вара шӱмбелвлӓ, тырым согоньлен, нӹнӹм Апостолвлӓ докы ыжатенӹт. 34 Но Сила тӹшӓк кодаш шанен пиштен, Иуда Иерусалимӹш пӧртӹлӹн. 35 А Павел дон Варнава Антиохиэш кодыныт. Тӹштӹ шукы молы шӱмбел доно иквӓреш Господьын шамакшым тымденӹт дӓ Пуры Уверӹм шӓренӹт.


  36 Икманяр жеп эртӹмӹкӹ, Павел Варнавалан келесен: «Господьын шамакшым шайыштмына годым каштмы цилӓ халашкы шӱмбелвлӓ докы ӹнде угӹц кенӓ дӓ, кыце ӹлӓт, анжалына». 37 Варнава сагашты Марк манмы Иоаннымат нӓлнежӹ ылын, 38 но Павел нӹнӹ гӹц Памфилиштӹ карангшы дӓ ӹштӹшӓш пӓшӓшкӹштӹ кедӹмӹ эдемӹм нӓлӓш яжоэш шотлыде. 39 Тенге нӹнӹн спорымаш лӓктӹн, дӓ иктӹ-весӹштӹ гӹц айырленӹт. Варнава Маркым сагажы нӓлӹн дӓ, корабльыш шӹнзӹн, Кипрыш кен. 40 Павел ӹшкӹлӓнжӹ Силам айырен нӓлӹн, дӓ шӱмбелвлӓ Павелӹм Йымын благодатьшылан ӹнянен пуэнӹт. Тӹдӹ корныш лӓктӹн, 41 Сири дон Килики гач эртен дӓ церкӹвлӓм пингӹдемден.

  


  *а15:16 Скини – тиштӹ: йых.


  *б15:16-17 Ам 9:11-12.


  *в15:23 «Сусу лидӓ» – грек йӹлмӹштӹ тидӹжӹ здоровайымы шамак.

  

  
  

  СВЯТОЙ АПОСТОЛВЛӒН ПӒШӒШТӸ


  16 Глава


  1 Павел дон Сила докы Тимофей ушна. 6 Павеллӓн Македони гӹц эдем каеш. 11 Филиппӹштӹ Лидиян Христос докы сӓрнӓлмӹжӹ. 16 Филиппӹштӹ Павел дон Силам кычен питӹрӹмӓш.


  1 Дерви дон Листраш Павел толын шон. А тӹштӹ Тимофей лӹмӓн ик тыменьшӹ ылын. Тӹдӹн ӓвӓжӹ Христослан ӹнянӹшӹ иудей ылын, но ӓтяжӹ – эллин. 2 Тимофей гишӓн Листрашты дӓ Икоништӹ ылшы шӱмбелвлӓ пурын веле попенӹт. 3 Тӹдӹм Павел сагажы нӓлӓш шанен. Тимофейӹн ӓтяжӹ эллин ылмым цилӓн пӓленӹт, седӹндон Павел ти вӓрвлӓштӹ ӹлӹшӹ иудейвлӓ верц Тимофей доно пӹчмӹ овуцам эртӓрен.


  4 Хала гӹц халашкы эртӹмӹштӹ годым нӹнӹ Апостолвлӓ дон Иерусалимӹштӹшӹ пресвитервлӓн лыкмы пынзалтышвлӓштӹ гишӓн ӹнянӹшӹвлӓлӓн шайыштыныт дӓ тӹдӹм шоктен шалгаш шӱденӹт. 5 Тенге церкӹвлӓ ӹнянӹмӓштӹ пингӹдемӹнӹт, дӓ эдемӹштӹ кечӹ йӹде шукемӹн.


  6 Фриги дон Галати мӱлӓндӹм эртен кемӹкӹштӹ, Святой Шӱлӹш Асиштӹ Христос гишӓн шамакым шӓрӓш пуде. 7 Миси якте толын шомыкы, нӹнӹ Вифиниш кеӓш цаценӹт, но Шӱлӹш тидӹм ӹштӓш пуде. 8 Мисим эртӹмӹкӹ, нӹнӹ Троада халашкы шоныт.


  9 Тӹштӹ йыдым Павел каймашым ужын. Тӹдӹн анзылныжы македони эдем шалген дӓ ядын: «Македонишкӹ тол, мӓлӓннӓ палшы». 10 Павел каймашым ужмыкы, мӓ тӹнӓмок Македониш кеӓш йӓмдӹлӓлтӓш тӹнгӓлнӓ. Тӹштӹ Пуры Уверӹм шӓрӓш Господь мӓмнӓм ӱжеш манын, мӓ ынгылышна.


  11 Тенге мӓ, корабльыш шӹнзӹн, Троада гӹц кешнӓ, тӧрӧк Самофракиш толна, а вес кечӹнжӹ – Неапольыш, 12 тӹшецӹн Филиппӹш толна. Тидӹ – Македонин ти лаштыкыштыжы пӹтӓришӹ хала, Римӹн колонижӹ. Ти халашты мӓ икманяр кечӹм эртӓрӹшнӓ. 13 Кукшыгечӹн хала гӹц рекӓ докы лӓкнӓ, тӹштӹ ыдылмаш лиэш манын шанышна. Мӓ шӹцнӓ дӓ тӹшкӹ погынышы ӹдӹрӓмӓшвлӓ доно попышна. 14 Тӹштӹ Фиатира хала гӹц ылшы дӓ Йымым шотеш пиштӹшӹ Лидия лӹмӓн ӹдӹрӓмӓш ыльы, тӹдӹ шимӓкӓ-якшар мӹнерӹм выжален ӹлен. Лидия Павелӹм колыштын, дӓ попымыжым улы кымылын вӓшлиӓш тӹдӹн шӱмжӹм Господь пачын. 15 Лидиян дӓ тонышывлӓжӹн крестӓлтмӹкӹштӹ, тӹдӹ мӓмнӓм ӹшке докыжы ӱжӹн: «Тӓ мӹньӹм Господьлан пуры шӱм доно ӹнянӹшеш шотледӓ гӹнь, мӹньӹн пӧртӹшкем ӹлӓш пырыда». Мӓмнӓм тенгеок ӹняндӓрен ӹштӹктен.


  16 Икӓнӓ ыдылмы вӓрӹш кемӹнӓ годым анзыкыла ужын моштышы шӱлӹшӓн тӓрзӹ ӹдӹрӹм корнышты вӓшлиннӓ, анзыкыла ужын моштымыжы доно тӹдӹ хозавлӓжӹлӓн кого парышым канден. 17 Ӹдӹр Павел паштек дӓ мӓ паштекнӓ саслен каштын: «Ти эдемвлӓ Кӱшнӹшӹ Йымын цоражы ылыт, нӹнӹ мӓлӓннӓ ытаралтмы корным увертӓрӓт!» 18 Шукы кечӹ тӹдӹ тенге ӹштен. Павел шӹдешкен сӓрнӓлӹн дӓ шӱлӹшлӓн келесен: «Тӹдӹн кӧргӹжӹ гӹц лӓктӓш Иисус Христосын лӹмжӹ доно тӹлӓт шӱдем». Шӱлӹш тӹнӓмок лӓктӹн.


  19 Тӹнӓм ӹдӹрӹн хозавлӓжӹ, парыш лӓкмӹ ӹнянӹмӓшӹштӹ пӹтӹмӹм ужмыкы, Павел дон Силам роалтен кыченӹт дӓ вуйлатышывлӓ докы халык погынымы вӓрӹш канденӹт. 20 Халаштышы тӧрӓвлӓ докы кандымыкы, келесенӹт: «Ти эдемвлӓ иудей ылыт, нӹнӹ халаштышы халыкым пыдыратылыт 21 дӓ техень овуцавлӓм тымдат, кыдывлӓм мӓлӓннӓ, Рим халыклан, нӓлӓшӓт, шокташат ак ли». 22 Халыкат Павел дон Сила ваштареш кӹньӹлӹн, а тӧрӓвлӓ нӹнӹ вӹлец выргемӹштӹм роалтен кышкед шуаш дӓ панды доно шиӓш шӱденӹт. 23 Нӹнӹм когон шинӹт, кызаматыш шуэнӹт дӓ ороллан пыт оролаш шӱденӹт. 24 Техень шӱдӹмӹм колмыкы, кызамат орол, ялышкышты пу колодкам чиктен, нӹнӹм сек шайыл вӓрӹшкӹ питӹрен.


  25 Йыдпел жепӹштӹрӓк Павел дон Сила ыдылыныт дӓ Йымым хвален мыренӹт, а кызаматышкы питӹрӹмӹвлӓ нӹнӹм колыштыныт. 26 Трӱк мӱлӓндӹ пиш когон цӹтӹрнӓлтӹн, кызаматын негӹцшӓт тӓрвӓнен, тӹнӓмок цилӓ амаса пачылтын, цилӓштӹнӓт цепӹштӹ колталтын. 27 Кызаматын оролжы понгыжалтын, пачылтшы амасавлӓм ужын дӓ питӹрӹмӹвлӓ кыргыжыныт машанен, седӹндон мечшӹм лыктын, ӹшкӹмжӹм ӹшке пуштнежӹ ылын. 28 Но Павел чӹнь сӹгӹрӓлӹн: «Ӹшкӹлӓнет худам ит ӹштӹ! Мӓ цилӓнӓт тиштӹ ылына».


  29 Орол тылым чӱктӓш ядын, кызаматыш кыргыж пырен дӓ Павел дон Сила анзылан, цӹтӹрен, кымал вазын. 30 Вара нӹнӹм тӱгӹ лыктын дӓ ядын: «Мӹньӹн хозавлӓэм! Ытаралташ мӹлӓм мам ӹштӹмӹлӓ?» 31 Нӹнӹжӹ келесенӹт: «Господь Иисус Христослан ӹнянӹ, тӹнӓм тӹнь ӹшкежӓт, тонышывлӓэтӓт ытаралтыт». 32 Павел дон Сила ороллан дӓ тӹдӹн пӧртӹштӹжӹ ылшывлӓлӓн цилӓштӹлӓн Господьын шамакшым тымденӹт. 33 Йыдым, тӹ цӓшӹнок, орол нӹнӹм сагажы нӓнген, шушырыштым мышкын. Жепӹм шыпшде, ӹшкежӓт, тонышывлӓжӓт крестӓлтӹнӹт. 34 Вара орол нӹнӹм ӹшке пӧртӹшкӹжӹ канден, хыналыкташ тӹнгӓлӹн дӓ Йымылан ӹнянӓш тӹнгӓлмӹжӹлӓн цилӓ тонышывлӓжӹ доно иквӓреш сусу лин.


  35 Сотеммӹкӹ, халаштышы тӧрӓвлӓ нӹнӹм ирӹкӹш лыкташ келеш манын келесӓш кызамат орол докы ӹшке пӓшӓзӹвлӓштӹм колтенӹт. 36 Тидӹ гишӓн кызамат орол Павеллӓн увертӓрен: «Халаштышы тӧрӓвлӓ тӓмдӓм ирӹкӹш лыкташ шӱден колтенӹт, седӹндон ӹнде лӓкдӓ дӓ тыр доно кедӓ». 37 Но Павел нӹнӹлӓн келесен: «Мӓмнӓм, Рим кугижӓншӹн гражданинвлӓжӹм, суддеок улы халык анзылны шинӹт дӓ кызаматыш шуэнӹт. А ӹнде йӹвӹрт лыктын колтынештӹ? Уке, нӹнӹ толышты дӓ ӹшкеок мӓмнӓм лыктышты». 38 Хала пӓшӓзӹвлӓ ти шаям тӧрӓвлӓлӓн келесенӹт. Питӹрӹмӹвлӓ Рим кугижӓншӹн гражданинжӹ ылмыштым пӓлен нӓлмӹкӹ, халаштышы тӧрӓвлӓ когон лӱдӹнӹт, 39 нӹнӹ докы толын, сарваленӹт, нӹнӹм питӹрӹмӓш гӹц лыктыныт дӓ хала гӹц кеӓш ядыныт.


  40 Кызамат гӹц лӓкмӹкӹ, Павел дон Сила Лидия докы толыныт, тӹштӹ шӱмбелвлӓм ужыныт дӓ нӹнӹм кымылангденӹт, вара тӹшец кенӹт.

  

  
  

  СВЯТОЙ АПОСТОЛВЛӒН ПӒШӒШТӸ


  17 Глава


  1 Павел дон Сила Фессалоникӹштӹ. 10 Павел дон Сила Вериштӹ. 16 Павел Афинӹштӹ.


  1 Амфиполь дон Аполлоним эртӹмӹкӹ, нӹнӹ Фессалоникӹш толыныт, тӹштӹ иудейвлӓн синагогышты ылын. 2 Павел молнамшы семӹньок тӹшкӹ пырен дӓ нӹнӹ доно, Писанин шамаквлӓжӹм кычылтын, кым кукшыгечӹ шайыштын, 3 нӹнӹлӓн Писаним ынгылдарен. Христос кого орлыкым ужшашлык дӓ колымаш гӹц ӹлӹж кӹньӹлшӓшлык ылын манын анжыктен. Тӹдӹ попен: «Мӹньӹн тӓлӓндӓ увертӓрӹмӹ Иисус – Христос ылеш». 4 Колыштшывлӓ логӹц южшы ӹнянӓш тӹнгӓлӹнӹт дӓ Павел дон Сила докы ушненӹт, тенгеок Йымым шотеш пиштӹшӹ шукы эллин дӓ шотеш пиштӹмӹ шукы ӹдӹрӓмӓш ушнен.


  5 Но ӹнянӹдӹмӹ иудейвлӓм йӓнг йылымаш нӓлӹн, нӹнӹ ӧлицӓ гӹц икманяр ярдымы эдемӹм паштекӹштӹ нӓнгенӹт, шукы халыкым погенӹт, халашты тымашам тӓрвӓтенӹт. Иасонын пӧртшӹ докы лишемӹнӹт, Павел дон Силам халык анзыкы лыкташ цаценӹт. 6 Но нӹнӹм моделыт, Иасоным дӓ икманяр шӱмбелӹм хала вуйлатышывлӓ докы кычен канденӹт дӓ сасленӹт: «Сӓндӓлӹкӹм пыдыратышы ти эдемвлӓ ӹнде тишкӓт толыныт, 7 а Иасон нӹнӹм ӹшке докыжы пыртен! Весӹм, Иисусым, кугижӓэш шотлен, нӹнӹ цилӓн кесарьын шӱдӹмӹжӹ ваштареш ӹштӓт». 8 Тидӹм колын, халык дӓ хала вуйлатышывлӓ тыргыжланаш тӹнгӓлӹнӹт. 9 Нӹнӹжӹ Иасон дӓ молышты гӹц ситӓлык оксам нӓлӹнӹт дӓ колтенӹт.


  10 А Павел дон Силам шӱмбелвлӓ тӹнӓмок, йыдым, Вериш колтенӹт. Тӹшкӹ толмыкышты, нӹнӹжӹ иудейвлӓн синагогышкы кенӹт. 11 Тӹштӹшӹвлӓ Фессалоникӹштӹшӹвлӓ гӹц пурырак ылыныт: нӹнӹ Христос гишӓн шамакым кого кымыл доно колыштыныт дӓ, тидӹ лачок тенге ма манын, Писаним каждый кечӹн ланзыленӹт. 12 Шукынжы ӹнянӓш тӹнгӓлӹнӹт, тенгеок эллинвлӓ логӹцӓт шотеш пиштӹмӹ ӹдӹрӓмӓшвлӓӓт, шукы пӱэргӓт ӹняненӹт. 13 Но Павел Вериштӓт Йымын шамакым шайыштеш манын, пӓлен нӓлмӹкӹштӹ, Фессалоникӹштӹшӹ иудейвлӓ тӹшкӓт толыныт, халыкым тӓрвӓтӓш дӓ пыдыраташ тӹнгӓлӹнӹт. 14 Шӱмбелвлӓ Павелӹм тӹнӓмок тангыж докы колтенӹт, а Сила дон Тимофей тӹшӓкок кодыныт. 15 Павелӹм Афинӹш шомеш ыжатенӹт. Йӹлерӓк толышты манын, Сила дон Тимофейлӓн келесӓш Павел ыжатышывлӓм ядын, вара нӹнӹжӹ кенӹт.


  16 Афинӹштӹ нӹнӹм вычымыжы годым Павел ужын: хала идолын статуйвлӓжӹ доно циц темӹн, седӹндон йӓнгжӹ когон пыдыранен. 17 Синагогышты иудейвлӓ донат, Йымым шотеш пиштӹшӹ молы донат хытырен, ӧлицӓштӹ вӓшлимӹ эдемвлӓ донат кечӹнь шайыштын. 18 Эпикурей дон стоик икманяр философат*а тӹдӹн доно спораш тӹнгӓлӹн, дӓ иктӹвлӓжӹ попенӹт: «Тидӹ такешӹм попышы мам келесӹнежӹ?» Павелӹн Иисус дӓ ӹлӹжмӓш гишӓн Пуры Уверӹм попымыжылан южшы манын: «Тӹдӹ йӓл йымывлӓ гишӓн увертӓрӹшӹлӓ каеш». 19 Павелӹм сагашты нӓлӹнӹт, Ареопагыш*б канденӹт дӓ ядыныт: «Тӹньӹн увертӓрӹмӹ ти у тымдымаш махань ылеш, мӓ пӓлен кердӹнӓ ма? 20 Тамахань ӧрӹктӓрӹшӹм тӹнь пӹлӹшӹшкӹнӓ пиштет, седӹндон мӓ пӓлӹненӓ ыльы, ма тидӹ техень?» 21 Афинӹштӹ ӹлӹшӹвлӓлӓн, тенгеок вес вӓр гӹц тӹшкӹ толшывлӓлӓн, иктӓ-ма у гишӓн хытырен дӓ иктӓ-мам ум колыштын, жепӹм эртӓрӓш пишок йӓнг семешӹштӹ ылын.


  22 А Павел Ареопаг покшалан шагалын дӓ попен: «Афинӹштӹшӹ халык! Йымывлӓм когон жеплӹмӹдӓм цилӓ гӹцӓт ужам. 23 Хала мычкы эртӹшемлӓ дӓ тӓмдӓн кымалмы вӓрвлӓдӓм анжен каштшемлӓ, ик жертвенникӹштӹ мӹнь тенге сирӹмӹм ужым: ”Пӓлӹдӹмӹ Йымылан”. Мӹнь тӓлӓндӓ пӓлӹде ӓклӹмӹ Йымыда гишӓнок увертӓрем. 24 Сӓндӓлӹкӹм дӓ тӹштӹ цилӓ ма ылшым ӹштӹшӹ Йымы, пӹлгомын дӓ мӱлӓндӹн Господьшы, эдем кид доно ӹштӹмӹ пӧртвлӓштӹ ак ӹлӹ. 25 Эдем кид доно служымым Тӹдӹ ак яд, вет Тӹдӹлӓн нимат ак кел. Тӹдӹ Ӹшкеок цилӓлӓн ӹлӹмӓшӹм, шӱлӹшӹм дӓ молымат пуа, 26 дӓ цилӓ мӱлӓндӹ мычкы ӹлӹштӹ манын, ик вӹр гӹц улы эдем йыхым ӹштен, цилӓ халыклан пӓлемдӹмӹ жепӹштӹм пуйырен дӓ ӹлӹмӹ вӓрӹштӹлӓн границӓм ӹштен. 27 Йымым кӹчӓлӹн, лимӹ семӹнь Тӹдӹн докы шижӹн лишемӹштӹ дӓ мон кердӹштӹ манын, тенге ӹштен. Вет Йымы мӓ логӹцнӓ иктӹн дорцат мӹндӹрнӹ агыл. 28 Тӹдӹн доно мӓ ӹленӓ, каштына, ылына. Юж поэтдӓ келесӹмӹ семӹнь, ”мӓ Тӹдӹн йыхшы ылына”. 29 Тенге, Йымын йыхшы ылына гӹнь, мӓ Тӹдӹм эдемӹн шанен лыкмы дӓ мастарлыкшы доно ӹштӹмӹ шӧртньӹ, ши ӓли кӱ хӓдӹр семӹнь ужшаш ана ыл. 30 Пӓлӹдӹмӓш жепӹм Йымы шотыш нӓлде, а кӹзӹт цилӓ вӓре цилӓ эдемлӓн, сулыкыштым простьыктен, Йымы докы сӓрнӓлӓш шӱдӓ: 31 Тӹдӹ кечӹм пӓлемден, кынам анзыцок шагалтымы Эдем гач тӧр суд доно сӓндӓлӹкӹм суяш тӹнгӓлеш, тидӹм цилӓлӓн ти Эдемӹм колымаш гӹц ӹлӹжтӹмӹжӹ доно анжыктен».


  32 Колымаш гӹц ӹлӹжмӹ гишӓн колмыкы, иктӹвлӓжӹ мыскылен ваштылыныт, а весӹвлӓжӹ попенӹт: «Тидӹ гишӓн тӹньӹм вес гӓнӓӓт колыштына». 33 Тенге, Павел нӹнӹ логӹц лӓктӹн кен. 34 А икманярыжы Павел докы ушненӹт дӓ ӹнянӓш тӹнгӓлӹнӹт. Нӹнӹ лошты Ареопаг Дионисий, Дамарь лӹмӓн ӹдӹрӓмӓш дӓ молат ылыныт.

  


  *а17:18 Эпикурей дон стоиквлӓ – грек философвлӓн тыменьшӹвлӓштӹ. Эпикурейвлӓ шаненӹт: ӹлӹмӓшӹштӹ сек шергӓкӓн – тидӹ шӱм тыр дӓ мындырланымаш, а шӱмӹн колыдымашыжылан нӹнӹ ӹнянӹделыт. Стоиквлӓ ышым мактенӹт дӓ шӱм шижмӓшӹм акелӹш лыктыныт.


  *б17:19 Ареопаг – Афинӹштӹшӹ кӱкшикӓ вӓр, тӹштӹ кӓнгӓш погынен, шамак толшеш, халашты тымдымы пӓшӓм тӹдӹ анжен.

  

  
  

  СВЯТОЙ АПОСТОЛВЛӒН ПӒШӒШТӸ


  18 Глава


  1 Павел Коринфӹштӹ. 18 Павелӹн Антиохиш пӧртӹлмӹжӹ. 24 Ефесӹштӹ Аполлос тымден попа.


  1 Тидӹн паштек Павел, Афинӹм коден, Коринфӹш толын. 2 Тӹштӹ тӹдӹ Понтеш шачшы Акила лӹмӓн иудейӹм дӓ тӹдӹн Прискилла вӓтӹжӹм вӓшлин. Клавдий*а цилӓ иудейлӓн Римӹм коден кеӓш шӱден, седӹндон нӹнӹ шукердӹ агыл Итали гӹц толыныт ылын. Павел нӹнӹ докы толын. 3 Тӹдӹ нӹнӹ ганьок пӓшӓм ӹштенӓт, торанышты кодын дӓ ровотаен. Нӹнӹжӹ мӹнер амашым*б ӹштӹшӹ ылыныт. 4 Кукшыгечӹ йӹде, синагогышты хытырен, иудейвлӓмӓт, эллинвлӓмӓт ӹняндӓрӓш цацен.


  5 А Сила дон Тимофей Македони гӹц толмыкышты, Иисусын Христос ылмыжы гишӓн иудейвлӓлӓн свидетельствуяш Павелӹм Шӱлӹш кымылангден. 6 Но иудейвлӓ торешлӓненӹт дӓ мыскыленӹт, седӹндон Павел выргемжӹм пачкалтен дӓ нӹнӹлӓн келесен: «Тӓмдӓн вӹрдӓ ӹшкӹмдӓн вуйда вӹлнӹ, тиштӹ мӹньӹн вуйнаматем уке, ӹнде язычниквлӓ докы кем». 7 Тӹшец кен дӓ Йымым шотеш пиштӹшӹ Иуст лӹмӓн эдем докы толын. Тӹдӹн пӧртшӹ синагог сага ылын. 8 А синагог вуйлатышы Крисп цилӓ тонышыжы доно Господьлан ӹнянӓш тӹнгӓлӹн. Павелӹм колыштмыкы, Коринфӹштӹ ӹлӹшӹвлӓ шукынжы ӹняненӹт дӓ крестӓлтӹнӹт.


  9 Йыдым каймашты Павеллӓн Господь келесен: «Ит лӱд, попы, шӹп ит ли. 10 Мӹнь тӹнь сагаэт ылам. Тӹлӓнет худам иктӓт ак ӹштӹ: ти халашты Мӹньӹн эдемем шукы улы». 11 Йымын шамакшым тымден, Павел тӹштӹ ик и дӓ куд тӹлзӹ ӹлен.


  12 Ахаиштӹ Галлионын проконсул ылмыжы годым иудейвлӓ Павел ваштареш икышын шагалыныт, тӹдӹм суйымы вӓрӹш канденӹт 13 дӓ попенӹт: «Ти эдем закон семӹнь агыл Йымым шотеш пиштӓш тымда». 14 А кынам Павел попаш тӹнгӓлнежӹ ылын, иудейвлӓлӓн Галлион келесен: «Иудейвлӓ, иктӓ-махань вуйнамат ӓли худа пӓшӓ ылын ылгецӹ, тӓмдӓм колышташ вир лиэш ыльы, 15 но кынам тымдымаш, лӹмвлӓ дӓ тӓмдӓн законда гишӓн спорымаш кеӓ, ӹшке анжыда, мӹнь техеньӹм ӹнем суйы». 16 Вара нӹнӹм суйымы вӓр гӹц поктен колтен. 17 Тӹнӓм эллинвлӓ цилӓн синагог вуйлатышы Сосфенӹм роалтен кыченӹт дӓ суйымы вӓр анзылан шинӹт, но Галлионым тидӹ изишӓт тыргыжландарыде.


  18 Эче икманяр жепӹм тӹштӹ эртӓрӹмӹкӹ, Павел шӱмбелвлӓлӓн «цевер» манын дӓ, корабльыш шӹнзӹн, Сириш кеен, сагажы Прискилла дӓ Акила ылыныт. Павел Йымылан шамакым пуэн ылын, седӹндон тӹдӹ Кенхрейӹштӹ ӱпшӹм тӹредӹктен.*в 19 Ефесӹш шомыкы, тӹшӓк Прискилла дон Акилам коден, ӹшкежӹ синагогыш пырен дӓ иудейвлӓ доно хытырен. 20 Кынам тӹдӹм тӹштӹ кужынрак лиӓш ядыныт, Павел келшӹде, 21 а нӹнӹлӓн «цевер» манын дӓ келесен: «Толшаш празныкым мӹлӓм Иерусалимӹштӹ эртӓрӓш келешок, а тӓ докыда Йымы пӧртӹлтӹнежӹ гӹнь, пӧртӹлӓм». Тенге Ефес гӹц кен. [Акила дон Прискилла Ефесеш кодыныт.] 22 Кесари паштек тӹдӹ Иерусалимӹш толын, церкӹм приветствуен дӓ Антиохиш кен. 23 Тӹштӹ таманяр жепӹм эртӓрӹмӹкӹ, лӓктӹн дӓ, Галати дон Фриги мӱлӓндӹвлӓ мычкы вӓр гӹц вӓрӹш каштын, цилӓ тыменьшӹн шӱмжӹм пингӹдемден.


  24 Александриэш шачшы Аполлос лӹмӓн ик иудей Ефесӹш толын. Тӹдӹ попаш мастар ылын дӓ Писаним яжон пӓлен. 25 Аполлос Господьын корныжылан тымдымы ылын, йӓнг йылен попен, Господь гишӓн яжон тымден, но Иоаннын крестӹмӹжӹм веле пӓлен. 26 Аполлос синагогышты лӱдде попаш тӹнгӓлӹн. Акила дон Прискилла, тӹдӹм колыштмыкы, ӹшке докышты нӓлӹнӹт дӓ Господьын корныжы гишӓн эчеӓт келгӹрӓкӹн ынгылдаренӹт. 27 А кынам Аполлос Ахаиш кеӓш шанен пиштен, пурын вӓшлиӓш кымылангдаш манын, шӱмбелвлӓ тӹштӹшӹ тыменьшӹвлӓлӓн сирмӓшӹм сиренӹт. Тӹшкӹ толмыкыжы, Йымын благодатьшылан верц ӹнянӓш тӹнгӓлшӹвлӓлӓн Аполлос кого палшык ылын. 28 Тӹдӹ иудейвлӓн ӹняндӓрӹмӹштӹм халык анзылны пыт шӧрен попен, Иисусын Христос ылмыжым, Писани гӹц шамакым кычылтын, лачокыш лыктын анжыктен.

  


  *а18:2 Клавдий – Римӹн императоржы, тӹдӹ Христос шачмы паштек 41-54 ивлӓн кугижӓ ылын.


  *б18:3 Мӹнер амаш – палатка.


  *в18:18 Анжы: Числ 6:1-21.

  

  
  

  СВЯТОЙ АПОСТОЛВЛӒН ПӒШӒШТӸ


  19 Глава


  1 Павел Ефес халашты. 11 Скеван эргӹвлӓжӹ. 21 Ефесӹштӹ тымаша.


  1 Аполлосын Коринфӹштӹ ылмыжы годым Павел кырыкыштышы мӱлӓндӹвлӓм эртен дӓ Ефесӹш толын, тӹштӹ икманяр тыменьшӹм вӓшлин дӓ 2 нӹнӹ гӹц ядын: «Ӹнянӓш тӹнгӓлмӹкӹдӓ, тӓ Святой Шӱлӹшӹм нӓлӹндӓ ма?» А нӹнӹжӹ тӹдӹлӓн келесенӹт: «Святой Шӱлӹш ылмы гишӓн мӓ колделнаат». 3 Павел ядын: «Тӓмдӓн махань крестӓлтмӓш ылын?» Нӹнӹ попенӹт: «Тидӹ Иоаннын крестӹмӹжӹ ылын». 4 Павел келесен: «Сулыкым простьыктымы дӓ Йымы докы сӓрнӓлмӹ крестӹмӓш доно Иоанн крестен. Но тӹдӹ ӹшке паштекшӹ Толшылан, Христос Иисуслан, ӹнянӹшӓшлык ылыда манын, халыклан попен». 5 Тидӹм колмыкы, нӹнӹ Господь Иисусын лӹмжӹ доно крестӓлтӹнӹт. 6 А кынам нӹнӹ вӹкӹ Павел кидӹм пиштен, Святой Шӱлӹш вӹкӹштӹ вален, дӓ нӹнӹ вес йӹлмӹвлӓ доно попаш дӓ пророкла увертӓрӓш тӹнгӓлӹнӹт. 7 Цилӓжӹ луаткокты нӓрӹ пӱэргӹ ылын.


  8 Павел синагогыш толын, кым тӹлзӹ Йымын Кугижӓншӹ гишӓн лӱдде попен, хытырен дӓ ӹняндӓрен. 9 Но кынам икманярынжы шӱмӹштӹм кӱӓнгденӹт дӓ ӹнянӹделыт, халык анзылны Господьын корныжы гишӓн худан попенӹт, тӹнӓм тӹдӹ нӹнӹ дорц карангын, тыменьшӹвлӓм нӹнӹ гӹц айырен дӓ каждый кечӹн Тираннын школыштыжы тымден попен. 10 Тенге кок и шыпшылтын, седӹндон Аси мӱлӓндӹштӹ ӹлӹшӹвлӓ цилӓнӓт – иудейжӓт, эллинжӓт – Господь Иисусын шамакшым колыныт.


  11 Йымы ӧрӹктӓрӹшӹ шукы цӱдӓм Павелӹн кидшӹ доно ӹштен. 12 Пӱжвӹд ӹштӹлмӹ савыцвлӓмӓт, ӹштӓлмӹ выргемвлӓжӹмӓт тӹдӹн монгыр гӹц церлӹвлӓ вӹкӹ пиштенӹт, дӓ нӹнӹ паремӹнӹт, кӧргӹштӹ гӹц худа шӱлӹшвлӓ лӓктӹнӹт.


  13 Йо шамак доно худа шӱлӹшӹм поктен лыкшы, шукы вӓре каштшы юж иудейӓт Господь Иисусын лӹмжӹм тидӹлӓн кычылташ тӹнгӓлӹн. Нӹнӹ тенге попенӹт: «Павелӹн увертӓрен попымы Иисусын лӹмжӹ доно тӓлӓндӓ шӱденӓ». 14 Скева лӹмӓн иудей архиерейӹн шӹм эргӹжӓт тенге ӹштӓш тӹнгӓлӹнӹт. 15 Но худа шӱлӹш нӹнӹлӓн тенге келесен: «Иисусым пӓлем, Павелжӓт пӓлӹмӹ. А тӓ кӱ ылыда?» 16 Тидӹн паштек худа шӱлӹшӓн эдем нӹнӹ вӹкӹ кого сила доно кечӓлтӹн дӓ цилӓштӹм сӹнген. А нӹнӹжӹ, цӓрӓн дӓ шушыргышывлӓ, тӹ пӧрт гӹц кыргыж лӓктӹнӹт.


  17 Тенге лимӹм Ефесӹштӹ ӹлӹшӹ цилӓ иудей дон эллин пӓлен нӓлӹн. Нӹнӹ цилӓн когон лӱдӹнӹт. Господь Иисусын лӹмжӹм лӹмлештӓренӹт. 18 Ӹнянӓш тӹнгӓлшӹвлӓ шукынжы толыныт, худа пӓшӓштӹ гишӓн лыктын келесенӹт. 19 А йозыланышывлӓ шукынжы, тыменьмӹ книгӓштӹм поген, улы халык анзылны йылатенӹт. Нӹнӹн цилӓ ӓкӹштӹм ушен шотлымыкы, вӹцлӹ тӹжем ши окса нӓрӹ лӓктӹн. 20 Тенге Господьын шамакшы кушкын дӓ силангын.


  21 Цилӓ тидӹ лимӹ паштек Павел шӱм кӧргӹ шӱлӹшӹжӹ доно*а Македони дон Ахаим эртӓш дӓ Иерусалимӹш кеӓш шанен пиштен дӓ келесен: «Тӹштӹ лимӹкӹ, мӹнь Римӹмӓт ужшашлык ылам». 22 Македониш тӹдӹ кок палшышыжым, Тимофей дон Ерастым, колтен, а ӹшкежӹ икманяр жепеш Асиэш кодын.


  23 Ти веремӓн Господьын корныжы верц изи агыл пыдыранымаш лӓктӹн. 24 Артемида йымын изи пӧртвлӓжӹм ши доно ӹштӹшӹ Димитрий лӹмӓн ши мастар кидмастарвлӓлӓн чӹдӹ агыл парышым канден. 25 Кӹзӹт тӹдӹ нӹнӹм дӓ техеньок пӓшӓм ӹштӹшӹвлӓм поген дӓ келесен: «Тӓнгвлӓ, тӓ пӓледӓ: мӓмнӓн улан лимӹлӓннӓ ти пӓшӓ негӹц ылеш. 26 Тӓ ужыда дӓ колыда, кыце тӹ Павел Ефесӹштӹ веле агыл, а, манаш лиэш, цилӓ Аси мычкы, ”эдем кид доно ӹштӹмӹ йымывлӓ – йымы агылеп” манын ӹняндӓрен, чӹдӹ агыл халыкым тӧр корны гӹц карангден. 27 Тидӹжӹ мӓлӓннӓ лӱдӹшӹм ӹштӓ: мӓмнӓн пӓшӓнӓ веле агыл жеплӹдӹмӹ лиэш, а кого Артемида йымын пӧртшӓт нималан ак шотлалт лиэш, цилӓ Асиштӹ дӓ сӓндӓлӹкӹштӹ шотеш пиштӹмӹ Артемидан лӹмжӹ вала».


  28 Техеньӹм колмыкы, нӹнӹ аренӹт дӓ саслаш тӹнгӓлӹнӹт: «Ефес Артемида – когон кого!» 29 Улы халаге пиш пыдыранен. Эдемвлӓ Павел доно иквӓреш каштшы, Македони гӹц ылшы Гаий дон Аристархым роалтен кыченӹт дӓ икышын театрыш пӹсӹн кенӹт. 30 Павел халык лош лӓкнежӹ ылын, но тыменьшӹвлӓ тӹдӹм колтыделыт. 31 Асиштӹшӹ вуйлатышывлӓӓт икманярынжы, Павелӹн тӓнгвлӓжӹ, театрыш ӹнжӹ ке манын, тӹдӹлӓн шижтӓрӓш колтенӹт. 32 Ти жепӹн иктӹвлӓжӹ иктӹм сасленӹт, весӹвлӓжӹ – весӹм, погынымаш шотдымы ылын, дӓ погынышывлӓ шукынжок малын толмыштымат пӓлӹделыт. 33 Иудейвлӓ Александрым анзыкы шӹкенӹт, тӹдӹлӓн халык логӹц кӓнгӓшӹм пуэнӹт. Александр кидшӹм лӱктӓлӹн, халыклан ӹшкӹмжӹм защищӓен попынежӹ ылын. 34 Но тӹдӹн иудей ылмыжым пӓлен нӓлмӹкӹ, цилӓнӓт ик юк доно саслаш тӹнгӓлӹнӹт: «Ефес Артемида – когон кого!» Тенге кок цӓш нӓрӹ сасленӹт.


  35 Остаткаэш халыкым халаштышы сирӹшӹ ладнангдарен кердӹн дӓ келесен: «Ефес эдемвлӓ! Ефес хала кого Артемида йымын пӧртшӹм дӓ Диопетӹм*б переген анжышы семӹнь цилӓ эдемлӓн пӓлӹмӹ агыл ма? 36 Тидӹн шотышты спорымаш уке гӹнь, цилӓлӓндӓ тырлымыла дӓ, шаналтыде, нимат ӹштӹмӹлӓ агыл. 37 Ти пӱэргӹвлӓ Артемидан пӧртшӹм кравышы дӓ тӓмдӓн йымыдам мыскылышывлӓ агылеп гӹнят, тӓ нӹнӹм тишкӹ кандендӓ. 38 Димитрийӹн дӓ тӹдӹн доно иквӓреш ылшы кидмастарвлӓн иктӓжӹ вӹкӹ вуй шимӓшӹштӹ улы гӹнь, тидӹлӓн суд погынымаш улы, тенгеок проконсулвлӓ ылыт, нӹнӹ анзылны иктӹ-весӹштӹ вӹкӹ вуй шимӓшӹм пушты. 39 А иктӓ-махань вес ядмашда улы гӹнь, закон семӹнь эртӓрӹмӹ погынымашты решӹмӹ лиэш. 40 Тагачы ма лимӹ верц лӱдӹш улы: мӓмнӓм пыдыранзыкым тӓрвӓтӹмӹ гишӓн йӓтлен кердӹт, а техень шотдымы погынымашым мӓ нима донат тӧрӹш лыктын ана керд». Тенге попен, халыкым шӓлӓтен колтен.

  


  *а19:21 «Шӱм кӧргӹ шӱлӹшӹжӹ доно» – тидӹм «Шӱлӹшӹн тӓрвӓтӹмӹжӹ доно» манынат сӓрӓш лиэш.


  *б19:35 Диопет – пӹлгом гӹц кенвацшы манмым анжыкта.

  

  
  

  СВЯТОЙ АПОСТОЛВЛӒН ПӒШӒШТӸ


  20 Глава


  1 Павелӹн Македони дон Грециш каштмыжы. 7 Колышы Евтихӹм ӹлӹжтӹмӓш. 13 Троада гӹц Милитӹш толын каштмаш. 17 Апостол Павел Ефес халаштышы пресвитервлӓлӓн «цевер» манеш.


  1 Халык пыдыранаш цӓрнӹмӹкӹ, Павел тыменьшӹвлӓм ӹшке докыжы ӱжӹн, кымылангден попен, вара «цевер» манын дӓ Македониш кен. 2 Тӹштӹшӹ вӓрвлӓ доно эртӹмӹ годым ӹнянӹшӹвлӓлӓн кымылангдымы шамакым шукым попен, вара Грециш толын. 3 Тӹштӹ кым тӹлзӹ ӹлен, а кынам тӹдӹ Сириш кенежӹ ылын, ӹшке ваштарешӹжӹ иудейвлӓн йӹвӹрт попен келшӹмӹштӹм пӓлен нӓлӹн дӓ Македони гач пӧртӹлӓш шанен пиштен. 4 Аси якте тӹдӹм Вери гӹц Пиррӹн Сосипатр эргӹжӹ, Фессалоника гӹц Аристарх дон Секунд, Дерви гӹц Гаий, тенгеок Тимофей, Аси гӹц Тихик дон Трофим ыжатенӹт. 5 Нӹнӹ анзык кенӹт дӓ мӓмнӓм Троадашты выченӹт. 6 А мӓ Шергиндӹ празнык паштек Филипп гӹц корабль доно кеннӓ, вӹц кечӹштӹ нӹнӹ докы Троадаш толынна, тӹштӹ шӹм кечӹ ылынна.


  7 Ӓрнян пӹтӓришӹ кечӹн, тыменьшӹвлӓ киндӹм тодыл качкаш погынымыкышты, Павел погынышывлӓ доно хытырен. Вес кечӹн тӹдӹ тӹшец кеӓш шанен, седӹндон йыдпел якте попен. 8 Мӓмнӓн погынымы кӱшӹл кӹдежӹштӹ шукы лампа ылын. 9 Окняшты Евтих лӹмӓн сӓмӹрӹк пӱэргӹ шӹнзен. Павел шукы жеп попен, дӓ Евтих пӹц амален кен, лыпшалт кенӓт, кымшы пачаш гӹц кенвазын. Кынам тӹдӹм лӱктӓлӹнӹт, колышы ылын. 10 Павел тӹдӹн докы вален, вӹкӹжӹ вазын, тӹдӹм элтӓлен дӓ келесен: «Идӓ тыргыжланы, йӓнгжӹ лӓкде». 11 Павел кӹдежӹш пӧртӹлӹн, киндӹм тодыл качкын, когон шукы, сотемӓлтӓш тӹнгӓлмӹ якте, попен, а вара лӓктӹн кен. 12 А сӓмӹрӹк пӱэргӹм ӹлӹшӹм виден канденӹт, тидӹжӹ цилӓм когон сусуэмден.


  13 Мӓ анзыкыла тӓрвӓнӹшнӓ, корабльыш шӹцнӓ дӓ Ассыш кешнӓ, тӹштӹ мӓ Павелӹм сагана нӓлшӓшлык ылынна. Ӹшкежӹ ялын кеӓш шаненӓт, мӓлӓннӓ тенге ӹштӓш шӱден ыльы. 14 Тӹдӹ мӓмнӓм Ассышты вӓшлин, мӓ тӹдӹм корабльыш нӓлӹннӓ дӓ Митилинаш толынна. 15 Тӹшецӹн кеннӓ дӓ вес кечӹнжӹ Хиос турештӹ ылынна, а иргодешӹжӹ Самосыш шонна, Трогиллиштӹ линнӓ, вес кечеш Милитӹш толынна. 16 Асиштӹ шукы жеп лиӓш агыл манын, Павел Ефесӹм эртен кеӓш шанен пиштен. Йӧн лиэш гӹнь, Павел Пятидесятница празныкеш Иерусалимӹш миэн шоаш талашен.


  17 Ефес церкӹштӹшӹ пресвитервлӓм ӱжӓш манын, Павел Милит гӹц эдемвлӓм колтен 18 дӓ, кынам пресвитервлӓ толыныт, келесен:


  «Аси кымдемӹш толмыкем, мӹнь тӓ лоштыда ылмем годым пӹтӓришӹ кечӹ гӹцок кыце ӹленӓм, тӓ пӓледӓ. 19 Иудейвлӓ йӹвӹрт попен келшӹмӹштӹ доно мӹньӹм шукы нелӹш пыртенӹт, а мӹнь Господьлан смирнӓн, сӹнзӓвӹд яре служенӓм. 20 Тӓлӓндӓ ма керӓл ылын, тӹдӹ гишӓн попымы гӹц карангделам, а тӓмдӓм улы халык анзылнат, пӧртӹштӹдӓӓт тымденӓм. 21 Иудейвлӓмӓт, эллинвлӓмӓт мӹнь, сулыкыштым простьыктен, Йымы докы сӓрнӓлӓш дӓ мӓмнӓн Господьна Иисус Христослан ӹнянӓш пыт ӱжӹнӓм. 22 А кӹзӹт, Шӱлӹшӹн ӱжӹн шӱдӹмӹжӹм колыштын, Иерусалимӹш кеем. Мӹнь донем тӹштӹ ма лиэш – ам пӓлӹ. 23 Но мӹньӹм ирӹкӹм ямдымаш дӓ нелӹ выча манын, Святой Шӱлӹш цилӓ халашты пӓлдӓрӓ. 24 Тенге гӹнят мӹнь ӹшке ӹлӹмӓшем ӹшкӹлӓнем шергӓкӓнеш ам шотлы. Сек анзыц ӹшке пӓшӓэм – Господь Иисусын ӹнянен пумы служымы пӓшӓм – сусун шоктынем: Йымын благодатьшы гишӓн Пуры Уверӹм шӓрӹнем.


  25 Мӹнь тӓ донда ылынам дӓ Йымын Кугижӓншӹ гишӓн шайыштынам, а тӓ мӹньӹм тилец вара угӹц иктӓт ада уж манын, мӹнь кӹзӹт пӓлем. 26 Седӹндон мӹнь тӓлӓндӓ тагачы увертӓрем: тӓ логӹцдӓ иктӓжӹ ямын пӹтӓ гӹнь, мӹнь вуйнамат ам ыл, 27 мӹнь тӓлӓндӓ Йымын улы ирӹкшӹм*а пӓлдӓрӹмӹ гӹц цӓкнӹделам. 28 Ӹшке верцдӓ шалгыда, Святой Шӱлӹшӹн тӓлӓндӓ вуйлаташ пумы кӹтӧ верцӓт шалгыда, Господь Йымын ӹшке Вӹржӹ доно Ӹшкӹлӓнжӹ тӱлен нӓлмӹ Церкӹжӹм кӹтӹдӓ. 29 Мӹнь вет пӓлем: кемӹкем, тӓ лошкыда кӹтӧм ӹжӓлӓйӹдӹмӹ шӹдӹ пирӹвлӓ пырат. 30 Тыменьшӹвлӓм паштекӹштӹ нӓнгеӓш манын, ӹшке логӹцдӓӓт алтален попышывлӓ лӓктӹт. 31 Седӹндон перегӓлтдӓ. Идӓ монды: кым и йыдшы-кечӹжӹ сӹнзӓвӹд яре мӹнь цӓрнӹде тӓмдӓм каждыйдам тымденӓм. 32 Шӱмбелвлӓ, ӹнде мӹнь тӓмдӓм Йымылан дӓ Тӹдӹн благодать шамакшылан ӹнянен пуэм. Тӓмдӓм пингӹдемдӓш Тӹдӹн силажы улы дӓ свящӓйӹмӹ цилӓ эдемвлӓжӹ лошты наследствым тӓлӓндӓӓт пуэн кердеш. 33 Мӹнь иктӹнӓт шижӹмӓт, шӧртньӹжӹмӓт, выргемжӹмӓт нӓлӓш шаныделам. 34 Ӹшкеӓт пӓледӓ, мӹлӓнем дӓ сагаэм ылшывлӓлӓн ма келӹн гӹнь, теве ти кидем доно ӹштен нӓлӹнӓм. 35 Тенге пӓшӓм ӹштен, церлӹвлӓлӓн палшаш дӓ Господь Иисусын ”Пушы эдем нӓлшӹ гӹц цӓшӓнрӓк” манмы шамакшым ӓшӹндӓрӓш келмӹм мӹнь соок тӓлӓндӓ анжыктенӓм».


  36 Тенге келесӹмӹкӹ, Павел сукалтен шӹнзӹн дӓ нӹнӹ доно иквӓреш йымыдылын. 37 Тӹнӓм цилӓнӓт когон мӓгӹренӹт, Павелӹм шӱ гӹц элтӓленӹт дӓ шыпшалыныт. 38 Тӹдӹм кӹзӹт остатка гӓнӓ ужыт манын попымыж гишӓн сек когон ойхыренӹт. Вара корабль якте ыжатенӹт.

  


  *а20:27 Ирӹк – воля, желание.

  

  
  

  СВЯТОЙ АПОСТОЛВЛӒН ПӒШӒШТӸ


  21 Глава


  1 Иерусалимӹш толын каштмаш. 17 Павелӹн Иаков доно вӓшлимӹжӹ. 27 Павелӹм роалтен кычымаш. 37 Павел халык анзылны ӹшкӹмжӹм защищӓен попа.


  1 Нӹнӹ гӹц айырлен кемӹкӹ, тангыжыш лӓкнӓ дӓ вик Косыш толна, вес кечӹнжӹ – Родосыш, тӹшецӹн Патараш кешнӓ. 2 Тӹштӹ Финикиш кешӹ корабльым монна, тӹшкӹ шӹцнӓ дӓ кешнӓ. 3 Кипр каяш тӹнгӓлмӹкӹ, тӹдӹм шалахай монгыреш коден, мӓ Сириш кешнӓ дӓ Тирӹш шона. Тӹштӹ корабль грузым йӓстӓрӹшӓшлык ылын. 4 Тыменьшӹвлӓм кӹчӓл момыкына, тӹштӹ шӹм кечӹ ылынна. Иерусалимӹш кеӓш ак кел манын, нӹнӹ Шӱлӹшӹн пӓлдӓрӹмӹжӹ семӹнь Павеллӓн попенӹт. 5 Но, тӹштӹ ти кечӹвлӓм эртӓрӹмӹкӹ, мӓ лӓкнӓ дӓ кешнӓ. Цилӓн, хала гӹц лӓктӹн, мӓмнӓм вӓтӹштӹ дӓ тетяштӹ доно иквӓреш ыжатен толевӹ. Сир тӹрӹштӹ сукалтен шӹнзӹн йымыдылна. 6 Мӓ иктӹ-весӹлӓн «цевер» манна дӓ корабльыш шӹцнӓ, а нӹнӹ токышты пӧртӹлӹнӹт.


  7 А мӓ Тир гӹц Птолемаидаш корабль доно толна, тангыж доно каштмы корнына мычашкы шо. Шӱмбелвлӓм «Шу лидӓ» манын вӓшлиннӓ, нӹнӹ доны ик кечӹ ылынна. 8 Вес кечӹнжӹ Павел дӓ мӓ, тӹдӹн доно иквӓреш ылшывлӓ, кешнӓ дӓ Кесариш толын лӓкнӓ. Пуры Уверӹм шӓрӹшӹ Филиппӹн пӧртӹшкӹжӹ пырышна дӓ тӹдӹн доран кодна. Шӹм диакон гӹц иктӹжӹ тӹдӹ ылын.*а 9 Тӹдӹн марлан кедӹмӹ дӓ пророкла попышы нӹл ӹдӹржӹ ылын. 10 Тӹштӹ шукы кечӹ ылынна, тӹнӓм Иудей гӹц Агав лӹмӓн пророк толын. 11 Тӹдӹ мӓ докына толын, Павелӹн ӹштӹжӹм нӓлӹн дӓ ӹшкӹмжӹн кид-ялжым ялштен, вара келесен: «Святой Шӱлӹш тенге попа: иудейвлӓ Иерусалимӹштӹ ти ӹштӹн хозажым тенге пидӹт дӓ язычниквлӓн кидӹшкӹ пуат». 12 Кынам тидӹм колынна, тӹнӓм мӓ дӓ тӹштӹшӹ ӹнянӹшӹвлӓ, Иерусалимӹш ӹнжӹ ке манын, Павелӹм сарвалышна. 13 Но Павел келесӹш: «Мам тӓ ӹштедӓ? Малын мӓгӹредӓ дӓ шӱмем сылыкландаредӓ? Мӹнь Иерусалимӹштӹ Господь Иисусын лӹмжӹ верц пидмӹ лиӓш веле агыл, а колашат йӓмдӹ ылам». 14 Тӹдӹ мӓмнӓн шамакнам ак колыштат, сарвалаш цӓрнӹшнӓ дӓ келесӹшнӓ: «Господьын ирӹкшӹ*б семӹнь лижӹ».


  15 Ти кечӹвлӓ паштек мӓ корныш лӓктӓш йӓмдӹлӓлтнӓ дӓ Иерусалимӹш кешнӓ. 16 Мӓ сагана Кесари гӹц икманяр тыменьшӹ кеен, нӹнӹ мӓмнӓм Кипр гӹц толшы Мнасон докы жепеш ӹлӓш нӓнгенӹт. Мнасон пӹтӓришӹ тыменьшӹвлӓ логӹц иктӹжӹ ылын.


  17 Иерусалимӹш толмыкына, шӱмбелвлӓ мӓмнӓм сусун вӓшлинӹт. 18 Вес кечӹн Павел мӓ сагана Иаков докы кен. Тӹшкӹ пресвитервлӓ цилӓн толыныт. 19 Павел нӹнӹ доно здороваен дӓ тӹдӹн служымы пӓшӓжӹ гач язычниквлӓ лошты Йымын мам ӹштӹмӹжӹм цилӓ шайыштын.


  20 Тӹдӹн попымыжым колыштмыкы, нӹнӹ Йымым хваленӹт дӓ Павеллӓн попенӹт: «Ужат, ӹзӓ, иудей лошты ӹнянӓш тӹнгӓлшӹвлӓ тӹжем доно ылыт, нӹнӹ цилӓнӓт иудей закон верц шалгат. 21 Язычниквлӓ лошты ӹлӹшӹ цилӓ иудейӹм Моисейӹн законжы гӹц вуйта тӹнь карангаш тымдет, тетяштӹ доно пӹчмӹ овуцам эртӓрӓш дӓ овуца семӹнь ӹлӓш цӓрет манын, тӹнь гишӓнет нӹнӹлӓн попенӹт. 22 Тенгежӹ мам ӹштӹмӹлӓ? Вет эдемвлӓ тӹньӹн толмет гишӓн пӓлен нӓлӹтӓт, шукын погынат. 23 Кыце мӓ тӹлӓт келесенӓ, тенге ӹштӹ: мӓ лоштына Йымылан шамакым пушы нӹл пӱэргӹ улы. 24 Нӹнӹм сагаэт нӓл дӓ иреэммӹ овуцам нӹнӹ доно иквӓреш эртӹ, ӱпӹштӹм тӹредӹктен кердӹштӹ манын, нӹнӹ вӓреш тӱлӹ. Тӹнь гишӓнет попымаш лачок агыл, тӹнь ӹшкежӓт закон семӹнь ӹлет манын, тӹнӓм цилӓн пӓлен нӓлӹт. 25 А ӹнянӓш тӹнгӓлшӹ язычниквлӓ шотышты мӓ анзыцок решеннӓ. Нӹнӹ нимат техеньӹм ӹнжӹштӹ ӹштеп. Идолвлӓлӓн пумы жертвӹм, вӹрӹм, пӹц кен колышын пайжым качмы гӹц дӓ шӓхӓрлӓнӹмӹ гӹц ӹшкӹмӹштӹм кычышты манын, нӹнӹлӓн сирмӓш доно увертӓреннӓ».


  26 Тӹнӓм Павел ти нӹл эдемӹм нӓлӹн дӓ вес кечӹн нӹнӹ доно иквӓреш иреэммӹ овуцам эртен, а вара Йымын пӧртӹш пырен, иреэммӹ кечӹвлӓ кынам пӹтӹмӹ дӓ каждый верц жертвӹм кынам пуаш келмӹ гишӓн увертӓрен.


  27 Ти шӹм кечӹ пӹтӹшӓш годым Аси гӹц толшы иудейвлӓ, Павелӹм Йымын пӧртӹштӹ ужын, улы халыкым пыдыратенӹт, вӹкӹжӹ кид доно шоныт 28 дӓ сасленӹт: «Израильӹштӹшӹ эдемвлӓ, палшыда! Ти эдемок мӓмнӓн халык, мӓмнӓн закон дӓ ти вӓр ваштареш цилӓ вӓре тымда, эчежӹ Йымын пӧртӹшкӹ эллинвлӓмӓт пыртен дӓ ти святой вӓрӹм лявӹртен!» 29 Нӹнӹ Ефес гӹц толшы Трофимӹм сагажы халашты тӹлец анзыц ужыныт дӓ Павел тӹдӹм Йымын пӧртӹш пыртен манын шаненӹт. 30 Улы хала пыдыранен, дӓ цилӓ вец халык кыргыж толын, Павелӹм роалтен кыченӹт, Йымын пӧрт гӹц тӱгӹ шыпшын лыктыныт дӓ капкавлӓм тӹнӓмок тӹкӹленӹт. 31 Нӹнӹ Павелӹм пуштнештӹ ылын, но улы Иерусалим пыдыранен манмы увер полк вуйлатышы докы шон. 32 Тӹдӹ тӹнӓмок, шӱдӹвуй дон салтаквлӓм нӓлӹн, халык докы пӹсӹн кен. Вуйлатышы дон салтаквлӓм ужмыкы, Павелӹм шиӓш цӓрненӹт. 33 Тӹнӓм полк вуйлатышы лишемӹн, Павелӹм кычен дӓ кок цеп доно цеплӓш шӱден, вара ядын: «Кӱ тидӹ дӓ мам ӹштен?» 34 Халык лошты иктӹ иктӹм саслен, весӹ – весӹм, а юкланымы гишӓн вуйлатышы ма лимӹм цӹлт пӓлен керддеӓт, Павелӹм крепостьыш нӓнгеӓш шӱден. 35 А кынам Павел ташкалтыш докы толын шон, халык пӹзӹренӓт, салтаквлӓлӓн тӹдӹм намал нӓнгеӓш вӓрештӹн. 36 Шукы эдем паштекӹштӹ кен дӓ саслен: «Тӹдӹлӓн колымаш!»


  37 Крепостьыш пыртымы годым Павел полк вуйлатышы гӹц ядын: «Мӹлӓм иктӓ-мам тӹлӓт келесӓш лиэш ма?» А тӹдӹжӹ манын: «Тӹнь греклӓ моштет? 38 Тенгежӹ шукердӹ агыл пыдыранымашым тӓрвӓтӹшӹ дӓ нӹл тӹжем разбойникӹм пустыньыш нӓнгешӹ тӹ Египет эдем ат ыл?» 39 Павел вӓшештен: «Мӹнь Тарс гӹц иудей ылам, Киликиштӹшӹ кымдан пӓлӹмӹ халан гражданинжӹ. Тӹнь гӹцет ядам: халыклан попаш мӹлӓнем ирӹкӹм пу». 40 Полк вуйлатышы келшен, дӓ Павел ташкалтышыш шагалын, халык анзылны кидшӹм лӱктӓлӹн, а кынам цилӓн шӹплӓненӹт, нӹнӹлӓн еврейлӓ попаш тӹнгӓлӹн:

  


  *а21:8 Анжы Ап.пӓш 6:1-7.


  *б21:14 Ирӹк – воля, желание.

  

  
  

  СВЯТОЙ АПОСТОЛВЛӒН ПӒШӒШТӸ


  22 Глава


  1 Павел халык анзылны ӹшкӹмжӹм защищӓен попа. 22 Павел полк вуйлатышы анзылны. 30 Павел Синедрион анзылны.


  1 «Шӱмбелвлӓ дӓ ӓтявлӓ! Ӹнде тӓ анзылныда ӹшкӹмемӹм защищӓен попымем колыштда». 2 Еврей йӹлмӹ доно попаш тӹнгӓлмӹм колмыкы, халык эче шӹпрӓк лин. Павел попен: 3 «Мӹнь иудей ылам, Киликиштӹшӹ Тарсышты шачынам, но ти халашты анжен куштенӹт, Гамалиилӹн тыменьшӹжӹ ылынам, мӹлӓм ӓтявлӓнӓн законыштым яжон тымденӹт. Тагачы тӓ махань ылыда, мӹнят техеньок ылынам, мӹнят Йымы верц когон шалгенӓм. 4 Мӹнь Господьын корныжы доно каштшывлӓм колымашкы шоктен поктылынам, пӱэргӹмӓт, ӹдӹрӓмӓшӹмӓт кычен, кызаматышкы шӹндӹктӹлӹнӓм. 5 Тидӹ гишӓн архиерей дӓ халыкын цилӓ когораквлӓжӹ свидетельствуен попен кердӹт. Мӹнь Дамаскышты ӹлӹшӹ иудей шӱмбелвлӓлӓннӓ сирмӓшвлӓм нӹнӹ гӹцок нӓлӹнӓм, тӹштӹшӹвлӓмӓт, пидӹн, Иерусалимӹш наказаш кандаш манын, тӹшкӹ кенӓм.


  6 Кемем годым, кечӹвӓл кытлан, кынам Дамаск докы лишемӹнӓм, трӱк мӹнь йӹрем пӹлгом гӹц яргата соты валгалтын. 7 Мӹнь мӱлӓндӹ вӹкӹ кенвазынам дӓ ”Савл, Савл, малын тӹнь Мӹньӹм поктылат?” манын попымы юкым колынам. 8 Мӹнь вӓшештенӓм: ”Господь, кӱ Тӹнь ылат?” Тӹдӹ мӹлӓнем келесен: ”Мӹнь тӹньӹн поктылмы Назорей Иисус ылам”. 9 Мӹнь сагаэм ылшывлӓӓт сотым ужыныт дӓ когон лӱдӹнӹт, но мӹлӓм Попышын юкшым колделыт. 10 Тӹнӓм мӹнь ядынам: ”Господь, мӹлӓм мам ӹштӹмӹлӓ?” А Господь келесен: ”Кӹньӹл дӓ Дамаскыш ке, мам тӹнь ӹштӹшӓшлык ылат, цилӓ тӹштӹ келесӓт”. 11 Йӹмӹктӓрӹшӹ соты сӹнзӓм слӧпӧйӹм ӹштен, седӹндон сагаэм ылшывлӓ мӹньӹм Дамаскыш кид гӹц виден канденӹт.


  12 Тӹштӹ Ананий лӹмӓн эдем ылын, тӹдӹ Йымын законым ӹнянӹн шоктен, Дамаскышты ӹлӹшӹ иудейвлӓ тӹдӹм шотеш пиштенӹт. 13 Мӹнь докем толын, сагаэм шагалын дӓ келесен: ”Савл ӹзӓ, сӹнзӓэт пачылтшы”. Тӹнӓмок мӹнь тӹдӹм ужынам. 14 А тӹдӹ мӹлӓм попен: ”Ӹшке ирӹкшӹм*а пӓлен нӓлӓш, Тӧр Ӹштӹшӹм ужаш, Тӹдӹн попымы юкшым колаш ӓтявлӓнӓн Йымышты тӹньӹм анзыцок айырен нӓлӹн. 15 Тӹнь Тӹдӹн свидетельжӹ лиӓт, мам ужмет дӓ колмет гишӓн цилӓ халыклан шайышташ тӹнгӓлӓт. 16 Тенгежӹ мам мызымактылат? Кӹньӹл, крестӓлт, Господь [Иисусын] лӹмжӹм ӱжӹн, сулыкет гӹц мышкылт”.


  17 Иерусалимӹш пӧртӹлмӹкем, Йымын пӧртӹштӹ ыдылмем годым мӹньӹм кого ӧрмӓш нӓлӹн, 18 дӓ Господьым ужынам. Тӹдӹ мӹлӓм попен: ”Йӹле тӓрвӓнӹ, Иерусалим гӹц пӹсӹнрӓк лӓктӹн ке, тиштӹ Мӹнь гишӓнем свидетельствуен попыметӹм шотыш ак нӓлеп”. 19 А мӹнь попенӓм: ”Господь, Тӹлӓт ӹнянӹшӹвлӓм кызаматыш шӹндӹмем дӓ синагогвлӓштӹ шиктӹмем нӹнӹ пӓлӓт. 20 Стефанын, Тӹньӹн свидетелетӹн, вӹржӹм йоктарымы годым мӹнь тӹшток шалгенӓм, тӹдӹм пуштмым яжоэш шотленӓм дӓ пуштшывлӓн выргемӹштӹм ороленӓм”. 21 А Тӹдӹ мӹлӓм келесен: ”Ке, Мӹнь тӹньӹм мӹндӹркӹ, язычниквлӓ докы, колтем”».


  22 Ти шамак якте иудейвлӓ Павелӹм колыштыныт, а вара саслаш тӹнгӓлӹнӹт: «Техеньӹм мӱлӓндӹ вӹлец пӹтӓрӹ! Тӹдӹ ӹнжӹ ӹлӹ!» 23 Нӹнӹн саслымышты, выргемӹштӹм кӹшкӹлтмӹштӹ дӓ пыракым воздухыш шумышты годым 24 полк вуйлатышы Павелӹм крепостьыш пырташ шӱден, малын тӹдӹ вӹкӹ саслымыштым пӓлӓш манын, тӹдӹм лыпш доно шин ядышташ шӱден. 25 А кынам тӹдӹм шиӓш ӹштӹ доно пидӹнӹт, Павел тӹштӹ шалгышы шӱдӹвуй гӹц ядын: «Тӓлӓндӓ Рим гражданинӹм суд гӹц паснаат шиӓш лиэш ма?» 26 Тидӹм колмыкы, полк вуйлатышы докы шӱдӹвуй толын дӓ попен: «Мам тӹнь ӹштӹнет, анжы! Ти эдем Римӹн гражданинжӹ ылеш». 27 Тӹнӓм вуйлатышы Павел докы толын дӓ ядын: «Мӹлӓм келесӹ, тӹнь Римӹн гражданинжӹ ылат ма?» Павел манын: «Ане». 28 Полк вуйлатышы вӓшештен: «Мӹнь ти гражданствым кого окса доно нӓлӹнӓм». А Павел келесен: «А мӹнь шачынок Римӹн гражданинжӹ ылам». 29 Тӹдӹм шин ядышташ йӓмдӹлӓлтшӹ эдемвлӓ тӹнӓмок карангыныт, а вуйлатышы, Павелӹн Рим гражданин ылмыжым пӓлен нӓлмӹкӹжӹ, тӹдӹм пидӹн пиштӓш шӱдӹмӹжӹ гишӓн лӱдӹн.


  30 Иудейвлӓ Павелӹм малын йӓтлӓт манын, лачокым пӓлӓш шанен, вес кечӹн вуйлатышы тӹдӹн кӓпшӹлжӹм колтен, архиерейвлӓлӓн дӓ улы Синедрионлан погынаш шӱден. Вара Павелӹм канден, нӹнӹ анзылан шагалтен.

  


  *а22:14 Ирӹк – воля, желание.

  

  
  

  СВЯТОЙ АПОСТОЛВЛӒН ПӒШӒШТӸ


  23 Глава


  1 Павел Синедрион анзылны. 12 Павел ваштареш йӹвӹрт попен келшӹмӓш. 23 Павелӹм Кесариш кандат.


  1 Павел Синедрион вӹкӹ тусарен анжен дӓ келесен: «Шӱмбелвлӓ! Мӹнь тагачшы кечӹ якте Йымы анзылны ире совестян ӹленӓм». 2 А архиерей Ананий Павел сага шалгышывлӓлӓн тӹдӹм ышмажы гӹц шиӓш шӱден. 3 Тӹнӓм Павел тӹдӹлӓн келесен: «Тӹнь, ошемдӹмӹ стенӓ! Тӹньӹм Йымы шиэш. Тӹнь тиштӹ шӹнзет дӓ мӹньӹм закон семӹнь суйынет, а, законым пыдыртен, мӹньӹм шиӓш шӱдет». 4 Сагажы шалгышывлӓ келесенӹт: «Йымын архиерейжӹм вырсет?» 5 Павел вӓшештен: «Шӱмбелвлӓ, мӹнь тӹдӹн архиерей ылмыжым пӓлӹделам. Сирӹмӹ вет: ”Ӹшке халыкетӹн вуйлатышыжы гишӓн худа шамакым ит попы”».*а


  6 Синедрионышты ик цуцажы саддукей, а вес цуцажы фарисейвлӓ ылмым пӓленӓт, Павел чӹнь попаш тӹнгӓлӹн: «Шӱмбелвлӓ! Мӹнь фарисей ылам, фарисейӹн эргӹжӹ, колышывлӓн ӹлӹж кӹньӹлмӹштӹм ӹнянен вычымы гишӓн мӹньӹм суят». 7 Тӹдӹ тенге манмыкыжы, фарисей дон саддукейвлӓ лошты кӹрмӓшӹмӓш тӹнгӓлӹн дӓ погынымаш шелӓлтӹн. 8 Вет саддукейвлӓн попымышты семӹнь, нимахань ӹлӹжмӓшӓт, Ангелӓт, шӱлӹшӓт уке, а фарисейвлӓ цилӓ тидӹлӓн ӹнянӓт. 9 Цилӓн когон саслаш тӹнгӓлӹнӹт, фарисейвлӓ лоштышы закон тымдышывлӓ кӹньӹл шагалыныт дӓ кӹрмӓшен попенӹт: «Ти эдемӹштӹ нимахань худам ана уж. Тӹдӹлӓн шӱлӹш ӓли Ангел, ӓнят, лачокат попен? Ӓлдӓ Йымы ваштареш ана ли». 10 Кӹрмӓшӹмӓш когоэммӹ доно Павелӹм царген шуэн кердӹт манын, полк вуйлатышы лӱдӹн дӓ салтаквлӓлӓн тӹдӹм халык логӹц лыкташ дӓ крепостьыш нӓнгеӓш шӱден.


  11 А вес йыдын Господь Павеллӓн кайын дӓ келесен: «Ит лӱд, Павел. Кыце тӹньӹ Мӹнь гишӓнем Иерусалимӹштӹ свидетельствуенӓт, Римӹштӓт тенгеок свидетельствуйышашлык ылат».


  12 Ирок икманяр иудей попен келшенӹт, Павелӹм пуштмешкӹ, ана кач дӓ ана йӱ манын цуратленӹт. 13 Цуратлышы эдемвлӓ нӹллӹ утлан ылыныт. 14 Нӹнӹ архиерейвлӓ дон халыкын когоракшывлӓ докы толыныт дӓ попенӹт: «Павелӹм пуштмешкӹнӓ, мӓ нимамат ышмаш ана пиштӹ манын, шамакым пуэн цуратлышна. 15 Вуйта пӓшӓжӹм тусаренрӓк тергӓш манын, Павелӹм иргодым тӓ докыда кандаш полк вуйлатышы гӹц Синедрион доно иквӓреш ядда, а мӓ тӹшкӹ шомешкӹжок тӹдӹм пушташ йӓмдӹ ылына».


  16 Павелӹн ӓкӓжӹн эргӹжӹ, шӹлӹн шӹнзӹмӹштӹ гишӓн колмыкы, толын, крепостьыш пырен дӓ Павеллӓн увертӓрен. 17 А Павел шӱдӹвуй логӹц иктӹжӹм ӱжӹн дӓ келесен: «Ти ӹрвезӹм полк вуйлатышы докы нӓнге, тӹдӹлӓн тамам увертӓрӹшӓшӹжӹ улы». 18 Тӹдӹжӹ ӹрвезӹм сагажы нӓлӹн, полк вуйлатышы докы нӓнген дӓ попен: «Кычен питӹрӹмӹ Павел мӹньӹм ӱжӹн дӓ ти ӹрвезӹм тӹнь докет кандаш ядын. Тӹлӓнет тамам попышашыжы улы». 19 Полк вуйлатышы ӹрвезӹм кид гӹц нӓлӹн, ӧрдӹжӹш карангден дӓ ядын: «Мӹлӓнем мам келесӹшӓшлыкет улы?» 20 Ӹрвезӹ келесен: «Павел гишӓн вуйта шукыракым пӓлӓш манын, иудейвлӓ иргодым тӹдӹм Синедрионыш кандаш тӹнь гӹцет ядаш попен келшенӹт. 21 Тӹнь нӹнӹлӓн ит ӹнянӹ. Нӹнӹ логӹц нӹллӹ утла эдем тӹдӹм йӹвӹрт вычен шалгат. Павелӹм пуштмешкӹнӓ, ана кач дӓ ана йӱ манын, нӹнӹ цуратленӹт. Кӹзӹт нӹнӹ, тидӹн доно келшӹметӹм вычен, йӓмдӹ шалгат». 22 Тӹнӓм полк вуйлатышы «Тидӹм мӹлӓм увертӓрӹмет гишӓн иктӹлӓнӓт ит попы» манын дӓ ӹрвезӹм колтен.


  23 Вара полк вуйлатышы кок шӱдӹвуйым ӱжӹн дӓ келесен: «Кесариш кеӓш кым цӓш йыдеш*б кокшӱдӹ ялешкӹ салтакым, тенгеок шӹмлу имниэшкӹм дӓ пикшӹзӹ кокшӱдӹ эдемӹм йӓмдӹлӹдӓ. 24 Оселвлӓмӓт йӓмдӹлӹдӓ. Павелӹм кышкыжтен шӹндӹштӹ дӓ нимахань эксӹкдеок вуйлатышы Феликс докы нӓнгештӹ». 25 Вара тӹдӹ техень сирмӓшӹм сирен: 26 «Клавдий-Лисий когон шотеш пиштӹмӹ вуйлатышы Феликслан: сусу ли.*ц 27 Ти эдемӹм иудейвлӓ кыченӹт дӓ пуштнештӹ ыльы. Мӹнь салтаквлӓ доно кенӓм дӓ, Рим гражданин ылмыжым пӓлен нӓлмӹкӹ, тӹдӹм ытаренӓм. 28 Вара, тӹдӹм ма гишӓн йӓтлӹмӹм пӓлӓш манын, нӹнӹн Синедрионышкы нӓнгенӓм. 29 Тӹдӹм иудей закон доно кӹлдӓлтшӹ ядышвлӓ гишӓн йӓтлӹмӹм ужынам, но тӹдӹм пушташ ӓли кызаматыш шӹндӓш ситӹшӹ нимахань вуйнаматшат уке, 30 а тӹдӹн ваштареш иудейвлӓн йӹвӹрт попен келшӹмӹштӹ гишӓн увер мӹнь докем шомыкы, тӹдӹм тӹнӓмок тӹнь докет колтенӓм, йӓтлӹшӹвлӓлӓн вуй шимӹштӹм тӹнь анзылнет попаш шӱденӓм. Шу ли».


  31 Салтаквлӓ, шӱдӹмӹм шоктен, Павелӹм сагашты нӓлӹнӹт дӓ йыдым Антипатридаш нӓнгенӹт, 32 а иргодешӹжӹ имниэшкӹвлӓм Павел доно колтенӹт, молышты крепостьыш пӧртӹлӹнӹт. 33 А имниэшкӹвлӓ, Кесариш шомыкы, сирмӓшӹм вуйлатышылан пуэнӹт, Павелӹмӓт канден шагалтенӹт. 34 Вуйлатышы сирмӓшӹм лыдын дӓ Павелӹн кышец ылмыжы гишӓн ядын. Килики гӹц ылмыжым пӓлен нӓлмӹкӹ, 35 келесен: «Кынам йӓтлӹшӹвлӓэт толыт, тӹнӓм тӹньӹн пӓшӓэтӹм анжен лӓктӓм». Вара Иродын преториштӹжӹ Павелӹм оролаш шӱден.

  


  *а23:5 Исх 22:28


  *б23:23 Кым цӓш йыд – мӓмнӓн жеп доно ӹндекш цӓш вады.


  *в23:26 «Сусу ли» – грек йӹлмӹштӹ тидӹжӹ здоровайымы шамак.

  

  
  

  СВЯТОЙ АПОСТОЛВЛӒН ПӒШӒШТӸ


  24 Глава


  1 Павелӹм Феликс анзылны йӓтлӹмӓш. 10 Павел ӹшкӹмжӹм Феликс анзылны защищӓен попа. 24 Павел питӹрӹмӓштӹ.


  1 Вӹц кечӹштӹ халыкын икманяр когоракшы дӓ Тертулл лӹмӓн оратор*а доно иквӓреш архиерей Ананий толын, нӹнӹ Павел вӹкӹ вуйлатышылан вуйым шинӹт. 2 Павелӹм ӱжӹн кандымыкы, Тертулл тӹдӹм йӓтлӓш тӹнгӓлӹн дӓ попен: 3 «Шотеш пиштӹмӹ Феликс, мӓ тӹнь верцет шукы жеп шыпшылтшы тырым нӓлӹннӓ, дӓ тӹньӹн цацымет доно ти халыкын ӹлӹмӓшӹжӹ когон яжоэмӹн. Мӓ тидӹ гишӓн со дӓ цилӓ вӓре кого таум попенӓ. 4 Тӹньӹм шукы жеп ӹнем кычы, пуры ли, мӓмнӓм пуры кымылын кӹтӹк жеп колышт. 5 Мӓ ужынна: ти эдем – пижедӹлшӹ цер гань. Тӹдӹ улы сӓндӓлӹк мычкы ӹлӹшӹ иудейвлӓ лошты пыдыранзыкым тӓрвӓтӹл каштеш дӓ Назорей ересь тӹшкӓм вуйлата, 6 Йымын пӧртӹмӓт лявӹртӓш цацен, седӹндон тӹдӹм кыченнӓ, ӹшкӹмнӓн законна семӹнь суйыненӓ ыльы. 7 Но полк вуйлатышы Лисий толын дӓ тӹдӹм мӓмнӓн кид гӹц кого сила доно шыпшын нӓлӹн [дӓ тӹнь докет колтен], 8 тӹдӹм йӓтлӹшӹвлӓлӓн тӹнь докет кеӓш шӱден. Тӹдӹм ядыштын, ма шотышты вуйнаматанеш шотлымынам тӹнь ӹшке цилӓ пӓлен нӓлӹн кердӓт». 9 Цилӓ тидӹ лачок манын, иудейвлӓӓт пингӹдемденӹт.


  10 Вуйлатышы Феликс шамак пумым анжыктен, дӓ Павел попаш тӹнгӓлӹн:


  «Шукы и ти халыкым тӧр суйыметӹм пӓлен, мӹньӹ кӹзӹт ӹшкӹмемӹн пӓшӓэм ирӹкӓн кымыл доно защищӓен попем. 11 Иерусалимӹш кымалаш толмемлӓн луаткок кечӹ гӹц шукы эртӹде, тидӹм тӹнь ӹшкеӓт пӓлен нӓлӹн кердӓт. 12 Мӹньӹм Йымын пӧртӹштӓт, синагогвлӓштӓт, халаштат иктӓжӹн доно кӹрмӓшӹшӹм ӓли халык пыдыранзыкым тӓрвӓтӹшӹм ужделыт. 13 Ма шотышты нӹнӹ кӹзӹт мӹньӹм вуйнаматанеш лыктыт, тӹдӹм нима донат пингӹдемден ак кердеп, 14 но тӹлӓнет йӓнг пачын попем: махань Корным нӹнӹ ересь тымдымаш маныт, тӹдӹн донок каштын, мӹнь ӓтявлӓн Йымылан служем; законышты дӓ пророквлӓн книгӓвлӓштӹ цилӓ сирӹмӹлӓн ӹнянем. 15 Тӧр ӹштӹшӹвлӓӓт, тӧр агыл ӹштӹшӹвлӓӓт колымаш гӹц ӹлӹжӹт манын, Йымылан уанымашем улы. Ти эдемвлӓӓт тидӹмок вычат. 16 Седӹндон мӹнь ӹшкеӓт Йымы дӓ эдемвлӓ анзылны со ире совестян лиӓш силам пиштем. 17 Шукы и эртӹмӹкӹ, мӹнь ӹшке халыкемлӓн окса палшыкым пуаш, тенгеок пушашлыкым кандаш толынам. 18 Тидӹм кандымы годым Йымын пӧртӹштӹ мӹньӹм иреэммӹ овуцам эртӹшӹм ужыныт. Тӹштӹ погынышы эдем цуцаат, пыдыранзыкат ылде. 19 Мӹньӹм Аси гӹц толшы икманяр иудей ужын, нӹнӹлӓн тӹнь анзылнет тиштӹ ӹшке лиӓш дӓ, мӹнь ваштарешем иктӓ-машты улы гӹнь, йӓтлӓш келеш ыльы. 20 Тишкӹ толшывлӓ келесӹштӹ: Синедрион анзылны шалгымем годым мӹньӹм ма шотышты вуйнаматанеш ужыныт? 21 Нӹнӹ лошты шалгымем годым юкем когоэмден попымы техень шамакемӹм, ӓнят, вуйнаматешем шотлат: колышывлӓн ӹлӹжмӹштӹ гишӓн тагачы тӓ мӹньӹм суедӓ».


  22 Тидӹм колыштмыкы, Господьын корныжы гишӓн яжон пӓленӓт, анжымы пӓшӓм Феликс вес жепӹш ваштен дӓ келесен: «Полк вуйлатышы Лисий толмыкы, тӓмдӓн пӓшӓдӓм анжен лӓктӓм». 23 А шӱдӹвуйлан шӱден: Павелӹм оролаш, но икманяр ирӹкӹм пуаш дӓ тӹдӹлӓн палшаш ӓли тӹдӹн докы толаш лишӹлвлӓжӹм иктӹмӓт цӓрӓш агыл.


  24 Икманяр кечӹштӹ Феликс шачынок иудей ылшы Друзилла вӓтӹжӹ доно иквӓреш толын, Павелӹм ӱжӹктен дӓ Христос Иисуслан ӹнянӹмӹ гишӓн шайыштмыжым колыштын. 25 Тӧр ӹштӹмӹ, ӹшкӹмӹм кычымы дӓ анзыкылашы суйымаш гишӓн Павелӹн попымыжы годым Феликс лӱдӹн колтен дӓ келесен: «Ӹнде ке, а кынам жепем лиэш, тӹньӹм угӹц ӱжӓм». 26 Ти жепӹнок, ирӹкӹм тӱлен нӓлӓш Павел оксам пуа манын, ӹнянен вычен. Седӹндон тӹдӹм кандаш шӹренок колтен дӓ тӹдӹн доно хытырен.


  27 Но кок и эртӹмӹкӹ, Феликсӹм Порций-Фест вашталтен. А Феликс, иудейвлӓлӓн ярал лиӓш шанен, Павелӹм питӹрӹмӓшешок коден.

  


  *а24:1 Оратор – тиштӹ: юрист, адвокат.

  

  
  

  СВЯТОЙ АПОСТОЛВЛӒН ПӒШӒШТӸ


  25 Глава


  1 Павел кесарь анзылны суялташ ядеш. 13 Павел – Агриппа кугижӓ анзылны.


  1 Вуйлатымы кымдемӹшкӹжӹ толмыкы, Фест кым кечӹштӹ Кесари гӹц Иерусалимӹш кен.  2-3 Тӹнӓм архиерей дӓ иудей логӹц когорак эдемвлӓ тӹдӹлӓн Павел гишӓн вуйым шинӹт, Павелӹм Иерусалимӹш ӱжӹктӹмӹ доно мӓлӓннӓ пуры кымылетӹм анжыкты манын, сарвален ядыныт. Вет нӹнӹ Павелӹм йӹвӹрт оролынештӹ дӓ корнышты пуштнештӹ ылын. 4 Павелӹм Кесариштӹ оролен кычымышты гишӓн, ӹшкежӓт шукышты агыл тӹшкӹ кешӓшлыкшы гишӓн Фест келесен. 5 «Тенгежӹ, – попен тӹдӹ, – тӓмдӓн вуйлатышывлӓдӓ логӹц икманяр эдем мӹнь сагаэм кежӹ, дӓ, ти эдемӹн иктӓ-махань вуйнаматшы улы гӹнь, тӹдӹм йӓтлӹжӹ».


  6 Иерусалимӹштӹ Фест кӓндӓкш ӓли лу кечӹ гӹц шукы ылде, Кесариш пӧртӹлӹн, а вес кечӹнжӹ суйымы вӓрӹш шӹнзӹн дӓ Павелӹм кандаш шӱден. 7 Павел толмыкы, Иерусалим гӹц толшы иудейвлӓ йӹржӹ погынен шагалыныт, шукы нелӹ йӓтлӹмӓшӹм вӹкӹжӹ попенӹт, но тидӹ лачок манын анжыктен кердделыт. 8 Павел ӹшкӹмжӹм защищӓен попен: «Мӹнь иудей закон ваштарешӓт, Йымын пӧрт ваштарешӓт, кесарь ваштарешӓт нима худамат ӹштӹделам». 9 Фест, иудейвлӓлӓн ярал лиӓш шанен, Павеллӓн келесен: «Иерусалимӹш кенет? Тӹньӹн пӓшӓэтӹм тӹштӹ мӹнь анзылнем суен кердӹнӓ». 10 Но Павел келесен: «Мӹнь кесарьын судшы анзылны шалгем, тӹдӹн анзылнок суялтшашлык ылам. Мӹнь иудейвлӓ ваштареш нимахань худам ӹштӹделам, тидӹм тӹнят яжон пӓлет. 11 Мӹнь вуйнаматан ылам дӓ вуйнаматемжӹ мӹньӹм пуштмым лачокыш лыкшы гӹнь, колымаш гӹц карангаш ам цацы, а мӹнь ваштарешем йӓтлӹмӹштӹ лачок агыл гӹнь, иктӓт мӹньӹм нӹнӹн кидӹш пуэн ак керд. Кесарь анзылны суялташ ядам». 12 Вара Фест кӓнгӓшӹм пушывлӓ доно хытырен дӓ келесен: «Тӹнь кесарьын судшым ядынат, кесарь докок кет».


  13 Икманяр кечӹ эртӹмӹкӹ, Кесариш, Фестӹм кымылангдаш манын, Агриппа кугижӓ дон Вереника толыныт. 14 Нӹнӹ тӹштӹ шукы кечӹм эртӓрӹмӹкӹштӹ, Павел гишӓн пӓшӓм кугижӓлӓн Фест тенге ынгылдарен: «Тиштӹ кызаматеш Феликсӹн кодымы эдем улы. 15 Иерусалимӹштӹ ылмем годым иудей архиерейвлӓ дон когораквлӓ тӹдӹн вӹкӹ вуйым шиӓш толыныт дӓ суяш ядыныт. 16 Йӓтлӹшӹвлӓм сӹнзӓгӹрӓт ужаш дӓ йӓтлӹмӹ ваштареш ӹшкӹмжӹм защищӓен попаш ирӹкӹм пуде, хоть-махань эдемӹмӓт пушташ Рим овуца семӹнь ак пуэп манын, мӹнь нӹнӹлӓн вӓшештенӓм. 17 Тенге, нӹнӹ тишкӹ толмыкышты, вес кечӹнок, жепӹм шыпшде, суйымы вӓрӹш шӹнзӹнӓм дӓ ти эдемӹм анзыкем кандаш шӱденӓм. 18 Йӓтлӹшӹвлӓ тӹдӹм ӓрен шагалыныт, но мӹньӹн вычымем гань ик вуйнаматымат анжыктыделыт. 19 Нӹнӹ ӹшке ӹнянӹмӓшӹштӹ дӓ колышы тамахань Иисус гишӓн Павел доно споренӹт. Тӹдӹ гишӓн Павел, ӹлӓ манын, пингӹдӹн попен. 20 Техень спорымашты кыце лиӓш, пӓлӹделам, седӹндон мӹнь ядынам: ”Иерусалимӹш кен, тӹштӹ суд анзылан шагалнет ма?” 21 Но Август*а пынзалтышым лыкмы якте Павел ӹшкӹмжӹм оролымашты кодаш ядын, седӹндон, кесарь докы колтымешкӹ, мӹнь тӹдӹм оролен кычаш шӱденӓм». 22 А Агриппа Фестлӓн келесен: «Ти эдемӹм мӹнят колыштнем ыльы». Тӹдӹжӹ иргодымок колышт кердӓт манын вӓшештен.


  23 Вес кечӹн Агриппа дон Вереника кого айош толмы гань толыныт, салтак вуйлатышывлӓ дӓ халаштышы сек шотеш пиштӹмӹ эдемвлӓ доно иквӓреш суд погынымы вӓрӹш пыренӹт, дӓ Фест шӱдӹмӹ семӹнь Павелӹм канденӹт. 24 Вара Фест келесен: «Агриппа кугижӓ дӓ мӓ сагана тишкӹ цилӓ погынышывлӓ! Ти эдемӹм ужыда, тӹдӹ гишӓн цилӓ иудей Иерусалимӹштӓт, тиштӓт мӹлӓм вуйым шинӹт дӓ тӹдӹ ӹлӹшӓшлык агыл манын сасленӹт. 25 Но пушташ ситӹшӹм тӹдӹ нимат ӹштӹде манын, мӹнь ужынам, а Август анзылны суялташ тӹдӹ ӹшкеок ядын, седӹндон мӹнь тӹдӹм тӹшкӹ колташ шанен пиштенӓм. 26 Но кесарьлан тӹдӹ гишӓн сирӓш мӹньӹн нимат ӹняндӓрӹшӹ уке. Седӹндон, ти анжымаш паштек мӹлӓм мам сирӓш лижӹ манын, тӹдӹм тӓ анзыкыда, паснаок тӹнь анзыкет, Агриппа кугижӓ, канденӓм. 27 Мӹнь шанымаштем, кычен питӹрӹмӹ эдемӹм ма шотышты йӓтлӹмӹм анжыктыде, тӹдӹм кесарь докы колташ шот агыл».

  


  *а25:21 Август – тиштӹ: лӹм агыл, а Рим императорым шотеш пиштен попымаш. Тенгеок – 25:25.

  

  
  

  СВЯТОЙ АПОСТОЛВЛӒН ПӒШӒШТӸ


  26 Глава


  Павел Агриппа анзылны попа.


  1 Павеллӓн Агриппа келесен: «Тӹнь кӹзӹт ӹшкӹметӹм защищӓен попен кердӓт». Тӹнӓм Павел кидӹм лӱктӓлӹн дӓ ӹшке верцшӹ попаш тӹнгӓлӹн:


  2 «Агриппа кугижӓ! Иудейвлӓн цилӓ йӓтлӹмӹштӹ ваштареш тагачы тӹнь анзылнет защищӓйӓлт кердмемлӓн ӹшкӹмемӹм цӓшӓнеш шотлем, 3 вет тӹнь иудейвлӓн цилӓ ӹлӹмӓш овуцаштым, спорымы ядмашвлӓштӹм яжон пӓлет. Седӹндон мӹньӹм цӹтен колышт манын ядам. 4 Мӹньӹн ӹрвезем годшенок кыце ӹлӹмем цилӓ иудейвлӓ пӓлӓт. Пӹтӓри ӹшке халыкем лошты Иерусалимӹштӹ ӹленӓм. 5 Мӹнь фарисей ылынам дӓ мӓмнӓн ӹнянӹмӓшнӓн сек пингӹдӹ тымдымыжы семӹнь ӹленӓм. Мӹньӹм шукердшен пӓлӓт; шанат гӹнь, нӹнӹ тидӹм свидетельствуен кердӹт. 6 Ӓтявлӓлӓннӓ Йымын сӧрӹмӹжӹлӓн мӹнь уанем, седӹндон кӹзӹт суд анзылны шалгем. 7 Ти сӧрӹмӓшӹн шокталтмыжылан уанен, мӓмнӓн халыкын луаткок йыхшы йыдшы-кечӹжӹ Йымылан пыт служат. Ти уанымаш гишӓн, Агриппа кугижӓ, иудейвлӓ мӹньӹм йӓтлӓт. 8 А ма? Колышывлӓм Йымы ӹлӹжтӓ манын, тӓ ӹнянӓш лидӹмеш шотледӓ ма?


  9 Назорей Иисусын лӹмжӹ ваштареш шукы ӹштӹшӓшлык ылам манын, мӹнят шаненӓм. 10 Тидӹмок мӹнь Иерусалимӹштӹ ӹштенӓм: архиерейвлӓ гӹц тидӹлӓн ирӹкӹм нӓлмӹкӹ, шукы святой эдемӹм кызаматыш шӹнденӓм, а кынам нӹнӹм пуштыныт, мӹнь тидӹлӓн юкем пуэнӓм. 11 Цилӓ синагогышты мӹнь шӹренок нӹнӹм орландаренӓм дӓ Иисусым мыскылыкташ цаценӓм, пиш кого шӹдем доно ӧрдӹж халавлӓштӓт поктылынам.


  12 Тидӹлӓнок, архиерейвлӓ гӹц властьым дӓ правам нӓлӹн, Дамаскыш кенӓм. 13 Агриппа кугижӓ, кечӹвӓл кытлан мӹнь корнышты пӹлгом гӹц яргата сотым ужынам. Сотыжы кечӹ гӹцӓт когон йӹлгӹжӹн, тӹдӹ мӹнь йӹрем дӓ сагаэм кешӹвлӓ йӹр валгалтарен. 14 Мӓ цилӓн мӱлӓндӹ вӹкӹ кенвазынна, вара еврейлӓ попымы юкым колынам, тӹдӹ мӹлӓм манын: ”Савл, Савл, малын тӹнь Мӹньӹм поктылат? Сила ваштареш тӹлӓт кеӓш нелӹ”. 15 Мӹнь ядынам: ”Господь, кӱ Тӹнь ылат?” Тӹдӹжӹ келесен: ”Мӹнь тӹньӹн поктылмы Иисус ылам. 16 Кӹньӹл. Ял вӹкӹ шагал, тӹнь Мӹньӹн служышем лиӓт, ужметӹм дӓ тӹлӓнет анжыктышашлыкем свидетельствуяш тӹнгӓлӓт. Ти пӓшӓш шагалташ Мӹнь тӹлӓнет кайынам. 17 Мӹнь тӹньӹм иудей халыкын кидшӹ гӹц ытарем, а кӹзӹт, кынам тӹньӹм язычниквлӓ докы колтем, нӹнӹ гӹцӓт ытарем. 18 Тӹнь нӹнӹн сӹнзӓштӹм пачат, нӹнӹм пӹцкемӹш гӹц соты докы, сатанан хозаланымыжы гӹц Йымы докы сӓрӓлӓт. Тӹнӓм Мӹлӓм ӹнянӹмӹштӹ гишӓн нӹнӹн сулыкыштым Йымы простя, дӓ свящӓйӹмӹ эдемвлӓ лошты нӹнӹ вӓрӹштӹм нӓлӹт”.


  19 Седӹндон, Агриппа кугижӓ, мӹнь пӹлгомыштышы каймылан ваштареш ылделам. 20 Анзыц Дамаскышты дӓ Иерусалимӹштӹ ӹлӹшӹвлӓлӓн, вара улы Иудей мӱлӓндӹ мычкы дӓ язычниквлӓ лошты, цилӓнӓт сулыкыштым простьыктышты дӓ Йымы докы сӓрнӓлӹштӹ манын, увертӓрен тымденӓм дӓ Йымы докы сӓрнӓлмӹштӹм анжыктышы пӓшӓм ӹштӓш ӱжӹнӓм. 21 Тидӹ гишӓн мӹньӹм иудейвлӓ Йымын пӧртӹштӹ роалтен кыченӹт дӓ пуштнештӹ ылын. 22 Но Йымы палшымы доно тагачы яктеӓт изилӓнӓт, коголанат свидетельствуен шалгем, пророквлӓӓт, Моисейӓт ма гишӓн анзык ужын попенӹт, тӹдӹ гишӓнок мӹнят попем, а нимат весӹ гишӓн агыл: 23 Христос орланен колышашлык, колымаш гӹц ӹлӹжшӹ пӹтӓришӹ лишӓшлык дӓ иудей халыкланат, язычниквлӓлӓнӓт сотым увертӓрӹшӓшлык ылын».


  24 Павелӹн тенге ӹшкӹмжӹм защищӓен попымыжы годым Фест юкым когоэмден келесен: «Павел, тӹнь ышетӹм ямденӓт! Когон тыменьмет тӹньӹм ородыш кемешкӹ шокта». 25 «Уке, когон шотеш пиштӹмӹ Фест, – манын тӹдӹ, – мӹнь ышым ямдыделам, лачокын шамак доно ышан шаям попем. 26 Кугижӓ ти пӓшӓ гишӓн пӓлӓ, седӹндон мӹнь тӹдӹлӓн тӧрӧк попем. Ти пӓшӓвлӓ гӹц иктӓ-ма тӹдӹлӓн пӓлӹдӹмӹ кодын манын, мӹнь ам ӹнянӹ. Тидӹ ӧрдӹжтӹ лиде. 27 Агриппа кугижӓ, тӹнь пророквлӓлӓн ӹнянет? Мӹнь пӓлем, ӹнянет». 28 Агриппа Павеллӓн келесен: «Христиан лиӓш тӹнь мӹньӹм изиш веле ат ӹняндӓрӹ». 29 Павел попен: «Изиш ӓли шукы, но Йымым сарвалем: тӹнь веле агыл, а тагачы мӹньӹм колыштшывлӓ цилӓнӓт – ти цепвлӓ гӹц пасна веле – мӹнь ганемок лиштӹ».


  30 Павел тидӹм попымыкы, кугижӓ, вуйлатышы, Вереника дӓ нӹнӹ доно иквӓреш шӹнзӹшӹвлӓ кӹньӹл шагалыныт 31 дӓ, ӧрдӹжӹш карангынытат, ӹшке лоштышты попенӹт: «Ти эдем пушташ ӓли кызаматышты кычаш ситӹшӹм нимат ӹштӹде». 32 А Агриппа Фестлӓн келесен: «Кесарь анзылан суялташ ак яд ылгецӹ, ти эдемӹм ирӹкӹш колташ лиэш ыльы». Тенге Павелӹм кесарь докы колташ вуйлатышы решен.

  

  
  

  СВЯТОЙ АПОСТОЛВЛӒН ПӒШӒШТӸ


  27 Глава


  1 Павел Римӹш кеӓ. 13 Штурма. 39 Корабль шӓлӓнӹмӓш.


  1 Мӓлӓннӓ Италиш тангыж корны доно кеӓш шанымыкы, Павелӹм дӓ кычен питӹрӹмӹ молы икманяр эдемӹм Август кесарьын полкыштышы Юлий лӹмӓн шӱдӹвуйлан оролаш пуэнӹт. 2 Мӓ Адрамитӹштӹшӹ корабльыш шӹцнӓ, корабль доно Асин сир сагашы вӓрвлӓм эртӹшӓшлык ылынна, дӓ тангыжыш лӓкнӓ. Мӓ сагана Фессалоника гӹц македон Аристарх ылын. 3 Вес кечӹн Сидоныш толна. Павел докы Юлий пуры кымылан ылын, тӹдӹлӓн тӓнгвлӓжӹ докы кеӓш дӓ нӹнӹн палшымышты доно пайдаланаш ирӹкӹм пуэн. 4 Тӹшецӹн тангыжыш лӓкмӹкӹнӓ, ваштареш мардеж гӹц перегӓлтӓш манын, Кипр векӹ кешнӓ. 5 Килики дон Памфили турештӹ тангыжым эртӹшнӓ дӓ Ликиштӹшӹ Мирӹш толын лӓкнӓ. 6 Шӱдӹвуй тӹштӹ Италиш кешӹ Александриштӹшӹ корабльым мон дӓ тӹшкӹ мӓмнӓм шӹнден. 7 Шукы кечӹ олен кен, Книд якте изин-олен толын шонна. Мешӓйӹшӹ мардеж гишӓн, Салмоным эртен, мардеж гӹц перегӹшӹ Крит докы толын шона. 8 Сир сага пиш нелӹн анзык кен, Ласей хала сага ылшы Яжо Пристань манмы вӓрӹш толынна.


  9 Корнышты веремӓ шукы эртенӓт, корабль доно кеӓш лӱдӹш ылын, постым айымы жепӓт ӹнде эртен. Седӹндон Павел шижтӓрен: 10 «Тӓнгвлӓ, мӹнь ужам: мӓмнӓн корнына корабль дон грузлан веле агыл, но мӓмнӓн ӹлӹмӓшлӓнӓт нелӹм дӓ кого эксӹкӹм канден кердеш». 11 Но шӱдӹвуйжы корабль виктӓрӹшӹ дон корабль хозалан Павелӹн попымыжы гӹц утларак ӹнянен. 12 Ти порт телӹм эртӓрӓш ярышы ылде, седӹндон нӹнӹ логӹц шукынжы пакы кеӓш, Финикӹш миэн шоаш цацаш дӓ телӹм тӹштӹ эртӓрӓш келеш манын шаненӹт. Финик – вады-кечӹвӓлвелӹш дӓ вады-йыдвелӹш анжышы Критӹштӹшӹ порт ылын.


  13 Кечӹвӓлвел нӹжгӓ мардеж ӹфӹлӓш тӹнгӓлӹнӓт, шанымышты шоэш манын ӹняненӹт, парусым лӱктӓлӹнӹт дӓ Крит сага кенӹт. 14 Но икманяр жепӹштӹ остров вес монгыр гӹц «Эвроклидон»*а манмы штурма тӓрвӓнен. 15 Мардеж корабльым шӹкен нӓнген, мардеж ваштареш тӹдӹ кен кердде, мӓ виктӓрӓш цацымым цӓрненнӓ, дӓ мӓмнӓм мардеж лыпшен кандыштын. 16 Мӓ Клавда манмы изи островын ӹшӹк монгырыш вӓрештӹннӓ дӓ пышым цуцок ытарен кердӹннӓ. 17 Пышым корабльыш кузыктенӹт. Корабль ӹнжӹ шӓлӓнӹ манын, тӹдӹм вӹрӓн доно цаткыдемденӹт. Сирт коаш вӓрӹш вӓрештмӹ гӹц лӱдӹн, парусым валтенӹт, дӓ мӓмнӓм мардеж кандыштын. 18 Мӓмнӓм штурма когон кӹшкӹлтӹн, иргодеш грузым вӹдӹш кӹшкӓш тӹнгӓлӹнӹт. 19 А кымшы кечӹн ӹшке киднӓ донок корабльыштышы хӓдӹрвлӓм кӹшкеннӓ. 20 Шукы кечӹ шӹдӹрӓт, кечӓт кайде, пиш кого штурма со шалген, седӹндон, мӓ ытаралтына манын, нимахань уанымашат кодде.


  21 Иктӓт шукердшен качде. Тӹнӓм Павел покшакышты лӓктӹн шагалын дӓ келесен: «Пӱэргӹвлӓ! Мӹньӹм колышташ келеш ыльы дӓ Крит гӹц кеӓш ак кел ыльы, тӹнӓм техень нелӹш дӓ эксӹкӹш ана вӓрешт ыльы. 22 А ӹнде тӓмдӓм лӱддӹмӹ лиӓш ӱжӓм, тӓ логӹцдӓ иктӓт ак колы, корабль веле шӓлӓнӓ. 23 Эртӹшӹ йыдым мӹнь докем Йымын Ангелжӹ толын. Мӹнь Ангелӹм колтышы Йымын эдемжӹ дӓ служышыжы ылам. 24 Ангел попен: ”Павел, ит лӱд! Тӹнь кесарь анзылны шалгышашлык ылат, дӓ Йымы тӹнь донет иквӓреш корабльышты ылшывлӓм цилӓштӹмӓт тӹлӓт пуэн”. 25 Седӹндон, пӱэргӹвлӓ, лӱддӹмӹ лидӓ. Кыце мӹлӓнем келесӹмӹ, тенгеок лиэш манын, мӹнь Йымылан ӹнянем. 26 Мӓмнӓм иктӓ-махань островыш мардеж лыктын шушашлык».


  27 А луатнӹлӹмшӹ йыдым, мӓмнӓм Адриатик тангыж мычкы кого мардеж кандыштмы годым, йыдпел кытлан тамахань мӱлӓндӹ докы лишеммӹм корабль пӓшӓзӹвлӓ шижӹнӹт. 28 А келгӹцӹм висӹмӹкӹ, коклы вочык*б ылмым пӓлен нӓлӹнӹт, вара, изи кымдыкым кемӹкӹ, угӹц висенӹт дӓ луатвӹц вочык ылмым пӓлен нӓлӹнӹт. 29 Кӱӓн вӓрӹш вӓрештӓш лӱдӹнӹтӓт, вӹдӹш корабльын корма гӹц нӹл йӓкӹрӹм шуэнӹт дӓ, когон тыргыжланен, сотеммӹм выченӹт. 30 Нӹнӹ корабль гӹц кыргыжнештӹ ылын дӓ, вуйта корабль нер гӹц йӓкӹрӹм колташ манын, тангыжыш пышым валтенӹт. 31 Павел шӱдӹвуйлан дӓ салтаквлӓлӓн келесен: «Ти эдемвлӓ кораблеш ак кодеп гӹнь, тӓ ытлен ада керд». 32 Тӹнӓм салтаквлӓ пышым ялштымы кӓндӹрӓм роал шуэнӹт, дӓ пыш тангыжыш кенвазын.


  33 Сотеммӹ анзыц Павел цилӓштӹм качкаш ӱжӹн попен: «Тагачы луатнӹлӹмшӹ кечӹ тӓ когон тыргыжланен вычедӓ дӓ нимат ада кач. 34 Седӹндон качда манын ядам, тидӹжӹ тӓлӓндӓ ӹлӹмӓшдӓм переген кодаш келеш. Иктӹдӓнӓт вуй гӹцдӓ ик ӱп пӹрцӓт ак кенвац». 35 Тидӹм келесӹмӹкӹ, киндӹм нӓлӹн, цилӓн анзылны Йымылан таум ӹштен, тодылын дӓ качкаш тӹнгӓлӹн. 36 Тӹнӓм цилӓн кымылангыныт дӓ ӹшкештӓт качкыныт. 37 Мӓ корабльышты цилӓжӹ кокшӱдӹ шӹмлу куд эдем ылынна. 38 Качмыкы, корабльым куштылташ манын, шӓдӓнгӹм тангыжыш кӹшкенӹт.


  39 У кечӹ тӹнгӓлмӹкӹ, мӱлӓндӹм пӓлен кердделыт, а пасе сирӓн заливӹм ужыныт дӓ, лиэш гӹнь, корабльым тӹшкӹ шагалташ шаненӹт. 40 Йӓкӹрӹм лӱктӓлмӹкӹ, нӹнӹ тангыжыш лӓктӹнӹт, корма вешлӓ кӓндӹрӓм колтенӹт, анзыл парусым мардеж семеш лӱктӓлӹнӹт дӓ сир докыла кенӹт. 41 Ошманерӹш вӓрештӹнӹт, дӓ корабль коаш вӓрӹш шӹнзӹн, нержӹ пижӹн дӓ тӓрвӓнен кердде, а шайылжым силан коэ шӓлӓтӓш тӹнгӓлӹн. 42 Кычен питӹрӹмӹвлӓ, ин лӓктӹн, иктӓт ӹнжӹштӹ кыргыжеп манын, салтаквлӓ цилӓштӹм пуштнештӹ ылын. 43 Но Павелӹм шӱдӹвуй ытарен кодынежӹ ылын, седӹндон шанымашыштым ӹштӓш цӓрен, а ин моштышывлӓлӓн сек анзыц вӹдӹш тӹргештӓш дӓ сирӹш лӓктӓш шӱден, 44 молышты ханга дӓ корабль гӹц кодшы лаштыквлӓ доно сирӹш лӓкшӓшлык ылыныт. Тенге цилӓн сирӹш ытаралт лӓктӹнӹт.

  


  *а27:14 Эвроклидон – ирвел-йыдвел.


  *б27:28 Вочык – сажень, кытым висӹмӹ мерӓ. Коклы вочык – нӹллӹ метр нӓрӹ.

  

  
  

  СВЯТОЙ АПОСТОЛВЛӒН ПӒШӒШТӸ


  28 Глава


  1 Мальтышты. 11 Павел Римӹш толеш. 17 Павел Римӹштӹ Иисус гишӓн попа.


  1 Ытаралт кодмыкы, островын Мальта лӹмӓн ылмыжым мӓ, [Павел доно иквӓреш ылшывлӓ,] пӓлен нӓлнӓ. 2 Островышты ӹлӹшӹвлӓ мӓлӓннӓ кого пурым ӹштенӹт. Юр юрын дӓ ӱштӹ ылынат, нӹнӹ тылым олтенӹт дӓ мӓмнӓм тӹшкӹ ӱжӹнӹт. 3 Павел шукы сӓвӹм поген, тылыш пиштӹмӹжӹ годым, ядовитый кӹшкӹ, шокшым шижӹн, тӹшец лӓктӹн дӓ тӹдӹн кидешӹжӹ кечӓлтӹн. 4 Островышты ӹлӹшӹвлӓ, Павелӹн кидӹштӹжӹ кӹшкӹ кечӹмӹм ужмыкы, иктӹ-весӹштӹлӓн попенӹт: «Ти эдем эдемӹм пуштшы ылеш, векӓт. Тангыж гӹц тӹдӹ ытлен гӹнят, Суйышы тӹдӹлӓн ӹлӓш пуйырыде». 5 Но Павел кӹшкӹм тылыш ӹрзӓл шуэн, кӹшкӹ гӹц нимахань эксӹк лиде. 6 Павел пуалаш тӹнгӓлеш ӓли трӱк колышы кенвазеш манын, эдемвлӓ шаненӹт, шукы жеп тидӹм выченӹт, дӓ, тӹдӹн доно нимахань эксӹк лидӹмӹм ужмыкы, шанымашыштым вашталтенӹт дӓ тӹдӹм йымы маныныт.


  7 Ти вӓр гӹц мӹндӹрнӹ агыл остров вуйлатышы Публийӹн суртшы дӓ нырвлӓжӹ ылыныт. Тӹдӹ мӓмнӓм ӹшке докыжы пыртен дӓ кым кечӹ пуры кымыл доно хыналыктен. 8 Публийӹн ӓтяжӹ шокшымыж дӓ дизентери доно церлӹ киен. Павел тӹдӹн докы пырен, Йымылан ыдылын дӓ вӹкӹжӹ кидшӹм пиштен паремден. 9 Тенге лимӹ паштек островышты ӹлӹшӹ молы церлӹвлӓӓт Павел докы толыныт дӓ паремдӹмӹ линӹт. 10 Нӹнӹ мӓлӓннӓ когон шотеш пиштӹмӹштӹм анжыктенӹт. Кынам кеӓш тӓрвӓненнӓ, мӓлӓннӓ ма келеш, цилӓ пуэнӹт.


  11 Кым тӹлзӹштӹ мӓ тишец островышты телӹм эртӓрӹшӹ Диоскур*а манмы Александриштӹшӹ кораблеш кешнӓ. 12 Сиракузыш толын шомыкы, тӹштӹ кым кечӹ ылынна. 13 Тӹшецӹн Ригиш толын шона, ик кечӹ гӹц кечӹвӓлвел мардеж ӹфӹлӓш тӹнгӓлӹнӓт, кокшы кечӹн Путеолыш толна. 14 Тӹштӹ шӱмбелвлӓм вӓшлинӓ, нӹнӹ мӓмнӓм шӹм кечеш ӹшке сагашты кодаш ядыныт. Тенге мӓ Римӹш шонна. 15 Тӹштӹшӹ шӱмбелвлӓ, мӓ толмына гишӓн колмыкы, Аппий площадь дон Кым таверна докы шомеш вӓшлиӓш лӓктӹнӹт. Нӹнӹм ужмыкы, Павел Йымылан таум ӹштен, дӓ кымылжы кузен. 16 Римӹшкӹ толын шомыкына, кычен питӹрӹмӹвлӓм шӱдӹвуй воеводылан пуэн коден, а Павеллӓн тӹдӹм оролышы салтак доно пасна ӹлӓш ирӹкӹм пуэнӹт.


  17 Кым кечӹштӹ Павел шотеш пиштӹмӹ когорак иудейвлӓм ӱжӹн, погынымыкышты, нӹнӹлӓн попен: «Шӱмбелвлӓ, ӹшке халыкна ваштареш ӓли ӓтявлӓнӓн овуцашты ваштареш нимат ӹштӹделам гӹнят, мӹньӹм Иерусалимӹштӹ кыченӹт дӓ римлянвлӓн кидӹшкӹштӹ пуэнӹт. 18 Нӹнӹ мӹньӹм ядыштыныт дӓ, пушташ ярышы нимахань вуйнаматем укеӓт, мӹньӹм колтынештӹ ыльы. 19 А иудейвлӓ тидӹн ваштареш ылыныт, седӹндон мӹлӓм кесарь анзылны суялташ ядаш вӓрештӹн. Тенге гӹнят ӹшке халыкем нима шотыштат ӹнем йӓтлӹ. 20 Цилӓ тидӹ гишӓн мӹнь тӓмдӓм ӱжӹнӓм дӓ тӓмдӓм ужын попалтынем ыльы. Израиль халыкын уанен вычымыжы гишӓн мӹньӹм ти кӓпшӹл доно кӓпшӹлтӹмӹ». 21 Нӹнӹ тӹдӹлӓн попенӹт: «Иудей гӹц мӓ тӹнь гишӓнет нимахань сирмӓшӹм нӓлделна, тӹшецӹн толшы ик шӱмбелӓт тӹнь гишӓнет увертӓрӹде дӓ нимат худам попыде. 22 Но кыце шанымет гишӓн ӹшке гӹцет колышташ керӓлеш шотленӓ. Цилӓ вӓре эдемвлӓ тӓмдӓн тымдымашда ваштареш попат манын, мӓ пӓленӓ».


  23 Нӹнӹ Павел доно вӓшлимӹ кечӹ гишӓн попен ярыктенӹт дӓ пӓлемдӹмӹ кечӹн шукын тӹдӹн ӹлӹмӹ вӓрӹш толыныт. Павел, ирок ирӹ тӹнгӓлӹн, вады якте нӹнӹлӓн Йымын Кугижӓншӹ гишӓн ынгылдарен дӓ свидетельствуен, Моисейӹн законжы дӓ пророквлӓн сирӹмӹштӹ гӹц нӓлӹн, Иисус гишӓн нӹнӹм ӹняндӓрӓш цацен. 24 Иктӹвлӓжӹ тӹдӹн попымыжым лачокеш шотленӹт, весӹвлӓжӹ ӹнянӹделыт. 25 Лоштышты кӹрмӓшӹмӓш лӓктӹнӓт, нӹнӹ кеӓш тӓрвӓненӹт, тӹнӓм Павел ти шамакым веле попен: «Пророк Исаия гач мӓмнӓн ӓтявлӓлӓн Святой Шӱлӹш лачокым келесен: 26

  ”Ти халык докы ке дӓ келесӹ:

  пӹлӹш доно колыштыда, но ада ынгылы,

  сӹнзӓ доно анжедӓ, но ада уж.

  27 Ти халыкын шӱмжӹ кӱӓнгӹн,

  пӹлӹшӹштӹ нелӹн колеш,

  сӹнзӓштӹм кыменӹт.

  Седӹндон сӹнзӓштӹ доно ак ужеп,

  пӹлӹшӹштӹ доно ак колеп,

  йӓнгӹштӹ доно ак ынгылеп,

  Мӹлӓнем нӹнӹм паремдӓш манын,

  Мӹнь докем ак сӓрнӓлеп”.*б


  28 Тенге, пӓлӹдӓ: Йымын ытарымашыжым язычниквлӓлӓн колтымы, нӹнӹ тидӹ гишӓн колыштыт!» 29 Павелӹн тидӹм келесӹмӹ паштек иудейвлӓ ӹшке лоштышты когон кӹрмӓшен кенӹт.


  30 Тенге Павел кок и цилӓ ӹшке шотешӹжӹ ӹлен дӓ ӹшке докыжы толшывлӓм цилӓштӹмӓт шотеш пиштен вӓшлин, 31 Йымын Кугижӓншӹ гишӓн уверӹм шӓрен дӓ Господь Иисус Христос гишӓн лӱдде тымден, тӹдӹм цӓрӹделыт.

  


  *а28:11 Диоскур – Йӹгӹр Йымы. Зевс идолын эргӹвлӓжӹ, корабль нерӹштӹ нӹнӹм анжыктымы ылын.


  *б28:26-27 Ис 6:9-10.

  

  

  

  СВЯТОЙ АПОСТОЛ ИАКОВЫН УЛЫ ЦЕРКӸЛӒН КОЛТЫМЫ СИРМӒШӸЖӸ


  1 Глава


  1 Вӓшлимӹ шамаквлӓ. 2 Ӹнянӹмӓш дон ыш. 9 Укеӓн дӓ улан ылмы гишӓн. 12 Тергӹмӓш дӓ искушайымаш. 19 Йымын шамакшым колыштмаш дӓ ӹштӹмӓш.


  1 Йымын дӓ Господь Иисус Христосын цоражы Иаков шӓпшӓлӓн ӹлӹшӹ луаткок йыхлан: сусу лидӓ.


  2 Шӱмбелвлӓэм, сакой тергӹмӓшӹш вӓрештмӹдӓ годым тидӹм кого сусуэш шотлыда, 3 ӹнянӹмӓшдӓм тергӹмӓш тырхымашым лыктеш, пӓледӓ. 4 Тӓ цилӓ шотыштат яжо, ситӹдӹмӓш гӹц пасна лидӓ манын, тырхымаш ӹшке пӓшӓжӹм цицмӓш ӹштӹшӓшлык. 5 Тӓ логӹцдӓ иктӓжӹн ышыжы ак ситӹ гӹнь, цилӓлӓн улы кымыл доно дӓ йӓтлӹдеок пушы Йымы гӹц ядшы – дӓ тӹдӹлӓн пумы лиэш. 6 Но ӹнянен, изишӓт коктелӓнӹде ядшы, вет коктелӓнӹшӹ эдем мардеж доно тӓрвӓтӹмӹ дӓ пуалтымы тангыж коэ гань ылеш. 7 Техень эдем, Господь гӹц иктӓ-мам нӓлӓм манын, ӹнжӹ шаны, 8 кок семӹнь шанышы эдем ӹшке корныштыжы пингӹдӹ агыл.


  9 Изиэш ужмы шӱмбел ӹшке кого ылмыжы доно хвальыжы, 10 а паян – изи ылмыжы доно, вет тӹдӹ шуды пеледӹш гань пӹтӓ. 11 Кечӹ лӱлтеш, шокшы лиэш дӓ шудым кошта, пеледӹшӹжӹ вилеш, цӹрежӹ шапкалана. Тенгеок паянат ӹшке корныштыжы лӹвӹжгӓ.


  12 Аздарымашым тырхен лӓкшӹ эдем пуры цӓшӓн ылеш, вет аздарымашым эртӹмӹкӹ, тӹдӹ ӹлӹмӓш венецӹм нӓлеш, кыдым Господь Тӹдӹм яратышывлӓлӓн сӧрен. 13 Йымы мӹньӹм аздара манын, аздаралтмыда годым иктӓт идӓ попы, вет Йымым худа ак аздары, дӓ Ӹшкежӓт иктӹмӓт ак аздары, 14 но каждыйым ӹшкӹмжӹн худа шанымашыжы аздара, шыпшеш дӓ алтален канда; 15 худа шанымашыжы, ӹлянен, сулыкым шачыкта, а ӹштӹмӹ сулык колымашым шачыкта.


  16 Яратымы шӱмбелвлӓэм, идӓ алталалт. 17 Цилӓ пуры дӓ цицмӓш подарка кӱшӹцӹн вала, сотывлӓн Ӓтя гӹц, Тӹдӹн доны вашталтмаш дӓ весемдӹмӓш ӹмӹлӓт уке. 18 Мӓ Тӹдӹн ӹштӹмӹжӹн тӹнгӓлтӹш кӹцкӹжӹ лишӓшлык ылына, седӹндон Тӹдӹ шанымыжы семӹнь мӓмнӓм лачокын шамак доно шачыктен.


  19 Тенге, яратымы шӱмбелвлӓэм, каждый эдем колышташ пӹсӹ, попаш талашыдымы, тӧрӧк агыл шӹдешкӹшӹ лижӹ, 20 вет эдемӹн шӹдӹжӹ Йымын тӧрӹм ак ӹштӹ. 21 Седӹндон, цилӓ йиш йӹрнӹкӹм дӓ улы-уке худам коден, тӓмдӓн йӓнгдӓм ытарен кердшӹ тымдымы шамакым смирнӓн нӓлдӓ.


  22 Йымын шамак семӹнь ӹштӹшӹ лидӓ, а колыштшы веле агыл, техеньӹ ӹшкӹмжӹм ӹшке алтала. 23 Вет кӱ шамакым колыштеш, но тӹдӹ семӹнь ак ӹштӹ, тӹдӹ шачмыжы годшенок ылшы шӹргӹвӹлӹшӹжӹм тӹгӹрӹштӹ анжышы эдем гань ылеш: 24 ӹшке вӹкӹжӹ анжалеш, карангеш дӓ махань ылмыжым тӹнӓмок монда. 25 Но кӱ цицмӓш законым, ирӹкӹн законжым, анжа, тӹдӹм колыштеш дӓ мам колмыжым ак монды, а пӓшӓм ти закон семӹнь ӹштӓ гӹнь, ӹшке пӓшӓштӹжӹ пуры цӓшӓн лиэш.


  26 Тӓ логӹцдӓ иктӓжӹ Йымылан ӹнянӹшӹ ылам манын шана дӓ ӹшке йӹлмӹжӹм ак кычы, а ӹшке йӓнгжӹм алтала гӹнь, тӹдӹн ӹнянӹмӹжӹ такеш ылеш. 27 Йымылан ире дӓ итӹрӓ ӹнянӹмӓш Йымы дӓ Ӓтя анзылны теве ма ылеш: тылык тетявлӓ дӓ тылык вӓтӹвлӓ гишӓн орлыкышты годым шытырланымаш дӓ сӓндӓлӹкӹштӹшӹ йӹрнӹк гӹц ӹшкӹмӹм перегӹмӓш.

  

  
  

  СВЯТОЙ АПОСТОЛ ИАКОВЫН УЛЫ ЦЕРКӸЛӒН КОЛТЫМЫ СИРМӒШӸЖӸ


  2 Глава


  1 Эдемвлӓм айыркалымаш гӹц шижтӓрӹмӓш. 14 Ӹнянӹмӓш дӓ тӹдӹм ӹлӹмӓшӹш пыртымаш.


  1 Шӱмбелвлӓэм! Иисус Христослан, мӓмнӓн лӹмлештӓрӓлтшӹ Господьлан, ӹнянӹдӓ дӓ эдемвлӓм идӓ айыры. 2 Вет погынымашкыда шӧртньӹ шӓргӓшӓн, паян выргемӓн эдем пыра, тенгеок худа выргемӓн незерӓт пыра гӹнь, 3 дӓ тӓ, паян выргемӓн вӹкӹ анжен, тӹдӹлӓн келеседӓ: «Тӹлӓнет тишӓкен шӹнзӓш яжо», а незерлӓн келеседӓ: «Тӹнь тӹшӓкен шагал» ӓли «Тишӓк шӹц, мӹньӹн ялем сага», – 4 тӹнӓм тӓ ӹшке лоштыда эдемвлӓм ада айыры ма дӓ тӧрсӹр шанымашан суйышы лиделда ма?


  5 Яратымы шӱмбелвлӓэм, колыштда: сӓндӓлӹкӹн незервлӓм Йымы ӹнянӹмӓш доно паян лиӓш дӓ Тӹдӹм яратышывлӓлӓн сӧрӹмӹ Кугижӓншӹн наследниквлӓ лиӓш агыл ма айырен нӓлӹн? 6 А тӓ незерӹм шотеш пиштӹделда. Паянвлӓ агыл ма тӓмдӓм пӹзӹрӓт, дӓ нӹнӹ агыл ма тӓмдӓм судвлӓшкӹ шыпшедӹлӹт? 7 Нӹнӹ агыл ма тӓлӓндӓ пумы пуры лӹмӹм мыскылат? 8 Писаништӹ сирӹмӹ «Лишӹлетӹм ӹшкӹметӹм яратымы ганьок яраты»*а кугижӓ закон семӹнь ӹштедӓ гӹнь, яжон ӹштедӓ. 9 Но эдемвлӓм айыркаледӓ гӹнь, сулыкым ӹштедӓ, дӓ закон пыдыртымыдам закон анжыкта. 10 Кӱ цилӓ законым ая, но иктӹштӹ сулыклана, тӹдӹ цилӓ шотыштат вуйнаматан лиэш. 11 Вет Кӱ «Ит шӓхӓрлӓнӹ» манын келесен, Тӹдок «Ит пушт» манын.*б Седӹндон, тӹнь ат шӓхӓрлӓнӹ, но пуштат гӹнь, тӹнят закон пыдыртышы лиӓт. 12 Ирӹкӹн законжы семӹнь суялтшашлыквлӓ гань попыда дӓ ӹштӹдӓ. 13 Вет жӓлӓйӹде ӹштӹшӹ эдемлӓн суд жӓлӓйӹдӹмӹ лиэш; жӓлӓйӹмӓш суд гӹц кӱшнӹ ылеш.


  14 Шӱмбелвлӓэм, иктӓжӹ «Ӹнянӹмӓшем улы» манын попа, а пуры пӓшӓвлӓжӹ уке гӹнь, пользыжы махань? Техень ӹнянӹмӓш тӹдӹм ытарен кердеш ма? 15 Шӱмбелӹн ӓль ӓкӓ-шыжарын выргемӹштӹ ак ситӹ гӹнь дӓ ик кечӓш качкышыштат уке, 16 а тӓ логӹцдӓ иктӓжӹ нӹнӹлӓн «Тыр доно кедӓ, ӹрӹдӓ дӓ качда» манеш, но нӹнӹн кӓплӓн ма керӓлӹм ак пу гӹнь, махань пайда? 17 Тенгеок ӹнянӹмӓш донат: пуры пӓшӓвлӓжӹ уке гӹнь, колышы ылеш.


  18 Но иктӓжӹ келесӓ: «Тӹньӹн ӹнянӹмӓшет улы, а мӹньӹн пуры пӓшӓвлӓэм улы». Мӹлӓнем ӹшке ӹнянӹмӓшетӹм пӓшӓвлӓэт гӹц пасна анжыкты, а мӹнь тӹлӓнет ӹшке ӹнянӹмӓшемӹм пӓшӓвлӓэм гач анжыктем. 19 Йымы иктӹ ылмылан тӹнь ӹнянет: яжон ӹштет. Иӓвлӓӓт ӹнянӓт дӓ цӹтӹрӓт. 20 Но пӓлӹнет ма, ышдымы эдем: пуры пӓшӓвлӓ гӹц пасна ӹнянӹмӓш колышы ылеш. 21 Ӹшке эргӹжӹм, Исаакым, жертвенникӹш пиштӹмӹжӹ годым Авраам, мӓмнӓн ӓтянӓ, пӓшӓвлӓжӹ доно агыл ма тӧрӹш лӓктӹн? 22 Ӹнянӹмӓш тӹдӹн пӓшӓвлӓжӹлӓн палшен дӓ пӓшӓвлӓ доно ӹнянӹмӓшӹжӹ цицмӓш яжо лин, тӹнь ужат вет? 23 Писанин шамакшы лиӓлтӹн: «Авраам Йымылан ӹнянен, седӹндон Йымы тӹдӹм тӧр ӹштӹшеш лыктын»,*в дӓ тӹдӹ Йымын тӓнгеш лӹмдӹмӹ лин. 24 Ӹнянӹмӓшӹжӹ доно веле агыл, а пӓшӓвлӓжӹ доно эдемӹн тӧреш лӓкмӹжӹм тӓ ужыда ма? 25 Йӹвӹрт анжаш толшывлӓм пыртышы дӓ нӹнӹм вес корны доно колтышы шӓхӓр ӹдӹрӓмӓш Раав донат тенгеок лин. Тӹдӓт ӹшке пӓшӓвлӓжӹ доно агыл ма тӧреш лӓктӹн? 26 Вет кыце кӓп шӱлӹш гӹц пасна колышы ылеш, тенгеок ӹнянӹмӓшӓт пуры пӓшӓвлӓ гӹц пасна колышы.

  


  *а2:8 Лев 19:18.


  *б2:11 Исх 20:13-14.


  *в2:23 Быт 15:6.

  1 Йӹлмӹлӓн суарлыкым чиктӹмӹ гишӓн. 13 Кӱшӹцӹн валышы ыш.


  1 Шӱмбелвлӓэм! Шукынжы тымдышы идӓ ли, мӓмнӓм, тымдышывлӓм, когон суйымым пӓледӓ. 2 Вет мӓ цилӓн шукы сулыкым ӹштенӓ. Кӱ шамакшы доно сулыкыш ак пыры, тӹ эдем цицмӓш яжо ылеш, кӓп хӓлӓ кычен сӹнген кердеш. 3 Мӓмнӓм колыштышты манын, теве мӓ имнивлӓн ышмашкышты суарлыкым чиктенӓ дӓ нӹнӹн улы кӓпӹштӹм виктӓренӓ. 4 Теве корабльвлӓӓт, махань кого ылыт дӓ силан мардеж доно каштыт гӹнят, виктӓрӹшӹ эдем изи вешлӓ донок нӹнӹм, кышкы шана, тӹшкӹ виктӓрӓ. 5 Тенгеок йӹлмӓт – кӓпӹн изи лаштыкшы веле, но когон хваля. Анжал, махань изи тыл махань кого шӹргеш тылым пижӹктӓ! 6 Йӹлмӓт – тыл, алталымашын олмыктышыжы; кӓпнӓн лаштыквлӓ логӹц йӹлмӹ улы монгырым лявӹртӓ дӓ ӹшкежӹ тылан ад гӹц ӹлӹжӹнӓт, ӹлӹмӓш аравашкы тылым пижӹктӓ.*а 7 Вет цилӓ йиш зверьвлӓм дӓ кеквлӓм, авалянен каштшывлӓм дӓ тангыжышты ӹлӹшӹвлӓм эдем кид лӹвӓкӹжӹ кыча дӓ кычен сӹнгӓ. 8 А йӹлмӹм эдемвлӓ логӹц иктӓт кычен ак керд: тидӹ – кычен керддӹмӹ худа, тӹдӹ колымашым кандышы яд доно циц темӹн. 9 Тӹдӹн доно Йымым дӓ Ӓтям хваленӓ дӓ тӹдӹн доно Йымы цӹреӓн ӹштӹмӹ эдемӹм шудалына. 10 Тӹ ышма гӹцок хвальымаш дӓ шудалмаш лӓктеш. Тенге лишӓшлык агыл, шӱмбелвлӓэм. 11 Ик вӹд важ гӹц тотлы дӓ качы вӹд йога ма? 12 Шӱмбелвлӓэм, смоква пушӓнгӹ оливӹм ӓль виноград тӹшкӓ смоквам шачыктен ак керд. Тенгеок ик вӹд важат санзалан дӓ тотлы вӹдӹм йоктарен ак керд.


  13 Тӓ лоштыда кӱ ышан дӓ шанен моштышы? Ышан смирнӓлык доно ӹштӹмӹ пӓшӓжӹм анжыктыжы, тидӹ пурын ӹлӹмӹжӹн пӓлӹкшӹ лижӹ. 14 Но шӱмӹштӹдӓ качы йӓнг йылымаш дӓ ӹшке верц шалгымаш улы гӹнь, ӹшкӹмдӓм идӓ хвальы дӓ лачок ваштареш идӓ алталы. 15 Тидӹ кӱшӹцӹн валышы ыш агыл, но мӱлӓндӹ вӹлнӹшӹ, йӓнг гӹц, иӓ гӹц лӓкшӹ, 16 вет кышты йӓнг йылымаш дӓ ӹшке верц шалгымаш улы, тӹштӹ кын уке дӓ цилӓ худа пӓшӓ веле. 17 Но кӱшӹц толшы ыш пӹтӓриок ире, вара тыр, ӹшкӹмжӹм яжон кычышы, пуры кымылан, жӓлӓйӹмӓш дӓ пуры кӹцкӹвлӓ доно темшӹ ылеш, эдемвлӓм ак айыры дӓ яжола каяш ак цацы. 18 Тырым ӹштӹшӹвлӓлӓн*б тӧрӹн кӹцкӹжӹ тырышты ӱдӓлтеш.

  


  *а3:6 «Алталымашын олмыктышыжы»: тидӹм «лачок агылын сӓндӓлӹкшӹ» манынат сӓрӓш лиэш. Арава – колесо.


  *б3:18 «Тырым ӹштӹшӹвлӓ» – миротворцы.

  1 Йымым колыштда. 11 Весӹм суйымы гӹц шижтӓрӹмӓш. 13 Ӹшкӹмдӓм хвальымаш гӹц шижтӓрӹмӓш.


  1 Кышец тӓ лоштыда кредӓлмӓш дӓ вӓшпижмӓш лӓктеш? Тӓмдӓн кӓпӹштӹдӓ кредӓлшӹ кымыл шыпшмашда гӹц агыл ма? 2 Нӓлнедӓ – но тӓмдӓн уке; пуштыда дӓ йӓнгдӓм йылатаредӓ – но шанымашкыда шон ада керд; вӓшпижӹдӓ дӓ кредӓлӹдӓ, а тӓмдӓн нимат уке, вет Йымы гӹц ада яд. 3 Ядыда дӓ ада нӓл, вет тӓ пурылан агыл, а ӹшке кымыл шыпшмашда семӹнь кычылт пӹтӓрӓш ядыда. 4 Йымы гӹц карангшывлӓ, шӓхӓрвлӓ! Сӓндӓлӹкӹн тӓнгжӹ лимӓш Йымылан тышман лимӹм ада пӓлӹ ма? Седӹндон, кӱ сӓндӓлӹкӹн тӓнг линежӹ гӹнь, тӹдӹ Йымын тышманжы лиэш. 5 «Кӧргӹшкӹнӓ ӹлӓш пырышы шӱлӹш йӓнг йылымы якте ярата» манын, Писани такеш попа шанедӓ ма? 6 Но Йымы утларак кого благодатьым пуа, седӹндонок келесӹмӹ:

  «Йымы когоэшнӹшӹвлӓлӓн тореш ылеш,

  а смирнӓвлӓлӓн благодатьым пуа».*а


  7 Седӹндон Йымым колыштда, диаволлан тореш шагалда, дӓ тӹдӹ тӓ гӹцдӓ шӹлӹн кыргыжеш. 8 Йымы докы лишемдӓ, дӓ Тӹдӹ тӓ докыда лишемеш, сулыканвлӓ, киддӓм мышда, кок семӹнь шанышывлӓ, йӓнгдӓм ирӹктӹдӓ. 9 Ойхырыда, сӹнзӓвӹддӓм йоктарыда дӓ ӱрлен мӓгӹрӹдӓ; тӓмдӓн ваштылмашда мӓгӹрӹмӓшкӹ сӓрнӓлтшӹ дӓ сусуда – ойхышкы. 10 Господь анзылны ӹшкӹмдӓм лапемдӹдӓ, дӓ Тӹдӹ тӓмдӓм лӱктӓлеш.


  11 Шӱмбелвлӓ, икӓнӓ-иктӹдӓ вӹкӹ худам идӓ попы: кӱ шӱмбелжӹ вӹкӹ худан попа ӓль ӹшке шӱмбелжӹм суя, тӹдӹ закон вӹкӹ худан попа дӓ законым суя, а тӹнь законым сует гӹнь, тӹнь законым айышы ат ыл, а судья ылат. 12 Закон пушы дӓ Судья иктӹ ылеш, Тӹдӹ, Кӱ ытарен дӓ ямден кердеш; а тӹнь, весӹм суйышы, кӱ ылат?


  13 Ӹнде колыштда тӓ, тенге попышывлӓ: «Тагачы ӓль иргодым техень халашкы кенӓ, тӹштӹ ик и ӹленӓ, торгейӓш дӓ парышым нӓлӓш тӹнгӓлӹнӓ». 14 Тӓ иргодым ма лишӓшлыкым ада пӓлӹ: вет ма техень тӓмдӓн ӹлӹмӓшдӓ? Кӹтӹк веремӓэш кайшы, а вара шӓлӓнӹшӹ тӹтӹрӓ. 15 Тидӹ вӓреш тӓлӓндӓ попаш келнежӹ: «Господьлан яра гӹнь, ӹленӓ, тӹдӹмӓт-тидӹмӓт ӹштенӓ». 16 Но кӹзӹт тӓ когоэшнӹмӹдӓ доно ӹшкӹмдӓм хваледӓ. Цилӓ техень хвальымаш худа ылеш. 17 Тенге, кӱ пурым ӹштӓш пӓлӓ, дӓ ак ӹштӹ, тӹдӹлӓн сулык лиэш.

  


  *а4:6 Притч 3:34.

  

  
  

  СВЯТОЙ АПОСТОЛ ИАКОВЫН УЛЫ ЦЕРКӸЛӒН КОЛТЫМЫ СИРМӒШӸЖӸ


  5 Глава


  1 Паянвлӓм шижтӓрӹмӓш. 7 Тырхымаш дӓ ыдылмаш.


  1 Паянвлӓ, кӹзӹт колыштда: тӓ вӹкӹдӓ эксӹк лишеммӹ гишӓн сӹнзӓвӹддӓм йоктарыда дӓ ӱрлен мӓгӹрӹдӓ. 2 Тӓмдӓн пайдада шӱн кен, дӓ тӓмдӓн выргемдӓм когершӹ качкын колтен. 3 Тӓмдӓн шӧртньӹдӓ дӓ шидӓ ӹрдӓнгӹнӹт, нӹнӹн ӹрдӓнгмӹштӹ тӓ ваштарешдӓ пӓлдӹртӹмӓш лиэш дӓ тӓмдӓн кӓпдӓм тыл гань качкын колта: кодшы кечӹвлӓэш тӓ пайдам погендӓ. 4 Теве тӓмдӓн нырвлӓдӓм тӹредшӹвлӓлӓн тӱлӹдӹмӹ пӓшӓдӓр сасла, дӓ тӹредшӹвлӓн ӧпкӓлен саслымышты Господь Саваофын пӹлӹш якте шон. 5 Мӱлӓндӹ вӹлнӹ тӓ улан ӹлендӓ дӓ мындырланендӓ; шӹшкӹлмӹ кечӹлӓн йӓмдӹлӹмӹ гань ӹшке йӓнгдӓм ӧрдӹктендӓ. 6 Тӓ тӧр ӹштӹшӹм суендӓ, пуштында, тӹдӹ тӓлӓндӓ торешлӓнӹде.


  7 Тенге, шӱмбелвлӓ, Господь толмешкӹ, кужын тырхышы лидӓ. Теве ныр пӓшӓзӹ мӱлӓндӹ гӹц шергӓкӓн кӹцкӹм выча, ӱдӹмӹ жеп гӹц тӹредмӹ жеп якте кужын тырха. 8 Тӓӓт кужын тырхыда, ӹшке йӓнгдӓм пингӹдемдӹдӓ, вет Господьын толмыжы лишемеш. 9 Шӱмбелвлӓ, икӓнӓ-иктӹдӓ вӹкӹ вуйым идӓ ши, уке гӹнь, тӓ ӹшке суйымы лидӓ: теве Судья амаса анзылны шалга. 10 Шӱмбелвлӓэм, Господьын лӹмжӹ доно попышы пророквлӓн цӹтен парвалымыштым дӓ кужын тырхымыштым анжыда дӓ нӹнӹ семӹнь ӹштӹдӓ. 11 Теве мӓ цӹтен лӓкшӹвлӓм пуры цӓшӓн ылыт манын хваленӓ. Тӓ Иовын тырхымыжы гишӓн колында дӓ остаткаэш Господь тӹдӹлӓн мам ӹштӹмӹм ужында, вет Господь пиш пуры дӓ жӓлӓйӹшӹ.


  12 Пӹтӓриок, шӱмбелвлӓэм, ни пӹлгом доно, ни мӱлӓндӹ доно, нимахань вес цуратлымаш доно идӓ цуратлы, но тӓмдӓн «Ане, ане» ӓль «Уке, уке» лижӹ. Тенге агыл гӹнь, тӓ суйымы лидӓ.


  13 Тӓ логӹцдӓ иктӓжӹ парвала гӹнь, ыдылжы. Иктӓжӹ сусу ылеш гӹнь, Йымым хвален мырыжы. 14 Тӓ логӹцдӓ иктӓжӹ ясы ылеш гӹнь, Церкӹн пресвитервлӓжӹм ӱжшӹ, дӓ нӹнӹ, тӹдӹм Господь лӹмеш елей доно шӹрен, тӹдӹ верц ыдылышты. 15 Ӹнянен ыдылмаш ясыланышым паремдӓ, Господь тӹдӹм кӹньӹлтӓ, дӓ тӹдӹ сулыквлӓм ӹштен гӹнь, тӹдӹлӓн нӹнӹ простялтыт. 16 Паремӓш манын, икӓнӓ-иктӹдӓ анзылны сулыквлӓдӓм келесӹдӓ дӓ икӓнӓ-иктӹдӓ верц ыдылда: тӧр ӹштӹшӹн силан ыдылмыжы шукым ӹштен кердеш. 17 Илия мӓ ганьнаок эдем ылын, юр ӹнжӹ ли манын, сарвален ыдылын, дӓ мӱлӓндӹ вӹлнӹ кым и дӓ куд тӹлзӹ юр ылде. 18 Эчеӓт ыдылын, дӓ пӹлгом юрым пуэн, дӓ мӱлӓндӹ ӹшке кӹцкӹжӹм куштен.


  19 Шӱмбелвлӓ, кӱ-гӹнят тӓ логӹцдӓ лачок гӹц карангеш, дӓ иктӓжӹ тӹдӹм мӹнгеш пӧртӹлтӓ гӹнь, 20 тӹдӹ пӓлӹжӹ: сулыканым самынь корныжы гӹц сӓрӓлшӹ тӹдӹн йӓнгжӹм колымаш гӹц ытара дӓ шукы сулыкым леведеш.

  

  

  

  СВЯТОЙ АПОСТОЛ ПЕТРӸН УЛЫ ЦЕРКӸЛӒН КОЛТЫМЫ ПӸТӒРИШӸ СИРМӒШӸЖӸ


  1 Глава


  1 Вӓшлимӹ шамакым келесӹмӓш. 3 Живой уанымаш. 13 Святой лидӓ.


  1 Иисус Христосын Петр Апостолжы гӹц Понтышты, Галатиштӹ, Каппадокиштӹ, Асиштӹ дӓ Вифиништӹ ӧрдӹж эдемвлӓ семӹнь шӓлӓнен ӹлӹшӹ айырен нӓлмӹвлӓлӓн.


  2 Тӓмдӓм Йымы Ӓтян анзыцок пӓлӹмӹжӹ семӹнь Шӱлӹш доно свящӓйӹмӹ гач Иисус Христосым колышташ дӓ Тӹдӹн Вӹржӹм шӓвӹмӹ доно итӹрӓйӓлтӓш айырен нӓлмӹ. Тӓлӓндӓ Йымын благодатьшы дӓ тыр шукемӹштӹ.


  3 Мӓмнӓн Господьна Иисус Христосын Ӓтяжӹ дӓ Йымыжы хвальымы лижӹ! Иисус Христосын колымаш гӹц ӹлӹжмӹжӹ гач Тӹдӹ ӹшкӹмжӹн кого жӓлӓйӹмӓшӹжӹ доно живой уанымашкы мӓмнӓм угӹц шачыктен, 4 шӱн керддӹмӹ, локтылалтдымы, лӹвӹжгӹдӹмӹ наследствым сӧрен. Тӹдӹ тӓлӓндӓ пӹлгомышты перегӓлтеш, 5 тӓлӓндӓ, ӹнянӹмӹдӓ гишӓн Йымын силажы доно ытаралтмашлан перегӹмӹвлӓлӓн. Ти ытаралтмашыжы остатка веремӓвлӓн каяш йӓмдӹ. 6 Шукы йиш аздарен тергӹмӓш гӹц ӹнде тӓлӓндӓ изиш ойхыралаш вӓрештеш гӹнят, цилӓ тидӹ гишӓн ӹвӹртӹдӓ. 7 Тӓмдӓн ӹнянӹмӓшдӓн тӧр ылмыжы тыл доно тергӹмӹ пӹтен ямшашлык шӧртньӹ гӹцӓт шукы пачаш шергӓкӓнрӓк дӓ Иисус Христосын толмыжы годым хвальымашым, шотеш пиштӹмӓшӹм дӓ лӹмлештӓрӓлтмӓшӹм кандышашлык. 8 Иисус Христосым тӓ ужделда гӹнят, яратедӓ, кӹзӹт Тӹдӹм ада уж гӹнят, Тӹдӹлӓн ӹнянедӓ дӓ келесен мыштыдымы, пиш лӹмлештӓрӓлтшӹ сусу доно ӹвӹртедӓ, 9 вет тӓ ӹнянӹмӓшӹн кӹцкӹжӹм, ытарымашым, нӓлӹдӓ.


  10 Тӓлӓндӓ пӓлемдӹмӹ благодать гишӓн анзыцок попышы пророквлӓ ти ытарымашым кӹчӓлӹнӹт, ланзыленӹт. 11 Нӹнӹн кӧргӹштӹштӹ Христосын Шӱлӹшӹжӹ Христосын анзыкылашы парвалымыжы гишӓн попен дӓ тидӹн паштек толшашлык лӹмлештӓрӓлтмӓш гишӓн анзыцок келесен. Тӹгодым Шӱлӹшӹн ма гишӓн дӓ махань жеп гишӓн попымыжым нӹнӹ ланзыленӹт. 12 Нӹнӹлӓн пӓлдӹртӹмӹ ылын: Пуры Уверӹм попышывлӓ ӹнде тӓлӓндӓ пӹлгом гӹц колтымы Святой Шӱлӹш доно мам увертӓренӹт, тӹдӹ гишӓн попымышты годым пророквлӓ ӹшкӹлӓнӹштӹ агыл, а мӓлӓннӓ ӹштенӹт. Цилӓ тидӹм Ангелвлӓӓт анжалнештӹ.


  13 Седӹндон, [яратымывлӓ,] ышдам йӓмдӹштӹ кычыда, ары шанымашан лидӓ, Иисус Христос толмы годым тӓлӓндӓ пуалтшашлык благодатьлан улы-уке уанымашым пиштӹдӓ. 14 Шамак колыштшы тетя гань лидӓ: пӹцкемӹшӹштӹ ылмыда годым тӓмдӓм сакой шыкланымаш алтален, но ӹнде тӹдӹлӓн идӓ келӹштӓрӓлт, 15 а тӓмдӓм ӱжшӹ Святой семӹнь тӓ ӹшкежӓт хоть-мам ӹштӹмӹдӓ годым святой лидӓ. 16 Сирӹмӹ: «Святой лидӓ, Мӹнь вет святой ылам».*а


  17 Каждый эдемӹм айырыдеок пӓшӓжӹ семӹнь Суйышым тӓ Ӓтя маныда гӹнь, тенгежӹ ӧрдӹж эдем гань ӹлӹмӹ ти жепдӓм лӱдӹн эртӓрӹдӓ.  18-19 Тӓ пӓледӓ: ӓтявлӓдӓн кодымы келеш-акел ӹлӹмӹ шот гӹц пӹтӹшӓшлык ши дӓ шӧртньӹ доно агыл, а вуйнаматдымы дӓ ире Патя гань Христосын шергӓкӓн Вӹржӹ доно тӓ сылымы линдӓ. 20 Христосым сӓндӓлӹк тӹнгӓлтӹш яктеок пуйырымы ылын, но остатка веремӓвлӓн тӓлӓндӓ пӓлдӹртӹмӹ, 21 Христос гач Йымылан ӹнянӹшӹ линдӓ, дӓ Йымылан ӹнянӹмӓшдӓ дӓ уанымашда лижӹ манын, Йымы Тӹдӹм колымаш гӹц ӹлӹжтӓрен кӹньӹлтен дӓ Тӹдӹлӓн лӹмлештӓрӓлтмӓшӹм пуэн.


  22 Шӱмбелвлӓм яжола каяш цацыде яраташ манын, лачокым колыштмы доно Шӱлӹш гач йӓнгдӓм итӹрӓйӹмӹкӹдӓ, иктӹ-весӹдӓм ире шӱм доно соок яратыда, 23 вет тӓ шӱшӓшлык вырлыкаш гӹц агыл, а шӱн керддӹмӹ гӹц угӹц шачында, Йымын живой дӓ курымок ылшы шамак гӹц. 24 Вет

  «Сакой эдем – шуды гань,

  дӓ эдемӹн сакой лӹмлештӓрӓлтмӓшӹжӹ – шуды пеледӹш ганьок:

  шуды кошка, дӓ тӹдӹн пеледӹшӹжӹ вилӹн кеӓ;

  25 но Господьын шамакшы курымеш кодеш».*б


  А ти шамакшы – тӓлӓндӓ келесӹмӹ Пуры Увер.

  


  *а1:16 Лев 11:44.


  *б1:24-25 Ис 40:6-8.

  

  
  

  СВЯТОЙ АПОСТОЛ ПЕТРӸН УЛЫ ЦЕРКӸЛӒН КОЛТЫМЫ ПӸТӒРИШӸ СИРМӒШӸЖӸ


  2 Глава


  1 Христос – ӹлӹшӹ кӱ. Йымын святой халыкшы. 11 Святой ӹлӹмӓш доно ӹлӹмӹ гишӓн. 18 Христос гань цора лидӓ.


  1 Тенгежӹ, цилӓ худам, йойланымашым, яжола каяш цацымым, йӓнг йылымашым дӓ цилӓ вырсымашым коден, 2 кыце токо шачшы ӓзӓвлӓ шӹшерӹм качнештӹ, тенгеок тӓӓт, кушкашда дӓ ытаралташда манын, ире шамак шӹшерӹм качкаш цацыда. 3 Вет тӓ Господьын пуры ылмыжым тотештӹндӓ. 4 Тӹдӹн докы, ӹлӹшӹ кӱ докы, толда, тӹдӹм эдемвлӓ акелеш лыктыныт, а Йымы анзылны тӹдӹ айырен нӓлмӹ дӓ пиш шергӓкӓн. 5 Дӓ ӹшкежӓт, ӹлӹшӹ кӱ гань, ӹшке гӹцдӓ Йымын Шӱлӹшӹн пӧртӹм ӹштӹдӓ, Иисус Христос гач Йымылан ярал жертвӹм Шӱлӹш доно пушы святой священниквлӓ лидӓ. 6 Вет Писаништӹ келесӹмӹ:

  «Теве, Мӹнь Сионышты негӹц огол кӱм,

  айырымым, шергӓкӓнӹм, пиштем;

  дӓ Тӹдӹлӓн ӹнянӹшӹ намысыш ак пыры».*а


  7 Седӹндон тӓлӓндӓ, ӹнянӹшӹвлӓлӓн, ти кӱ шергӓкӓн ылеш, а ӹнянӹдӹмӹвлӓлӓн тӹдӹ «стройышывлӓн ярдымеш лыкмы, но оголын негӹцшӹ лишӹ кӱ», «шӹртнялтмӹ кӱ, кенвацмы кӱ»,*б 8 тӹшӓк нӹнӹ шамак колыштдымышты гишӓн шӹртнялтӹт, нӹнӹлӓн тенге лиӓш пӓлемдӹмӹ.


  9 Но тӓ – айырен нӓлмӹ шачыш, кугижӓн священниквлӓжӹ, святой халык, Йымын Ӹшкӹлӓнжӹ айырымы йых ылыда. Тӓмдӓм пӹцкемӹш гӹц цӱдейӹктӹшӹ сотышкыжы Ӱжшӹ Йымын пуры ылмыжым тӓ увертӓрӹшӓшлык ылыда. 10

  Молнам тӓ халык ылделда,

  а кӹзӹт Йымын халыкшы ылыда;

  молнам жӓлӓйӹмӹ ылделда,

  а ӹнде жӓлӓйӹмӹ ылыда.



  11 Яратымывлӓэм, ӹлӓш толшы дӓ ӧрдӹж эдемӹм сарвалымы гань тӓмдӓм сарвалем: йӓнг ваштареш кӓпӹштӹ кредӓлшӹ шыкланымашвлӓ гӹц карангда 12 дӓ язычниквлӓ лошты пурын ӹлӹдӓ. Тенгелӓ, нӹнӹ пуры пӓшӓдӓм ужыт дӓ, худам ӹштӹшӹ манын, ма верц тӓмдӓм кӹзӹт вырсат, толын-кемӹ кечӹнжӹ тидӹн верцок Йымым хваляш тӹнгӓлӹт.


  13 Седӹндон Господь верц цилӓ эдем вуйлатышывлӓм колыштда: кугижӓмӓт, вет тӹдӹ сек кого, 14 тӧрӓвлӓмӓт, нӹнӹм вет кугижӓ закон пыдыртышывлӓм шамак кычаш шагалташ дӓ пуры ӹштӹшӹвлӓм хваляш колтен. 15 Вет Йымын ирӹкшӹ*в техень: тыменьдӹмӹ эдемвлӓн шотдымы шаяштым пурым ӹштӹмӹдӓ доно цӓрӹшӓшлык ылыда. 16 Ирӹкӓн эдем гань ӹштӹдӓ, но ӹшке ирӹкдӓ доно худам идӓ левед, а Йымын цоражы лидӓ. 17 Цилӓм шотеш пиштӹдӓ, шӱмбелвлӓм яратыда, Йымы гӹц лӱддӓ, кугижӓм жеплӹдӓ.


  18 Тӓрзӹвлӓ, лӱдӹн дӓ жеплен, хозавлӓдӓм колыштда, пуры дӓ смирнӓвлӓм веле агыл, тенгеок костанвлӓмӓт. 19 Кӱ Йымы гишӓн шана дӓ тидӹ верц вир укешток ясыланен ойхым цӹтӓ гӹнь, тидӹ Йымылан ярал ылеш. 20 Вуйнаматда верц шимӹ годым цӹтедӓ гӹнь, тӓлӓндӓ махань хвальымаш? Но пурым ӹштӹмӹдӓ годым орлыкым тырхедӓ гӹнь, тидӹ Йымылан ярал ылеш, 21 вет тидӹлӓнок тӓмдӓм ӱжмӹ, Христосат мӓ верцнӓ орлыкым цӹтен дӓ мӓлӓннӓ корным анжыктен: тӓ Тӹдӹн кишӓжӹ семӹнь кешӓшлык ылыда. 22

  «Тӹдӹ нимахань сулыкымат ӹштӹде,

  дӓ ышмаштыжы алталымаш ылде».*г


  23 Тӹдӹм вырсенӹт гӹнят, ваштарешӹштӹ вырсен вӓшештӹде; ясыланымыжы годым крозыде, а Тӧр Суйышын кидӹшкӹжӹ цилӓ пуэн. 24 Мӓлӓннӓ сулыквлӓ гӹц ытлаш дӓ тӧр ӹштен ӹлӓш манын, Тӹдӹ мӓмнӓн сулыквлӓнӓм Ӹшке кӓпшӹ доно крестӹш лӱктӓлӹн. Тӹдӹн шушырвлӓжӹ доно тӓ паремдӹмӹ линдӓ. 25 Вет тӓ ямшы шарык гань ылында [кӹтӧзӹ гӹц пасна], а ӹнде йӓнгдӓм Кӹтӹшӹ дӓ Перегӹшӹ докы пӧртӹлӹндӓ.

  


  *а2:6 Ис 28:16.


  *б2:7 Пс 117:22, Ис 8:14.


  *в2:15 Ирӹк – воля, желание.


  *г2:22 Ис 53:9.

  

  
  

  СВЯТОЙ АПОСТОЛ ПЕТРӸН УЛЫ ЦЕРКӸЛӒН КОЛТЫМЫ ПӸТӒРИШӸ СИРМӒШӸЖӸ


  3 Глава


  1 Вӓтӹ дон мары. 8 Тӧр ӹштӹмӹ верц парвалымаш.


  1 Тенгеок тӓӓт, вӓтӹвлӓ, ӹшке марывлӓдӓм колыштда. Тӹнӓм Йымын шамакшым колыштдымы марывлӓ ӹшке вӓтӹвлӓштӹн ӹлӹмӓш доно нимахань шамак гӹц паснаок ӹняндӓрӹмӹ лит, 2 вет тӓмдӓн ирен, Йымы гӹц лӱдӹн ӹлӹмӹдӓм ужыт. 3 Тӓмдӓн цевердӓ вӹлнӹ – айыртемӓлтшӹ ӱп тӹвӹлӹштӹ, шӧртньӹм сӓкӹмӓштӹ ӓль нӓрӓтӓн выргемӹштӹ – агыл, 4 а йӓнг кӧргӹштӹ – вашталтдымы, смирнӓ дӓ тыр шӱмӹштӹ лижӹ – тидӹ Йымы анзылны шергӓкӓн. 5 Молнам святой вӓтӹвлӓӓт, Йымылан уанен, ӹшкӹмӹштӹм тенгеок нӓрӓенӹт, марывлӓштӹм колыштыныт. 6 Тенгеок Сарра Авраамым колыштын, тӹдӹм хоза манын. Тӓӓт пурым ӹштедӓ дӓ нимахань лӱдмӓш гӹц ада лӱд гӹнь, тӓ Сарран тетявлӓжӹ ылыда.


  7 Тенгеок тӓӓт, марывлӓ, тӓлӓндӓ ыдылашда ӓптӹртӹш ӹнжӹ ли манын, вӓтӹвлӓдӓн силадымы ылмыштым ужын, сагашты шот доно ӹлӹдӓ, нӹнӹм шотеш пиштӹдӓ, вет нӹнӹ тӓ сагада иквӓреш Йымын благодатьшы доно пумы ӹлӹмӓшӹн наследникшӹ ылыт.


  8 Мычашеш келесӓш гӹнь, цилӓн икышын, жӓлӓйӹшӹ, шӱмбел яратышы, пуры йӓнгӓн, келшен ӹлӹшӹ, смирнӓ лидӓ. 9 Худа тӓреш худа доно ӓль вырседӹлмӹ тӓреш вырседӹлмӹ доно идӓ тӱлӹ, анешлӓ, пурым веле согоньлыда, тӓ вет пӓледӓ: тӓ Йымын благословайымыжым нӓлдӓ манын, тенге ӹштӓш ӱжмӹ ылыда. 10 Вет

  «кӱ ӹлӹмӓшӹм яратынежӹ дӓ пуры кечӹвлӓм ужнежӹ,

  тӹдӹ ӹшке йӹлмӹжӹм худа гӹц

  дӓ ӹшке ышмажым алталышы шаявлӓ гӹц кычыжы;

  11 худа гӹц карангжы дӓ пурым ӹштӹжӹ;

  тырым кӹчӓлжӹ дӓ тӹдӹн докы лишемӓш цацыжы.

  12 Вет Господьын сӹнзӓжӹ тӧр ӹштӹшӹ эдемвлӓ докы

  дӓ Тӹдӹн пӹлӹшӹжӹ нӹнӹн ыдылмышты докы сӓрӓлмӹ,

  но, худам ӹштӹшӹвлӓм мӱлӓндӹ вӹлец пӹтӓрӓш манын,

  Господьын лицӓжӹ нӹнӹ ваштареш ылеш».*а


  13 Тӓ пурым ӹштӹмӹ верц пыт цацедӓ гӹнь, кӱ тӓлӓндӓ худам ӹштӓ? 14 Но тӧр ӹштӹмӹдӓ верц парваледӓ гӹнь, тӓ пуры цӓшӓн ылыда, нӹнӹн лӱдӹктӹмӹштӹ гӹц идӓ лӱд дӓ идӓ ӧр. 15 Ӹшке йӓнгӹштӹдӓ Господь Йымым свящӓйӹдӓ; тӓмдӓн уанымашда шотышты ынгылдарымашым ядшылан цилӓлӓн смирнӓн дӓ шотеш пиштен ответӹм пуаш соок йӓмдӹ лидӓ. 16 Пуры совестян лидӓ, тӹнӓм Христос доно ушнымашты пурын ӹлӹмӹдӓм шудалшывлӓ тӓмдӓм худавлӓм вырсымы семӹнь вырсымыштылан намысыш пырат. 17 Вет Йымын ирӹкшӹ*б семӹнь гӹнь, худа пӓшӓ гишӓн агыл, а пуры пӓшӓ гишӓн парвалымыда яжо лиэш. 18 Вет Христосат, мӓмнӓм Йымы докы кандаш манын, икӓнӓ мӓмнӓн сулыквлӓнӓ верц парвален, тӧр ӹштӹшӹ – тӧрсӹр эдемвлӓ верц. Тӹдӹ кӓпшӹ доно пуштмы лин, но шӱлӹш доно ӹлӹжӹн. 19 Шӱлӹш донок Тӹдӹ кен дӓ кызаматышты ылшы шӱлӹшвлӓлӓн попен. 20 Перви, Ной ӹлӹмӹ веремӓн, ковчегӹм стройымы годым, кынам Йымы цӹтен вычен, нӹнӹ шамак колыштдымы ылыныт. Ковчегӹштӹ икманяр эдем веле, вес семӹньжӹ кӓндӓкш йӓнг, вӹд гач ытаралтын. 21 Тӹнӓмшӹ семӹньок кӹзӹт мӓмнӓмӓт вӹд, вес семӹньжӹ крестӹмӓш, Иисус Христосын ӹлӹжмӹжӹ гач ытара, тидӹ – кӓп гӹц лявӹрӓм мышкын колтымаш агыл, а пуры совесть доно ӹлӓш Йымы гӹц ядмаш. 22 Христос пӹлгомыш кузен дӓ Йымын вургымла монгырыштыжы шӹнзӓ. Ангел, власть дӓ силавлӓ Тӹдӹн кидшӹ лӹвӓлнӹ ылыт.

  


  *а3:10-12 Пс 33:13-17.


  *б3:17 Ирӹк – воля, желание.

  

  
  

  СВЯТОЙ АПОСТОЛ ПЕТРӸН УЛЫ ЦЕРКӸЛӒН КОЛТЫМЫ ПӸТӒРИШӸ СИРМӒШӸЖӸ


  4 Глава


  1 Йымылан ӹлӹмӓш. 12 Христослан ӹнянӹмӹ верц парвалымаш.


  1 Тенге Христос мӓ верцнӓ кӓпшӹ дӓ йӓнгжӹ доно парвален гӹнь, тӓӓт тенгеок тӹ шанымашым вырсы хӓдӹр семӹнь нӓлдӓ, вет кӓп доно парвалышы сулыкланаш цӓрнӓ, 2 седӹндон тӹдӹ кӓп доно ӹлӓш кодшы курымжым ӹнде эдемӹн сулыкланымыжы семеш агыл, а Йымын ирӹкшӹ*а семӹнь ӹлӓ. 3 Тӧр Йымым пӓлӹдӹмӹвлӓн кымылыштым шоктен, эртӹшӹ ӹлӹмӹ веремӓштӹ мам ӹштендӓ, тидӓт ситӓ: тӓ лявӹрген, сулыкланен, [пӱэргӹ пӱэргӹ доно каштын, вольык доно каштын, худам ӹштен,] ӓрӓкӓм йӱн, шотде качкын-йӱн дӓ идоллан намысдеок кымал ӹлендӓ. 4 Но тӓ нӹнӹ доно иквӓреш ярдымы пӓшӓвлӓшкӹ ада ушны, седӹндон нӹнӹ ӧрӹт дӓ тӓмдӓм вырсат. 5 Ӹлӹшӹ дон колышывлӓм суяш Йӓмдӹ Ылшы анзылны нӹнӹ шамакым кычышашлык ылыт. 6 Вет колышывлӓ эдем семӹнь кӓп доно суялтыныт гӹнят, Йымы семӹнь шӱлӹш доно ӹлӹштӹ манын, нӹнӹлӓнӓт Пуры Уверӹм шайыштмы.


  7 Но цилӓжӹлӓнӓт мычаш лишемеш. Тенгежӹ ыдылмыда годым ышан-шотан дӓ ары шанымашан лидӓ. 8 Сек когонжок иктӹ-весӹдӓ докы цат яратымашда лижӹ, вет яратымаш шукы сулыкым леведеш. 9 Ӧпкӓлӹдеок иктӹ-весӹдӓм ӹшке докыда пыртыда. 10 Тӓ логӹцдӓ каждыйжы, Йымын шукы сӹнӓн благодатьшы доно пӓшӓм ӹштӹшӹ пуры пӓшӓзӹ семӹнь, Тӹдӹ гӹц нӓлмӹ моштымаш доно иктӹ-весӹлӓн служыда. 11 Иктӓжӹ попа гӹнь, Йымын шамакшым попымы семӹнь попыжы, кӱ служа гӹнь, Йымын пумы сила доно служыжы. Йымы цилӓ шотыштат Иисус Христос гач лӹмлештӓрӹмӹ лижӹ. Тӹдӹлӓн курым-курымеш лӹмлештӓрӓлтмӓш дӓ сила лижӹ. Аминь.


  12 Яратымывлӓэм, тӓ донда иктӓ-ма ынгылыдымы лиэш манын шанен, тӓмдӓм тергӓш толшы тыллан идӓ ӧр. 13 Христосын парвалымашкыжы ушнымыда семӹнь сусу лидӓ, тӹнӓм Тӹдӹн лӹмлештӓрӓлтмӹжӹ каймы годымат сусуланаш дӓ ӹвӹртӓш тӹнгӓлӹдӓ. 14 Тӓмдӓм Христосын лӹмжӹ верц вырсат гӹнь, пуры цӓшӓн ылыда: Лӹмлештӓрӓлтшӹ Шӱлӹш, Йымын Шӱлӹш, тӓ вӹлнӹдӓ. Нӹнӹ Тӹдӹм мыскылат, а тӓ лӹмлештӓредӓ. 15 Тӓ логӹцдӓ иктӓт эдем пуштмылан, шолыштмылан ӓль худам ӹштӹмӹлӓн, ӓль эдем пӓшӓш шӹшкӹлтмӹлӓн ӹнжӹ парвалы. 16 Но иктӓжӹ Христослан ӹнянӹмӹжӹ гишӓн парвала гӹнь, ӹнжӹ намысланы, а тенге лимӹлӓн Йымым лӹмлештӓрӹжӹ. 17 Вет Йымын церкӹжӹ гӹц судын тӹнгӓлмӹ веремӓжӹ лиэш. А мӓ гӹцнӓ тӹнгӓлеш гӹнь, Йымын Евангелижӹ ваштареш ылшывлӓлӓн махань мычаш лиэш? 18

  «Тӧр ӹштӹшӹ цуц-цуц ытаралтеш гӹнь,

  Йымым жеплӹдӹмӹ дӓ сулыкан эдем кышкы вӓрештеш?»*б


  19 Тенгежӹ Йымын ирӹкшӹ семӹнь парвалышывлӓӓт ӹшке йӓнгӹштӹм ӹнян Ӹштӹшӹн кидӹшкӹжӹ пушты дӓ варажат пурым ӹштӹштӹ.

  


  *а4:2 Ирӹк – воля, желание. Тенгеок – 4:19.


  *б4:18 Притч 11:31.

  

  
  

  СВЯТОЙ АПОСТОЛ ПЕТРӸН УЛЫ ЦЕРКӸЛӒН КОЛТЫМЫ ПӸТӒРИШӸ СИРМӒШӸЖӸ


  5 Глава


  1 Церкӹлӓн дӓ тӹдӹн вуйлатышыжывлӓлӓн кӓнгӓш. 12 Цеверӹн кодаш согоньлымаш.


  1 Мӹнь, ӹшкежӓт пресвитер, Христосын парвалымыжым ужшы дӓ шайыштшы, пачылтшашлык лӹмлештӓрӓлтмӓшӹм иквӓреш пайылышы эдем, тӓмдӓн пресвитервлӓдӓм сарвалем: 2 Йымын тӓлӓндӓ ӹнянен пумы кӹтӧжӹм кӹтӹдӓ, неволя агыл, а ӹшке кымыл доно, Йымылан яралын тӹдӹм оролыда, намысан пайдам кӹчӓлдеок, а улы кымыл доно цацыда, 3 тӓлӓндӓ ӹнянен пумы эдемвлӓм кид лӹвӓлнӹдӓ идӓ кычы, а кӹтӧлӓн корным анжыктышы лидӓ. 4 Кынам Тӹнг Кӹтӧзӹ толын лӓктеш, тӓ лӹмлештӓрӓлтмӓшӹн лӹвӹжгӹдӹмӹ вуйгӹшӹлӹм нӓлӹдӓ.


  5 Сӓмӹрӹквлӓӓт, пресвитервлӓм колыштда. Цилӓнӓт, иктӹ-весӹм колыштын, иктӹ-весӹ доны смирнӓ лидӓ, вет «Йымы когоэшнӹшӹвлӓ ваштареш ылеш, а смирнӓвлӓлӓн благодатьым пуа».*а


  6 Тенгежӹ, Йымын силан кид лӹвӓлнӹжӹ лиӓш ӹшкӹмдӓм лапемдӹдӓ, ӹшке веремӓштӹжӹ Тӹдӹ тӓмдӓм кӱкшемдӓ. 7 Хоть-махань шытырдам Йымылан ӹнянен пуда: Тӹдӹ тӓ верцдӓ тыргыжлана.


  8 Ары шанымашан лидӓ, идӓ амалы: тӓ ваштарешдӓ шалгышы, диавол, ырлышы лев семӹнь, кӱм нелӹн колташ кӹчӓл каштеш. 9 Пингӹдӹ ӹнянӹмӓш доно тӹдӹ ваштареш шагалда. Тӓ пӓледӓ: тӓмдӓн шӱмбелвлӓлӓндӓ улы сӓндӓлӹкӹштӹ техеньок парвалымашым цӹтӓш вӓрештеш. 10 А Христос Иисус доно ушнымашты мӓмнӓм Ӹшкӹмжӹн курымаш лӹмлештӓрӓлтмӓшкӹжӹ ӱжшӹ цилӓ благодатьын Йымыжы, кӹтӹк веремӓ орлыкым тырхымыкыда, тӓмдӓм тӧрлӓтӹжӹ, цаткыдемдӹжӹ, силаным ӹштӹжӹ дӓ пингӹдемдӹжӹ. 11 Тӹдӹлӓн лӹмлештӓрӓлтмӓш дӓ сила курым-курымеш лижӹ. Аминь.


  12 Мӹнь тӓлӓндӓ Силуан гач кӹтӹкӹн сирӹшӹм, тӹдӹм ӹнян шӱмбелеш шотлем. Мӹнь тӓмдӓм кымылангдынем дӓ, тидӹжӹ Йымын лачок благодатьшы манын, пӓлдӹртен келесӹнем ыльы. Ти благодатьышты тӓ пингӹдӹн шалгедӓ. 13 Тӓ сагада иквӓреш айырен нӓлмӹ Вавилон церкӹ, тенгеок Марк эргӹм тӓлӓндӓ шӓлӓм колтат. 14 Иктӹ-весӹдӓм яратымаш шыпшалмы доно вӓшлидӓ. Тӓлӓндӓ, Христос Иисус доно ушнышывлӓлӓн, цилӓлӓн тыр лижӹ. Аминь.

  


  *а5:5 Притч 3:34.

  

  

  

  СВЯТОЙ АПОСТОЛ ПЕТРӸН УЛЫ ЦЕРКӸЛӒН КОЛТЫМЫ КОКШЫ СИРМӒШӸЖӸ


  1 Глава


  1 Вӓшлимӹ шамакым келесӹмӓш. 3 Йымын ӱжмӹжӹ доно келшӹшӹ ӹлӹмӓш. 16 Христос гишӓн пророкла попымын лачок ылмыжы.


  1 Иисус Христосын цоражы дӓ Апостолжы Симон-Петр гӹц – мӓмнӓн Йымынан дӓ Ытарышы Иисус Христосын тӧр ылмышты гач ӹшкӹмнӓн ӹнянӹмӓшнӓ гань шергӓкӓн ӹнянӹмӓшӹм нӓлшӹвлӓлӓн.


  2 Йымы дон мӓмнӓн Господь Христос Иисусым пӓлӹмӹ гач тӓлӓндӓ благодать дӓ тыр шукемӹштӹ.


  3 Мӓмнӓм ӹшке лӹмлештӓрӓлтмӓшӹжӹ дӓ пишок кого пурыжы доно Ӱжшӹм пӓлӹмӹ гач Тӹдӹн пӹлгомыштышы цӱдейӹмӓн силажы ӹлӹмӓшлӓн дӓ Йымым жеплен ӹлӹмӹлӓн цилӓ керӓлӹм мӓлӓннӓ пуэн. 4 Ӹшке лӹмлештӓрӓлтмӹжӹ дӓ кого пурыжы гач Тӹдӹ мӓлӓннӓ кого дӓ шергӓкӓн сӧрӹмӓшвлӓм подарен. Ти сӧрӹмӓшвлӓ доно тӓ, шыкланымаш гишӓн сӓндӓлӹк вӹлнӹ хозаланышы локтылалтмаш гӹц кыргыжын, Йымын гань ӹлӹмӓшкӹ ушнен кердӹдӓ. 5 Седӹндон, улы сила доно цацен, ӹнянӹмӓшӹштӹдӓ пуры пӓшӓм анжыктыда, пуры пӓшӓштӹ – пӓлӹмӓшӹм, 6 пӓлӹмӓшӹштӹ – ӹшкӹмӹм кычен мыштымашым, ӹшкӹмӹм кычен мыштымашты – цӹтӹмӓшӹм, цӹтӹмӓштӹ – Йымым жеплӹмӓшӹм, 7 Йымым жеплӹмӓштӹ – шӱмбелвлӓм шотеш пиштӹмӓшӹм, шӱмбелвлӓм шотеш пиштӹмӓштӹ – яратымашым. 8 Тӓмдӓн цилӓ тидӹ улы дӓ шукемеш гӹнь, тенгежӹ мӓмнӓн Господь Иисус Христосым пӓлӹмӓштӹ пӓшӓдӹмӹ ада ли дӓ кӹцкӹ гӹц пасна ада код. 9 А кӱн тидӹ уке, тӹдӹ слӧпӧй, мӹндӹркӹ уждымы, ӹшкӹмжӹм молнамшы сулык гӹц ирӹктӹмӹм монден. 10 Седӹндон, шӱмбелвлӓ, ӹшкӹмдӓм ӱжмӹм дӓ айырен нӓлмӹм пингӹдемдӓш утларак когон цацыда. Тидӹм ӹштедӓ гӹнь, тӓ нигынамат ада шӹртнялт, 11 тенге тӓлӓндӓ Господьна дӓ Ытарышына Иисус Христосын курымашлык Кугижӓншӹшкӹжӹ амаса кымдан пачылтеш.


  12 Седӹндонок, тӓ тидӹм пӓледӓ дӓ тӓ яктедӓ шошы лачокеш пингӹдемдӹмӹ ылыда гӹнят, тидӹ гишӓн мӹнь тӓлӓндӓ ӓшӹндӓрӹктӓш ам цӓрнӹ. 13 А ти кӓпӹштӹ эче маняры лиӓм, тӓмдӓм ӓшӹндӓрӹктӹмӓш доно шижтӓрӹмӹм тӧреш шотлем. 14 Ти кӓпем мӹнь гӹцем шукышты агыл ӧрдӹшкӹ карангдышашлыкым пӓлем. Мӹлӓм тидӹм мӓмнӓн Господь Иисус Христос увертӓрен. 15 Ти ӹлӹмӓш гӹц кемем паштекӓт тӓ цилӓ тидӹм соок ӓшӹндӓрӹдӓ манын, мӹнь цацаш тӹнгӓлӓм.


  16 Мӓмнӓн Господь Иисус Христоснан силажы дӓ толмыжы гишӓн тӓлӓндӓ пӓлдӹртӹмӹнӓ годым мӓ тидӹм йойын чангалтшы ямак гӹц нӓлделна: Тӹдӹн цӱдӓӓн ылмыжым мӓ ӹшкеок ужынна. 17 Кого лӹмлештӓрӓлтмӓш гӹц «Тидӹ Мӹньӹн яратымы Эргем, Тӹдӹн доны Мӹньӹн пуры кымылем» манын келесӹмӹ юк Тӹдӹлӓн шактымы годым Тӹдӹ Йымы Ӓтя гӹц жеплӹмӓшӹм дӓ лӹмлештӓрӹмӓшӹм нӓлӹн. 18 Тӹдӹн доно иквӓреш святой кырыкышты ылмына годым пӹлгом гӹц йонгалтшы ти юкым мӓ ӹшке колынна. 19 Тенгелӓ, пророквлӓн шамакыштылан мӓ эчеӓт пингӹдӹн ӹнянен кердӹнӓ. Жерӓ валгалташ тӹнгӓлмешкӹ дӓ йӓнгӹштӹдӓ ирӹ жерӓ шӹдӹр кузымешкӹ, пӹцкемӹш вӓрӹштӹ сотемдӓрӹшӹ лампа докы мелӹн лимӹ семӹнь ти шамак векӹ мелӹн лидӓ гӹнь, тӓ яжон ӹштедӓ. 20 Сек пӹтӓриок тӓ теве мам пӓлӹшӓшлык ылыда: Писаништӹ пророквлӓн попымышты гӹц иктӓт ӹшкевуя нимамат ынгылдарен ак керд. 21 Вет пророкла попымаш нигынамат эдемӹн шанымыжы семӹнь лӓкде, а Святой Шӱлӹш кымылангдымы доно Йымын святой эдемвлӓжӹ попенӹт.

  

  
  

  СВЯТОЙ АПОСТОЛ ПЕТРӸН УЛЫ ЦЕРКӸЛӒН КОЛТЫМЫ КОКШЫ СИРМӒШӸЖӸ


  2 Глава


  Алтален тымдышывлӓ.


  1 Израиль халык лошты алтанзык пророквлӓӓт ылыныт, тенгеок тӓ лоштыдаат алталышы тымдышывлӓ лӓктӹт. Нӹнӹ пӹтен яммашыш нӓнгешӹ алталышы тымдымашым кандат дӓ ӹшкӹмӹштӹм тӱлен нӓлшӹ Господь гӹц карангыт, тидӹн доно ӹшке вӹкӹштӹ пӹсӹн пӹтен яммашым кандат. 2 Шукынжы нӹнӹн шӓхӓр корнышты доно кеӓт, дӓ тидӹ гишӓн лачокын корныжы мыскылымашты лиэш. 3 Шык ылмышты гишӓн нӹнӹ алтален попымы доно тӓ шотешдӓ ӹлӓш тӹнгӓлӹт. Нӹнӹлӓн суд пынзалтыш тагынамок йӓмдӹ, яммашышты ак нерӹ.


  4 Йымы сулыкыш пырышы ангелвлӓм жӓлӓйӹде, пӹцкемӹшӹн цеп доно кӹлден, нӹнӹм адыш сӹмӹрӓл шуэн дӓ суд кечӹ якте орландарен оролаш пуэн. 5 Тошты сӓндӓлӹкӹмӓт Йымы жӓлӓйӹде, Йымым жеплӹдӹмӹвлӓн сӓндӓлӹк вӹкӹ потопым колтен. Но тӧр ӹлӹмӓш верц попышы Нойын семняжӹм – кӓндӓкш йӓнгӹм – переген коден. 6 Содом дон Гоморра халавлӓм Тӹдӹ пӹтӓрӓш суен дӓ ломыжыш сӓртен, ти халавлӓм пӹтӓрӹмӹ доно Йымым жеплӹдӹмӹ анзыкылашы эдемвлӓлӓн шижтӓрен, 7 а шӓхӓрвлӓн намысде ӹлӹмӹштӹ доно ясыланышы Лотым, тӧр ӹштӹшӹ эдемӹм, ытарен. 8 Вет нӹнӹ лошты ӹлӹмӹжӹ годым тӧр ӹштӹшӹ ти эдем законде ӹштӹмӹштӹм ужын-колын, дӓ тӹдӹн тӧрӹм яратышы йӓнгжӹ кечӹнь парвален. 9 Цилӓ тидӹм Господь ӹштен гӹнь, Йымым жеплӹшӹвлӓм тергӹмӓш гӹц кыце ытараш дӓ законде ӹштӹшӹвлӓм суд кечӹ якте оролымашты кыце орландарен кычаш, Тӹдӹ пӓлӓ.  10-11 Айыртемӹнок кӓп дон йӓнг яктарышы шыкланымаш паштек кешӹвлӓлӓн дӓ властьым жеплӹдӹмӹвлӓлӓн тенге лиэш.


  Нӹнӹ гӹц силанрак дӓ цаткыдырак Ангелвлӓӓт Господь анзылны мыскылышы шамак доно нӹнӹм вуйнаматеш ак лыкеп, но ти тура дӓ турна эдемвлӓ лӹмлештӓрӓлтшӹ Ангелвлӓм мыскылаш ак лӱдеп. 12 Техень эдемвлӓ мам ак пӓлеп, тӹдӹм мыскылат. Нӹнӹ природа пӓлемдӹмӹ семӹнь ӹлӹшӹ, кычалташ дӓ ямаш шачшы ынгылыдымы зверь гань ылыт дӓ ти зверьвлӓ семӹньок пӹтӓрӹмӹ лит. 13 Законде ӹштӹмӹштӹ гишӓн нӹнӹлӓн кӱсӹ пӧрӹктӓлтеш. Кечӹвӓл кечӹн шӓрӹштӹм темӹмӹм сусуэш шотлат, тӓ сагада иквӓреш качмы-йӱмӹштӹ годым ти лявӹрӓ гань дӓ намысдымы эдемвлӓ алталымышты доно мындырланат. 14 Сӹнзӓштӹштӹ шӓхӓрлӓнӹмӓш дӓ цӓрнӹдӹмӹ сулык веле, ӹнянӹмӓштӹ пингӹдем шодымы йӓнгӹм роалтат, йӓнгӹштӹ шыкланымылан тыменьӹн, нӹнӹ проклятайымы ылыт. 15 Виӓш корным коден, нӹнӹ ямыныт, Восорын Валаам эргӹжӹн корныжы доно кенӹт, тӹдӹжӹ тӧр агыл пӓшӓлӓн тӱлӹмӹм яратен, 16 но законде ӹштӹмӹжӹлӓн тӹдӹм вырсымы: попен керддӹмӹ осел, эдем юк доно попен, пророкын ышдымы ылмыжым цӓрен шагалтен.


  17 Ти эдемвлӓ вӹддӹмӹ вӹдсӹнзӓвлӓ, штурмаан мардеж поктылмы шим пӹлвлӓ ылыт. Нӹнӹлӓн курымашлык пӹцкемӹшӹн пӹцшӹм йӓмдӹлӹмӹ. 18 Вет когоэшнӹмӹ пуста шамакым попен, нӹнӹ кӓпӹн шыкланымыжы, шӓхӓрлӓнӹмӹжӹ доно техень эдемвлӓм кычат, кыдывлӓ алталымашты ӹлӹшӹвлӓ гӹц цуц-цуц ытлаш тӹнгӓлӹнӹт. 19 Ӹшкежӹ локтылалтмашын цоражы ылыт гӹнят, ытлаш тӹнгӓлшӹвлӓлӓн ирӹкӹм сӧрӓт. Вет кӱ тӹньӹм сӹнген, тӹдӹн цоражы ылат. 20 Мӓмнӓн Господьна дӓ Ытарышына Иисус Христосым пӓлӹмӹ гач ти сӓндӓлӹкӹн сулык лявӹрӓжӹ гӹц ытлымыкы, тӹшӓкен угӹц ӓргӓлтӹт дӓ сӹнгӓлтӹт гӹнь, тенгежӹ мычашты нӹнӹлӓн тӹнгӓлтӹш годшы гӹц хударак лиэш. 21 Тӧр ӹштӹмӓш корным пӓлен нӓлмӹ гӹц дӓ нӹнӹлӓн пумы святой шӱдӹмӓш гӹц молнамшы ӹлӹмӓш докы сӓрнӓлмӹ вӓреш тӧр ӹштӹмӓш корным ак пӓлеп ылгецӹ, нӹнӹлӓн яжорак лиэш ыльы. 22 Нӹнӹ доно халыкын тӧр шаяштыжы попымы семӹнь лин: «Пи ӹшке уксынзышыжы докы пӧртӹлеш»,*а дӓ «Мышмы сасна лявӹрӓштӹ пӓрдӓлеш».

  


  *а2:22 Притч 26:11.

  

  
  

  СВЯТОЙ АПОСТОЛ ПЕТРӸН УЛЫ ЦЕРКӸЛӒН КОЛТЫМЫ КОКШЫ СИРМӒШӸЖӸ


  3 Глава


  Иисус Христос кокшы гӓнӓ толеш.


  1 Яратымывлӓэм, ӹнде кокшы сирмӓшӹм тӓлӓндӓ сирем, ти сирмӓшвлӓштӹ ӹшке ӓшӹндӓрӹктӹмем доно кӧргӹштӹдӓ ире шанымашым шижтӓрӹнем. 2 Святой пророквлӓн молнам попымы шамаквлӓштӹм дӓ Господьын, Ытарышын, тӓмдӓн Апостолвлӓдӓ гач пумы шӱдӹмӹжӹм ӓшӹндӓрӹдӓ, шанем.


  3 Сек пӹтӓриок тидӹм пӓлӹдӓ: остатка кечӹвлӓн ӹшке шыкланымышты семӹнь ӹлӹшӹ мыскылен ваштылшывлӓ толыт 4 дӓ попат: «Тӹдӹн толаш сӧрӹмӹжӹ кышты? Вет ӓтянӓвлӓ курымыштым ӹленӹт, но, сӓндӓлӹкӹм ӹштӹмӹ гӹц тӹнгӓлӹн, кыце лин, цилӓжӓт тенгеок кодеш». 5 Тенге шанен, вӹд гӹц дӓ вӹд доно ӹштӹмӹ пӹлгомым дӓ мӱлӓндӹм тӹнгӓлтӹшӹштӹ Йымын шамак доно ӹштӹмӹм нӹнӹ мондат. 6 Йымын шамак донок тӹнӓмшӹ сӓндӓлӹк вӹд лӹвӓкӹ лин ямын. 7 А кӹзӹтшӹ пӹлгом дон мӱлӓндӹм ти шамак донок тыллан переген кодымы, Йымым жеплӹдӹмӹ эдемвлӓм суйымы дӓ пӹтӓрӹмӹ кечӹлӓн нӹнӹм перегӹмӹ. 8 Яратымывлӓэм, теве иктӹм тӓ идӓ монды: Господьлан ик кечӹ – тӹжем и гань, дӓ тӹжем и – ик кечӹ гань. 9 Господь ак талашы манын, юж эдем шотла гӹнят, Господь сӧрӹмӹжӹм шокташ ак талашы агыл, а мӓ шотыштына цӹтӹмӓшӹжӹм анжыкта. Иктӹнӓт пӹтӹмӹжӹм Тӹдӹ ӹнежӹ уж, а цилӓн сулыкыштым простьыктышты дӓ Йымы докы сӓрнӓлӹштӹ манын шана. 10 А Господьын кечӹжӹ йыдым толшы шолы гань толеш, тӹнӓм пӹлгом мӱгӹрен ямеш, сӓндӓлӹкӹштӹ цилӓ когон ӹрен шӓлӓнӓ, а мӱлӓндӹ дӓ тӹштӹ ма улы – цилӓ йыла.


   11-12 Тенге цилӓ шӓлӓнӓ гӹнь, тӓлӓндӓжӹ, Йымын кечӹжӹм дӓ тӹдӹн йӹлерӓк толын шомыжым вычышывлӓлӓн, святой ӹлӹмӓшӹштӹ дӓ Йымым жеплӹмӓштӹ махань лиӓш келеш! Тӹ кечӹн пӹлгом тыл доно шӓлӓнӓ дӓ цилӓ сӓндӓлӹк шокшеш шӹрӓнӓ. 13 Но Йымын сӧрӹмӹжӹ семӹнь мӓ у пӹлгомым дӓ у мӱлӓндӹм выченӓ. Тӹштӹ тӧр ӹштӹмӓш ӹлӓш тӹнгӓлеш. 14 Седӹндон, яратымывлӓэм, тидӹм вычен, Йымы анзылны ире йӓнгӓн, вырсаш лидӹмӹ дӓ тыр доно лиӓш цацыда. 15 Яратымы Павел шӱмбелнӓ тӹдӹлӓн пумы кого ыш доно тӓлӓндӓ кыце сирен, Господьнан цӹтӹмӹжӹм ытарымашеш шотлыда. 16 Тидӹ гишӓн сирӹмӹжӹ годым Павел соок тенге попа. Тӹдӹн сирмӓшвлӓштӹжӹ юж шанымашым ынгылаш нелӹ, нӹнӹжӹм тыменьдӹмӹ дон ӹнянӹмӓштӹ пингӹдем шодымы эдемвлӓ вес Писани семӹньок локтыл вашталтылыт, тидӹн доно ӹшкӹмӹштӹм пӹтӹмӓшкӹ шоктат.


  17 Тенгежӹ тӓ, яратымывлӓ, тидӹм анзыцок пӓлен, перегӓлтдӓ. Законде ӹштӹшӹвлӓн корнышты тӓмдӓм ӹшке докыжы ӹнжӹ шыпшыл, тӓ пингӹдӹ негӹцдӓ гӹц идӓ каранг. 18 Мӓмнӓн Господьна дӓ Ытарышына Иисус Христосын благодатьыштыжы дӓ Тӹдӹм пӓлен шалгымашты кушда. Тӹдӹлӓн кӹзӹтӓт, курым-курымаш кечӹнӓт соок лӹмлештӓрӓлтмӓш лижӹ! Аминь.

  

  

  

  СВЯТОЙ АПОСТОЛ ИОАНН БОГОСЛОВЫН УЛЫ ЦЕРКӸЛӒН КОЛТЫМЫ ПӸТӒРИШӸ СИРМӒШӸЖӸ


  1 Глава


  1 Ӹлӹмӓш Шамак. 5 Йымы доно ушнен шалгышы эдем сулыкым ӹштӹшӓшлык агыл.


  1 Ма тӹнгӓлтӹш гӹцок ылын, мам мӓ колынна, мам ӹшке сӹнзӓнӓ доно ужынна, мам анженнӓ дӓ киднӓ доно шижӹннӓ, тидӹм, ӹлӹмӓш Шамакым, увертӓренӓ. 2 Ӹлӹмӓш толын, мӓ тӹдӹм ужынна, тӹдӹ гишӓн пӓлдӹртен попенӓ дӓ тӓлӓндӓ курымаш ӹлӹмӓшӹм увертӓренӓ. Тӹдӹ Ӓтя доны ылын дӓ мӓ докына толын. 3 Тӓӓт мӓ докына ушныда манын, мам ужмынам дӓ колмынам тӓлӓндӓ увертӓренӓ. Мӓжӹ Ӓтя дӓ Тӹдӹн Эргӹжӹ Иисус Христос доно ушнен шалгенӓ. 4 Сусуда циц лижӹ манын, мӓ тидӹм тӓлӓндӓ сиренӓ.


  5 Теве техень уверӹм мӓ Тӹдӹ гӹц колынна дӓ тӓлӓндӓ увертӓренӓ: Йымы – соты, Тӹдӹн нимахань пӹцкемӹшӹжӓт уке. 6 Тӹдӹн доно ушнен шалгенӓ манын попенӓ, а пӹцкемӹшӹштӹ каштына гӹнь, мӓ алталенӓ, лачок семӹнь ана ӹштӹ. 7 Но Йымы сотышты ылмы семӹнь мӓӓт сотышты каштына гӹнь, иктӹ-весӹнӓ доно ушнымы кӹл улы, дӓ Тӹдӹн Эргӹжӹн, Иисус Христосын, Вӹржӹ цилӓ сулык гӹцӓт мӓмнӓм ирӹктӓ. 8 Сулыкна уке манын попенӓ гӹнь, ӹшкӹмнӓм ӹшке алталенӓ, дӓ шӱмӹштӹнӓ лачок уке. 9 Ӹшке сулыкнам лыктын келесенӓ гӹнь, Йымы, тӧр ӹштӹшӹ дӓ ӹнян ылешӓт, сулыкнам простя дӓ цилӓ йиш тӧр агыл гӹц мӓмнӓм ирӹктӓ. 10 Сулыкым ӹштӹделна манын попенӓ гӹнь, Тӹдӹм алталышыш лыктына, дӓ шӱмӹштӹнӓ Тӹдӹн Шамакшы уке.

  

  
  

  СВЯТОЙ АПОСТОЛ ИОАНН БОГОСЛОВЫН УЛЫ ЦЕРКӸЛӒН КОЛТЫМЫ ПӸТӒРИШӸ СИРМӒШӸЖӸ


  2 Глава


  1 Йымым пӓлӹшӹ Тӹдӹм колыштеш. 12 Йымым пӓлӹшӹ сӓндӓлӹкӹм яратышашлык агыл. 18 Антихристӹн толмыжы.


  1 Тетявлӓэм, тӓ сулыкым идӓ ӹштӹ манын, тидӹм тӓлӓндӓ сирем. А иктӓжӹ сулыкым ӹштӓ гӹнь, Ӓтя анзылны переген попышына улы: тӧр ӹштӹшӹ Иисус Христос. 2 Тӹдӹ мӓмнӓн сулыквлӓнӓм сылен нӓлӓш пумы жертва ылеш, дӓ Тӹдӹм мӓмнӓн сулыквлӓнӓ верц веле агыл, цилӓ сӓндӓлӹкӹн сулыквлӓжӹ верц жертвеш пумы.


  3 А Иисус Христосым пӓлен нӓлмӹнӓм теве кышец ужына: Тӹдӹн шӱдӹмӹжӹм шоктенӓ гӹнь, Тӹдӹм пӓленӓ. 4 Кӱ «Мӹнь Тӹдӹм пӓлем» манеш, а Тӹдӹн шӱдӹмӹжӹм ак шокты, тӹдӹ алталышы ылеш, дӓ тӹдӹн шӱмӹштӹжӹ лачок уке. 5 А кӱ Иисус Христосын шамакшым шокта, Йымын яратымашыжы лачокок тӹдӹн шӱмӹштӹжӹ циц ылеш. Тишец мӓ Йымы доно ушнен шалгымынам пӓленӓ. 6 Кӱ Тӹдӹн доно ушнен шалгем манын попа, тӹдӹ ӹшкежӓт Иисус Христос ӹлӹмӹ семӹньок ӹлӹшӓшлык.


  7 Яратымывлӓэм, тӓлӓндӓ у шӱдӹмӓшӹм агыл, а тошты шӱдӹмӓшӹм сирем. Тӹдӹм тӓлӓндӓ тӹнгӓлтӹшток пумы: тошты шӱдӹмӓш – тӹнгӓлтӹшток колмы шамакда. 8 Тенге гӹнят мӹнь тӓлӓндӓ у шӱдӹмӓшӹм сирем, тӹдӹн лачокшы Иисус Христос гач дӓ тӓ гачда каеш, вет пӹцкемӹш ямеш, дӓ лачокшы соты ӹнде сотемдӓрӓ. 9 Кӱ сотышты ылам манын попа, а шӱмбелжӹм ужынат ак керд, тӹдӹ кӹзӹт яктеӓт пӹцкемӹшӹштӹ ылеш. 10 А кӱ шӱмбелжӹм ярата, сотышты ӹлӓ, азныктышы*а тӹдӹн нимат уке. 11 А кӱ шӱмбелжӹм ужынат ак керд, тӹдӹ пӹцкемӹшӹштӹ ӹлӓ, пӹцкемӹшӹштӹ каштеш дӓ кышкы кемӹжӹмӓт ак пӓлӹ, вет пӹцкемӹш тӹдӹн сӹнзӓжӹм уждымым ӹштен.


  12 Тӓлӓндӓ сирем, тетявлӓ: Иисус Христосын лӹмжӹ верц тӓмдӓн сулыквлӓдӓ простялтыныт. 13 Тӓлӓндӓ сирем, ӓтявлӓ: тӓ тӹнгӓлтӹш гӹцок Ылшым пӓлен нӓлӹндӓ. Тӓлӓндӓ сирем, ӹрвезӹвлӓ: тӓ худан хозажым сӹнгендӓ. Тӓлӓндӓ сирем, тетявлӓ: тӓ Ӓтям пӓлен нӓлӹндӓ.


  14 Тӓлӓндӓ сиренӓм, ӓтявлӓ, вет тӓ Тӹнгӓлтӹшдӹмӹм*б пӓлен нӓлӹндӓ. Тӓлӓндӓ сиренӓм, ӹрвезӹвлӓ, вет тӓ силан ылыда, Йымын шамакшы шӱмӹштӹдӓ ылеш, дӓ тӓ худан хозажым сӹнгендӓ.


  15 Сулыкан сӓндӓлӹкӹм идӓ яраты, ма сӓндӓлӹкӹштӹ улы, тӹдӹмӓт идӓ яраты. Кӱ сӓндӓлӹкӹм ярата, тӹдӹн шӱмӹштӹжӹ Ӓтян яратымашыжы уке. 16 Цилӓ, ма сӓндӓлӹкӹштӹ улы: кӓп дон йӓнгӹн шыкланымышты, сӹнзӓн темдӹмӹ ылмыжы дӓ ӹлӹмӓшӹштӹшӹ когоэшнӹмӓш – Ӓтя гӹц агыл, а ти сӓндӓлӹк гӹц. 17 Сӓндӓлӹкӓт, сӓндӓлӹкӹштӹшӹ сулыкан шыкланымашат ямыт, а Йымын шанымыжым шоктышы курымеш кодеш.


  18 Тетявлӓ, остатка жеп толын шон. Антихрист толеш манын, тӓ колында, дӓ ӹнде шукы антихрист лӓктӹн. Остатка жеп шомым тишец пӓленӓ. 19 Нӹнӹ мӓ логӹцнӓ лӓктӹнӹт, но мӓмнӓн ылделыт. Нӹнӹ мӓмнӓн ылыныт ылгецӹ, мӓ сагана кодыт ыльы. Но цилӓн мӓмнӓн агылеп. Мӓ дорцна карангмышты тидӹм анжыкта. 20 А тӓ Святой гӹц шӹрӹмӓшӹм нӓлӹндӓ дӓ цилӓ пӓледӓ. 21 Лачокым ада пӓлӹ манын агыл мӹнь тӓлӓндӓ сиренӓм, а тӓ лачокым пӓледӓ дӓ нимахань алталымашат лачок гӹц ылдымым ынгыледӓ, седӹндон сиренӓм.


  22 Кӱ алталышы ылеш? Иисусым «Христос агыл» маншы агыл ма? Тӹдӹ – антихрист, Ӓтямӓт, Эргӹмӓт шотлыдымы. 23 Кӱ Эргӹм ак шотлы, тӹдӹн Ӓтяжӓт уке, а Эргӹлӓн ӹнянӹмӹжӹм лыктын келесӹшӹн Ӓтяжӓт улы. 24 Мам тӓ тӹнгӓлтӹш гӹцок колында, тӹдок тӓ донда ушнен шалгыжы. Мам тӓ тӹнгӓлтӹш гӹцок колында, тӹдок тӓ донда ушнен шалга гӹнь, тӓӓт Эргӹ дӓ Ӓтя доно ушнен шалгедӓ. 25 А Тӹдӹн мӓлӓннӓ сӧрӹмӹжӹ – курымаш ӹлӹмӓш.


  26 Тидӹм мӹнь тӓмдӓм алталышывлӓ гишӓн сиренӓм. 27 А тӓ гишӓндӓ попаш гӹнь, Тӹдӹ гӹц нӓлмӹ шӹрӹмӓш кӧргӹштӹдӓ ылеш, дӓ иктӓ-кӱн тымдымыжы тӓлӓндӓ ак кел. Тӹдӹн шӹрӹмӓшӹжӹ тӓмдӓм цилӓэш тымда дӓ лачок ылеш, алталымаш агыл. Тӹдӹн шӹрӹмӓшӹжӹ тымдымы семӹньок ӹштӹдӓ: тидӹн доно ушнен шалгыда.


  28 Тенгежӹ, Тӹдӹн толмыжы годым мӓлӓннӓ лӱдӓш агыл дӓ, толмыкыжы, анзылныжы намысланаш агыл манын, тетявлӓэм, Тӹдӹн доно ушнен шалгыда. 29 Тӹдӹн тӧр ылмыжым пӓледӓ гӹнь, тӧр ӹштӹшӹ керек-махань эдемӹнӓт Тӹдӹ гӹц шачмыжым пӓледӓ.

  


  *а2:10 Азнаш – соблазняться.


  *б2:14 «Тӹнгӓлтӹшдӹмӹм»: тидӹм «Тӹнгӓлтӹш гӹцок Ылшым» манынат сӓрӓш лиэш.

  

  
  

  СВЯТОЙ АПОСТОЛ ИОАНН БОГОСЛОВЫН УЛЫ ЦЕРКӸЛӒН КОЛТЫМЫ ПӸТӒРИШӸ СИРМӒШӸЖӸ

  1 Йымын тетявлӓжӹ. 4 Йымын тетя сулыкым ак ӹштӹ. 11 Икӹжӓк-иктӹм яратымаш. 18 Йымы анзылны лӱддӹмӹ лимӓш.


  1 Ӓтя мӓлӓннӓ махань яратымашым пуэн, анжалда: мӓмнӓм Йымын тетявлӓжӹ маныт, лачокок мӓ Тӹдӹн тетявлӓжӹ ылына. Седӹндон сӓндӓлӹк мӓмнӓм ак пӓлӹ, вет Тӹдӹмӓт пӓлӹде. 2 Яратымывлӓэм, мӓ ӹнде Йымын тетявлӓжӹ ылына, но махань лишӓшлык ылына, эче пачмы агыл. Мӓ тӹдӹм веле пӓленӓ: кынам тидӹ пачылтеш, Тӹдӹ ганьы линӓ, вет махань ылеш, Тӹдӹм техеньӹм ужына. 3 Керек-кӱӓт, Тӹдӹлӓн техень уанымашыжы улы гӹнь, Тӹдӹ ганьы ире лиӓш манын, ӹшкӹмжӹм ирӹктӓ.


  4 Сулыкым ӹштӹшӹ каждый эдем законымат пыдырта, дӓ сулык законым пыдыртымаш ылеш. 5 Но тӓ пӓледӓ: Иисус Христос мӓмнӓн сулыкнам Ӹшке вӹкӹжӹ нӓлӓш толын, дӓ Тӹдӹн сулыкшы уке. 6 Тӹдӹн доно ушнен шалгышы эдем сулыкым ак ӹштӹ. Сулыкым ӹштӹшӹ эдем Тӹдӹм ужде дӓ Тӹдӹм пӓлен нӓлде. 7 Тетявлӓэм, тӓмдӓм иктӓт ӹнжӹ алталы. Кӱ тӧр ӹштӓ, Тӹдӹ ганьок тӧр ӹштӹшӹ ылеш. 8 А сулыкым ӹштӹшӹ – диавол гӹц. Диавол тӹнгӓлтӹш гӹцок сулыкым ӹштӓ. Диаволын пӓшӓжӹм шӓлӓтӓш манынок, Йымын Эргӹжӹ толын. 9 Йымы гӹц шачшы иктӓт сулыкым ак ӹштӹ, вет Йымын ӹлӹмӓш нӱшмӹжӹ кӧргӹштӹжӹ ӹлӓ, дӓ техень эдем сулыкым ӹштен ак керд, вет тӹдӹ Йымы гӹц шачын. 10 Кӱ Йымын, а кӱ диаволын тетяжӹ ылеш, тенге пӓлӓш лиэш: кӱ тӧр ак ӹштӹ – Йымын агыл, тенгеок шӱмбелжӹм яратыдымы эдемӓт Йымын агыл. 11 Теве техень уверӹм тӓ тӹнгӓлтӹш гӹцок колында: мӓ икӹжӓк-иктӹнӓм яратышашлык ылына. 12 Мӓ Каин гань лишӓшлык ана ыл. Тӹдӹ худан тетяжӹ ылын дӓ ӹшке шоляжым пуштын. А малын тӹдӹм пуштын? Теве малын: ӹшке пӓшӓжӹ ярдымы ылын, а шоляжын – тӧр. 13 Шӱмбелвлӓэм, сӓндӓлӹк тӓмдӓм ужын керддӹмӹ ылеш гӹнь, идӓ ӧр. 14 Мӓ колымаш гӹц ӹлӹмӓшӹш ванжымынам пӓленӓ, вет мӓ шӱмбелвлӓм яратенӓ. Кӱ шӱмбелвлӓм ак яраты, тӹдӹ колымашты кодеш. 15 Шӱмбелжӹм ужын керддӹмӹ керек-кӱӓт эдем пуштшы ылеш. А тӓ пӓледӓ: эдем пуштшын иктӹнӓт кӧргӹштӹжӹ соэшок кодшы курымаш ӹлӹмӓшӹжӹ уке. 16 Ма техень яратымаш, теве кышец мӓ пӓлен нӓлӹннӓ: Иисус Христос мӓ верцнӓ ӹшке ӹлӹмӓшӹжӹм пуэн. Мӓӓт шӱмбелвлӓ верц ӹлӹмӓшнӓм пушашлык ылына. 17 Сӓндӓлӹкӹштӹ улан ӹлӹшӹ эдем ӹшке шӱмбелжӹн незер ылмыжым ужеш, но шӱмжӹм тӹдӹ гӹц питӹрӹмӓштӹ урда гӹнь, кыце тӹдӹн кӧргӹштӹжӹ Йымын яратымашыжы кодын кердеш?


  18 Тетявлӓэм, мӓ шамак доно ӓль попымы доно агыл яратышашлык ылына, мӓмнӓн яратымашна мам ӹштӹмӹнӓ гач кайжы дӓ лачокшы лижӹ. 19 Теве тенге мӓ лачок гӹц ылмынам пӓленӓ дӓ Йымы анзылны шӱмнӓм ладнангдарен кердӹнӓ, 20 вет шӱмнӓ мӓмнӓм йӓтлӓ гӹнят, Йымы шӱмнӓ гӹц кого ылеш дӓ цилӓ пӓлӓ. 21 Яратымемвлӓ, шӱмнӓ мӓмнӓм ак йӓтлӹ гӹнь, Йымы анзылны ана лӱд 22 дӓ, мам ядына, Тӹдӹ гӹц цилӓ нӓлӹнӓ, вет шӱдӹмӹжӹм шоктенӓ дӓ, Тӹдӹлӓн ма ярал ылеш, тӹдӹм ӹштенӓ. 23 А шӱдӹмӓшӹжӹ техеньӹ: мӓ Тӹдӹн Эргӹжӹн, Иисус Христосын, лӹмжӹлӓн ӹнянӹшӓшлык дӓ шӱдӹмӹжӹ семӹнь икӓнӓ-иктӹнӓм яратышашлык ылына. 24 А кӱ Йымын шӱдӹмӹжӹм шокта, тӹдӹ Йымы доно ушнен шалга, а Йымы – тӹдӹн доно. Тӹдӹн мӓ донна ушнен шалгымыжым мӓлӓннӓ пумы Шӱлӹшӹжӹ гӹц пӓленӓ.

  1 Лачокын шӱлӹшӹжӹ дӓ алталымашын шӱлӹшӹжӹ. 7 Йымын яратымыжы.


  1 Яратымывлӓэм, цилӓ шӱлӹшлӓн идӓ ӹнянӹ, Йымы гӹц ылыт ӓль агыл, шӱлӹшвлӓм тергӹдӓ, вет сӓндӓлӹк вӹкӹ алтанзык пророк шукы толын. 2 Йымын Шӱлӹшӹм [дӓ алталымашын шӱлӹшӹм] тенге пӓледӓ: Иисус Христос кӓпӓнгӹн дӓ эдем семӹнь ӹлен манын, ӹнянӹмӹжӹм лыктын келесӹшӹ каждый шӱлӹш Йымы гӹц ылеш, 3 а Иисус Христосын кӓпӓнгмӹжӹм дӓ эдем семӹнь ӹлӹмӹжӹм лачокеш шотлыдымы шӱлӹш – Йымы гӹц агыл, тидӹ антихристӹн шӱлӹшӹжӹ. Техень шӱлӹш толеш манын, тӓ колында, дӓ тӹдӹ сӓндӓлӹк вӹлнӹ ӹнде улы. 4 Тетявлӓэм, тӓ Йымы гӹц ылыда дӓ алтанзык пророквлӓм сӹнгендӓ, вет шӱм кӧргӹштӹдӓ Ылшыжы – сӓндӓлӹкӹштӹ ылшы гӹц кого. 5 Алтанзык пророквлӓ сӓндӓлӹк гӹц ылыт, седӹндон сӓндӓлӹкӹштӹшӹ семӹнь попат, дӓ сӓндӓлӹк нӹнӹм колыштеш. 6 А мӓ Йымы гӹц ылына. Йымым пӓлӹшӹ мӓмнӓм колыштеш, а кӱ Йымы гӹц агыл, тӹдӹ мӓмнӓм ак колышт. Тенге мӓ лачокын шӱлӹшӹжӹм дӓ алталымашын шӱлӹшӹжӹм пӓленӓ.


  7 Яратымывлӓэм, ӓлдӓ икӹжӓк-иктӹнӓм яратенӓ, вет яратымаш – Йымы дорц, яратышывлӓ цилӓн Йымы гӹц шачыныт дӓ Йымым пӓлӓт. 8 Кӱ ак яраты, тӹдӹ Йымым ак пӓлӹ, вет Йымы яратымаш ылеш. 9 Йымын мӓмнӓм яратымыжы теве кыце пачылтын: Ик Ӹшкет Эргӹжӹ гач мӓлӓннӓ ӹлӹмӓшӹм пуаш Йымы Тӹдӹм сӓндӓлӹк вӹкӹ колтен. 10 Яратымашыжы теве кышты: мӓ агыл Йымым яраташ тӹнгӓлӹннӓ, а Тӹдӹ мӓмнӓм яратен дӓ мӓмнӓн сулыквлӓнӓм сылен нӓлӓш ӹшке Эргӹжӹм жертвеш колтен. 11 Яратымывлӓэм, Йымы мӓмнӓм тенге яратен гӹнь, мӓӓт икӓнӓ-иктӹнӓм яратышашлык ылына. 12 Йымым иктӓт нигынамат ужде, но мӓ икӓнӓ-иктӹнӓм яратенӓ гӹнь, Йымы мӓ донна ушнен шалга дӓ Тӹдӹн яратымашыжы шӱмӹштӹнӓ цицмӓш ылеш.


  13 Мӓ Тӹдӹн доно ушнен ӹлӹмӹнӓм дӓ Тӹдӹ мӓ донна ушнен шалгымым тенге пӓленӓ: Йымы мӓлӓннӓ ӹшке Святой Шӱлӹшӹжӹм пуэн. 14 Ӓтя Эргӹм сӓндӓлӹкӹм Ытарышы лиӓш колтен, тидӹм мӓ ужынна дӓ пӓлдӹртен попенӓ. 15 Иисус Йымын Эргӹжӹ ылеш манын ӹнянӹмӹжӹм лыктын келесӹшӹ доно Йымы ушнен шалга, а тӹдӹ – Йымы доно. 16 Йымы мӓмнӓм махань яратымаш доно яратымым пӓлен нӓлӹннӓ дӓ тидӹлӓн ӹнянӓш тӹнгӓлӹннӓ. Йымы – тидӹ яратымаш, яратымашты ӹлӹшӹ эдем Йымы доно ушнен шалга, дӓ Йымы тӹдӹн доно ушнен шалга. 17 Яратымаш мӓмнӓн шӱмӹштӹнӓ техень кӱкшӹцӹш лӱктӓлтӹн, суд кечӹнӓт ана лӱд, вет мӓ ти сӓндӓлӹкӹштӹ Тӹдӹ ганьы ылына. 18 Яратымашты лӱдмӓш уке, а цицмӓш яратымаш лӱдмӓшӹм поктен колта, вет лӱдмӓштӹ парвалымаш улы. Лӱдшӹн яратымашыжы техень кӱкшӹцӹш лӱктӓлтшӹ агыл. 19 Йымы мӓмнӓм анзыцок яратен, седӹндон мӓ Тӹдӹм яратенӓ. 20 Кӱ «Йымым яратем» манеш, а шӱмбелжӹм ужмыжы ак шо, тӹдӹ алталышы ылеш. Вет кӱ ӹшке ужмы шӱмбелжӹм ак яраты, уждымы Йымым кыце яратен кердеш? 21 Йымы пумы техень шӱдӹмӓшнӓ улы: Йымым яратышы ӹшке шӱмбелжӹмӓт яратышашлык.

  

  
  

  СВЯТОЙ АПОСТОЛ ИОАНН БОГОСЛОВЫН УЛЫ ЦЕРКӸЛӒН КОЛТЫМЫ ПӸТӒРИШӸ СИРМӒШӸЖӸ


  5 Глава


  1 Йымым яратымаш. 6 Иисус Христос гишӓн пӓлдӹртен попымаш. 13 Остатка кӓнгӓшвлӓ.


  1 Иисусын Христос ылмыжылан ӹнянӹшӹ каждыйок Йымы гӹц шачын, дӓ Ӓтям яратышы каждыйок Тӹдӹн Эргӹжӹмӓт ярата. 2 Мӓ Йымын тетявлӓжӹм яратымынам теве кышец пӓленӓ: мӓ Йымым яратенӓ дӓ Тӹдӹн шӱдӹмӹжӹм шоктенӓ. 3 Йымым яратымаш Тӹдӹн шӱдӹмӹжӹм шоктымаш ылеш, а шӱдӹмӹжӹ нелӹ агыл, 4 вет Йымы гӹц шачшы каждыйок сӓндӓлӹкӹм сӹнгӓ. Сӓндӓлӹкӹм сӹнгӹшӹ сӹнгӹмӓш – тидӹ мӓмнӓн ӹнянӹмӓшнӓ. 5 Кӱ сӓндӓлӹкӹм сӹнгӓ? Иисус Йымын Эргӹжӹ ылмылан ӹнянӹшӹ агыл ма?


  6 Вӹд, вӹр дӓ Святой Шӱлӹш доно толшыжы – тидӹ Иисус Христос. Тӹдӹ вӹд доно веле агыл, а вӹд дӓ вӹр доно толын. А пӓлдӹртен попышыжы Шӱлӹш ылеш, вет Шӱлӹш – тидӹ лачок. 7 Пӹлгомышты пӓлдӹртен попышы кымыт улы: Ӓтя, Шамак дӓ Святой Шӱлӹш, дӓ нинӹ кымыт иктӹ ылыт. 8 Мӱлӓндӹ вӹлнӹ пӓлдӹртен попышы кымыт улы: Шӱлӹш, вӹд дӓ вӹр, дӓ нинӹ кымытынат иктӹмок попат. 9 Мӓ эдемӹн пӓлдӹртен попымыжыланат ӹняненӓ, но Йымын пӓлдӹртен попымыжы керӓлрӓк ылеш, тидӹ – Йымын пӓлдӹртен попымыжы, тенге Тӹдӹ Эргӹжӹ гишӓн пӓлдӹртен попен. 10 Йымын Эргӹлӓн ӹнянӹшӹн тенге пӓлдӹртен попымаш шӱмӹштӹжӹ ылеш. А Йымын попымыжылан ӹнянӹдӹмӹ Тӹдӹм алталышыш лыктеш, вет Йымын ӹшке Эргӹжӹ гишӓн пӓлдӹртен попымыжылан ак ӹнянӹ. 11 Пӓлдӹртен попымыжы теве ма ылеш: Йымы мӓлӓннӓ курымаш ӹлӹмӓшӹм пуэн, дӓ тӹ ӹлӹмӓшӹжӹ Тӹдӹн Эргӹжӹ доно ушнымашты ылеш. 12 Кӱн [Йымын] Эргӹжӹ улы, тӹдӹн ӹлӹмӓшӹжӓт улы, а кӱн Йымын Эргӹжӹ уке, тӹдӹн ӹлӹмӓшӹжӓт уке.


  13 Йымын Эргӹжӹлӓн ӹнянӹмӹдӓ гишӓн курымаш ӹлӹмӓшдӓ ылмым пӓлӓшдӓ мӹнь тидӹм тӓлӓндӓ, Йымын Эргӹн лӹмжӹлӓн ӹнянӹшӹвлӓлӓн, сиренӓм. 14 Йымы анзылны мӓмнӓн техень ӹнянӹмӓшнӓ улы: кынам мӓ Тӹдӹн шанымыжы семӹнь иктӓ-мам ядына, Тӹдӹ мӓмнӓм колеш. 15 Цилӓ ядмынам Йымы колмым пӓленӓ гӹнь, мам Тӹдӹ гӹц ядмынам нӓлмӹмӓт пӓленӓ.


  16 Кӱ шӱмбелжӹн сулыкым ӹштӹмӹжӹм ужеш, а сулыкшы колымашкы кандышы агыл гӹнь, ыдылжы, дӓ Йымы тӹдӹлӓн ӹлӹмӓшӹм пуа. Тидӹм колымашкы кандыдымы сулыкым ӹштӹшӹвлӓ гишӓн попем. Колымашкы кандышы сулыкат улы, техень верц ыдылжы манын ам попы. 17 Керек-махань тӧр агыл ӹштӹмӓт сулык ылеш, но колымашкы кандыдымы сулыкат улы. 18 Мӓ пӓленӓ: Йымы гӹц шачшы иктӓт сулыкым ак ӹштӹ, Йымы гӹц шачшы ӹшкӹмжӹм перегӓ, дӓ вӹкӹжӹ худан хозажы ак тӹкнӹ. 19 Мӓ Йымы гӹц ылмынам дӓ цилӓ сӓндӓлӹк худан хозажы кид лӹвӓлнӹ ылмым пӓленӓ. 20 Мӓ пӓленӓ: Йымын Эргӹ толын дӓ мӓлӓннӓ лачокшы Йымым пӓлен нӓлӓш [сотым дӓ] ышым пуэн, дӓ мӓ Тӹдӹн доно – Иисус Христос Эргӹжӹ доно – ушнен ӹленӓ. Иисус Христос лачокшы Йымы дӓ курымаш ӹлӹмӓш ылеш. 21 Тетявлӓ, ӹшкӹмдӓм идолвлӓ гӹц перегӹдӓ. Аминь.

  

  

  

  СВЯТОЙ АПОСТОЛ ИОАНН БОГОСЛОВЫН УЛЫ ЦЕРКӸЛӒН КОЛТЫМЫ КОКШЫ СИРМӒШӸЖӸ


  1 Глава


  1 Вӓшлимӹ шамаквлӓ. 4 Лачок дӓ яратымаш. 12 Шӓлӓм келесӹмӓш.


   1-2 Старец дорц – Йымы айырен нӓлмӹ госпожалан дӓ тӹдӹн тетявлӓжӹлӓн.*а


  Мӓ донна ушнен шалгышы, мӓ сагана курымеш лишӓшлык лачок верц мӹнь тӓмдӓм лачокшымат яратем, дӓ мӹнь веле агыл, а лачокым пӓлен нӓлшӹвлӓ цилӓн яратат. 3 Йымы Ӓтя дӓ Ӓтян Эргӹжӹ Господь Иисус Христос дорц благодать, жӓлӓйӹмӓш, тыр тӓ сагада лачок дӓ яратымаш доно лиштӹ.


  4 Ӓтян мӓлӓннӓ шӱдӹмӹжӹ семӹнь лачок доно ӹлӹшӹвлӓм тетявлӓэт лошты ужымат, когон сусу лим.


  5 Дӓ ӹнде тӹньӹм, госпожа, ядам: икӹжӓк-иктӹнӓм яратышашлык ылына. Мӹньӹн кӹзӹт сирӹмӹ шӱдӹмӓшем у агыл, тӹдӹм мӓлӓннӓ тӹнгӓлтӹшӹшток пумы, 6 а яратымашыжы Йымын шӱдӹмӹжӹ семӹнь ӹштӹмӓш ылеш. Тидӹжӹ – тӹнгӓлтӹш гӹцок колмы шӱдӹмӓшдӓ, тӓ тӹдӹ семӹнь ӹлӹшӓшлык ылыда.


  7 Сӓндӓлӹк вӹкӹ алталышывлӓ шукын лӓктӹнӹт. Нӹнӹ Иисус Христосын кӓпӓнгмӹжӹм дӓ эдем семӹнь ӹлӹмӹжӹм лачокеш ак шотлеп. Техень эдемвлӓ алталышы дӓ антихрист ылыт. 8 Мӓмнӓн пӓшӓ лӓктӹшнӓ ӹнжӹ ям манын, ӹшкӹмдӓм тӹшлӹдӓ, тӓрӹм мӓлӓннӓ цицмӓш нӓлӓш лижӹ. 9 Кӱ Христосын тымдымыжы доно ушнен ак шалгы дӓ тӹдӹ гӹц ӧрдӹшкӹ карангеш, техеньӹн Йымыжы уке; Христосын тымдымыжы доно ушнен шалгышын Ӓтяӓт, Эргӓт улы. 10 Кӱ тӓ докыда толеш дӓ Христосын тымдымыжым ак канды, тӹдӹм пӧртӹшкӹдӓ идӓ пырты дӓ «Шу ли!» манынат идӓ вӓшли. 11 Вет тӹдӹм «Шу ли!» манын вӓшлишӹ худа пӓшӓшкӹжӹ ушна.


  12 Тӓлӓндӓ сирӹшӓшем шукы улы, но мӹнь тидӹлӓн пумага дон чернилам ӹнем кычылт, а тӓмдӓн сусуда циц лижӹ манын, тӓ докыда минем дӓ вӓшӓ-вӓшӓ шӹнзӹн хытырынем. 13 Йымы айырен нӓлмӹ ӓкӓтӹн тетявлӓжӹ тӹлӓт шӓлӓм колтат. Аминь.

  


  *а1-2 «Йымын айырен нӓлмӹ госпожа дӓ тӹдӹн тетявлӓжӹ» церкӹм дӓ тӹшкӹ пырышы эдемвлӓм анжыкта манын шотлалтеш.

  

  

  

  СВЯТОЙ АПОСТОЛ ИОАНН БОГОСЛОВЫН УЛЫ ЦЕРКӸЛӒН КОЛТЫМЫ КЫМШЫ СИРМӒШӸЖӸ


  1 Глава


  1 Вӓшлимӹ шамаквлӓ. 5 Гаийӹм хвальымаш. 9 Диотреф дон Димитрий. 13 Шӓлӓм келесӹмӓш.


  1 Старец – яратымы Гаийлӓн.


  Тӹньӹм лачокшымат яратем.


  2 Яратымем, шулыкан ли дӓ, кыце йӓнгешет яжо, тенгеок тӹньӹн цилӓ шотыштат яжо лижӹ манын ыдылам. 3 Вет кынам шӱмбелвлӓ толыныт дӓ тӹньӹн лачоклан ӹнян ылмет, лачокын ядмыжы семӹнь ӹлӹмет гишӓн пӓлдӹртен попенӹт, мӹнь пиш сусу линӓм. 4 Тетявлӓэм лачокын ядмыжы семӹнь ӹлӓт манмым колам гӹнь, тишец кого сусу мӹлӓнем уке. 5 Яратымем, шӱмбелвлӓлӓн дӓ вес вӓрвлӓ гӹц толшывлӓлӓнӓт тӹнь мам ӹштет, цилӓ ӹнян эдем семӹнь ӹштет.


  6 Нӹнӹ яратымет гишӓн церкӹ погынымаш анзылны пӓлдӹртен попенӹт. Нӹнӹлӓн корныш йӓмдӹлӓлтӓш Йымылан яралын палшет гӹнь, тӹнь пуры пӓшӓм ӹштет. 7 Вет язычниквлӓ гӹц нимамат нӓлде, Йымын лӹмжӹ верц нӹнӹ корнышкы лӓктӹнӹт. 8 Ӹшкеӓт нӹнӹ доно иквӓреш лачок верц пӓшӓм ӹштӹшӹ лиӓш манын, мӓ техеньӹвлӓм ӹшке докына пыртышашлык ылына.


  9 Мӹнь церкӹлӓн сиренӓм, но тӹштӹ вуй лиӓш яратышы Диотреф мӓмнӓм ак колышт. 10 Седӹндон мӹнь, миэм гӹнь, махань пӓшӓм ӹштӹмӹжӹм ӓшӹндӓрӹктем. Тӹдӹ мӓ гишӓннӓ ӓляклен каштеш, дӓ ти эдемлӓн тидӓт ак ситӹ, ӹшкежӓт шӱмбелвлӓм пурын ак вӓшли, пурын вӓшлиӓш шанышывлӓмӓт цӓрӓ дӓ церкӹш каштшывлӓ логӹц поктылеш.


  11 Яратымем, худа семӹнь агыл, пуры семӹнь ӹштӹ. Кӱ пурым ӹштӓ, тӹдӹ Йымы гӹц ылеш, а кӱ худам ӹштӓ – Йымым ужде. 12 Димитрий гишӓн цилӓн, лачок ӹшкежӓт, пурым веле попат. Мӓӓт тенгеок пӓлдӹртен попенӓ, а мӓмнӓн пӓлдӹртен попымынан лачок ылмыжым тӓ пӓледӓ.


  13 Сирӹшӓшем шукы улы, но чернила дӓ амыж вургы доно тӹлӓт сирӹмем ак шо. 14 Тӹньӹм шукышты агыл ужам дӓ вӓшӓ-вӓшӓ хытырен кердӹнӓ манын ӹнянем. 15 Тӹлӓнет тыр лижӹ. Тӓнгвлӓ тӹлӓт шӓлӓм колтат. Тӓнгвлӓлӓн цилӓштӹлӓн пасна-пасна шӓлӓм келесӹ. Аминь.

  

  

  

  СВЯТОЙ АПОСТОЛ ИУДАН УЛЫ ЦЕРКӸЛӒН КОЛТЫМЫ СИРМӒШӸЖӸ


  Глава 1


  1 Вӓшлимӹ шамаквлӓ. 3 Алтанзык тымдышывлӓ. 17 Кӓнгӓш дӓ сарвалымаш. 24 Йымым лӹмлештӓрӹмӓш.


  1 Иисус Христосын цоражы, Иаковын Иуда шӱмбелжӹ дорц – Йымы Ӓтя свящӓйӹмӹ, Иисус Христос перегӹмӹ ӱжмӹвлӓлӓн.


  2 Тӓлӓндӓ Йымын жӓлӓйӹмӹжӹ, тыр дӓ яратымаш шукемӹштӹ.


  3 Яратымывлӓэм, цилӓнӓн ытаралтмына гишӓн тӓлӓндӓ сирӹмем пишок шоэш, а кӹзӹт святойвлӓлӓн икӓнӓ соэшок пумы ӹнянӹмӓш верц пингӹдӹн шалгаш тӓмдӓм сарвален сирӓш керӓлеш шотлем. 4 Вет первишен суяш пӓлдӹртӹмӹ дӓ Йымым шотлыдымы эдемвлӓ лошкыда йывырт пыренӹт. Нӹнӹ мӓмнӓн Йымынан благодатьшым шӓхӓрлӓнен ӹлӓш пушы йӧнӹш сӓртӓт, ик ӹшкет Кугижӓ ылшы Йымы дӓ мӓмнӓн Иисус Христос Господьна дорц карангыт.


  5 Цилӓ тидӹм пӓледӓ гӹнят, тӓлӓндӓ ӓшӹндӓрӹктӹнем: Господь ӹшке халыкшым Египет мӱлӓндӹ гӹц ытарен лыктын, но вара халык лошты ылшы ӹнянӹдӹмӹвлӓм пӹтӓрен. 6 Властьыштым кычаш шаныдымы дӓ ӹлӹмӹ вӓрӹштӹм коден кешӹ ангелвлӓмӓт курымаш кӹртни кӓпшӹл доно кӓпшӹлтен дӓ кого суд кечӹ якте пӹцкемӹшӹштӹ оролен урда. 7 Содом дон Гоморра дӓ нӹнӹ лишнӹшӹ халавлӓ гишӓнӓт ӓшӹндӓрӹдӓ: тӹштӓт седӹ ангелвлӓ семӹньок шӓхӓрлӓненӹт, керӓл семӹнь вӓтӹ-марыла ӹлӹделыт, а йӹрнӹк кайышлан ӹшкӹмӹштӹм пуэнӹт. Нӹнӹм курымаш тылеш йылаш суйымы, дӓ цилӓлӓн шижтӓрӹмӓш ылыт.


  8 Тенге гӹнят лин керддӹмӹ гишӓн шанышы седӹ эдемвлӓӓт тенгеок кӓпӹм яктарат, нӹнӹ хозаланышывлӓ дорц карангыт дӓ лӹмлештшӹ Ангелвлӓм мыскылат. 9 Архангел Михаилӓт диавол доно хытырымыжы дӓ Моисейӹн кӓпшӹ гишӓн кӹрмӓшӹмӹ годым мыскылымы шамак доно йӓтлӓш смейӹде, а келесен: «Господь тӹньӹм цӓрӹжӹ». 10 Но ти эдемвлӓ, мам ак пӓлеп, тӹдӹм мыскылат, а ынгылыдымы вольык семӹнь природа пумы доно мам пӓлӓт, тӹдӹн доно ӹшкӹмӹштӹм пӹтӓрӓт. 11 Ойхы нӹнӹлӓн, вет Каинӹн корныжы доно кеӓт, окса верц Валаамын гань самыньлан ӹшкӹмӹштӹм цилӓге пуэнӹт дӓ Корей семӹнь ваштареш шалгымышты гишӓн пӹтӓт. 12 Кынам тӓ, вӓшӓ-вӓшӓ яратен, качкаш погынедӓ, нӹнӹ тӓмдӓмӓт тӧр корны гӹц шӹкӓл кердӹт, намысланыде, сагада качкыт-йӱт, ӹшке гишӓнӹштӹ веле шанышы кӹтӧзӹвлӓ ылыт. Нӹнӹ мардеж нӓнгемӹ вӹддӹмӹ пӹлвлӓ; кӹцкӹдӹмӹ, кок гӓнӓ колышы, важге шыпшын лыкмы шӹжӹ пушӓнгӹвлӓ; 13 ӹшке намысдымы пӓшӓэшӹштӹ шонгештӓлтшӹ, азнышы тангыж коэвлӓ; корныштым ямдышы шӹдӹрвлӓ ылыт. Нӹнӹлӓн курымаш шим пӹцкемӹшӹм йӓмдӹлӹмӹ.


  14 Енохат, Адам паштек шӹмшӹ, нӹнӹ гишӓн пророкла попен: «Теве Господь тӹжем тӹжем святой Ангелвлӓжӹ доно толеш, 15 цилӓм суяш тӹнгӓлеш, Йымым шотлыдымы цилӓ эдемӹм Йымым шотеш пиштӹдӹмӹштӹ доно ӹштӹмӹ цилӓ ярдымы пӓшӓштӹ гишӓн дӓ Йымым шотеш пиштӹдӹмӹ ти сулыканвлӓн Тӹдӹ ваштареш попымы костан, шӹдӹ шамаквлӓштӹ гишӓн вуйнаматыш лыктеш». 16 Нӹнӹ ӧпкӓлӹшӹ, нимамат ярыктыдымы ылыт, [Йымым шотлыде дӓ законым пыдыртылын,] сулыкан кымылышты семӹнь ӹлӓт, йӹлмӹштӹ гӹц когоэшнӹмӹ шамаквлӓ лӓктӹт, ӹшкӹлӓнӹштӹ пайдам нӓлӓш манын, весӹлӓн ярал лиӓш цацат.


  17 Но тӓ, яратымывлӓэм, мӓмнӓн Господьна Иисус Христосын Апостолвлӓжӹн анзык ужын попымыштым ӓшӹндӓрӹдӓ. 18 Остатка веремӓн мыскылышывлӓ лӓктӹт манын, нӹнӹ тӓлӓндӓ попенӹт. Техень эдемвлӓ, Йымым шотлыде, ӹшкӹмӹштӹн сулыкан шыкланымышты семӹнь ӹштӓт, 19 [ик ӹнянӹмӓш гӹц] ӹшкӹмӹштӹм айырат, йӓнгӹштӹ ядмым шоктен ӹлӓт, шӱлӹшӹштӹ*а уке.  20-21 А тӓ Господьна Иисус Христосын жӓлӓйӹмӹжӹм дӓ курымаш ӹлӹмӓшӹм вычедӓ. Яратымывлӓэм, кынам тидӹм вычедӓ, сек святой ӹнянӹмӓшдӓн негӹцешӹжӹ ӹшкӹмдӓм куштен, Святой Шӱлӹш доно ушнен ыдылын, ӹшкӹмдӓм Йымын яратымашыштыжы урдыда. 22 Иктӹвлӓм шаналтенрӓк жӓлӓйӹдӓ, 23 весӹвлӓм тыл гӹц лыкмы семӹнь лӱдӹн ытарыда, шеклӓнен, сулыкан кӓпеш лявӹргӹшӹ выргемӹштӹ гӹцӓт йӹрнен, йӓтлен пелештӹдӓ.


  24 Тӓмдӓм самынь корныш сӓрнӓлмӹ гӹц переген дӓ лӹмлештӓрӓлтмӹжӹ анзылан ире йӓнгӓнӹм дӓ ӹвӹртӹшӹм шагалтен Кердшӹлӓн, 25 кого ышан ик Ӹшкет Йымылан, мӓмнӓн Господьна Иисус Христос гач мӓмнӓм Ытарышылан, цилӓ курым тӹнгӓлмӹ гӹц анзыц, кӹзӹт дӓ курым-курымеш лӹмлештӓрӓлтмӓш дӓ сек когоэш шотлымаш, сила дӓ власть лижӹ. Аминь.

  


  *а19 «Шӱлӹшӹштӹ» – тидӹм «(Святой) Шӱлӹшӹштӹ» манынат ынгылаш лиэш.

  

  

  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  1 Глава


  1 Вӓшлимӹ шамаквлӓ. 8 Таум ӹштен ыдылмаш. 16 Пуры Уверӹн силажы. 18 Цилӓ эдем сулыкан.


  1 Иисус Христосын цоражы, Йымы ӱжмӹ, Тӹдӹн Пуры Увержӹм шайышташ айырен нӓлмӹ Апостол Павел дорц (7-а) Йымы яратымы дӓ ӱжмӹ Римӹштӹшӹ святойвлӓлӓн.


  2 Пуры Уверӹм Йымы пророквлӓжӹ гач Святой Писаништӹ андакок сӧрен, 3 Пуры Увер Тӹдӹн Эргӹжӹ гишӓн попа, кӓпшӹ доно Тӹдӹ Давид вырлык гӹц шачшы ылеш, 4 а шӱлӹшӹжӹн святой ылмыжы доно – Йымын Эргӹ, тидӹм колымаш гӹц кого сила доно ӹлӹжмӹ гач пачын анжыктымы. Тӹдӹ – мӓмнӓн Господьна Иисус Христос, 5 мӓ Тӹдӹ гач благодатьым дӓ Апостол пӓшӓм нӓлӹннӓ дӓ Тӹдӹн лӹмжӹ верц цилӓ халыкым ӹнянӹмӓшӹн шамакшым колыштшым ӹштӹшӓшлык ылына. 6 Тӓӓт, Иисус Христос ӱжмӹ эдемвлӓ, нӹнӹ логӹц ылыда. 7-б Тӓлӓндӓ Йымы Ӓтянӓ дӓ Господь Иисус Христос дорц благодать дӓ тыр лижӹ.


  8 Тӓмдӓн ӹнянӹмӹдӓ гишӓн цилӓ сӓндӓлӹкӹштӹ попат, седӹндон сек пӹтӓриок Йымемлӓн Иисус Христос гач цилӓдӓ верц таум келесем. 9 Йымылан мӹнь йӓнг вашт служем – Эргӹжӹ гишӓн Пуры Уверӹм шӓрем, дӓ Йымы мӹлӓнем свидетель ылеш: тӓ со ышыштем ылыда. 10 Тӓ докыда остаткаэш Йымын шанымыжы семӹнь мӹлӓнем толаш манын, ыдылмем годым со сарвалем. 11 Тӓмдӓм пингӹдемдӓш манын, Святой Шӱлӹшӹн махань-гӹнят подаркажым тӓ докыда шокташ мӹнь тӓмдӓм пишок ужнем, 12 тенге ик ӹнянӹмӓшнӓ доно икӹжӓк-иктӹлӓннӓ ӹнян кычык линӓ. 13 Шӱмбелвлӓ, мӹнь тӓмдӓм пӓлӹдӹмеш ӹнем коды: кӹзӹт якте тидӹм ӹштӓш ӓптӹртӹш лин гӹнят, мӹнь шукы гӓнӓ тӓ докыда толаш дӓ, махань кӹцкӹм молы халык лошты нӓлӹнӓм, техеньӹмок тӓ доныдаат нӓлӓш шаненӓм. 14 Эллинвлӓ дӓ варварвлӓ, ышанвлӓ дӓ тыменьдӹмӹвлӓ анзылны мӹньӹн кӱсем улы, 15 седӹндон тӓ лоштыдаат, Римӹштӹ ӹлӹшӹвлӓ лошты, Пуры Уверӹм шӓрӹмем шоэш.


  16 Мӹнь Христосын Пуры Увержӹ гӹц ам намысланы, вет тӹдӹ – Йымын силажы, ӹнянӹшӹ каждый эдемлӓн – пӹтӓриок иудейлӓн, вара эллинлӓнӓт – ытарымашым канда. 17 Тӹштӹ Йымын тӧржӹ ӹнянӹмӓш гӹц ӹнянӹмӓшкӹ пачылтеш, вет тенге сирӹмӹ: «Тӧр ӹштӹшӹ эдем ӹнянӹмӓшӹжӹ доно ӹлӓш тӹнгӓлеш».*а


  18 Тӧр агыл доно лачокым пӹзӹрӹшӹ эдемвлӓн Йымым шотлыдымышты дӓ тӧр агыл ӹштӹмӹштӹ вӹкӹ Йымын шӹдӹжӹ пӹлгом гӹц пачылтын толеш. 19 Вет Йымы гишӓн мам пӓлӓш лиэш, тидӹ нӹнӹлӓн пӓлӹ: Йымы нӹнӹлӓн тидӹм пӓлдӹртен анжыктен. 20 Тӹдӹн кайдымы айыртемвлӓжӹм – курымаш силажым дӓ Йымы ылмыжым – сӓндӓлӹкӹм ӹштӹмӹ годшенок пӓшӓжӹ гач ужаш дӓ ынгылаш лиэш, седӹндон техень эдемвлӓ ӹшкӹмӹштӹм тӧрӹш лыктын ак кердеп. 21 Нӹнӹ Йымы гишӓн пӓленӹт гӹнят, Тӹдӹм Йымы семӹнь шотеш пиштӹделыт дӓ Тӹдӹлӓн таум ӹштӹделыт, а нӹнӹн шанымышты такеш лин, дӓ ынгылен мыштыдымы шӱмӹштӹм пӹцкемӹш леведӹн. 22 Нӹнӹ ӹшкӹмӹштӹм ышан ылына маныныт, но ышдымы линӹт 23 дӓ колыдымы Йымын лӹмлештӓрӓлтмӹжӹм колышашлык эдемӹн, кекӹн, нӹл яланын, авалянен каштшын сӹнӹштӹ доно вашталтенӹт. 24 Седӹндон Йымы нӹнӹм шӓхӓрлӓнӹмӹ шӱм кымылышты доно ярдымешок коден, тенге нӹнӹ ӹшке кӓпӹштӹм ӹшке яктаренӹт. 25 Нӹнӹ Йымын лачокшым алталымашеш вашталтенӹт дӓ Ӹштӹшӹлӓн агыл, а мам ӹштен, тӹдӹлӓн кымалыт дӓ служат. Ӹштӹшӹ Йымы курымеш хвальымы лижӹ, аминь.


  26 Седӹндон Йымы нӹнӹм намысан кымыл шыпшмылан пуэн: ӹдӹрӓмӓшвлӓ природа тымдымы семӹнь вӓтӹ-марыла ӹлӹмӹм природа ваштареш ылшы кайышеш вашталтенӹт, 27 тенгеок пӱэргӹвлӓӓт ӹдӹрӓмӓш доно природа тымдымы семӹнь вӓтӹ-марыла ӹлӓш цӓрненӹт, дӓ йӹрнӹк шыкланымаш иктӹ-весӹштӹ докы ӹлӹжӹн, пӱэргӹ дон пӱэргӹ шӓхӓрлӓнӓт дӓ тенге акъяры кайышышты доно ӹшкӹлӓнӹштӹ ӹшке кӱсӹм пӧрӹктӹктӓт.


  28 Йымым шотеш пиштӓш нӹнӹ керӓлеш шотлыделыт, седӹндон Йымы нӹнӹм ярдымы ышышты семӹнь ӹлӓш коден, дӓ нӹнӹ акелӹм ӹштӹлӹт. 29 Нӹнӹ сакой тӧр агыл доно цицок темӹнӹт: шӓхӓрлӓнӹмӓш, худам ӹштӹмӓш, шыкланымаш, шӹдӹм кычымаш, йӓлӹнлӓн йӓнг йылымаш, эдемвлӓм пуштмаш, кӹрмӓшӹмӓш, алталымаш, эдемлӓн худам шанымаш нӹнӹм роалтенӹт. 30 Нӹнӹ ӓляклӓт, эдем вӹкӹ попат дӓ Йымым ужмыштат ак шо, важылдымы, чывань, когоэшнӹшӹ ылыт, ярдымы пӓшӓм шанен лыктын мыштат, ӓтя-ӓвӓштӹм ак колыштеп. 31 Нӹнӹ шанен мыштыдымы, ӹнян агыл, яратыдымы, иктӹ-весӹ доно пурын ӹлен керддӹмӹ, жӓлӓйӹдӹмӹ ылыт. 32 Тенге ӹштӹшӹвлӓ колышашлык ылыт манын, Йымын тӧр суйымыжым нӹнӹ пӓлӓт, но техеньӹм ӹшке веле агыл ӹштӓт, тенге ӹштӹшӹ вес эдемвлӓмӓт яжоэш шотлат.

  


  *а1:17 Авв 2:4.

  

  
  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  2 Глава


  1 Йымын тӧр судшы. 17 Закон дӓ иудейвлӓ.


  1 Весӹм суйышы эдем, хоть-кӱ тӹнь ли, ӹшкӹметӹм вуйнаматдымеш лыктын ат керд: весӹм суйымет годым ӹшкӹметӹмӓт сует, вет тӹнь, весӹм суйышы, ӹшкежӓт тӹдӹмок ӹштет. 2 Йымы тенге ӹштӹшӹм тӧр суя, тидӹм мӓ пӓленӓ. 3 Тӹнь, тенге ӹштӹшӹм суйышы дӓ ӹшкежӓт тенгеок ӹштӹшӹ эдем, Йымын судшы гӹц ытлен кердӓм, шанет? 4 Ӓль тӹнь Йымын кого пурыжым, жӓлӓйӹмӹжӹм дӓ кужын тырхымыжым ат шотлы? Йымын пурыжы тӹньӹм, сулыкетӹм простьыктен, Йымы докы сӓрӓлнежӹ, тидӹм ат ынгылы ма? 5 Но тӹнь турна ылат, йӓнгет сулык гӹц ӹнежӹ каранг, седӹндон тӹнь Йымын шӹдӹ кечешӹжӹ ӹшке вӹкет Тӹдӹн шӹдӹжӹм погет. Тӹ кечӹн Йымын тӧр судшы пачылтеш, 6 дӓ Йымы каждыйлан пӓшӓжӹ семӹнь пуа: 7 кӱ, цӓрнӹде пурым ӹштен, лӹмлештӓрӓлтмӓшӹм, шотеш пиштӹмӓшӹм, колыдымашым кӹчӓлеш, тӹдӹлӓн курымаш ӹлӹмӓшӹм пуа, 8 а ӹшкӹлӓнжӹ веле яжом кӹчӓлшӹ, лачокым колыштдымы, но тӧр агыллан йӓнгӹм пушылан – кого шӹдӹжӹм. 9 Худам ӹштӹшӹ цилӓ эдемлӓн орланымаш дӓ эксӹк лиэш – пӹтӓри иудейлӓн, вара эллинлӓн. 10 Но пурым ӹштӹшӹ цилӓ эдемӹм лӹмлештӓрӓлтмӓш, шотеш пиштӹмӓш дӓ тыр выча – пӹтӓри иудейӹм, вара эллинӹм. 11 Йымы цилӓм икань анжа.


  12 Сулыкым закондеок ӹштӹшӹвлӓ закондеок пӹтӓт. А кӱвлӓн законышты улы дӓ сулыкым ӹштӓт, нӹнӹ закон доно суйымы лит. 13 Вет законым колшывлӓ агыл, а закон семӹнь ӹштӹшӹвлӓ Йымы анзылны тӧрӹш лыкмы лит. 14 Вет язычниквлӓ, законышты уке гӹнят, закон ядмым йӓнгӹштӹ шыпшмы семӹнь ӹштӓт гӹнь, законышты уке гӹнят, нӹнӹ ӹшкӹлӓнӹштӹ ӹшке закон ылыт: 15 нӹнӹ законын ядмыжы шӱмешӹштӹ сирӓлтӹн манын анжыктат, тидӹм совестьӹштӹ дӓ тӧрӹш ӓль вуйнаматыш лыкшы шанымашвлӓштӓт пӓлдӹртӓт. – 16 Цилӓжӓт тӹ кечӹн лиэш, кынам Йымы эдемвлӓн шӹлтӹмӹ пӓшӓштӹм мӹньӹн увертӓрӹмӹ Пуры Увер семӹнь Иисус Христос гач суя.


  17 Теве тӹнь иудей ылам манат, законлан ӹнянет дӓ Йымет улы доно хвалет, 18 закон тымдымы гӹц Йымын шанымыжым пӓлет, ма сек яжо – ынгылет. 19 Слӧпӧйӹм виден каштшы, пӹцкемӹшӹштӹ ылшывлӓлӓн соты ылам манын, тӹнь ӹнянет, 20 ынгылыдымывлӓлӓн ӹлӹмӓш корныш лыкшы, кушкын шодымывлӓлӓн тымдышы ылам, шанет, вет законышты пӓлӹмӓш дон лачокым цилӓ ужам манын ӹнянет. 21 Тӹнь, весӹм тымдышы, ӹшкӹметӹм ат тымды ма? 22 «Ит шолышт» манат, а ӹшкежӹ шолыштат? «Ит шӓхӓрлӓнӹ» маншы, шӓхӓрлӓнет? Идолвлӓ гӹц йӹрнет, а пӧртӹштӹм кравет? 23 Тӹнь, закон доно хвальышы, законым пыдыртылмет доно Йымын лӹмжӹм яктарет! 24 Сирӹмӹ семӹнь «Тӓ верцдӓ Йымын лӹмжӹ язычниквлӓ лошты мыскылалтеш».*а


  25 Закон семӹнь ӹлет гӹнь, пӹчмӹ овуца пайдам пуа, а тӹнь законым пыдыртылат гӹнь, пӹчмӹ овуцаэт пӹчдӹмӹ ылмы доно икток. 26 Тенгежӹ, пӹчдӹмӹ эдем законын шӱдӹмӹжӹм шоктен ӹлӓ гӹнь, тӹдӹн пӹчдӹмӹ ылмыжы пӹчмӓшеш ак шотлалт ма? 27 Сирӹмӹ законет дӓ пӹчмӓшет улы гӹнят, законым пыдыртылат гӹнь, пӹчдӹмӹ кӓпӓн, но закон семӹнь ӹштӹшӹ эдем тӹньӹм суя. 28 Иудей тӹдӹ агыл, кӱ вӹлец анжымашты иудей ылеш, пӹчмӓшӓт тӹдӹ агыл, ма кӓпӹштӹ веле каеш, 29 но тӹдӹ иудей, кӱ йӓнгжӹ доно иудей ылеш, дӓ лачокшы пӹчмӓшӓт тӹдӹ веле, кыдым законын букважы агыл, а эдемӹн шӱм кӧргӹштӹжӹ Шӱлӹш ӹштӓ. Техень эдемлӓн хвальымаш эдемвлӓ гӹц агыл, а Йымы гӹц лиэш.

  


  *а2:24 Ис 52:5.

  

  
  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  3 Глава


  1 Закон дӓ иудейвлӓ. 9 Тӧр ӹштӹшӹ иктӓт уке. 21 Ӹнянӹмӓш гач тӧрӹш лӓкмӓш.


  1 Тенгежӹ иудей лиӓш ма гишӓн яжорак, дӓ пӹчмӹ овуца махань пайдам пуа? 2 Цилӓ шотыштат яжожы шукы, сек пӹтӓриок тидӹ: Йымын шамакшым иудейвлӓлӓн ӹнянен пумы. 3 Ма вара? Южшы ӹнян ылделыт гӹнят, нӹнӹн ӹнян агыл ылмышты Йымын ӹнян ылмыжым укешкӹ лыктын кердеш ма? 4 Уке! Эдемвлӓ цилӓн алталышы лит гӹнят, Йымы тӧр. Сирӹмӹ:

  «Тӹнь шамакетвлӓ дон тӧреш лӓктӓт,

  Тӹньӹм суйымы годым сӹнгет».*а


  5 Мӓмнӓн тӧр агыл ӹштӹмӹнӓ Йымын тӧр ӹштӹмӹжӹм утлаок раскыдын анжыкта гӹнь, мам келесенӓ? Йымы шӹдӹм анжыктымыжы доно тӧр ак ӹштӹ манын кердӹнӓ ма? Мӹнь эдем семӹнь попем. 6 Уке! Тенге гӹнь, кыце Йымы сӓндӓлӹкӹм суя ыльы? 7 Но Йымын тӧржӹ мӹньӹн тӧр ылдымем гишӓн Тӹдӹн лӹмлештӓрӓлтмӹжӹм кӱшкӹрӓк лӱктӓлеш гӹнь, малын мӹньӹм эче сулыкан семӹнь суйымыла? 8 Пуры лижӹ манын, худам ӹштӓш тӹнгӓлӹнӓ ма? Тенге ӹштӓш тымденӓ манын, южшы мӓмнӓм мыскылат. Техень эдемвлӓм тӧр суйымаш выча.


  9 Тенгежӹ мӓ, иудейвлӓ, молы халыквлӓ гӹц кӱшнӹрӓк ылына ма? Изишӓт агыл. Мӓ анжыктеннӓ: иудейвлӓӓт, эллинвлӓӓт – цилӓн сулыкын кид лӹвӓлнӹжӹ ылыт. 10

  Тенге сирӹмӹ:

  «Тӧр ӹштӹшӹ иктӓт уке,

  11 шанен мыштышат уке,

  иктӓт Йымым ак кӹчӓл.

  12 Цилӓн корны гӹц карангыныт,

  иктӹ дӓнгӹнь ярдымы линӹт.

  Пурым ӹштӹшӹ уке, иктӓт уке.

  13 Нӹнӹн логерӹштӹ – пачмы мыгилӓ,

  йӹлмӹштӹ доно алталат,

  тӹрвӹштӹ лӹвӓлнӹ – кӹшкӹ яд.

  14 Ышмашты шудалмаш дӓ качы доно темӹн.*б

  15 Вӹрӹм йоктараш пӹсӹ ылыт,

  16 нӹнӹ корнешӹштӹ

  сӹмӹрӹмӓшӹм дӓ орлыкым кодат,

  17 тыр ӹлӹмӓш корным ак пӓлеп.*в

  18 Сӹнзӓштӹштӹ Йымы гӹц лӱдмӓш уке».*г


  19 А мӓ пӓленӓ: законышты мам келесӹмӹ, тидӹ закон лӹвӓлнӹ ылшывлӓлӓн келесӹмӹ. Тенгежӹ, цилӓн ышмашты питӹрӓлтеш, улы сӓндӓлӹк Йымы анзылны вуйнаматан лиэш. 20 Вет законым шокташ цацымы доно ик эдемӓт Йымы анзылны тӧрӹш ак лӓк. Закон гач сулыкым пӓлӹмӓш веле толеш.


  21 А кӹзӹт Йымы тӧржӹм закон гӹц паснаок пачын. Закон дӓ пророквлӓ ти тӧр гишӓн пӓлдӹртен попат. 22 Йымын тӧржӹ ӹнянӹшӹ цилӓ эдемӹн кӧргӹштӹжӹ Иисус Христослан ӹнянӹмӹ гач лиэш, эдемвлӓ лошты айыртем уке, 23 вет цилӓн сулыкым ӹштенӹт дӓ Йымын лӹмлештӓрӓлтмӹжӹ гӹц пасна кодыныт, 24 но Христос Иисусын сылен нӓлмӹжӹ гач Йымын благодатьшы верц цилӓн йӓрӓок тӧрӹш лӓктӹт.  25-26 Христосым Йымы пуремдӹмӹ жертвеш пуэн, пуремдӹмӓш ӹнянӹмӓш гач Тӹдӹн Вӹржӹ доно лиэш. Шукы тырхымыжы доно Йымы эдемвлӓн первишӹ сулыкыштым шотыш нӓлде, тенге ӹшкӹмжӹн тӧржӹм анжыктен дӓ кӹзӹтшӹ жепӹнӓт анжыкта: Тӹдӹ Ӹшкежӹ тӧр ылеш дӓ Иисуслан ӹнянӹшӹвлӓм тӧрӹш лыктеш.


  27 Тенгежӹ, ма доно мӓ когоэшнен кердӹнӓ? Когоэшнӓш вирнӓ уке. Махань закон доно? Ӹштӹмӹнӓм тергӹшӹ закон доно ма? Агыл, ӹнянӹмӓшнӓм тергӹшӹ закон доно. 28 Мӓ тенге шотленӓ: эдемӹм ӹнянӹмӓшӹжӹ тӧрӹш лыктеш, закон семӹнь ӹштӹмӓш тиштӹ шотыш ак нӓлӓлт. 29 Йымыжы иудейвлӓн веле Йымышты ылеш ма? Тӹдӹ язычниквлӓнӓт Йымышты агыл ма? Ане, язычниквлӓнӓт Йымышты, 30 вет Йымы иктӹ, Тӹдӹ пӹчмӓнвлӓмӓт ӹнянӹмӹштӹ гишӓн тӧрӹш лыктеш, пӹчдӹмӹвлӓмӓт Христослан ӹнянӹмӹштӹ гач тӧрӹш лыктеш. 31 Тенгежӹ, ӹнянӹмӓш доно мӓ законым укешкӹ лыктына ма? Агыл. Законым пингӹдемденӓ веле.

  


  *а3:4 Пс 50:6.


  *б3:10-14 Пс 13:1-3, 52:2-4, 5:10, 139:3, 9:28.


  *в3:15-17 Ис 59:7-8.


  *г3:18 Пс 35:2. Тидӹм «Йымы гӹц ак лӱдеп» манынат сӓрӓш лиэш».

  

  
  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  4 Глава


  1 Авраамым тӧрӹш ма лыктын. 13 Ӹнянӹмӓш дӓ Йымын сӧрӹмӹжӹ.


  1 Тенгежӹ, Авраам ӓтянӓ гишӓн мам келесен кердӹнӓ? Ӹшке пӓшӓжӹ доно тӹдӹ кышкы шон? 2 Авраамым пӓшӓжӹ гишӓн тӧрӹш лыкмы ылгецӹ, тӹдӹ когоэшнен кердеш ыльы, но Йымы анзылны агыл. 3 Писани мам попа? «Авраам Йымылан ӹнянен, седӹндон Йымы тӹдӹм тӧр ӹштӹшеш шотлен».*а 4 Пӓшӓм ӹштӹшӹ пӓшӓдӓрӹм сылен нӓлеш, тидӹ жӓлӓен пумы подарка агыл. 5 Но кӱ пӓшӓм ак ӹштӹ, а тӧр агыл ӹштӹшӹвлӓм тӧрӹш Лыкшылан ӹнянӓ, тӹдӹ ӹнянӹмӓшӹжӹ гишӓн тӧр ӹштӹшеш шотлалтеш. 6 Кӱм Йымы, пӓшӓжӹм анжыде, тӧр ӹштӹшеш шотла, техеньӹм Давидӓт «когон цӓшӓн ылеш» манеш: 7

  «Кӱн худа пӓшӓжӹм Йымы простен

  дӓ кӱн сулыкшым леведӹн, тӹдӹ когон цӓшӓн.

  8 Кӱлӓн Йымы сулыкым ак шотлы,

  тӹ эдем когон цӓшӓн».*б


  9 Когон цӓшӓн манмыжы пӹчмӓнвлӓ гишӓн веле ма ӓль пӹчдӹмӹвлӓ гишӓнӓт? Мӓ попенӓ: «Ӹнянӹмӹжӹ гишӓн Авраам тӧр ӹштӹшеш шотлымы лин». 10 А кынам тидӹ лин? Пӹчмӹ овуцам эртӓрӹмӹкӹ ӓль пӹчмӹ овуца гӹц анзыц? Пӹчмӹ овуцам эртӓрӹмӹкӹ агыл, а пӹчмӹ овуца гӹц анзыц. 11 Авраам пӹчдӹмӹ ылмыжы годымок ӹнянӹмӹжӹ гишӓн тӧр ӹштӹшӹ ылын, тидӹм анжыкташ тӹдӹ пӹчмӓш пӓлӹкӹм нӓлӹн. Тенге Авраам пӹчдӹмӹ, но ӹнянӹшӹ дӓ тидӹ гишӓн тӧр ӹштӹшеш шотлалтшы цилӓ эдемвлӓлӓн ӓтяштӹ лин. 12 Тӹдӹ пӹчмӓнвлӓлӓнӓт ӓтя ылеш, но цилӓштӹлӓн агыл, а Авраамын пӹчмӹ гӹц анзыцок ӹнянӹмӹжӹ семӹнь ӹнянӹшӹ пӹчмӓнвлӓлӓн веле.


  13 Сӓндӓлӹкӹн наследникшӹ лиӓш сӧрӹмӓш Авраамлан дӓ тӹдӹн йыхшылан закон гач агыл пуалтын. Авраам ӹнянен, седӹндон Йымы тӹдӹм тӧр ӹштӹшеш шотлен дӓ сӧрӹмӓшӹм пуэн. 14 Закон семӹнь ӹштӹшӹвлӓ наследник лит гӹнь, ӹнянӹмӓш укешкӹ лӓктеш дӓ сӧрӹмӹн силажы пӹтӓ. 15 Закон Йымын шӹдӹжӹм лыктеш, а кышты закон уке, тӹштӹ законым пыдыртымашат уке.  16-17 Сӧрӹмӓш Йымын пурыжы гӹц лӓкшӹ манын, тӹдӹн негӹцшӹ ӹнянӹмӓш ылеш. Тенгежӹ, Йымын сӧрӹмӓш Авраамын улы йыхшылан пингӹдӹ лиэш: закон семӹнь ӹштӹшӹлӓн веле агыл, а Авраамын ӹнянӹмӓшӹжӹм кычышыланат. Вет сирӹмӹ семӹнь тӹдӹ цилӓлӓннӓ ӓтя ылеш: «Мӹнь тӹньӹм шукы халыкын ӓтяжӹм ӹштенӓм». Авраам Йымылан ӹнянен дӓ Тӹдӹ анзылны мӓлӓннӓ ӓтя лин, а Йымы колышывлӓлӓн ӹлӹмӓшӹм пуа, ылдымым ылмашкы ӱжеш.


  18 Нимахань уанымаш ылде гӹнят, Авраам уанымаш доно ӹнянен, тенге «Тӹньӹн йыхет техень кого лиэш»*в манын келесӹмӹ семӹнь шукы халыкын ӓтяжӹ лин. 19 Авраамлан шӱдӹ и нӓрӹ ылын, кӓпшӓт кошкен, Сарранат кӧргӹжӹ кошкен. Цилӓ тидӹм ужын гӹнят, ӹнянӹмӓшӹжӹ изиэмде. 20 Йымын сӧрӹмӹжӹ гишӓн Авраам коктешлӓнӹде, ӹнянӹмӓшӹм ямдыде, а ӹнянӹмӓш тӹдӹм пингӹдемден. Авраам Йымым лӹмлештӓрен, 21 Йымын ӹшке сӧрӹмӹжӹм шокташ силажы улы манын, пингӹдӹн ӹнянен, 22 седӹндонок Йымы тӹдӹм тӧр ӹштӹшеш шотлен.


   23-24 «Тӧр ӹштӹшеш шотлен» манмы шамак тӹдӹ гишӓн веле агыл, а мӓ гишӓннӓӓт сирӹмӹ ылеш. Мӓӓт, Господьна Иисус [Христосым] колымаш гӹц Ӹлӹжтӹшӹлӓн ӹнянӹшӹвлӓ, тӧр ӹштӹшеш шотлалташ тӹнгӓлӹнӓ. 25 Мӓмнӓн сулыквлӓнӓ гишӓн Иисусым пушташ пумы, мӓлӓннӓ тӧрӹш лӓктӓш манын, Тӹдӹ ӹлӹж кӹньӹлӹн.

  


  *а4:3 Быт 15:6.


  *б4:7-8 Пс 31:1-2.

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  5 Глава


  1 Йымын пурыжы гишӓн сусу лимӓш. 12 Адам дон Христос.


  1 Тенгежӹ, ӹнянӹмӓш доно тӧрӹш лӓкмӹкӹ, мӓмнӓн Господь Иисус Христос гач Йымы дон мӓ лоштына тыр улы. 2 Ӹнянӹмӹнӓ гишӓн Христос мӓлӓннӓ благодать докы корным пачын, мӓ благодатьышты ылына дӓ, Йымы сага лӹмлештӓрӓлтмӹлӓн уанен, ӹвӹртенӓ. 3 Тидӹ гишӓн веле агыл, парвалымына гишӓнӓт ӹвӹртенӓ. Мӓ пӓленӓ, парвалымы гӹц цӹтӹмӓш лӓктеш, 4 цӹтӹмӓш гӹц – тергӹмӹм эртен кердмӓш, тергӹмӹм эртен кердмӹ гӹц – уанымаш. 5 Уанымаш намысыш ак пырты, вет Йымын яратымашыжы мӓлӓннӓ пумы Святой Шӱлӹш гач шӱмӹшкӹнӓ опталалтын. 6 Кынам мӓ эче силадымы ылынна, пӓлдӹртӹмӹ жепӹн Христос мӓ верцнӓ, сулыканвлӓ верц, колен. 7 Тӧр ӹштӹшӹ верц иктӓжӹ колынежӹ ма. Пуры эдем верц, ӓнят, иктӓжӹ колаш смеен кердеш. 8 Но Христос эче сулыкан ылмына годымок мӓ верцнӓ колен, тенге Йымы мӓ докына яратымашыжым анжыкта. 9 Христосын Вӹржӹ доно мӓ тӧрӹш лӓктӹннӓ гӹнь, кӹзӹт Тӹдӹ Йымын шӹдӹжӹ гӹц лачокок мӓмнӓм ытара. 10 Эче Йымын тышманжы ылмына годымок Эргӹжӹн колымыжы Тӹдӹн доно мӓмнӓм пуремден гӹнь, ӹнде, пуреммӹ паштек, Эргӹжӹн ӹлӹмӓшӹжӹ гач ытаралтына. 11 Тидӹ веле агыл, мӓмнӓм кӹзӹт пуремдӹшӹ Иисус Христос Господьна гач мӓ Йымы доно когоэшненӓ.


  12 Тенгежӹ, сулык ик эдем гач сӓндӓлӹкӹш толын, а сулык гач – колымаш, дӓ колымаш цилӓ эдем йыхыш ванжен, вет цилӓнок сулыкым ӹштенӹт. 13 Закон лӓкмешкӓт, сӓндӓлӹкӹштӹ сулык ылын, но закон уке гӹнь, сулык шотыш ак нӓлӓлт. 14 Тенге гӹнят, Адамын гань сулыкым ӹштӹдӹмӹвлӓ вӹлнӓт колымаш хозаланен. Адам гӹц тӹнгӓлӹн Моисей якте тенге ылын. Толшашлык Эдемӹн сӹнжӹ Адам ылын.


  15 Но Йымын подаркажым Адамын сулыкшы доно тӓнгӓштӓрӓшӓт ак ли. Вет ик эдемӹн сулыкшы гишӓн шукын коленӹт гӹнят, ик Эдемӹн, Иисус Христосын, благодатьшы гишӓн Йымын благодатьшы дӓ подаркажы шукы эдемлӓн эчеӓт утларак линӹт. 16 А Йымын пумы подаркажым тӹ ик эдемӹн сулыкшы кышкы шоктымы доно тӓнгӓштӓрӓш ак ли: ик сулык гишӓн суд дӓ вуйнаматыш лыкмаш лиэш, а Йымын подаркажы верц шукы сулык гӹц тӧрӹш лыкмаш лиэш. 17 Иктӹн сулыкшы гишӓн колымаш тӹ ик эдем гач хозаланаш тӹнгӓлӹн гӹнь, Йымын кого благодатьшым дӓ тӧрӹш лыкмаш подаркажым нӓлшӹвлӓ лачокок ик Эдем, Иисус Христос, гач ӹлӹмӓшӹштӹ кугижӓлӓнӓш тӹнгӓлӹт.


  18 Тенге, кыце ик эдемӹн сулыкшы гишӓн цилӓ эдем вуйнаматыш лӓктеш, тенгеок ик Эдемӹн тӧр пӓшӓжӹ цилӓ эдемӹм тӧрӹш лыктеш дӓ ӹлӹмӓшӹм пуа. 19 Кыце ик эдемӹн шамак колыштдымыжы шукым сулыканым ӹштен, тенгеок Иктӹн шамак колыштмыжы шукым тӧрӹш лыктеш. 20 Сулык шукемжӹ манын, закон лӓктӹн. А кышты сулык шукемӹн, тӹштӹ Йымын благодатьшат пиш шукы лин. 21 Кыце сулык хозаланен дӓ колымашкы канден, тенгеок Йымын благодатьшат тӧр ӹштӹмӓш гач хозаланаш тӹнгӓлеш дӓ мӓмнӓн Господьна Иисус Христос гач курымаш ӹлӹмӓшӹш нӓнгеӓ.

  

  
  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  6 Глава


  1 Сулык ӹштӹмӹ шотышты колышы, Христос доно ушнымашты ӹлӹшӹ. 12 Сулыкын тӓрзӹжӹ ана ыл.


  1 Мам келесенӓ? Йымын благодатьшы шукемжӹ манын, мӓлӓннӓ сулыкеш кодмыла ма? Уке. 2 Мӓ сулыклан коленнӓ, кыце эче сулыкышты ӹлен кердӹнӓ? 3 Ада пӓлӹ ма: мӓ цилӓн, Христос Иисус доно ушнаш крестӓлтшӹвлӓ, Тӹдӹн колымашыжы доно ушнаш крестӓлтӹннӓ? 4 Тенге, мӓ Тӹдӹн колымашкыжы ушнаш манын крестӓлтмӹ гач Христос доно иквӓреш тайымы линнӓ: кыце Христос колымаш гӹц Ӓтян лӹмлештӓрӓлтмӹжӹ доно ӹлӹж кӹньӹлӹн, тенгеок мӓӓт уэмдӹмӹ ӹлӹмӓшӹм ӹлӹшӓшлык ылына. 5 Мӓ икань колымаш доно Тӹдӹн доно ушненнӓ гӹнь, икань ӹлӹжмӓш донат Тӹдӹн доно ушымы линӓ. 6 Мӓ пӓленӓ: мӓлӓннӓ ӹнде сулыкын тӓрзӹжӹ лиӓш агыл дӓ сулыкан кӓпӹм*а укешкӹ лыкташ манын, «первишӹ эдемнӓм» Христос доно иквӓреш крестеш пыдалымы. 7 Вет колышы эдем сулык гӹц ирӹкӓн лин. 8 А мӓ Христос доно иквӓреш коленнӓ гӹнь, Тӹдӹн доно иквӓреш ӹлӓшӓт тӹнгӓлӹнӓ манын ӹняненӓ. 9 Мӓ пӓленӓ: Христос колымаш гӹц ӹлӹжӹн, дӓ Тӹдӹ ӹнде ак колы, вӹлнӹжӹ ӹнде колымашын властьшы уке. 10 Кынам колен – сулыклан ик гӓнӓ соэшок колен, кынам ӹлӓ – Йымылан ӹлӓ. 11 Тенгеок тӓӓт ӹшкӹмдӓм сулыклан колышеш, а мӓмнӓн Господьна Иисус Христос доно ушнымашты Йымылан ӹлӹшеш шотлыда.


  12 Тенгежӹ, колышашлык кӓпӹштӹдӓ сулык ӹнжӹ хозаланы дӓ кӓпдӓн кымылжым колышташ тӓмдӓм ӹнжӹ шыпш. 13 Кид-ялдам тӧр агылын хӓдӹрвлӓэш сулыклан идӓ пу, а колымаш гӹц ӹлӹмӓшӹшкӹ ванжендӓ гӹнь, ӹшкӹмдӓм Йымылан пуда, кид-ялдамат тӧрӹн хӓдӹрвлӓэш Йымылан пуда. 14 Сулык хозада ӹнжӹ ли, вет тӓ закон кид лӹвӓлнӹ агыл, а Йымын благодатьшы лӹвӓлнӹ ылыда. 15 Тенгежӹ, закон кид лӹвӓлнӹ агыл, а Йымын благодатьшы лӹвӓлнӹ ылына гӹнь, сулыкым ӹштӓш тӹнгӓлӹнӓ ма? Уке. 16 Ада пӓлӹ ма: кӱлӓн тӓ ӹшкӹмдӓм цора семӹнь колышташ пуэдӓ, тӹдӹнок цоражы ылыда? Ӓль тӓ сулыкым колыштыда, тидӹжӹ колымашкы нӓнгеӓ, ӓль Йымым колыштыда, тидӹжӹ тӧрӹш лӓкмӓшкӹ нӓнгеӓ. 17 Тӓ андак сулыкын тӓрзӹжӹ ылында, но, Йымылан тау, тӓлӓндӓ махань тымдымашым колышташ пумы, тӹдӹм йӓнг вашт кӹзӹт колышташ тӹнгӓлӹндӓ. 18 Сулык гӹц ирӹкӹш лӓкмӹкӹ, тӓ тӧр ӹштӹмӹн цоражы линдӓ. 19 Тӓ цилӓ эдем гань силадымы ылыда, седӹндон ынгылаш лимӹ шамаквлӓ доно тӓлӓндӓ попем. Кыце тӓ андак кид-ялдам махань-шон худа пӓшӓм ӹштӓш ярдымашлан дӓ законым пыдыртымашлан тӓрзеш пуэндӓ, тенгеок, святой лиӓш манын, кид-ялдам ӹнде тӧр ӹштӹмӓшлӓн служаш пуда. 20 Кынам тӓ сулыкын тӓрзӹжӹ ылында, тӧр ӹштӹмӹ гӹц ирӹкӓн ылында. 21 Тӹнӓм тӓ махань кӹцкӹм нӓлӹндӓ? Маханьым нӓлмӹдӓ гӹц ӹнде намысланедӓ, вет тӹдӹ колымашкы канда. 22 А кӹзӹт, сулык гӹц ирӹкӹш лӓкмӹкӹ дӓ Йымын цоражы лимӹкӹ, святой ӹлӹмӓшӹш нӓнгешӹ кӹцкӹдӓ улы, тӹдӹ курымаш ӹлӹмӓшкӹ канда. 23 Вет сулыкын тӓржӹ – колымаш, а Йымын подаркажы – мӓмнӓн Господьна Иисус Христос сага нӓлмӹ курымаш ӹлӹмӓш.

  


  *а6:6 «Сулыкан кӓп»: греклӓ «сулыкын кӓпшӹ», тидӹм «сулыкан ылмынам» манын ынгылымыла.

  

  
  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  7 Глава


  1 Закон гӹц ирӹк. 7 Закон дӓ сулык.


  1 Шӱмбелвлӓ, – мӹнь кӹзӹт законым пӓлӹшӹвлӓлӓн попем, – эдемӹн ӹлӹмӹжӹ годым веле вӹлнӹжӹ законын силажы ылмым ада пӓлӹ ма? 2 Марлан кешӹ ӹдӹрӓмӓш марыжын ӹлӹмӹжӹ годым закон семӹнь тӹдӹн доно кӹлдӓлтӹн. А марыжы кола гӹнь, марыжы доно тӹдӹм кӹлдӹшӹ закон гӹц ирӹкӓн лиэш. 3 Тенгежӹ, марыжы ӹлӹмӹ годым весӹ доно ӹлӓ гӹнь, шӓхӓрлӓнӹшеш шотлалтеш, но, марыжы колымыкы, ти закон гӹц тӹдӹ ирӹкӓн лиэш, весӹлӓн марлан кеӓ гӹнят, ак шӓхӓрлӓнӹ. 4 Тӓӓт тенгеок, шӱмбелемвлӓ: весӹн, колымаш гӹц Ӹлӹжшӹн, лиӓш манын, тӓӓт Христосын кӓпшӹ доно законлан колендӓ. Тенге мӓ цилӓн Йымылан кӹцкӹм канденӓ. 5 Кӓпнӓ дӓ йӓнгнӓ ядмы семӹнь ӹлӹмӹнӓ годым закон тӓрвӓтӹмӹ сулыкан кымыл кӓпӹштӹнӓ пӓшӓм ӹштен, дӓ мӓ колымашлан кӹцкӹм канденнӓ. 6 Кӹзӹт мӓ ти закон гӹц ирӹкӓн ылына, ма мӓмнӓм кычен, тӹдӹлӓн коленнӓ, тенгежӹ мӓ законын первишӹ букважы семӹнь агыл, а Шӱлӹш уэмдӹмӹ семӹнь Йымылан служенӓ.


  7 Мам келесенӓ? Закон – сулык ма? Агыл. Тенге гӹнят, закон ак ли ылгецӹ, ма техень сулык, мӹнь ам пӓлӹ ыльы. Закон «Ит шыкланы»*а манын ак попы ылгецӹ, ма техень сулыкан шыкланымаш, мӹнь ам пӓлӹ ыльы. 8 Но законыштышы шӱдӹмӓш гӹц вирӹм нӓлӹн, сулык кӧргӹштем махань-шон шыкланымашым шачыктен, вет закон гӹц пасна сулык – колышы. 9 Мӹнь андак закондеок ӹленӓм, но кынам законыштышы шӱдӹмӓш пуалтын, сулык ӹлӹжӹн, 10 а мӹнь коленӓм. Тенге ӹлӹмӓшӹм кандышашлык шӱдӹмӓш мӹлӓм колымашым канден. 11 Сулык, законыштышы шӱдӹмӓш гӹц вирӹм нӓлӹн, мӹньӹм алтален дӓ ти шӱдӹмӓш доно пӹтӓрен. 12 Тенгежӹ, закон святой, шӱдӹмӓшӓт святой, тӧр дӓ пуры.


  13 Тенгежӹ ти пурыжы мӹлӓнем колымашым канден ма? Уке. Но сулык, лачокок сулыкан ылмыжы пӓлдӹрнӹжӹ манын, пуры гач мӹлӓм колымашым канден, дӓ законыштышы шӱдӹмӓш гач сулык чотымаш кого сулыкан лин. 14 Мӓ пӓленӓ, закон – Йымын Шӱлӹш гӹц, а мӹнь кӓпӓн ылам, сулыкын кид лӹвӓкӹжӹ выжалымы. 15 Мам ӹштӹмем ам ынгылы: мам ӹштӹнем, тӹдӹм ам ӹштӹ, а мам анжалмемӓт ак шо, тӹдӹм ӹштем. 16 Мам мӹнь ӹнем ӹштӹ, тӹдӹм ӹштем гӹнь, закон пуры ылеш манын ярыктем. 17 Тенгежӹ ӹнде тидӹм мӹнь агыл, а кӧргӹштем ӹлӹшӹ сулык ӹштӓ.


  18 Мӹнь пӓлем: мӹнь донем, вес семӹньжӹ кӓп дон йӓнгӹштем, нимахань пурат ак ӹлӹ. Мӹнь пурым ӹштӹнем, но тӹдӹм ӹштен ам керд. 19 Махань пурым ӹштӹнем, тӹдӹм ам ӹштӹ, но махань худам ӹнем ӹштӹ, тӹдӹм ӹштем. 20 А мам мӹнь ӹнем ӹштӹ, тӹдӹм ӹштем гӹнь, ӹнде тидӹм мӹнь ӹшке агыл, кӧргӹштем ӹлӹшӹ сулык ӹштӓ. 21 Тенге, мӹнь техень законым пӓлен нӓлӹнӓм: кынам мӹнь пурым ӹштӹнем, ярдымы пӓшӓ лӓктеш. 22 Кӧргӹштем мӹнь Йымын законлан сусу лиӓм, 23 но кӓпӹштем вес законым ужам. Ышем доно яжоэш шотлымы закон ваштареш ти закон кредӓлеш дӓ кӓпӹштем ӹлӹшӹ сулыкын законышкыжы мӹньӹм питӹрӓ. 24 Махань цӓшдӹмӹ эдем мӹнь ылам! Колымашын кид лӹвӓлнӹжӹ ылшы кӓпем гӹц кӱ мӹньӹм ытара? 25 Мӓмнӓн Господьна Иисус Христос гач Йымылан таум ӹштем! Тенгежӹ, мӹнь ышем доно Йымын законжылан служем, а кӓпем доно сулыкын законжын тӓрзӹжӹ ылам.

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  8 Глава


  1 Йымын Шӱлӹш семӹнь ӹлӹмӓш. 18 Анзыкылашы лӹмлештӓрӓлтмӓш. 31 Йымын яратымашыжы.


  1 Тенге, кӱвлӓ Христос Иисус доно ушнен шалгат дӓ кӓп дон йӓнгӹн ядмышты семӹнь агыл, а Йымын Шӱлӹш ядмы семӹнь ӹлӓт, ӹнде нӹнӹлӓн нимахань суйымашат ак ли. 2 Христос Иисус гач ӹлӹмӓшӹм пушы Шӱлӹшӹн законжы мӹньӹм сулыкын дӓ колымашын законышты гӹц ытарен.  3-4 Эдемӹн кӓпшӹ дӓ йӓнгжӹ силадымы ылмышты гишӓн мам закон ӹштен кердде, Йымы тӹдӹм ӹштен: законын ядмыжы мӓмнӓн, кӓп дон йӓнг ядмы семӹнь агыл, а Шӱлӹш ядмы семӹнь ӹштӹшӹвлӓн, ӹлӹмӓшӹштӹнӓ шокталтшы манын, сулык верц Тӹдӹ Ӹшке Эргӹжӹм сулыкан эдем ганьым колтен дӓ ти эдем кӓп доно сулыкым суен. 5 Кӓп дон йӓнг ядмы семӹнь ӹлӹшӹвлӓ кӓп дон йӓнг доно кӹлдӓлтшӹ гишӓн веле шанат, а Шӱлӹш ядмы семӹнь ӹлӹшӹвлӓ – Шӱлӹш доно кӹлдӓлтшӹ гишӓн. 6 Кӓп дон йӓнгӹн шанымышты – колымаш, а Шӱлӹшӹн шанымыжы – ӹлӹмӓш дӓ тыр. 7 Кӓп дон йӓнгӹн шанымышты Йымы ваштареш тышманланымаш ылеш, вет техень шанымаш Йымын законым ак колышт дӓ колыштшат ак керд. 8 Кӓп дон йӓнг ядмы семӹнь ӹлӹшӹвлӓ Йымылан ярал лин ак кердеп.


  9 А Йымын Шӱлӹш кӧргӹштӹдӓ ӹлӓ гӹнь, тӓ кӓп дон йӓнг тергӹмӹ семӹнь агыл, а Шӱлӹш тергӹмӹ семӹнь ӹледӓ. А кӱн кӧргӹштӹжӹ Христосын Шӱлӹшӹжӹ уке, тӹдӹ Христосын агыл. 10 Кӧргӹштӹдӓ Христос улы гӹнь, кӓпдӓ сулык гишӓн колышашлык ылеш, а тӧрӹш лӓкмӹдӓ гишӓн Шӱлӹш тӓлӓндӓ ӹлӹмӓшӹм пуа.*а 11 Иисусым колымаш гӹц Ӹлӹжтӹшӹн Шӱлӹшӹжӹ кӧргӹштӹдӓ ӹлӓ гӹнь, Христосым колымаш гӹц Ӹлӹжтӹшӹ кӧргӹштӹдӓ ӹлӹшӹ Шӱлӹшӹжӹ доно тӓмдӓнӓт колышашлык кӓпдӓм ӹлӹшӹм ӹштӓ.


  12 Тенге гӹнь, шӱмбелвлӓ, кӓп дон йӓнглӓн агыл мӓмнӓн кӱсӹнӓ улы: мӓ кӓп дон йӓнгӹн тергӹмӹштӹ семӹнь ӹлӹшӓшлык ана ыл. 13 Вет кӓп дон йӓнг ядмы семӹнь ӹледӓ гӹнь, тӓмдӓм колымаш выча, а кӓп дон йӓнгӹн ӹштӹмӹштӹм Шӱлӹш доно цӹлт пӹтӓредӓ гӹнь, ӹлӓш тӹнгӓлӹдӓ. 14 Кӱм Йымын Шӱлӹш видӓ, цилӓн Йымын эргӹжӹ ылыт. 15 Вет пакылаат лӱдӹн ӹлӓш манын, тӓ раб шӱлӹшӹм нӓлделда, а эргӹлыкеш пыртымаш Шӱлӹшӹм нӓлӹндӓ, Тӹдӹн доно мӓ «Авва, Ӓти!» манын ӱжӹнӓ. 16 Йымын тетявлӓжӹ ылмына гишӓн Йымын Шӱлӹш Ӹшкеок мӓмнӓн шӱм шӱлӹшнӓ доно*б пӓлдӹртен попа. 17 Тетявлӓжӹ ылына гӹнь, тенгежӹ наследникӓт ылына, Христос доно иквӓреш Йымын наследникшӹ ылына. Мӓ Христос доно иквӓреш парваленӓ гӹнь, Тӹдӹн доно иквӓрешок лӹмлештӓрӓлтӹнӓ.


  18 Мӹнь шанем: мӓмнӓн ӹлӹмӓшӹштӹнӓ пачылтшашлык лӹмлештӓрӓлтмӓш доно тӓнгӓштӓренӓ гӹнь, кӹзӹтшӹ веремӓн парвалымаш – нимат агыл. 19 Йымы ӹштӹмӹ улы сӓндӓлӹк Тӹдӹн эргӹвлӓжӹм пачын анжыктымым уанен выча,  20-21 вет сӓндӓлӹк акелӹн кид лӹвӓлнӹ ылеш. Тидӹжӹ ӹшке кымыл доно агыл, а кид лӹвӓкӹ нӓлшӹ гишӓн лин. Шӱмӓшӹн рабствыжы гӹц Йымын тетявлӓжӹн ирӹкӹшкӹ дӓ лӹмлештӓрӓлтмӓшкӹ лыкмы лиӓм манын, Йымы ӹштӹмӹ сӓндӓлӹк ӹшкежӓт уана. 22 Мӓ пӓленӓ, Йымы ӹштӹмӹ улы сӓндӓлӹк кӹзӹт яктеӓт кичкӹжеш дӓ парвала. 23 Тӹдӹ веле агыл парвала, а мӓӓт, пӹтӓришӹ подарка семӹнь Йымын Шӱлӹшӹм нӓлшӹвлӓ, эргӹлыкеш пыртымым, кӓпнӓм сылен нӓлмӹм вычен, кӧргӹштӹнӓ кичкӹжӹнӓ. 24 Вет уанымаш доно мӓ ытарымы линнӓ, а уанымашын шокталтмыжы каеш гӹнь, уанен вычымаш уке. Ма сӹнзӓ анзылны каеш, кӱ тӹдӹм уанен выча? 25 Но мам ана уж, тӹдӹм уанен выченӓ гӹнь, тырхен выченӓ.


  26 Шӱлӹшӓт мӓлӓннӓ, силадымывлӓлӓн, палша, вет ма гишӓн дӓ кыце ыдылмыла, мӓ ана пӓлӹ. Шӱлӹш Ӹшкеок шамак доно келесӓш лидӹмӹ шӱлӓлтӹш доно мӓ верцнӓ сарвала. 27 Шӱлӹшӹн шанымыжым йӓнгнӓм тергӹшӹ Йымы пӓлӓ, вет Шӱлӹш святойвлӓ верц Йымын ирӹкшӹ семӹнь сарвала.


  28 Мӓ пӓленӓ: кӱ Йымым ярата дӓ кӱм Тӹдӹ ӹшке ирӹкшӹ*в доно ӱжӹн, нӹнӹлӓн цилӓ пуреш лиэш. 29 Эргӹжӹ шукы шӱмбел лошты пӹтӓришӹ шачшы лижӹ манын, андакок пӓлӹмӹ эдемвлӓжӹм Йымы Ӹшкӹмжӹн Эргӹжӹ гань лиӓш анзыцок айырен. 30 А кӱм Йымы андакок айырен, нӹнӹмок ӱжӹн, кӱм ӱжӹн, нӹнӹмок тӧрӹш лыктын; а кӱм тӧрӹш лыктын, лӹмлештӓрӓлтмӹжӹм нӹнӹлӓнок пуэн.


  31 Мӓ тидӹлӓн мам келесенӓ? Йымы мӓ верцнӓ гӹнь, кӱ мӓ ваштарешнӓ лиэш? 32 Тӹдӹ ӹшке Эргӹжӹмӓт жӓлӓйӹде, а цилӓнӓ верц пуэн гӹнь, Тӹдӹн доно иквӓреш мӓлӓннӓ цилӓ молымат ак подары ма? 33 Йымын айырен нӓлмӹвлӓм кӱ йӓтлен кердеш? Нӹнӹм Йымы тӧрӹш лыктеш! 34 Кӱ суен кердеш? Христос Иисус, Тӹдӹ колен, но ӹлӹжӹн. Тӹдок Йымын вургымла велнӹжӹ шӹнзӓ дӓ мӓ верцнӓ сарвала! 35 Йымын яратымашыжы гӹц кӱ мӓмнӓм карангден кердеш? Парвалымаш ӓль ясыланымаш, поктылмаш ӓль шужымаш, выргем ситӹдӹмӓш ӓль эксӹк, ӓль меч? Тенге сирӹмӹ: 36

  «Тӹнь гишӓнет кечӹньок мӓмнӓм пуштыт,

  шӹшкӹлшӓшлык шарык шотеш мӓмнӓм шотлат».*г


  37 Но мӓмнӓм Яратышы доно мӓ цилӓ годымок сӹнгӹшеш лӓктӹнӓ.  38-39 Вет мӹнь ӹнянем: колымашат, ӹлӹмӓшӓт, Ангелвлӓӓт, Тӹнгӓлтӹшвлӓӓт, Силавлӓӓт, кӹзӹтшӓт, анзыкылашат, кӱкшӹцӓт, келгӹцӓт – Йымы ӹштӹмӹ нимат Господьна Иисус Христос гач Йымын мӓлӓннӓ анжыктымы яратымашыжы гӹц мӓмнӓм айырен ак керд.

  


  *а8:10 «Шӱлӹш тӓлӓндӓ ӹлӹмӓшӹм пуа»: тидӹм «шӱм шӱлӹшдӓ ӹлӹшӹ ылеш» манынат сӓрӓш лиэш.


  *б8:16 «Шӱм шӱлӹшнӓ доно»: тидӹм «шӱм шӱлӹшлӓннӓ» манынат ынгылаш лиэш.


  *в8:27-28 Ирӹк – воля, желание.


  *г8:36 Пс 43:23

  

  
  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  9 Глава


  1 Израиль дӓ Йымын сӧрӹмӹжӹ. 19 Йымын судшы дӓ пурыжы. 30 Израильӹн ӹнянӹдӹмӹжӹ.


  1 Мӹнь, Христос доно ушнен, лачокым попем, ам алталы, Йымын Шӱлӹш виктӓрӹмӹ совестемӓт мӹлӓнем тидӹмок анжыкта: 2 мӹньӹн кого ойхы, йӓнг ясем ак пӹтӹ. 3 Вет туан халыкемӹн эдемвлӓжӹ вӓреш мӹнь ӹшке Христос гӹц карангдымы линем ылнежӹ. 4 Нӹнӹ Израиль халык ылыт: нӹнӹм Йымы эргӹлыкеш нӓлӹн, Тӹдӹн лӹмлештӓрӓлтмӹжӹ дӓ согоньвлӓ – нӹнӹн; законым, службым эртӓрӹмӹм, Йымын сӧрӹмӓшвлӓжӹм нӹнӹлӓн пумы. 5 Нӹнӹ кого ӓтявлӓнӓн шачышышты ылыт, нӹнӹ гӹцок Христос кӓпшӹ доно шачын, цилӓ вӹлнӹ Тӹдӹ Йымы ылеш. Тӹдӹ курымеш лӹмлештӓрӓлтшӹ! Аминь.


  6 Тенге гӹнят Йымын сӧрӹмӹжӹ силажым ямдыде. Вет Израиль шачыш гӹц ылшывлӓ цилӓнок израильтян агылеп. 7 Авраамын вырлыкшы гӹц шачшывлӓ цилӓнок тӹдӹн тетявлӓжӹ агылеп. Йымы тӹдӹлӓн келесен: «Тӹньӹн йыхет Исаак гач пакыла шӓрлӓ».*а 8 Вес семӹньжӹ, кӓп гӹц шачшывлӓ агыл Йымын тетявлӓжӹ ылыт, а Йымы сӧрӹмӹ доно шачшывлӓ веле йыхешӹжӹ шотлалтыт. 9 А сӧрӹмӹ шамакшы техеньӹ: «Пӓлдӹртӹмӹ жепӹн мӹнь пӧртӹлӓм, тӹнӓм Сарран эргӹжӹ лиэш».*б 10 Но тидӹ цилӓ агыл, эче Ревекка ылын, тӹдӹ ик пӱэргӹ гӹц – мӓмнӓн Исаак ӓтянӓ гӹц – мӹшкӹрӓн лин.  11-12 Йӹгӹр эргӹ шачмешкок, нӹнӹн иктӓ-мам яжом ӓль худам ӹштӹмӹштӹ якте, Ревеккалан келесӹмӹ ылын: «Когорак эргӹц изирӓкшӹн тӓрзӹжӹ лиэш». Йымын айырен нӓлмӓшеш негӹцлӓлтшӹ шанымашыжы силажым ӹнжӹ ямды манын, Тӹдӹ тидӹм келесен – цилӓ тидӹжӹ эдемӹн пӓшӓжӹ гӹц агыл, а Ӱжшӹ гӹц.*в 13 Тенге сирӹмӹ: «Иаковым Мӹнь яратенӓм, а Исавым ужмемӓт шоде».*г


  14 Мам келесенӓ? Йымы, ӓнят, тӧр ак ӹштӹ? Уке. 15 Вет Моисейлӓн Тӹдӹ попен:

  «Кӱлӓн пурым ӹштӹнем, тӹдӹлӓн пурым ӹштем,

  кӱм жӓлӓйӹнем, тӹдӹм жӓлӓем».*д


  16 Тенге, тидӹ эдем шанымы дӓ цацымы доно агыл, а Йымын жӓлӓйӹмӹжӹ доно лиэш. 17 Писаништӹ Йымы фараонлан тенге попа: «Тӹнь гачет силаэм анжыкташ дӓ цилӓ мӱлӓндӹ мычкы лӹмем увертӓрен шӓрӓш манын, Мӹнь тӹньӹм кӱшкӹ лӱктӓлӹнӓм».*е 18 Тенге, Йымы, кӱм шана, жӓлӓйӓ, кӱм шана, йӓнгжӹм кӱӓнгдӓ.


  19 Ӹнде тӹнь мӹнь гӹцем ядат: «Малын вара Йымы мӓмнӓм йӓтлӓ? Тӹдӹн ӹштӓш шанымыжы ваштареш иктӓжӹ шагал кердеш ма?» 20 А тӹнь, эдем, Йымы ваштареш спораш кӱ ылат? Ӹштӹшӹжӹлӓн хӓдӹр тенге келесӓ ма: «Малын тӹнь мӹньӹм техеньӹм ӹштенӓт?» 21 Коршок ӹштӹшӹн ик шун гӹцок ик ӓтӹм празнык годым, вес ӓтӹм кудылошты кычылташ ӹштӓш ирӹкшӹ уке ма?


   22-23 Лӹмлештӓрӓлтмӹлӓн андакок йӓмдӹлӹмӹ пурылык ӓтӹвлӓ гач когон лӹмлештӓрӓлтмӹжӹм анжыкташ манын, Йымы, ӹшке шӹдӹжӹм дӓ силажым пӓлдӹртӓш шанен, пӹтӓрӹмӹ лиӓш йӓмдӹ шӹдӹлык ӓтӹвлӓм когон цӹтен гӹнь, ма вара?


  24 Мӓ, иудей логӹц веле агыл, а язычниквлӓ логӹцӓт ӱжмӹвлӓ, ти пурылык ӓтӹвлӓ ылына. 25 Осийӹн книгӓштӹжӹ Йымы тенгеок попа:

  «Кыды халык Мӹньӹн ылде,

  тӹдӹм ӹшке халыкем манам;

  кӱм яратыделам, яратымем манам».

  26 «Кышты нӹнӹлӓн келесенӹт: ”Тӓ Мӹньӹн халыкем ада ыл”,

  тӹштӹ нӹнӹм ӹлӹшӹ Йымын эргӹвлӓжӹ манаш тӹнгӓлӹт».*ж


  27 А Израиль гишӓн Исаия сӹгӹрӓлеш: «Израиль эргӹвлӓ тангыжыштышы ошма нӓрӹ лит гӹнят, чӹдӹн веле ытаралтыт. 28 Вет Господь пӓшӓм мычашкы шокта, тӹдӹм пӹсӹн тӧр ӹштӓ, веремӓм шыпшде, Господь мӱлӓндӹ вӹлнӹ ӹшке пӓшӓжӹм ӹштӓ».*з


  29 Исаиян андакок келесӹмӹжӹ семӹнь:

  «Господь Саваоф мӓлӓннӓ шачышым кодыде ылгецӹ,

  мӓ Содом гань линнӓ ыльы,

  Гоморра ганьыш сӓрнӓлтӹннӓ ыльы».*и


  30 Мам келесенӓ? Язычниквлӓ тӧрӹш лӓктӓш цацыделыт гӹнят, ӹнянӹмӓш гач тӧрӹш лӓктӹнӹт. 31 Израиль гӹнь тӧрӹш лӓкмӹ закон якте шонежӹ ылын, но тӹшкӹ шон кердде. 32 Малын? Теве малын: Израиль ӹнянӹмӓшлӓн агыл, а законым шоктымылан уанен. Тӹдӹ шӹртньялтмӹ кӱэш шӹртнялтӹн. 33 Тидӹ гишӓн тенге сирӹмӹ:

  «Теве Сионеш шӹртнялтмӹ кӱм дӓ кенвацмы кӱм пиштем,

  Тӹдӹлӓн ӹнянӹшӹ намысыш ак пыры».*к

  


  *а9:7 Быт 21:12.


  *б9:9 Быт 18:10.


  *в9:11-12 Быт 25:23.


  *г9:13 Мал 1:2-3.


  *д9:15 Исх 33:19.


  *е9:17 Исх 9:16.


  *ж9:26 Ос 2:23, 1:10.


  *з9:27-28 Ис 10:22-23.


  *и9:29 Ис 1:9.


  *к9:33 Ис 28:16.

  

  
  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  10 Глава


  1 Израильӹн ӹнянӹдӹмӹжӹ. 5 Хоть-кӱӓт ытаралт кердеш.


  1 Шӱмбелвлӓ, Израиль халык ытарымы лижӹ – тидӹ мӹньӹн йӓнг кымылем, тидӹ гишӓн Йымым сарвалем. 2 Мӹнь ужынам: нӹнӹ Йымылан пиш ярал лиӓш цацат, но циц пӓлӹмӓшӹштӹ уке. 3 Вет нӹнӹ Йымын тӧрӹш лыкмы корныжым ак ынгылеп, ӹшке корныштым пингӹдемдӓш цацат, Йымын тӧржӹм колыштшы агылеп. 4 Законын мычашыжы – Христос, тенге ӹнянӹшӹ цилӓ эдем тӧрӹш лыкмы лиэш.


  5 Закон гач тӧрӹш лӓкмӹ гишӓн Моисей тенге сирӓ: «Законын шӱдӹмӹжӹ семӹнь ӹштӹшӹ эдем закон гӹц ӹлӹмӓшӹм нӓлеш».*а 6 А ӹнянӹмӓш гач тӧрӹш лӓкмӓш тенге попа: «Шӱмӹштет ит келесӹ: пӹлгомышкы кӱ куза?» – Вес семӹньжӹ, Христосым ӱлӹкӹ кӱ валта? 7 Ӓль: «Кӱ пындашдымы келгӹцӹш вала?» – Вес семӹньжӹ, Христосым колымаш гӹц кӱ кузыкта? 8 Писани мам попа?

  «Шамак лишнет ылеш –

  ышмаштет дӓ шӱмӹштет».*б


  Тидӹ мӓмнӓн увертӓрӹмӹ ӹнянӹмӓш шамак. 9 Иисусым Господь манын, тӹнь йӹлмет доно эдем анзылны пачын попет дӓ, Йымы Тӹдӹм колымаш гӹц ӹлӹжтен манын, йӓнгет доно ӹнянет гӹнь, ытаралтат. 10 Вет йӓнг доно ӹнянӹмӓш тӧрӹш лӓкмӓшкӹ нӓнгеӓ, йӹлмӹ доно пачын попымаш – ытаралтмашкы. 11 Писани попа: «Тӹдӹлӓн ӹнянӹшӹ иктӓт намысыш ак пыры».*в 12 Тиштӹ иудей дон эллин лошты айыртем уке: Господь цилӓштӹн икток. Кӱ Тӹдӹ гӹц палшыкым ядын ыдылеш, Господь пайдажы гӹц цилӓлӓн пуа. 13 Вет «Палшыкым ядын, Господьын лӹмжӹм ӱжшӹ хоть-кӱӓт ытаралтеш».*г


  14 Но кӱлӓн ак ӹнянеп, кыце Тӹдӹ гӹц палшыкым ядын кердӹт? Кӱ гишӓн колделыт гӹнь, кыце Тӹдӹлӓн ӹнянен кердӹт? Увертӓрӹшӹ уке гӹнь, кыце нӹнӹ колын кердӹт? 15 А колтымы агылеп гӹнь, кыце увертӓрен кердӹт? Тенге сирӹмӹ: «Тыр гишӓн увертӓрӹшӹвлӓн дӓ пуры уверӹм кандышывлӓн толмышты махань яжо!» 16 Но цилӓнок Пуры Уверӹн шамакшым колыштделыт. Исаия попа: «Господь! Мӓмнӓн уверлӓннӓ кӱ ӹнянен?»*д 17 Тенгежӹ, ӹнянӹмӓш уверӹм колмы гӹц шачеш, а уверӹм колмаш Йымын шамакшы гач толеш. 18 Но ядам: коли нӹнӹ колделыт? Уке, колыныт:

  «Нӹнӹн юкышты цилӓ мӱлӓндӹ мычкы шӓрлен,

  шамакышты сӓндӓлӹк тӹр якте шон».*е


  19 Эче ядам: коли Израиль пӓлӹде? Сек пӹтӓри Моисей келесен:

  «Техень халык доно йӓнгдӓм йылаш тӓрвӓтем,

  кыдым халыкешӓт шотлаш ак ли,

  шанен мыштыдымы халык доно тӓмдӓм шӹдештӓрем».*ж


  20 Исаия гӹнь лӱдде попа:

  «Кӱ Мӹньӹм кӹчӓлде, тӹдӹ мон,

  кӱ Мӹнь гишӓнем ядде, тӹдӹлӓн Ӹшкӹмемӹм пӓлдӓренӓм».*з


  21 Израиль гишӓн гӹнь попа: «Мӹнь шамакым колыштдымы дӓ ваштареш шалгышы халык докы кечӹгыт кидем виктен шалгенӓм».*и

  *б10:6-8 Втор 9:4, 30:12-14.


  *в10:11 Ис 28:16.


  *г10:13 Иоиль 2:32.


  *д10:16 Ис 53:1.


  *е10:18 Пс 18:5.


  *ж10:19 Втор 32:21.


  *з10:20 Ис 65:1.


  *и10:21 Ис 65:2.

  

  
  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  11 Глава


  1 Йымы ӹшке халыкшым шуде. 11 Вес халыкын ытаралтмыжы. 25 Израильӹн ытаралтмыжы.


  1 Тенгежӹ, ядам: коли Йымы ӹшке халыкшы гӹц карангын? Уке! Мӹнь ӹшкежӓт Израиль халык гӹц, Авраам вырлык гӹц, Вениамин йых гӹц ылам. 2 Андакок айырен нӓлмӹ халыкшы гӹц Йымы карангде. Илия гишӓн Писани мам попа, ада пӓлӹ ма? Йымы анзылны тӹдӹ Израиль вӹкӹ тенге вуйым шиэш: 3 «Господь, пророквлӓэтӹм нӹнӹ пуштыныт, жертвенниквлӓэтӹм шӓлӓтенӹт, мӹнь ӹшкетем кодынам, мӹньӹн йӓнгемӹмӓт нӓлӓш шанат».*а 4 Мам вара Йымы тӹдӹлӓн келесен? «Ваал анзылан сукалтыдымы шӹм тӹжем эдемӹм Мӹнь Ӹшкӹлӓнем переген коденӓм».*б 5 Тенге кӹзӹтшӹ жепӹнӓт Йымы ӹшке благодатьшы доно чӹдӹ эдемӹм айырен нӓлӹн. 6 Тидӹжӹ Йымын благодатьшы доно лин гӹнь, тенгежӹ, эдемӹн пӓшӓжӹ доно агыл. Уке гӹнь благодать лачокшы благодать ак ли ыльы. А айырен нӓлмӓш эдемӹн пӓшӓжӹ гишӓн лиэш гӹнь, тидӹ благодать агыл, уке гӹнь пӓшӓ – пӓшӓ агыл.


  7 Ма вара? Израиль кышкы шоаш цацен, тӹшкӹ шоде, айырен нӓлмӹвлӓ веле шоныт. Молыжы кӱ йӓнгӓн линӹт. 8 Сирӹмӹ семӹнь «Йымы нӹнӹлӓн нимат шиждӹмӓш шӱлӹшӹм пуэн, тагачы яктеӓт сӹнзӓштӹ ак уж, пӹлӹшӹштӹ ак кол».*в


  9 Давид попа:

  «Качмаш-йӱмӓшӹштӹ нӹнӹлӓн шӧргӹш, вӓпш лижӹ,

  шӹртнялтмӹ кӱш сӓрнӓлтшӹ, кӱсӹм пӧрӹктӹжӹ,

  10 нӹнӹн сӹнзӓштӹ ужын керддӹмӹлӓ пӹцкемӹшӓлтшӹ,

  дӓ тупышты курымеш пӱгӹргӹжӹ».*г


  11 Тенгежӹ ядам: коли иудейвлӓ кӹньӹлӓш лидӹмӹн шӹртнялт кенвазыныт? Уке! Нӹнӹн йӓнгӹштӹ йылаш тӹнгӓлжӹ манын, шӹртнялтмӹштӹ язычниквлӓлӓн ытаралташ йӧнӹм пуэн. 12 Нӹнӹн кенвацмышты сӓндӓлӹкӹштӹшӹ эдемвлӓлӓн пайда дӓ незереммӹштӹ язычниквлӓлӓн пайда гӹнь, тенгежӹ цилӓ иудейвлӓн кӹньӹл шагалмышты эчеӓт кого пайдам канда!


  13 Андак язычник ылшывлӓ, тӓлӓндӓ попем: мӹнь язычниквлӓн Апостолышты ылам гӹнь, ӹшке служымы пӓшӓэмӹм лӹмлештӓрем, 14 ӓнят, ӹшке халыкемӹн эдемвлӓжӹн йӓнгӹштӹм йылаш тӓрвӓтен кердӓм дӓ иктӓ-манярыжым ытарен кодем. 15 Иудейвлӓм карангдымаш цилӓ сӓндӓлӹкӹм Йымы доно пуремден гӹнь, нӹнӹм мӹнгеш нӓлмӹжӹ колымаш гӹц ӹлӹжмӓш агыл ма? 16 У киндӹ свящӓйӹмӹ гӹнь, улы киндӓт святой. Важ святой гӹнь, укшвлӓӓт святой ылыт.


  17 Олив пушӓнгӹн юж укшвлӓжӹ тодыл нӓлмӹ ылыт гӹнь, тӹнь, хир оливӹн укшыжы, тӹдӹн укшвлӓ лошкыжы ушымы ылынат дӓ важшы, сокшы доно кӹлдӓлтӹнӓт гӹнь, 18 ӹшкӹметӹм молы укш гӹц когоэш ит уж. Ӹшкӹметӹм когоэш ужат гӹнь, ӓшӹндӓрӹ: тӹнь агыл важым кычет, а важ тӹньӹм кыча. 19 Тӹнь манат: «Мӹньӹм ушаш манын, укшвлӓ тодылмы ылыныт». 20 Яра, нӹнӹ ӹнянӹдӹмӹштӹ гишӓн тодылмы ылыныт, а тӹнь ӹнянӹмӓшет гишӓн пушӓнгӹштӹ ылат. Но тидӹн доно ит когоэшнӹ, а лӱд. 21 Вет Йымы пушӓнгӹн туан укшыжым переген кодыде гӹнь, ӓнят, тӹньӹмӓт переген ак коды. 22 Тенгежӹ, Йымын пуры дӓ костан ылмыжым уж: шӹртнялт карангшывлӓлӓн костан лиэш, а Йымын пурыжым кычен ӹлет гӹнь, тӹлӓнет пуры лиэш, агыл гӹнь, тӹньӹмӓт роал шуат. 23 Но иудейвлӓӓт ӹнянӹдӹмӹ лиӓш цӓрнӓт гӹнь, ӹшке пушӓнгӹшкӹштӹ ушымы лит, вет нӹнӹм мӹнгеш ушаш Йымын силажы улы. 24 Туан хир олив пушӓнгет гӹц тӹньӹм пӹчкӹн нӓлмӹ дӓ садыштышы пушӓнгӹш ушымы. Техень укшвлӓ туан пушӓнгешӹштӹ куштылгынрак ак ушалтеп ма?


  25 Шӱмбелвлӓ, ӹшкӹмдӓм когон ышанеш идӓ шотлы манын, тӓлӓндӓ ти тайным пачде ӹнем коды: Йымын Кугижӓншӹш язычниквлӓ логӹц тӹрӹс шот*д пырымешкӹ веле, Израиль халыкын икманярыжы кӱ йӓнгӓн лин. 26 Дӓ тенге улы Израиль ытаралтеш. Сирӹмӹ:

  «Сион гӹц Ирӹкӹш Лыкшы толеш

  дӓ Йымым шотлыдымашым Иаковын йыхшы гӹц карангда.

  27 Кынам Мӹнь сулыкыштым карангдем,

  нӹнӹлӓн ти согоньым пуэм».*е


  28 Пуры Увер шотышты иудейвлӓ тӓ гишӓндӓ Йымын тышманжы ылыт, но Тӹдӹн айырен нӓлмӹжӹ шотышты нӹнӹ ӹшке ӓтя-тьотявлӓштӹ гишӓн Йымын яратымыжы ылыт. 29 Йымын подаркавлӓжӹ дӓ ӱжмӓшӹжӹ вашталташ лидӹмӹ ылыт. 30 Андакшы тӓ Йымым колыштделда, а ӹнде нӹнӹн шамак колыштдымы ылмышты гишӓн Йымы тӓмдӓм жӓлӓен. 31 Тенгеок иудейвлӓ ӹшкештӓт жӓлӓйӹмӹ лиштӹ манын, Йымы тӓмдӓм жӓлӓенӓт, нӹнӓт ӹнде шамак колыштдымы линӹт. 32 Вет цилӓ эдемӹм жӓлӓйӓш манын, Йымы нӹнӹм цилӓштӹм шамак колыштдымашкы питӹрен шӹнден.


  33 Йымын пайдажы, ышыжы дӓ пӓлӹмӓшӹжӹ мычашдымы. Тӹдӹн судшы – пӓлен шоаш лидӹмӹ, Тӹдӹн корныжы – тӹшлӓш лидӹмӹ! 34

  «Кӱ Господьын кӧргӹ шанымашыжым пӓлӓ?

  Кӱ Тӹдӹлӓн ышым пушы лин?»*ж

  35 Йымы пӧртӹлтӹжӹ манын,

  кӱ Тӹдӹлӓн андак пуэн?



  36 Вет цилӓок Тӹдӹ гӹц, Тӹдӹ гач дӓ Тӹдӹлӓн. Тӹдӹлӓн курым-курымеш лӹмлештӓрӓлтмӓш лижӹ! Аминь.

  


  *а11:3 3 Цар 19:10,14.


  *б11:4 3 Цар 19:18. Ваал – идолын лӹмжӹ.


  *в11:8 Втор 29:4, Ис 29:10.


  *г11:9-10 Пс 68:23-24.


  *д11:25 Тӹрӹс шот – полное число.


  *е11:26-27 Ис 59:20-21‚ Иер 31:33-34.


  *ж11:34 Ис 40:13.

  

  
  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  12 Глава


  1 Христос доно у ӹлӹмӓш. 9 Иктӹ-весӹм яратымы гишӓн.


  1 Шӱмбелвлӓ, Йымын пурыжы доно мӹнь тӓмдӓм сарвалем: кӓпдӓм ӹлӹшӹ, святой, ярал жертва семӹнь Йымылан пуда. Тенге тӓ Йымылан шот доно служедӓ. 2 Ти курымыштышы эдемвлӓлӓ ӹлӓш идӓ тӹнгӓл, а Йымын шанымашыжы маханьы, ма пуры, ма ярал дӓ цилӓ шотыштат яжо, тӹшлӓш манын, ышда уэммӹ доно вашталт мидӓ.


  3 Мӹлӓм пумы благодать доно цилӓлӓндӓ попем: ӹшке гишӓндӓ утла яжон идӓ шаны, кыце келеш, тенге веле шаныда, шот доно, каждыйлан Йымы пумы ӹнянӹмӓш висӓ семӹнь шаныда. 4 Кыце мӓмнӓн ик кӓпӹштӹ шукы лаштык улы дӓ цилӓн ик пӓшӓм ак ӹштеп, 5 тенгеок мӓӓт, шукын ылына гӹнят, Христос доно ушнен, ик кӓп, а каждый иктӹ-весӹнӓн лаштыкшы ылына. 6 Каждыйланна пумы благодать доно мыштымашна шукы йиш. Кӱн пророкла попен мыштымашыжы улы гӹнь, ӹнянӹмӓш висӓжӹ семӹнь пророкла попыжы; 7 служен мыштымаш улы гӹнь, служыжы; тымден мыштымаш гӹнь, тымдыжы; 8 кымылангден мыштымаш улы гӹнь, кымылангдыжы; кӱ ӹшкӹмжӹнӹм пуа гӹнь, пуры йӓнг доно пужы; вуйлатен мыштымаш улы гӹнь, ӹшке пӓшӓжӹм пиш цацен ӹштӹжӹ; палшен мыштымаш гӹнь, тидӹм сусунок ӹштӹжӹ. 9 Тӓмдӓн яратымашда йӓнг вашт лӓкшӹ лижӹ, худа гӹц карангда, пуры сага пиждӓ. 10 Иктӹ-весӹдӓм шӱмбелвлӓлӓ нӹжӹлгӹн яратыда, весӹм шотеш пиштӹмӓштӹ икӹжӓк-иктӹдӓм анзылташ цацыда. 11 Ялахай агыл, пыт цацышы лидӓ, шокшы шӱм доно Господьлан служыда. 12 Уанымашда улы гишӓн сусу лидӓ, нелӹ годым тырхышы лидӓ, со ыдылда. 13 Иктӓ-машты ак ситӹ годым святойвлӓлӓн палшыда, корныгешӹвлӓм хынала анжыда. 14 Тӓмдӓм поктылшывлӓлӓн пурым согоньлыда; пурым согоньлыда, иктӹмӓт идӓ шудал. 15 Ӹвӹртӹшӹ сага ӹвӹртӹдӓ, мӓгӹрӹшӹ сага мӓгӹрӹдӓ. 16 Иктӹ-весӹдӓ лошты икышын ӹлӹдӓ, идӓ когоэшнӹ, цӹтен ӹлӹшӹвлӓ докы кедӓ, ӹшкӹмдӓм когон ышанеш идӓ шотлы. 17 Худалан худа доно иктӹлӓнӓт идӓ тӱлӹ, а цилӓ эдем анзылны ма пуры, тӹдӹм ӹштӓш цацыда. 18 Кердӹдӓ гӹнь, цилӓ эдем доно тырын ӹлӓш цацыда. 19 Яратымы шӱмбелемвлӓ, ӹшке верцдӓ кӱсӹм идӓ пӧрӹктӹ, Йымын шӹдӹжӹлӓн вӓрӹм кодыда. Сирӹмӹ: «Кӱсӹм Мӹнь пӧрӹктем, Мӹнь пӧртӹлтем», – попа Господь».*а 20 А «тышманет шужышы гӹнь, тӹдӹм пукшы, йӱмӹжӹ шоэш гӹнь, йӱктӹ: тидӹм ӹштен, тӹдӹн вуй вӹлӓнжӹ йылышы тылшолым погет».*б 21 Худалан ӹшкӹметӹм сӹнгӓш ит пу, худам пуры доно сӹнгӹ.

  


  *а12:19 Втор 32:35.


  *б12:20 Притч 25:21-22.

  

  
  

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  13 Глава


  1 Вуйлатышывлӓн шамакыштым колыштшы лимӓш. 8 Лишӹлвлӓм яратымы гишӓн. 11 Христосын кечӹжӹ.


  1 Кӱшӹл властьым кычышывлӓн шамакыштым каждый эдем колыштшашлык, вет керек-махань власть – Йымы гӹц, цилӓ ылшы властьым Йымы шагалтен. 2 Кӱ властьлан торешлӓнӓ, Йымын тенге ӹштӹмӹжӹ ваштареш шагалеш, а ваштареш шагалшывлӓ ӹшке вӹкӹштӹ суйымашым кандат. 3 Вет пуры пӓшӓм ӹштӹшӹ агыл, а акъярым ӹштӹшӹ эдем вуйлатышывлӓ гӹц лӱдшӓшлык. Власть гӹц ӹнет лӱд гӹнь, пурым ӹштӹ, тӹнӓм тӹдӹ тӹньӹм хваля. 4 Тӹдӹ – Йымын тӓрзӹжӹ, тӹлӓнет яжо лижӹ манын ӹштӓ. Но тӹнь акъярым ӹштет гӹнь, лӱд, вет тӹдӹ такеш агыл мечӹм намалыштеш: тӹдӹ – Йымын тӓрзӹжӹ, тӹдӹ гач Йымын шӹдӹжӹ акъярым ӹштӹшӹ вӹкӹ вазеш. 5 Тенге гӹнь шамакым колыштшы лимӹлӓ. Тидӹжӹм Йымын наказымыжы гӹц лӱдмӹ гишӓн веле агыл, но совесть верцӹнӓт ӹштӹмӹлӓ. 6 Седӹндон тӓ лӹм оксамат тӱледӓ, вет власть кычышывлӓ Йымылан служат, со ти пӓшӓм ӹштӓт. 7 Тенге, мам пушашлыкдам каждыйлан пуда: кӱлӓн лӹм окса – лӹм оксам, кӱлӓн оброк – оброкым, кӱлӓн лӱдмӓш – лӱдмӓшӹм, кӱлӓн шотеш пиштӹмӓш – шотеш пиштӹмӓшӹм.


  8 Икӹжӓк-иктӹдӓм яратымаш гӹц молы шотышты иктӹлӓнӓт кӱсӹдӓ ӹнжӹ ли. Весӹм яратышы эдем законын ядмыжым цилӓ шоктен. 9 Вет шӱдӹмӓшвлӓ: «ит шӓхӓрлӓнӹ», «ит пушт», «ит шолышт», «иктӹн верцӓт, иктӹн вӹкӓт алтален ит попы», «йӓлӹнлӓн ит шыкланы» дӓ хоть-махань вес шӱдӹмӓшӓт ик шӱдӹмӓшӹштӹ иктешлӓлтӹт – «лишӹлетӹм ӹшкӹметӹм яратымы семӹньок яраты».*а 10 Лишӹл эдемлӓн яратымаш худам ак ӹштӹ, седӹндон яратымаш – законын шокталтмыжы.


  11 Тӓ кӹзӹтшӹ жепӹм пӓледӓ: ӹнде амален кимӹ веремӓ эртен, кӹньӹлӓш жеп шон, вет ӹнянӓш тӹнгӓлмӹнӓ годшы доно тӓнгӓштӓрӹмӓштӹ, ытаралтмаш кӹзӹт мӓ докына лишӹлрӓк. 12 Йыд эртӓ, сотыгечӹ лишемеш. Тенгежӹ пӹцкемӹшӹн пӓшӓжӹм шушашлык дӓ сотын кредӓлмӹ хӓдӹржӹм вӹкӹнӓ пиштӹшӓшлык ылына, 13 сотыгечӹштӹшӹ ганьы ӹшкӹмнӓм яжон кычаш тӹнгӓлӹнӓ, ружген йӱмӓшӹм ӹштен, ӓрӓкӓм йӱн, шӓхӓрлӓнен, тӓйвилӓнен, соредӓлӹн дӓ йӓлӹнлӓн йӓнг йылен ана ӹлӹ. 14 Мӓмнӓн Господьна Иисус Христосыш вӹдӹлӓлтдӓ дӓ кӓп дон йӓнгдӓ верц шытырланымашдам сулыкан шыкланымаш якте идӓ шокты.

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  14 Глава


  1 Идӓ йӓтлӹ. 13 Иктӹ-весӹнӓм суйышашлык ана ыл.


  1 Слабка ӹнянӹмӓшӓн эдемӹм, шанымашвлӓ гишӓн кӹрмӓшӹде, ӹшке лошкыда нӓлдӓ. 2 Ӹнянӹмӓш иктӹлӓн цилӓ качкаш ирӹкӹм пуа, весӹ, слабка ылешӓт, кавштавичӹ хӓдӹрӹм веле качкеш. 3 Кӱ цилӓ качкеш, качдымы вӹкӹ шотеш пиштӹде анжышашлык агыл, дӓ кӱ ак кач, качшым йӓтлӹшӓшлык агыл, вет Йымы тӹдӹмӓт ӹшкӹмжӹнеш шотла. 4 Весӹн цоражым вуйнаматыш лыкташ тӹнь кӱ ылат? Тӹдӹ Господьшы анзылны шалга ӓль кенвазеш. Но тӹдӹ шагалтымы лиэш, вет тӹдӹм шагалташ Йымын силажы улы.


  5 Южшы ик кечӹм вес кечӹ гӹц когоракеш шотла, а весӹлӓн цилӓ кечӹ икань ылеш. Каждый ӹшке ышыжылан ӹнянӹжӹ. 6 Кӱ кечӹвлӓм айыра, Господь верц айыра, кӱ ак айыры, Господь верц ак айыры. Кӱ качкеш – Господь верц качкеш, вет тӹдӹ Йымылан таум ӹштӓ, а кӱ ак кач, Господь верц ак кач, тӹдӓт Йымылан таум ӹштӓ. 7 Мӓ логӹцнӓ иктӓт ӹшкӹлӓнжӹ ак ӹлӹ дӓ ӹшкӹлӓнжӹ ак колы. 8 Мӓ ӹленӓ гӹнь, Господьлан ӹленӓ, коленӓ гӹнят, Господьлан коленӓ. Ӹленӓ ӓль коленӓ – мӓ Тӹдӹн ылына. 9 Ӹлӹшӹвлӓнӓт, колышывлӓнӓт Господьышты лиӓш манынок, Христос колен дӓ ӹлӹж кӹньӹлӹн.


  10 А тӹнь шӱмбелвлӓэтӹм малын сует? Ӓль тӹньжӹ малын шӱмбелетӹм ӹшке гӹцет худаэш шотлет? Вет мӓ цилӓн Христосын судшы анзылан шагалына. 11 Сирӹмӹ:

  «Мӹнь ӹлем, – манеш Господь, –

  дӓ анзыланем каждый пылвуйтен шӹцшӓшлык,

  каждый йӹлмӹ Мӹньӹм Йымы манын лӹмлештӓрӹшӓшлык».*а


  12 Мӓ цилӓнӓт Йымы анзылны ӹшке верцнӓ шамакым кычаш тӹнгӓлӹнӓ.


  13 Тенге гӹнь, ӹнде иктӹ-весӹнӓм суйышашлык ана ыл. Анжыда, шӱмбелӹм шӹртнялтмӓшкӹ ӓль кенвацмашкы кандышым нимамат идӓ ӹштӹ.


  14 Господь Иисус доно ушнен, мӹнь ӹнянем дӓ яжон пӓлем: ӹшке семӹньжӹ ире агыл нимат уке, но эдем иктӓ-мам ире агылеш шотла гӹнь, тӹдӹлӓн тидӹ ире агыл. 15 Шӱмбелет качкышет гишӓн орлана гӹнь, ӹнде тӹнь яратен ат ӹштӹ. Кӱ верц Христос колен, тӹдӹм качкышет доно ит пӹтӓрӹ. 16 Мам тӓ яжоэш шотледӓ, тӹдӹ ӹнжӹ мыскылалт. 17 Йымын Кугижӓншӹ качмы-йӱмӹ агыл, а Святой Шӱлӹш доно ушнымашты тӧр ӹштӹмӓш, тыр дӓ ӹвӹртӹмӓш. 18 Кӱ Христослан тенге служа, Йымылан ярал ылеш, эдемӓт тӹдӹм шотеш пиштӓ.


  19 Тенгежӹ, ӓлдӓ, ма тырым канда дӓ икӹжӓк-иктӹм пингӹдемдӓ, тӹдӹм кӹчӓлӹнӓ. 20 Качкыш верц Йымын пӓшӓжӹм идӓ шӓлӓтӹ. Цилӓ качкыш ире, но ма вес эдемӹм шӹртньӹмӓшкӹ канда, техеньӹм качкаш яжо агыл. 21 Лучи пайым качкаш агыл, ӓрӓкӓм йӱӓш агыл, нимамат техеньӹм ӹштӓш агыл, ма гишӓн шӱмбелет шӹртньялтеш, аздаралтеш ӓль силажым ямда. 22 Ти шотышты тӹнь малан ӹнянет? Йымы анзылны, ӹшке шӱмӹштет тӹдӹм кычы. Кӱ мам айырен нӓлмӹжӹ гишӓн ӹшкӹмжӹм ак йӓтлӹ, тӹдӹ цӓшӓн. 23 Кӱ качкеш дӓ ти веремӓнок коктешлӓнӓ, тӹдӹ суялтеш, вет тӹдӹ ӹнянӹмӓш ядмы семӹнь агыл ӹштӓ, а цилӓ, ма ӹнянӹмӓш семӹнь агыл – сулык.

   24-25 Мӹньӹн увертӓрӹмӹ, Иисус Христос гишӓн шайыштшы Пуры Увер доно

  дӓ курымок келесӹде кодымы,

  но ӹнде, цилӓ халык ӹнянӹмӓш шамакым колыштшы лижӹ манын,

  курымаш Йымын шӱдӹмӹжӹ семӹнь

  пророквлӓн сирӹмӹштӹ гач пӓлдӓрӹмӹ тайнын пачылтмыжы доно

  тӓмдӓм пингӹдемден Кердшӹлӓн,

  26 пиш кого ышан Ик Ӹшкет Йымылан,

  Иисус Христос гач курым-курымеш лӹмлештӓрӓлтмӓш лижӹ! Аминь.

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  15 Глава


  1 Лишӹллӓн ярал лимӓш. 7 Иисус Христос пӹчмӓнвлӓлӓн дӓ язычниквлӓлӓн служышы ылын. 14 Павел – язычниквлӓн Апостолышты. 22 Павелӹн Римӹш толаш шанымыжы.


  1 Мӓ, силанвлӓ, ӹшкӹлӓннӓ ярал лиӓш цацышашлык ана ыл, слабкавлӓлӓн силашты уке гишӓн палшышашлык ылына. 2 Мӓ логӹцнӓ каждый лишӹлжӹлӓн ярал лиӓш цацышашлык, тӹдӹлӓн ма яжо дӓ ма тӹдӹн ӹнянӹмӓшӹжӹм пингӹдемдӓ, тӹдӹм ӹштӹшӓшлык. 3 Христосат Ӹшкӹлӓнжӹ агыл ярал лиӓш цацен, а сирӹмӹ семӹнь «Тӹньӹм вырсен попышывлӓн мыскылымышты Мӹнь вӹкем вазын».*а 4 Писани гӹц нӓлмӹ тырхымаш дӓ кымылангдымаш доно уанымашна лижӹ манын, мам андак сирӹмӹ, мӓмнӓм тымдаш сирӹмӹ. 5 Тырхымашым пушы дӓ кымылангдышы Йымы тӓмдӓм иктӹ-весӹдӓ доно Христос Иисусын тымдымыжы семӹнь икышаным ӹштӹжӹ. 6 Тенге тӓ икышын, ик юк доно Йымым, мӓмнӓн Господьна Иисус Христосын Ӓтяжӹм, лӹмлештӓрен кердӹдӓ.


  7 Йымын лӹмлештӓрӓлтмӹжӹм лӱктӓш манын, кыце Христос тӓмдӓм пурын вӓшлин, тенгеок иктӹ-весӹдӓм вӓшлидӓ. 8 Мӹнь тӓлӓндӓ попем: Йымын лачокшы верц, ӓтявлӓлӓн сӧрӹмӹм пингӹдемдӓш манын, Иисус Христос пӹчмӓнвлӓлӓн служышы лин, 9 а язычниквлӓлӓн Йымын пурыжы верц служышы лин, тидӹ гишӓн нӹнӹ Йымым лӹмлештӓрӹшӓшлык ылыт. Тенге сирӹмӹ:

  «Седӹндон мӹнь Тӹньӹм язычниквлӓ лошты лӹмлештӓрем,

  Тӹньӹн лӹметӹм хвален мырем».*б


  10 Дӓ эче сирӹмӹ:

  «Язычниквлӓ, Тӹдӹн халыкшы доно иквӓреш ӹвӹртӹдӓ!»*в


  11 Дӓ эче:

  «Цилӓ язычниквлӓ, Господьым хвальыда!

  Цилӓ халыквлӓ, Тӹдӹм лӹмлештӓрӹдӓ!»*г


  12 Исаияат попа:

  «Иессейӹн важшы гӹц хана лиэш,

  халыквлӓм вуйлаташ кӹньӹлеш,

  язычниквлӓ Тӹдӹлӓн уанаш тӹнгӓлӹт».*д


  13 Уанымашым пушы Йымы ӹнянӹмӓшдӓ гач тӓмдӓм сусу дӓ тыр доно темӹжӹ, тӹнӓм Святой Шӱлӹшӹн силажы гач уанымашда шукемеш.


  14 Шӱмбелвлӓэм, мӹнь ӹшкежӓт тӓлӓндӓ ӹнянем: тӓ пуры доно темӹндӓ, пӓлӹмӓшӹм циц нӓлӹндӓ дӓ иктӹ-весӹдӓм тымден кердӹдӓ. 15 Шӱмбелвлӓ, юж пӓшӓ гишӓн ӓшӹндӓрӹктен, мӹнь тӓлӓндӓ пингӹдӹ шамак доно сиренӓм гӹнь, Йымын благодатьшы доно мӹлӓм пумы пӓшӓ велдӹк тидӹм ӹштенӓм. 16 Язычниквлӓ Йымылан ярал дӓ Святой Шӱлӹш свящӓйӹмӹ жертва гань лиштӹ манын, язычниквлӓ лошты Иисус Христослан служышы лишӓшлык дӓ Йымын Пуры Увержӹн святой пӓшӓжӹм ӹштӹшӓшлык ылам. 17 Тенгежӹ, Иисус Христос доно ушнен, Йымылан служымем гишӓн мӹнь ӹшкӹмемӹм хвален кердӓм.  18-19 Язычниквлӓм Йымым колыштшым ӹштӓш манын, Христос шамак дӓ пӓшӓ доно, пӓлӹквлӓн дӓ цӱдӓвлӓн силашты доно, Йымын Шӱлӹшӹн силажы доно мӹнь гачем мам ӹштен, тидӹ гӹц молы гишӓн попаш ам смейӹ. Тенге Иерусалим дӓ йӹржӹ ылшы вӓрвлӓ гӹц тӹнгӓлӹн Иллирик якте цилӓ вӓре мӹнь Христосын Пуры Увержӹм увертӓрен шоктенӓм. 20 Йӓлӹн йӓмдӹ негӹцеш чангаш агыл манын, кышты Христосын лӹмжӹм колделыт, мӹнь тӹштӹ Пуры Уверӹм шӓрӓш цаценӓм. 21 Сирӹмӹ семӹнь:

  «Тӹдӹ гишӓн уверӹм пӓлен нӓлдӹмӹвлӓ ужыт,

  Тӹдӹ гишӓн колдымывлӓ ынгылат».*е


  22 Тидӹжӹ тӓ докыда толаш мӹлӓнем шукы гӓнӓ ӓптӹртен. 23 Но ӹнде ти вӓрвлӓштӹ пӓшӓэм пӹтӓренӓм, а тӓ докыда толаш шукы и шанем. 24 Испанишкӹ кеӓш лӓкмӹкем, тӓ докыда минем. Кешемлӓ, тӓмдӓм ужнем дӓ, тӓ доныда икманяр жеп йӓнгӹм кӓндӓрӹмӹкӹ, тӓ мӹньӹм тӹшкӹ ыжатен колтедӓ манын, уанем.


  25 Но кӹзӹт мӹнь Иерусалимӹш святойвлӓлӓн палшаш кеем. 26 Македони дон Ахаиштӹшӹ церкӹвлӓ Иерусалимӹштӹ ӹлӹшӹ святойвлӓ лоштышы укеӓнвлӓлӓн палшыкым пуаш яжоэш шотленӹт. 27 Тидӹм ӹштӓш яжоэш шотленӹт, вет Иерусалимӹштӹ ӹлӹшӹвлӓ анзылны нӹнӹн кӱсӹштӹ улы. Язычниквлӓ шӱлӹшлӓн керӓлӹм иудейвлӓ гӹц нӓлӹнӹт гӹнь, кӓплӓн керӓл доно нӹнӹлӓн палшышашлык ылыт. 28 Ти пӓшӓм ӹштӹмӹкем, цилӓ погымым пурынок нӓнген кодымыкем, тӓ гачда Испанишкӹ кеем. 29 Мӹнь пӓлем, тӓ докыда Христосын Пуры Увержӹн цицмӓш благословенижӹ доно миэм.


  30 Шӱмбелвлӓ, мӓмнӓн Господьна Иисус Христос доно дӓ Шӱлӹшӹн пумы яратымашыжы доно тӓмдӓм сарвалем: кредӓлмӓштем сагаэм лидӓ, мӹнь верцем Йымылан ыдылда. 31 Христослан ӹнянӹдӹмӹвлӓ Иудейӹштӹ мӹнь гӹцем карангышты, Иерусалимӹш мӹнь донем колтымы палшык тӹштӹ ӹлӹшӹ святойвлӓлӓн ярал лижӹ манын ыдылда. 32 Тӹнӓм, Йымы колтынежӹ гӹнь, мӹнь тӓ докыда сусунок миэн дӓ тӓ сагада кӓнӓлтен кердӓм. 33 Тырым пушы Йымы цилӓдӓ доно иквӓреш лижӹ. Аминь.

  СВЯТОЙ АПОСТОЛ ПАВЕЛӸН РИМЛЯНВЛӒЛӒН КОЛТЫМЫ СИРМӒШӸЖӸ


  16 Глава


  Римӹн христианвлӓжӹлӓн шӓлӓм келесӹмӓш.


  1 Мӓмнӓн Фива ӓкӓнӓ доно тӓмдӓм пӓлӹмӹм ӹштӹнем, тӹдӹ Кенхрейӹштӹшӹ церкӹштӹ пӓшӓм ӹштӓ. 2 Святойвлӓлӓн кыце олмыдеш, Господь лӹм доно тӹдӹм вӓшлидӓ. Махань палшык тӹдӹлӓн келеш, техеньӹм пуда. Тӹдӹ ӹшкежӓт шукылан палшен, мӹлӓнемӓт палшен.


  3 Мӹнь донем иквӓреш Христос Иисуслан пӓшӓм ӹштӹшӹ Прискилла дон Акилалан шӓлӓм келесӹдӓ. 4 Нӹнӹ мӹнь верцем вуйыштым пиштӓш йӓмдӹ ылыныт, нӹнӹлӓн мӹнь веле агыл таум ӹштем, а язычниквлӓ логӹц ӹнянӓш тӹнгӓлшӹвлӓн цилӓ церкӹштӹ таум келесӓ. Тенгеок нӹнӹн пӧртӹштӹштӹ погынышы церкӹлӓн шӓлӓм келесӹдӓ. 5 Ахаиштӹ сек анзыц Христослан ӹнянӓш тӹнгӓлшӹ яратымы Епенет тӓнгемлӓн шӓлӓм келесӹдӓ. 6 Мӓлӓннӓ пӓшӓм шукы ӹштӹшӹ Мариамлан шӓлӓм келесӹдӓ. 7 Мӹнь сагаэм питӹрӹмӓштӹ лишӹ, мӹньӹн йыхем*а гӹц ылшы Андроник дон Юниялан шӓлӓ. Нӹнӹ Апостолвлӓ лошты кымдан пӓлӹмӹ ылыт, мӹнь гӹцем анзыц Христослан ӹнянӓш тӹнгӓлӹнӹт. 8 Господь доно ушнен шалгымашты мӹньӹн яратымы Амплийлӓн шӓлӓм келесӹдӓ. 9 Христос доно ушнымашты мӓ донна иквӓреш пӓшӓм ӹштӹшӹ Урбанлан дӓ яратымы Стахий тӓнгемлӓн шӓлӓ. 10 Христос доно ушнымашты тергӹмӹ Апеллеслӓн шӓлӓм келесӹдӓ. Аристовулын тонышывлӓжӹлӓн шӓлӓ. 11 Мӹньӹн родем гӹц ылшы Иродионлан, Наркиссӹн тонышывлӓжӹ логӹц Господь доно ушнышывлӓлӓн шӓлӓм келесӹдӓ. 12 Господьлан когон пӓшӓм ӹштӹшӹ ӹдӹрӓмӓшвлӓ Трифена дон Трифосалан шӓлӓм келесӹдӓ. Господьлан шукы пӓшӓм ӹштӹшӹ яратымы Персидалан шӓлӓ. 13 Господь айырен нӓлмӹ Руфлан дӓ тӹдӹн ӓвӓжӹлӓн шӓлӓм келесӹдӓ, тӹдӹ мӹлӓмӓт ӓвӓм гань ылеш. 14 Асинкритлӓн, Флегонтлан, Ермлӓн, Патровлан, Ермийлӓн дӓ нӹнӹ доны ылшы вес шӱмбелвлӓлӓнӓт шӓлӓм келесӹдӓ. 15 Филологлан, Юлиялан, Нирейлӓн дӓ тӹдӹн ӓкӓжӹлӓн, Олимпанлан дӓ нӹнӹ доны ылшы цилӓ святойлан шӓлӓм келесӹдӓ. 16 Святой шыпшалмаш доно икӹжӓк-иктӹдӓм вӓшлидӓ. Христосын церкӹвлӓжӹ цилӓн тӓлӓндӓ шӓлӓм колтат. 17 Шӱмбелвлӓ, сарвалем: пайылалтмашым дӓ шӹртнялтмӓшӹм кандышы дӓ тӓлӓндӓ тымдымы ваштареш шагалшывлӓ гӹц перегӓлтдӓ. Техень эдемвлӓ дорц карангда. 18 Нӹнӹ мӓмнӓн Господьна Иисус Христослан агыл служат, а ӹшке мӹшкӹрӹштӹлӓн. Нӹнӹ ярал лиӓш цацымы шаяшты дӓ яклака йӹлмӹштӹ доно пышкыды кымылан эдемвлӓм алталат. 19 Тӓмдӓн шамакым колыштшы ылмыдам цилӓн пӓлен нӓлӹнӹт, седӹндон мӹнь тӓ верцдӓ сусу ылам дӓ пурылан ышан, худалан тыменьдӹмӹ лидӓ манын шанем. 20 Тырым пушы Йымы шукышты агыл ял лӹвӓлӓндӓ сатанам шин шӓлӓтӓ! Господьна Иисус Христосын благодатьшы тӓ доныда лижӹ. Аминь.


  21 Мӹнь донем иквӓреш пӓшӓм ӹштӹшӹ Тимофей, тенгеок мӹньӹн йыхем гӹц Луций, Иасон дон Сосипатр шӓлӓм колтат. 22 Мӹнят, ти сирмӓшӹм пумагашкы сирӹшӹ Тертий, Господь доно ушнен, тӓлӓндӓ шӓлӓм колтем. 23 Мӹньӹмӓт, улы церкӹмӓт ӹшке суртыштыжы хынала вӓшлишӹ Гаий тӓлӓндӓ шӓлӓм колта. Халаштышы казнам кычышы Ераст дӓ Кварт шӱмбел дорц тӓлӓндӓ шӓлӓ. 24 Мӓмнӓн Господьна Иисус Христосын благодатьшы цилӓ доныда лижӹ. Аминь.

  


  *а16:7,11,21 Йых, роды: тиштӹ тидӹм ик халыкынок ылыт манын ынгылымыла.

  

  

  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  1 Глава


  1 Вӓшлимӹ шамаквлӓ. 4 Йымылан таум ӹштӹмӓш. 10 Ӹнянӹшӹвлӓ лошты шелӓлтмӹ ваштареш. 18 Йымын силажы дӓ ышыжы.


  1 Йымын ирӹкшӹ*а семӹнь Иисус Христосын Апостолжы лиӓш ӱжмӹ Павел дӓ Сосфен шӱмбел гӹц 2 Йымын Коринфӹштӹшӹ церкӹжӹлӓн, Христос Иисус свящӓйӹмӹвлӓлӓн дӓ святой лиӓш ӱжмӹвлӓлӓн, хоть-кыштат мӓмнӓн Господьна Иисус Христосын – нӹнӹнӓт, мӓмнӓнӓт Господьнан – лӹмжӹм ӱжӹн ыдылшывлӓлӓн.


  3 Мӓмнӓн Йымы Ӓтянӓ дӓ Господь Иисус Христос гӹц тӓлӓндӓ благодать дӓ тыр лижӹ.


  4 Христос Иисус гач Йымын тӓлӓндӓ пумы благодатьшы гишӓн тӓ верцдӓ Йымемлӓн со таум ӹштем. 5 Тӹдӹн доно ушнен шалген, тӓ цилӓ шотыштат – шамак донат, пӓлӹмӓш донат – паян линдӓ. 6 Христос гишӓн пӓлдӹртен попымаш тӓ лоштыда пингӹдемӹн, 7 дӓ мӓмнӓн Господьна Иисус Христосын толмыжым вычымашты Йымын пумы мыштымаш тӓмдӓн цилӓ улы. 8 Мӓмнӓн Господьна Иисус Христосын кечӹнжӹ тӓ йӓтлӹмӹ идӓ ли манын, Христос тӓмдӓм мычаш яктеок пингӹдемдӓ. 9 Ӹшке Эргӹжӹ докы, мӓмнӓн Господьна Иисус Христос докы, ушнымашкы тӓмдӓм ӱжшӹ Йымы ӹнян ылеш.


  10 Шӱмбелвлӓ, тӓ цилӓн иктӹмок попыда, лоштыда шелӓлтмӓш ӹнжӹ ли, а ик ыш дӓ ик шанымаш тӓмдӓм ушыжы манын, мӓмнӓн Господьна Иисус Христосын лӹмжӹ доно сарвалем. 11 Шӱмбелемвлӓ, тӓ ӹшке лоштыда кӹрмӓшедӓ манын, мӹнь Хлоян эдемвлӓжӹ гӹц пӓлен нӓлӹнӓм. 12 Мӹнь теве ма гишӓн попем: тӓ логӹцдӓ каждый «Мӹнь Павелӹн тыменьшӹжӹ ылам», ӓль «Мӹнь Аполлосын», «А мӹнь – Кифан», «А мӹнь – Христосын» манеш. 13 Христос шелӓлтӹн ма? Ӓль тӓ верцдӓ Павелӹм пыдален сӓкенӹт? Ӓль тӓ Павел лӹмеш крестӓлтӹндӓ? 14 Крисп дон Гаий гӹц молым тӓ логӹцдӓ иктӹмӓт крестӹделам, тидӹ гишӓн Йымылан таум ӹштем: 15 ӹшке лӹмешем тӓмдӓм крестенӓм манын, иктӓт келесен ак керд. 16 Эче Стефаным дӓ тонышывлӓжӹмӓт мӹнь крестенӓм. Иктӓжӹм весӹм крестӹмем ам пӓлӹ. 17 Вет Христос мӹньӹм крестӓш агыл, а Пуры Уверӹм шайышташ колтен. Пуры Уверӹм мӹнь ышанла чучшы шамаквлӓ доно шайыштшашлык ам ыл, уке гӹнь Христосын крестӹжӹ акелӹш лӓктеш.


  18 Пӹтӹмӓшкӹ кешӹвлӓлӓн крестӹ гишӓн шамак – ышым ямдымаш, а мӓлӓннӓ, ытарымашкы кешӹвлӓлӓн, – Йымын силажы. 19 Сирӹмӹ:

  «Ышанвлӓн ышыштым ямдем,

  ынгылышывлӓн ынгылымашыштым карангдем».*б


  20 Кышты ти сӓндӓлӹкӹштӹшӹ ышан эдемжӹ, кышты закон тымдышы, кышты тӹшлӹшӹ эдем? Сӓндӓлӹкӹн кого ышыжым Йымы нимамат ынгылыдымашкы сӓртӹде ма? 21 Йымын кого ышыжы гач сӓндӓлӹк ӹшке ышыжы доно Йымым пӓлен нӓлдеӓт, ышдымыла кайшы тымдымашым увертӓрӹмӹ гач Йымы ӹнянӹшӹвлӓм ӹшке пурыжы доно ытараш яжоэш шотлен. 22 Вет иудейвлӓ пӓлӹквлӓм анжыкташ ядыт, эллинвлӓ кого ышым кӹчӓлӹт, 23 а мӓ крестеш пыдалымы Христос гишӓн уверӹм шӓренӓ. Иудейвлӓлӓн тидӹ – шӹртнялтмӹ кӱ, эллинвлӓлӓн – ышым ямдымаш, 24 а Йымы ӱжмӹвлӓлӓн, иудейвлӓлӓнӓт, эллинвлӓлӓнӓт, тидӹ Христос – Йымын силажы дӓ Йымын кого ышыжы. 25 Вет Йымын ма ышдымыла каеш, эдемӹн ышыжы гӹц ышанрак, Йымын ма слабкала каеш – эдемӹн силажы гӹц силанрак.


  26 Шӱмбелвлӓ, Йымы ӱжмӹ годым махань ылында, шаналтыда: шукынок агыл – кого ышанеш шотлымы, шукынок агыл властьым кычышы, шукынок агыл шотеш пиштӹмӹ йых гӹц лӓкшӹ ылыда. 27 Но сӓндӓлӹкӹштӹ ышан агылеш шотлалтшым Йымы ышанвлӓм намысыш пырташ айырен нӓлӹн, сӓндӓлӹкӹштӹ слабкаэш шотлалтшым Тӹдӹ силаным намысландараш айырен нӓлӹн.  28-29 Ик эдемӓт Йымы анзылны ӹшкӹмжӹм хвален ӹнжӹ керд манын, когоэш ужмым акелӹш лыкташ Тӹдӹ жеплӹдӹмӹ йых гӹц лӓкшӹм, шотеш пиштӹдӹмӹм дӓ сӓндӓлӹкӹштӹ керӓл агылым айырен нӓлӹн. 30 Йымы тӓмдӓм Христос Иисус доно ушен, Тӹдӹжӹ мӓлӓннӓ Йымы гӹц толшы ыш – тӧрӹш лӓкмӓш, свящӓйӓлтмӓш дӓ сылен нӓлмӓш – лин.


  31 Тенге, сирӹмӹ семӹнь «Кӱ когоэшнӹнежӹ гӹнь, Господь доно когоэшнӹжӹ».*в

  


  *а1:1 Ирӹк – воля, желание.


  *б1:19 Ис 29:14.


  *в1:31 Иер 9:24.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  2 Глава


  1 Павел крестеш пыдален сӓкӹмӹ Христос гишӓн увертӓрӓ. 6 Йымын кого ышыжы.


  1 Шӱмбелвлӓ, тӓ докыда мимем годым мӹнь Йымын пӓлдӹртен попымыжым пиш сӹлнӹ шамаквлӓ дӓ кого ыш доно агыл увертӓрӓш миэнӓм. 2 Вет тӓ доныда ылмем годым мӹнь Иисус Христос гӹц молым – пыдален сӓкӹмӹ Иисус Христос гӹц молым – нимат пӓлӓш агыл манын шанен пиштенӓм. 3 Мӹнь тӓ доныда ылмем годым авыре гӹц кешӹ, лӱдшӹ ылынам, шӱмем цӹтӹрен, 4 мӹнь эдемӹн ышыжын ӹняндӓрӹшӹ шамаквлӓжӹ доно агыл, а Шӱлӹшӹн силажым анжыктен попенӓм дӓ увертӓренӓм, 5 вет тӓмдӓн ӹнянӹмӓшдӓн негӹцшӹ эдемӹн ышыжы агыл, а Йымын силажы лишӓшлык.


  6 Тенге гӹнят мӓ ышым шӹндӹшӹвлӓ лошты кого ыш гишӓн увертӓрен попенӓ, но тидӹжӹ кӹзӹтшӹ курымын ышыжы ӓль кӹзӹтшӹ курымын пӹтӹшӓшлык вуйлатышывлӓн ышышты агыл. 7 Мӓ Йымын кого ышыжы, анжыктыдымы, шӹлтӹмӹ ышыжы, гишӓн увертӓренӓ. Ти кого ышыжым Йымы мӓмнӓн лӹмнернӓм лӱктӓш сӓндӓлӹк ылмы гӹц анзыцок пӓлдӹртен. 8 Ти кого ышым кӹзӹтшӹ курымын властьым кычышывлӓ логӹц иктӓт пӓлӹде, а пӓлӓт ылгецӹ, лӹмлештӓрӓлтшӹ Господьым пыдален ак сӓкеп ыльы. 9 Но сирӹмӹ семӹнь:

  «Мам сӹнзӓӓт ужде, пӹлӹшӓт колде

  дӓ мам эдем шӱмӹштӹжӹ пӓлӹде,

  тӹдӹм Йымым яратышывлӓлӓн Йымы йӓмдӹлен».*а


  10 А мӓлӓннӓ Йымы тидӹм ӹшке Шӱлӹшӹжӹ гач пачын, вет Шӱлӹш цилӓ, Йымын келгӹцшӹмӓт тӹшлӓ. 11 Эдемӹн кӧргӹжӹм эдемвлӓ логӹц кӱ пӓлӓ? Тидӹм эдемӹн кӧргӹ шӱлӹшӹжӹ веле пӓлӓ. Тенгеок Йымын келгӹцшӹмӓт Йымын Шӱлӹш гӹц пасна иктӓт ак пӓлӹ. 12 А мӓ ти сӓндӓлӹкӹн шӱлӹшӹжӹм агыл, Йымы гӹц толшы Шӱлӹшӹм нӓлӹннӓ, вет Йымы мӓлӓннӓ мам пуэн, тӹдӹм пӓлӹшӓшлык ылына. 13 Мӓ тидӹ гишӓн эдемӹн ышыжы тымдымы шамаквлӓ доно агыл, а Святой Шӱлӹш тымдымы шамаквлӓ доно попенӓ дӓ Шӱлӹш доно кӹлдӓлтшӹм Шӱлӹш вуйлатымы семӹнь ӹлӹшӹвлӓлӓн*б ынгылдаренӓ. 14 Йымын Шӱлӹш гӹц ылшым ӹшке йӓнгжӹ семӹнь ӹлӹшӹ эдем ак ярыкты, вет тидӹм тӹдӹ ышым ямдымашеш шотла, тидӹм шӱлӹш доно веле ланзылаш лиэш, седӹндон ынгылен ак керд. 15 Но Йымын Шӱлӹш вуйлатымы семӹнь ӹлӹшӹ эдем цилӓ ланзылен кердеш, а тӹдӹм ӹшкӹмжӹм иктӓт ланзылен ак керд, 16 вет

  «Кӱ Господьын ышыжым пӓлӓ

  дӓ Тӹдӹм тымден кердеш?»*в


  А Христосын ышыжы мӓмнӓн улы.

  


  *а2:9 Ис 64: 4


  *б2:13 «Шӱлӹш вуйлатымы семӹнь ӹлӹшӹвлӓлӓн»: греклӓ келесӹмӹм «Шӱлӹш пумы шамаквлӓ доно» манынат ынгылаш лиэш.


  *в2:16 Ис 40:13.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  3 Глава


  Йымын служышывлӓжӹ.


  1 Шӱмбелвлӓ, мӹнь Шӱлӹш вуйлатымы семӹнь ӹлӹшӹвлӓлӓн попымыла тӓлӓндӓ попен кердделам, а кӓп дон йӓнг ядмы семӹнь ӹлӹшӹ эдемвлӓлӓн, Христосым пӓлӹмӹ шотышты ӓзӓ гань ылшы эдемвлӓлӓн попымыла шайыштынам. 2 Мӹнь тӓлӓндӓ пингӹдӹ качкышым агыл, а шӹшерӹм пукшенӓм, вет тӓ эче пингӹдӹ качкышым качкын кердделда, эче кӹзӹтӓт ада керд, 3 тӓ кӹзӹт яктеӓт кӓп дон йӓнг ядмы семӹнь ӹлӹшӹ ылыда. Тӓ лоштыда завидуйымаш дӓ кӹрмӓшӹмӓш улы гӹнь, кӓп дон йӓнг ядмы семӹнь ада ӹлӹ ма, сӓндӓлӹкӹштӹшӹ эдемвлӓлӓ ада ӹштӹ ма? 4 Вет кынам иктӹ «Мӹнь Павелӹн тыменьшӹжӹ ылам», а весӹ «Мӹнь – Аполлосын» манеш, тӓ кӓп дон йӓнг ядмы семӹнь ада ӹлӹ ма? 5 Тенгежӹ, кӱ техень Павел, кӱ техень Аполлос? Нӹнӹ служышы ылыт, нӹнӹн палшымышты доно тӓ Христослан ӹнянӓш тӹнгӓлӹндӓ. Мӓ каждыйжы Господьын мӓлӓннӓ ӹнянен пумы пӓшӓжӹм ӹштенӓ. 6 Мӹнь шӹнденӓм, Аполлос вӹдӹм кӹшкен, а Йымы куштен, 7 седӹндон шӹндӹшӓт, вӹдӹм кӹшкӹшӓт нимат агылеп, куштышы Йымы веле цилӓ ылеш. 8 Шӹндӹшӹ дон вӹдӹм кӹшкӹшӹ ик пӓшӓм ӹштӓт, но каждыйжы ӹшке пӓшӓдӓржӹм ӹштӹмӹ пӓшӓжӹ гишӓн нӓлеш. 9 Мӓ Йымылан иквӓреш пӓшӓм ӹштенӓ, а тӓ Йымын ныржы, Йымын суртшы ылыда. 10 Йымын мӹлӓнем пумы благодатьшы доно мӹнь ышан стройышы семӹнь негӹцӹм пиштенӓм, вӹлӓнжӹ весӹ строя. Но кыце стройымыжым каждый анжыжы. 11 Пиштӹмӹ негӹц вӓреш весӹм иктӓт пиштен ак керд, вет негӹцшӹ – Иисус Христос. 12 Ти негӹцеш шӧртньӹ, ши, шергӓкӓн кӱ, пушӓнгӹ, шуды ӓль олым доно строят. 13 Каждыйын пӓшӓжӹ вӹкӹ лӓктеш, тӹдӹм тыл доно толшы суд кечӹ анжыкта, дӓ каждыйын пӓшӓжӹ махань ылмым тыл тергӓ. 14 Кӱн стройымыжы тылым тырха, тӹдӹ пӓшӓдӓрӹм нӓлеш, 15 кӱн стройымыжы йыла, тӹдӹ нимадеок кодеш, ӹшкежӹ ытаралтеш, но тыл гӹц лӓкмӹ семӹнь веле. 16 Ӓль ада пӓлӹ: тӓ Йымын пӧртшӹ ылыда, дӓ Йымын Шӱлӹш кӧргӹштӹдӓ ӹлӓ? 17 Кӱ Йымын пӧртшӹм пӹтӓрӓ, тӹдӹм Йымы пӹтӓрӓ, вет Йымын пӧртшӹ святой, дӓ ти пӧртшӹ тӓ ылыда.


  18 Ӹшкӹмжӹм иктӓт ӹнжӹ алталы. Ти курымын тӓ логӹцдӓ иктӓжӹ ӹшкӹмжӹм пиш ышанеш шотла гӹнь, лачокок ышан лиӓш манын, ышдымы лижӹ. 19 Вет Йымы анзылны ти сӓндӓлӹкӹн ышыжы – ышдымы ылмаш. Тенге сирӹмӹ:

  «Ышанвлӓм Тӹдӹ йойланымышты гач кыча».*а


  20 Эче сирӹмӹ:

  «Ышанвлӓн шаныкалымышты такеш ылмым Господь пӓлӓ»*б


  21 Тенгежӹ, эдемвлӓ доно иктӓт ӹнжӹ когоэшнӹ, вет цилӓ тӓмдӓн: 22 Павелӓт, Аполлосат, Кифаат, сӓндӓлӹкӓт, ӹлӹмӓшӓт, колымашат, кӹзӹтшӓт, анзыкылашат – цилӓ тӓмдӓн, 23 но тӓ Христосын ылыда, а Христос – Йымын.

  


  *а3:19 Иов 5:13.


  *б3:20 Пс 93:11.

  4 Глава


  Христосын Апостолвлӓжӹ.


  1 Эдемвлӓ мӓмнӓм Христослан служышеш шотлышты дӓ мӓлӓннӓ Йымын тайнывлӓжӹм пӓлдӓрӹмӹ пӓшӓм ӹнянен пумым пӓлӹштӹ. 2 А пӓшӓм ӹнянен пумы эдем гӹц тӹдӹн ӹнян ылмыжым сек пӹтӓриок тергӓт. 3 Тӓ мӹньӹм суедӓ ӓль эдемӹн хоть-махань вес судшы суя гӹнь, тидӹ мӹньӹм ак тыргыжландары. Мӹнь ӹшкеӓт ӹшкӹмемӹм ам суйы. 4 Ӹшкӹмемӹм вуйнаматеш ам шотлы, но ӹшкӹмемӹм тӧрӹш лыкташ агыл тенге попем. Мӹньӹн судьяэм – Господь. 5 Седӹндон жеп шомешкӹ, Господь толмешкӹ, идӓ суйы. Тӹдӹ пӹцкемӹшеш шӹлтӹмӹм сотемдӓрӓ, эдемвлӓн кӧргӹ шанымыштым вӹкӹ лыктеш, тӹнӓм мактымаш каждыйлан Йымы гӹц лиэш.


  6 Шӱмбелвлӓ, «Сирӹмӹ гӹц карангын, утым идӓ шаныкалы» манмы мам анжыктымым ынгылаш тӓ мӓ гӹцнӓ тыменьдӓ манын, тӓ верцдӓ цилӓ тидӹм мӹнь ӹшке гишӓнем дӓ Аполлос гишӓн тӓнгӓштӓрен попенӓм. Иктӹм кӱшкӹ, весӹм ӱлӹкӹ шӹндӹмӹжӹ гишӓн тӓ логӹцдӓ иктӓт ӹнжӹ когоэшнӹ. 7 Кӱ тӹньӹм молывлӓ гӹц кӱшкӹ лӱктӓ? Ма тӹньӹн техень улы, мам Йымы гӹц нӓлделат? А Йымы гӹц нӓлӹнӓт гӹнь, тӹдӹм подарка семӹнь агыл нӓлмӹ манын, малын хвалет? 8 Тӓ ӹнде темшӹ ылыда, тӓ ӹнде паендӓ, мӓ гӹцнӓ пасна кугижӓ линдӓ! О, мӓлӓннӓӓт сагада кугижӓлӓнӓш манын, лачокок кугижӓ лидӓ ылгецӹ! 9 Йымы мӓмнӓм, Апостолвлӓм, сек остаткавлӓм, колаш пӓлдӹртӹмӹ ганьым ӹштӹмӹлӓ мӹлӓнем чучеш, вет мӓмнӓм улы сӓндӓлӹк, Ангелвлӓӓт, эдемвлӓӓт анжат. 10 Мӓ Христос верц ышдымы ылына, а тӓ Христос доно кого ышан линдӓ. Мӓ авыре гӹц кешӹ ылына, а тӓ силан, тӓ лӹмлештӹдӓ, а мӓмнӓм шотеш ак пиштеп. 11 Кӹзӹт яктеӓт мӓ шужен ӹленӓ, йӱмӹнӓ шоэш, выргемнӓ шӱкшӹ, мӓмнӓм шит, мӓ вӓр гӹц вӓрӹш каштына, 12 ӹшке кид доно пӓшӓм шукы ӹштенӓ. Мӓмнӓм вырсат, а мӓ пурым согоньленӓ, мӓмнӓм поктылыт, а мӓ тырхенӓ, 13 мӓмнӓм мыскылат, а мӓ пуры шамак доно сарвален ладнангдаренӓ. Мӓ сӓндӓлӹклӓн лыктын шумы сӱк гань линнӓ, кӹзӹт якте цилӓлӓн кыныж гань ылына.


  14 Тӓмдӓм намысландараш агыл, а тӓлӓндӓ ышым пуаш тидӹм сирем, вет тӓ мӹньӹн яратымы тетявлӓэм ылыда. 15 Вет Христос доно ушнымашты тымдышывлӓдӓ тӹжем доно ылыт гӹнят, ӓтядӓ шукы агыл. Христос доно ушнен шалгышым мӹнь тӓмдӓм Пуры Уверӹм пӓлдӓрӹмем доно шачыктенӓм. 16 Седӹндон тӓмдӓм сарвалем: кыце мӹнь Христос семӹнь ӹштем, тӓӓт мӹнь семӹнем ӹштӹдӓ. 17 Теве малан мӹнь тӓ докыда Тимофейӹм колтенӓм. Господь доно ушнымашты тӹдӹ мӹньӹн яратымы, ӹнян эргӹм. Кыце мӹнь Христос доно ушнен ӹлем дӓ цилӓ вӓре каждый церкӹштӹ мам тымдем, тӹдӹ тӓлӓндӓ ӓшӹндӓрӹктӓ. 18 Мӹнь тӓ докыда ам ми манын шанен, тӓ логӹцдӓ кыдыжы когоэшнӓш тӹнгӓлӹнӹт. 19 Но Господь колтынежӹ гӹнь, шукышты агыл тӓ докыда мӹнь миэм дӓ когоэшнӹшӹвлӓн шамакыштым агыл, силаштым пӓлен нӓлӓм. 20 Вет Йымын Кугижӓншӹ шамакышты агыл, а силашты. 21 Тӓ шанымаштыда мажы яжорак: мӹлӓм тӓ докыда панды доно ӓль яратымаш дӓ пышкыды кымыл доно миӓш?

  Шӓхӓрлӓнӹшӹ эдем ӹнянӹшӹвлӓ логӹц карангдымы лишӓшлык.


  1 Эдемвлӓ лачокок попат, лоштыда шӓхӓрлӓнӹмӓш улы – техень шӓхӓрлӓнӹмӓш, махань язычниквлӓ лоштат уке: тӓгӱ ӓтяжӹн вараш вӓтӹжӹ доно вӓтӹ-марыла ӹлӓ. 2 А тӓ когоэшнедӓ! Тӓлӓндӓ лучи ойхыраш дӓ тенге ӹштӹшӹм ӹшке логӹцдӓ карангдаш ак кел ыльы ма? 3 Мӹнь гӹнь, кӓпем доно тӓ доныда ам ыл гӹнят, шӱлӹшем доно тӓ сагада ылам дӓ, вуйта тӓ доныда лин, тенге ӹлӹшӹ эдем доно мам ӹштӓш, ӹнде шанен монам. 4 Мӓмнӓн Господьна Иисус Христос лӹмеш погынымыда годым, кынам шӱлӹшем доно сагада ылам, дӓ мӓ донна иквӓреш мӓмнӓн Господь Иисус Христосын силажат лиэш, 5 ти эдемӹм сатаналан пуда. Тӹдӹн кӓпшӹ пӹтӹжӹ, а йӓнгжӹ мӓмнӓн Господь Иисус Христосын кечӹнжӹ ытаралтшы. 6 Тӓлӓндӓ ӹшкӹмдӓм хваляш яжо агыл. Ӓль ада пӓлӹ: изи ру лаштык улы руашым шукта? 7 Тӓлӓндӓ у руаш лиӓш манын, тошты рум лыктын шуда. Ӹнде тӓ ру гӹц пасна ылыда, вет мӓмнӓн Когечӹ Патянам, Христосым, мӓ верцнӓ шӹшкӹлмӹ. 8 Тенгежӹ, тошты ру доно агыл, ярдымашын дӓ худан рушты доно агыл, а ирен дӓ лачокын шергиндӹштӹ доно празныкым ӹштенӓ. 9 Шӓхӓрлӓнӹшӹвлӓ доно кӹлӹм идӓ кычы манын, мӹнь сирмӓшӹштем тӓлӓндӓ сиренӓм. 10 Мӹнь ти сӓндӓлӹкӹштӹшӹ цилӓ шӓхӓрлӓнӹшӹ, шыкланышы, кравышы, идоллан кымалшывлӓ гишӓн сирӹделам. Уке гӹнь тӓлӓндӓ ти сӓндӓлӹк гӹц лӓктӹн кеӓшдӓ вӓрештеш ыльы. 11 Мӹнь сиренӓм ыльы: ӹнянӹшеш шотлалтшы эдем шӓхӓрлӓнӓ, шыклана, идоллан кымалеш, орла, ӓрӓкӓм йӱэш ӓль кравен каштеш гӹнь, тӹдӹн доно кӹлӹм идӓ кычы, техень эдем доно иквӓреш качкашат шӹнзӓш ак кел.  12-13 Малын мӹлӓм ӧрдӹж эдемвлӓмӓт суяш? Ӧрдӹжвлӓм Йымы суя. Ӹшке лоштышда эдемӹм ӹшке ада суйы ма? «Ярдымы кайышаным ӹшке логӹцдӓ карангдыда».*а

  


  *а5:12-13 Втор 17:7.

  1 Христианвлӓ лоштышы пӓшӓм судышты анжымаш. 12 Эдемӹн кӓпшӹ – Святой Шӱлӹшӹн пӧртшӹ.


  1 Тӓ логӹцдӓ иктӓжӹн весӹ доно тӧрсӹрӹм тӧрлӓш пӓшӓжӹ улы гӹнь, кыце тӹдӹ язычниквлӓ доны суялташ смейӓ? Малын святойвлӓ доны агыл? 2 Сӓндӓлӹкӹм святойвлӓ суяш тӹнгӓлӹт, коли тидӹм ада пӓлӹ? Сӓндӓлӹкӹм тӓ суяш тӹнгӓлӹдӓ гӹнь, сек изи пӓшӓм суяш ада яры ма? 3 Мӓ ангелвлӓм суяш тӹнгӓлӹнӓ, тидӹм ада пӓлӹ ма? Тенгежӹ ӹлӹмӓшӹштӹ лишӹ пӓшӓм суен ана керд ма? 4 А тӓ ӹлӹмӓшӹштӹ лишӹ пӓшӓдӓм судышты анжымы годым судьяэш церкӹ шотеш пиштӹдӹмӹ эдемӹм шагалтедӓ. 5 Намысланашда попем: коли шӱмбелвлӓ лоштышы ядмашым тӧрлен кердшӹ тӓмдӓн ик ышан эдемдӓӓт уке? 6 Но шӱмбелвлӓ ӹшке лоштышты суялтыт, эче тидӹм Христослан ӹнянӹдӹмӹ судьявлӓ анзылны ӹштӓт! 7 Ӹшке лоштыда суд доно тягӓйӹмӹдӓок лӹмдӓм валта. Малын тӓлӓндӓ худам ӹштӹмӹм тырхымаш яжорак агыл? Пурлыкдам шыпшын нӓлмӹм цӹтӹмӓш яжорак агыл ма? 8 Но тӓ ӹшкеок худам ӹштедӓ дӓ пурлыкым шыпшын нӓлӹдӓ, шӱмбелвлӓнӹмӓт вӓк! 9 Тӧр агыл ӹштӹшӹвлӓ Йымын Кугижӓншӹн наследниквлӓжӹ ак лиэп, тидӹм коли ада пӓлӹ? Идӓ алталалт. Шӓхӓрлӓнӹшӓт, идолвлӓлӓн кымалшат, ӹшке вӓтӹжӹ гӹц весӹ доно каштшат, ярдымы кайышанат, пӱэргӹ пӱэргӹ доно шӓхӓрлӓнӹшӓт, 10 шолат, шыкланышат, ӓрӓкӓм йӱшӓт, орлышат, кравен каштшат Йымын Кугижӓншӹн наследниквлӓжӹ ак лиэп. 11 Тӓ логӹцдӓ южшы техень ылыныт, но мӓмнӓн Господь Иисус Христосын лӹмжӹ доно дӓ мӓмнӓн Йымынан Шӱлӹшӹжӹ доно тӓ мышмы, свящӓйӹмӹ, тӧрӹш лыкмы ылыда.


  12 «Хоть-мамат ӹштӓш мӹньӹн ирӹкем улы», но цилӓок пайдам ак пу. «Хоть-мамат ӹштӓш мӹньӹн ирӹкем улы», но мӹнь ниман кид лӹвӓлнӹжӹ лишӓшлык ам ыл. 13 Качкыш мӹшкӹрлӓн, мӹшкӹр качкышлан, но Йымы тидӹжӹмӓт, тӹдӹжӹмӓт пӹтӓрӓ. Кӓп – шӓхӓрлӓнӹмӹлӓн агыл, а Господьлан, Господьшы – кӓплӓн. 14 А Йымы Господьымат колымаш гӹц ӹлӹжтен, мӓмнӓмӓт ӹшке силажы доно ӹлӹжтӓ. 15 Тӓмдӓн кӓпдӓ Христосын кӓпшӹн лаштыкшы ылмым коли ада пӓлӹ? Тенгежӹ, Христосын кӓп лаштыквлӓжӹм нӓлӹн, нӹнӹм шӓхӓрлӓнӹшӹ ӹдӹрӓмӓшӹн кӓп лаштыквлӓжӹм ӹштем ма? Тенге ӹнжӹ ли! 16 Шӓхӓрлӓнӹшӹ ӹдӹрӓмӓш доно ушнышы тӹдӹн доно ик кӓп лиэш. Тидӹм ада пӓлӹ ма? Вет тенге келесӹмӹ: «Нӹнӹ коктын ик кӓп лит».*а 17 А Господь доно ушнышы Тӹдӹн доно ик шӱлӹш ылеш. 18 Шӓхӓрлӓнӹмӓш гӹц ӹшкӹмдӓм кычыда. Эдем ӹштӹмӹ цилӓ молы сулык ӹшке кӓпӹм ак тӹкӓл, а шӓхӓрлӓнӹшӹ ӹшке кӓпшӹ ваштареш сулыкым ӹштӓ. 19 Коли тӓ ада пӓлӹ: тӓмдӓн кӓпдӓ – Святой Шӱлӹшӹн пӧртшӹ, Шӱлӹшӹжӹм тӓ донда ушнен ӹлӓш Йымы пуэн? Тӓ ӹшкӹмдӓн ада ыл, 20 вет тӓ шергеш нӓлмӹ ылыда, седӹндон кӓпдӓ донат, йӓнгдӓ донат Йымым лӹмлештӓрӹдӓ, нӹнӹ Йымын ылыт.

  


  *а6:16 Быт 2:24.

  1 Мыжырангмы гишӓн. 17 Йымы ӱжмӹ годым ӹлӹмӓшӹштӹ эдемӹн вӓржӹ махань ылын, тӹдӹ техень вӓрешок кодшы. 25 Пелӓшде ӹлӹшӹ эдем дӓ тылык ӹдӹрӓмӓшвлӓ гишӓн.


  1 Ӹнде мӹлӓнем мам сирӹмӹдӓ гишӓн: ӹдӹрӓмӓш доно пӱэргӹ ак ушны гӹнь, яжо. 2 Но, шӓхӓрлӓнӹмӓш гӹц ӹшкӹмӹм кычаш манын, каждый пӱэргӹн ӹшке вӓтӹжӹ, каждый ӹдӹрӓмӓшӹн ӹшке марыжы лижӹ. 3 Мары вӓтӹжӹ, вӓтӹ марыжы доно керӓл семӹнь ӹлӹшӓшлык ылыт: 4 вӓтӹ ӹшке кӓпшӹлӓн хоза агыл, а марыжы хоза, тенгеок марат ӹшке кӓпшӹлӓн хоза агыл, а вӓтӹжӹ хоза. 5 Иктӹ-весӹдӓ дорц идӓ каранг. Иквӓреш хытырен ярыктен, постлан дӓ ыдылмылан ӹшкӹмӹм пуаш манын, икманяр жепеш веле карангаш лиэш, вара эчеӓт иквӓреш ӹлӹдӓ. Агыл гӹнь, ӹшкӹмдӓм кычен керддӹмӹдӓ гишӓн сатана тӓмдӓм аздара. 6 Но тидӹм мӹнь шӱден агыл, а ирӹкӹм пуэн попем. 7 Цилӓ эдем мӹнь ганем лиштӹ манын шанем, но каждыйын Йымы пумы мыштымашыжы улы, иктӹн иктӹ, весӹн весӹ.


  8 А кӱн пелӓшӹжӹ уке ӓль кӱн пелӓшӹжӹ колен, нӹнӹлӓн попем: мӹнь семӹнем ӹшкетӹн ӹлӓт гӹнь, яжо. 9 Но ӹшкӹмӹштӹм кычен ак кердеп гӹнь, мыжырангышты, вет кӓп йылен каштмешкӹ, мыжырангмы яжорак. 10 Но мыжырангшывлӓлӓн мӹнь агыл, а Господь шӱдӓ: вӓтӹ марыжы гӹц айырлышашлык агыл. 11 Айырла гӹнь, марлан ӹнжӹ ке ӓль ӹшке марыжы доно мирейӹжӹ. А мары вӓтӹжӹм шушашлык агыл. 12 Молыжылан Господь агыл, мӹнь попем: иктӓ шӱмбелӹн вӓтӹжӹ Христослан ӹнянӹшӹ агыл, но марыжы доно ӹлӹнежӹ гӹнь, тӹдӹ вӓтӹжӹм шушашлык агыл. 13 А ӹдӹрӓмӓшӹн марыжы Христослан ӹнянӹшӹ агыл, но вӓтӹжӹ доно ӹлӹнежӹ гӹнь, тӹдӹ марыжым шушашлык агыл. 14 Вет ӹнянӹдӹмӹ марыжы ӹнянӹшӹ вӓтӹжӹ гач свящӓйӓлтеш, а ӹнянӹдӹмӹ вӓтӹжӹ ӹнянӹшӹ марыжы гач свящӓйӓлтеш, уке гӹнь тӓмдӓн тетявлӓдӓ ире ак лиэп ыльы, а кӹзӹт святой ылыт. 15 А ӹнянӹдӹмӹ пелӓш айырлынежӹ гӹнь, айырлыжы. Ӹнянӹшӹ пӱэргӹ ӓль ӹдӹрӓмӓш техень годым ирӹкӓн ылыт. Йымы мӓмнӓм тырын ӹлӓш ӱжӹн. 16 Кышец пӓлет, вӓтӹ, маретӹм ытарен кердӓт ма? Ӓль мары, кышец пӓлет, вӓтетӹм ытарен кердӓт ма?


  17 Махань ӹлӹмӓшӹм Йымы пӓлемден, Господь ӱжмӹ годым ӹлӹмӓшӹштӹ эдемӹн вӓржӹ махань ылын, каждый техень вӓрешок кодшы. Мӹнь цилӓ церкӹштӹ тенге шӱдем. 18 Кӱ Господь ӱжмӹ анзыц пӹчмӹ овуцам эртен, тидӹм шӹлтӓш ӹнжӹ цацы, кӱ пӹчдӹмӹ ӱжмӹ, пӹчмӹ овуцам ӹнжӹ эртӹ. 19 Эдем пӹчмӓн ӓль пӹчдӹмӹ – нимат агыл, Йымын шӱдӹмӹжӹм шоктымаш веле керӓл ылеш. 20 Йымы ӱжмӹ годым ӹлӹмӓшӹштӹ эдемӹн вӓржӹ махань ылын, тӹдӹ техень вӓрешок кодшашлык. 21 Ӱжмӹ годым тӹнь раб ылынат гӹнь, тидӹ тӹньӹм ӹнжӹ тыргыжландары, а ирӹкӓн лин кердӓт гӹнь, яжоракшым айырен нӓл.*а 22 Вет Господь доно ушнымашкы ӱжмӹ раб Господьын ирӹкӹш колтымы эдемжӹ ылеш, тенгеок ӱжмӹ годым ирӹкӓнжӹ Христосын цоражы ылеш. 23 Тӓ шергеш нӓлмӹ ылыда, эдемӹн цоражы идӓ ли! 24 Шӱмбелвлӓ, Йымы ӱжмӹ годым ӹлӹмӓшӹштӹ кӱн махань вӓржӹ ылын, Йымы анзылны техень вӓрешок кодшы.


  25 А ӹдӹрвлӓ гишӓн шӱдӹмӹм Господь гӹц мӹнь нӓлделам, но Господьын пурыжы доно мӹнь ӹнян эдем ылам дӓ ӹшке шанымем келесем. 26 Кӹзӹтшӹ жеп нелӹ ылешӓт, эдемлӓн техеньок кодаш яжорак, шанем. 27 Вӓтӹ доно ушненӓт гӹнь, айырлаш ит цацы. Тӹньӹн вӓтет уке гӹнь, ӹдӹрӹм ит нӓл. 28 Но мыжырангат гӹнят, сулыкым ат ӹштӹ, ӹдӹрӓт, марлан кеӓ гӹнь, сулыкыш ак пыры. Но техень эдемвлӓм ти ӹлӹмӓшӹштӹ шукы орлык выча, а мӹнь тӓмдӓм тидӹ гӹц перегӹнем. 29 Мӹнь тӓлӓндӓ келесем, шӱмбелвлӓ: ӹнде жеп чӹдӹ. Вӓтӓнвлӓ вӓтӹдӹмӹвлӓ ганьы лиштӹ, 30 мӓгӹрӹшӹвлӓ – мӓгӹрӹдӹмӹвлӓ ганьы, ӹвӹртӹшӹвлӓ – ӹвӹртӹдӹмӹвлӓ ганьы, тӱлен нӓлшӹвлӓ – пурлыкдымывлӓ ганьы, 31 сӓндӓлӹкӹштӹ ма ылмым кычылтшывлӓ – викок кычылтдымывлӓ ганьы, вет ти сӓндӓлӹкӹн сӹнжӹ пӹтӓ. 32 Тӓ шытырланыде ӹлӹдӓ манын шанем. Господьлан ярал лиӓш манын, вӓтӹдӹмӹ эдем Господьын пӓшӓжӹ гишӓн шытырлана, 33 а ӹдӹрӹм нӓлшӹ – сӓндӓлӹкӹштӹшӹ гишӓн, вӓтӹжӹлӓн ярал лиӓш цаца. Марлан кешӹ дон ӹдӹр иктӹ-весӹштӹ гӹц айыртемӓлтӹт: 34 ӹдӹржӹ, кӓп донат, шӱлӹш донат святой лиӓш манын, Господьын пӓшӓжӹ гишӓн шытырлана, а марлан кешӹ – сӓндӓлӹкӹштӹшӹ гишӓн, марыжылан ярал лиӓш цаца. 35 Тидӹм мӹнь тӓмдӓм кӓпшӹлтӓш агыл, а тӓлӓндӓ палшаш шанен попем. Тӓ Господьлан цӓрнӹде керӓл семӹнь служаш ӹшкӹмдӓм цилӓге пушашлык ылыда.


  36 Иктӓжӹ ӹдӹржӹм марлан пудымыжы гишӓн яжон ӹштӹделам манын шана, дӓ ӹдӹржӹн марлан кемӹ жепшӹ эртен дӓ тенгеок лишӓшлык, тӹдӹ кыце шана, тенге ӹштӹжӹ – тидӹ сулык агыл; техеньӹвлӓ марлан кештӹ. 37 Но кӱ, нимат анжыде, улы шӱмжӹ доно пингӹдӹн шалга, ӹшке ирӹкшӹлӓн хоза лиэш дӓ ӹдӹржӹм ӹдӹрӹмок кодаш шана, тӹдӹ яжон ӹштӓ. 38 Тенгежӹ, кӱ ӹдӹржӹм марлан пуа, яжон ӹштӓ, а кӱ ак пу, эчеӓт яжоракын ӹштӓ.*б


  39 Марыжы ӹлӹмӹ годым вӓтӹжӹ тӹдӹн доно закон семӹнь кӹлдӓлтӹн, а марыжы кола гӹнь, кӱлӓн шана, тӹдӹлӓн марлан кеӓш ирӹкшӹ улы, но Господь доно ушнымашты веле. 40 Тенге гӹнят, тӹдӹ марлан кеде кодеш гӹнь, цӓшӓнрӓк лиэш. Тенге мӹнь шанем, а Йымын Шӱлӹшӹжӹ мӹньӹнӓт улы манын тумаем.

  


  *а7:21 Греклӓ сирӹмӹм кок семӹнь ынгылаш лиэш: «Яжоракшым айырен нӓл» рабеш кодмымат, ирӹкӹш лӓкмӹмӓт анжыктен кердеш.


  *б7:36-38 Греклӓ сирӹмӹм тенгеӓт ынгылаш лиэш: «36 Иктӓжӹ нӓлшӓшлык ӹдӹржӹ гишӓн, тӹдӹм марлан нӓлде, яжон ам ӹштӹ манын шана, ӹшкӹмжӹм кычен ак керд дӓ тенгеок лишӓшлык гӹнь, кыце шана, тенге ӹштӹжӹ, тидӹ сулык агыл, техеньӹвлӓ мыжырангышты. 37 Но кӱ, шӱмжӹ доно пингӹдӹн шалген, ӹшкӹмжӹм кычен кердеш, ӹшке ирӹкшӹлӓн хоза лиэш дӓ нӓлшӓшлык ӹдӹржӹм ӹдӹрӹмок кодаш шана, тӹдӹ яжон ӹштӓ. 38 Тенгежӹ, кӱ нӓлшӓшлык ӹдӹржӹм нӓлеш, яжон ӹштӓ, а кӱ ак нӓл, эчеӓт яжоракын ӹштӓ».

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  8 Глава


  Идолвлӓлӓн жертвеш пумы качкыш гишӓн.


  1 Идолвлӓлӓн жертвеш пумы качкыш гишӓн мӓ пӓленӓ, мӓмнӓн цилӓнӓн пӓлӹмӓшнӓ улы. Но пӓлӹмӓш когоэшнӹктӓ, а яратымаш пингӹдемдӓ. 2 Кӱ шукы пӓлем манын шана, тӹдӹ керӓл семӹнь нимат ак пӓлӹ. 3 Но кӱ Йымым ярата, тӹдӹм Йымы пӓлӓ.*а 4 Тенге, идолвлӓлӓн жертвеш пумы качкышым качмы гишӓн мӓ пӓленӓ: идол – сӓндӓлӹкӹштӹ нимат агыл. Ик Йымы гӹц пасна вес Йымы уке. 5 Вет йымы манмывлӓ пӹлгомыштат, мӱлӓндӹ вӹлнӓт ылыт гӹнят, – техень йымы дӓ техень хоза лачокок шукы –

  6 мӓмнӓн ик Йымына – Ӓтя,

  ма улы, цилӓ – Тӹдӹ гӹц, мӓӓт – Тӹдӹлӓн.

  Мӓмнӓн ик Господьна – Иисус Христос,

  Тӹдӹ гач цилӓ ӹштӹмӹ, мӓӓт – Тӹдӹ гач.



  7 Но тидӹм цилӓнжок ак пӓлеп. Идолвлӓ улы манын, совестьшӹ доно шотлышы юж эдем жертвеш пумым качмыжы годым кӹзӹт яктеӓт шана: тидӹ лачокок идоллан пумы. Техень эдемӹн совестьшӹ слабка ылешӓт, яктаралтеш. 8 Но качкыш мӓмнӓм Йымы докы ак лишемдӹ. Качкына гӹнят, нимат ак уштаралт, ана кач гӹнят, нимат ана ямды. 9 Тенге гӹнят тӓмдӓн ти ирӹкдӓ слабкавлӓлӓн шӹртнялтмӹ кӱ ӹнжӹ ли манын, шеклӓнӹдӓ. 10 Вет иктӓжӹ тӹньӹн, пӓлӹмӓшӓн эдемӹн, идолын пӧртӹштӹжӹ качметӹм ужеш гӹнь, тӹдӹн, слабка эдемӹн, совестьшӹ идоллан жертвеш пумым качкаш ак кымылангды ма? 11 Тенгежӹ слабка шӱмбелет тӹньӹн пӓлӹмӓшет гишӓн пӹтӓ, а тӹдӹ верц Христос колен. 12 Шӱмбелвлӓ ваштареш сулыкым тенге ӹштедӓ дӓ слабка совестьӹштӹм шушыртедӓ гӹнь, тӓ Христос ваштареш сулыкым ӹштедӓ. 13 Седӹндон, шӱмбелемлӓн качкыш шӹртнялтмӹ кӱ ылеш гӹнь, шӱмбелем ӹнжӹ шӹртньӹ манын, пайым нигынамат ам кач.

  


  *а8:3 «Тӹдӹм Йымы пӓлӓ» – ӓль «Тӹдӹлӓн пӓлӹмӓшӹм Йымы пуа».

  Апостол мам ӹштӹшӓшлык дӓ мам нӓлшӓшлык.


  1 Мӹнь Апостол ам ыл ма? Мӹнь ирӹкӓн ам ыл ма? Мӹнь Иисус Христосым, мӓмнӓн Господьнам, ужделам ма? Господь доно ушнымаштыда мӹньӹн пӓшӓэм агыл ма? 2 Весӹвлӓлӓн мӹнь Апостол ам ыл гӹнь, тӓлӓндӓжӹ Апостол ылам, вет Господь доно ушнымаштыда тӓ ӹшке Апостол ылмемӹм анжыктышы пӓлӹ ылыда.


  3 Мӹньӹм йӓтлӹшӹвлӓ анзылны теве кыце перегӓлтӓм. 4 Качкаш-йӱӓш мӓмнӓн правана уке ма? 5 Пелӓшӹм – ӹнянӹшӹ ӹдӹрӓмӓшӹм – сагана кандышташ молы Апостол, Господьын шӱмбелвлӓжӹ дӓ Кифа семӹнь мӓмнӓн правана уке ма? 6 Ӓль мӹньӹн дӓ Варнаван веле ӹшкӹлӓн пӓшӓ ӹштӹде ӹлӓш правана уке? 7 Махань салтак ӹшке шотеш служа? Кӱ виноградым шӹндӓ дӓ кӹцкӹжӹм ак кач? Кӱ кӹтӧм кӹтӓ дӓ кӹтӧштӹшӹ вольык шӹшерӹм ак кач? 8 Мӹнь тидӹм эдем шанымы семӹнь веле попем ма? Законат тидӹмок ак попы ма? 9 Моисейӹн законыштыжы сирӹмӹ: «Кӹлтем шишӹ ӱшкӱжӹн ышмажым ит питӹрӹ».*а Тенге попен, ӱшкӱж верц ма Йымы шытырлана? 10 Техень шамак мӓ гишӓннӓ агыл ма? Тидӹм мӓ гишӓннӓ сирӹмӹ, вет кыралшы кыралмыжы годым, кӹлтем шишӹ шимӹжӹ годым вычымым нӓлмӹлӓн уанышашлык. 11 Мӓ тӓлӓндӓ шӱлӹшлӓн керӓлӹм ӱденнӓ гӹнь, тӓ гӹцдӓ кӓплӓн керӓлӹм нӓлӓш кого пӓшӓ ма? 12 Весӹвлӓнӓт тӓ донда правашты улы гӹнь, мӓмнӓнжӹ утларак агыл ма? Тенге гӹнят мӓ ти правам кычылтделна, а Христосын Пуры Увержӹ шӓрлӹмӹлӓн нимат ӹнжӹ ӓптӹртӹ манын, цилӓ тырхенӓ. 13 Йымын пӧртӹштӹ служышывлӓ тӹшец качкышым нӓлӹт, жертвенник сага служышывлӓ жертвенник гӹц ӹшке пайыштым нӓлӹт, тидӹм ада пӓлӹ ма? 14 Пуры Уверӹм шӓрӹшӹ эдемӓт Пуры Уверӹм шӓрӹмӹ гӹц ӹлӓш керӓлӹм нӓлшӓшлык, Господь тенге шӱден. 15 Но мӹнь тидӹм ӹштӹделам дӓ ӹшкӹлӓнем техеньӹм ядаш манын агыл тидӹм сиренӓм. Тенге ӹштӹмешкӹ, мӹлӓм колаш яжорак! Когоэшнӹмемӹн виржӹм мӹнь гӹцем иктӓт ӹнжӹ нӓл. 16 Мӹнь Пуры Уверӹм шайыштам гӹнь, тиштӹ мӹлӓнем когоэшнӓш вир уке, тидӹ мӹньӹн ӹштӹшӓшлык пӓшӓэм. Пуры Уверӹм ам шайышт гӹнь, мӹлӓм ойхы! 17 Мӹнь тидӹм ӹшке кымылем доно ӹштем гӹнь, пӓшӓдӓрӹм нӓлшӓшлык ылам, а кымылем ваштареш ӹштем гӹнь, Йымылан служымы пӓшӓм мӹлӓнем сойток ӹнянен пумы. 18 Тенгежӹ, мӹлӓнем пӓшӓдӓржӹ маханьы? Христос гишӓн Пуры Уверӹм мӹнь тӓрӹм нӓлдеок шайыштам, Пуры Уверӹн пумы праважым ам кычылт.


  19 Мӹнь ирӹкӓн ылам, иктӹнӓт тӓрзӹжӹ ам ыл, но шукырак эдемӹм Христос векӹ сӓрӓлӓш манын, мӹнь цилӓн рабышты линӓм. 20 Иудейвлӓм Пуры Увер докы сӓрӓлӓш манын, мӹнь иудейвлӓлӓн иудей гань линӓм, закон лӹвӓлнӹшӹвлӓм сӓрӓлӓш манын, закон лӹвӓлнӹшӹвлӓлӓн нӹнӹ ганьок линӓм. 21 Мӹнь Йымын закон гӹц пасна ам ӹлӹ, Христосын законжым колыштам, но закон гӹц пасна ӹлӹшӹвлӓм сӓрӓлӓш манын, мӹнь закон гӹц пасна ӹлӹшӹвлӓлӓн закон гӹц пасна ӹлӹшӹ ганьы линӓм, 22 слабкавлӓм сӓрӓлӓш манын, слабкавлӓлӓн слабка ганьы линӓм. Хоть южшым кыце-гӹнят ытараш манын, мӹнь цилӓлӓн цилӓ линӓм. 23 Цилӓ тидӹм мӹнь Пуры Увер гишӓн ӹштем, вет мӹнят тӹдӹ гӹц пурым нӓлнем.


  24 Коли тӓ ада пӓлӹ: тӓнгӓшӹмӹ вӓрӹштӹ тӓнгӓшӹшӹвлӓ цилӓн кыргыжыт, но наградым иктӹ нӓлеш. Тӓӓт, нӓлӓш манын, тенге кыргыжда. 25 Тӓнгӓшӹшӹвлӓ цилӓ шотыштат ӹшкӹмӹштӹм кычат: нӹнӹ шӱшӓшлык вуйгӹшӹлӹм нӓлӓш манын, а мӓ – нигынамат лӹвӹжгӹдӹмӹм. 26 Тенгежӹ мӹнь кышкы кыргыжмем пӓлӹде ам кыргыж, воздухым такеш ам мышкындыл. 27 Мӹнь весӹвлӓлӓн Пуры Уверӹм шайыштмы паштек ӹшкежӹ ярдымыш ӹнем лӓк, седӹндон кӓпем орландарем дӓ колыштыктем.

  


  *а9:9 Втор 25:4.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  10 Глава


  1 Идоллан идӓ кымал. 23 Хоть-мам ӹштедӓ гӹнят, цилӓок Йымын лӹмлештӓрӓлтмӹжӹ верц ӹштӹдӓ.


  1 Шӱмбелвлӓ, ӓтявлӓнӓн цилӓн пӹл лӹвӓлнӹ ылмышты дӓ тангыж гач эртӹмӹштӹ гишӓн тӓмдӓм пӓлӹдӹмеш ӹнем коды.*а 2 Пӹлеш дӓ тангыжеш нӹнӹ цилӓн Моисей доно ушнаш крестӓлтӹнӹт. 3 Цилӓн Йымы пумы ик качкышымок качкыныт, 4 дӓ цилӓн Йымы пумымок йӱнӹт, вет нӹнӹ сагашты каштшы пӹлгомыштышы кӱ кырык гӹц йӱнӹт, а кӱ кырыкшы Христос ылын. 5 Но нӹнӹм шукыштымок Йымы ярыктыде, седӹндон пустыньышты пӹтенӹт. 6 Тидӹ мӓлӓннӓ шижтӓрӹмӓш лин: нӹнӹ худалан шык ылмышты семӹнь мӓ худалан шык лишӓшлык ана ыл. 7 Нӹнӹ логӹц южшы семӹнь идоллан идӓ кымал, тидӹ гишӓн «Халык качкаш-йӱӓш шӹнзӹн, вара мадаш кӹньӹлӹн»*б манын сирӹмӹ. 8 Нӹнӹ логӹц южшын шӓхӓрлӓнӹмӹштӹ семӹнь мӓ шӓхӓрлӓнӹшӓшлык ана ыл: техеньжӹ ик кечӹн коклы кым тӹжем колен. 9 Нӹнӹ логӹц южшы тергӹмӹ семӹнь мӓ Христосым тергӹшӓшлык ана ыл: нӹнӹ кӹшкӹ чӹнгӓлмӹ доно коленӹт. 10 Нӹнӹ логӹц южшын ӧпкӓлӹмӹ семӹнь идӓ ӧпкӓлӹ: нӹнӹм колымаш Ангел пуштын*в. 11 Нӹнӹ доно ма лиӓлтӹн, шижтӓрӹмӓш семӹнь ылын, а мӓлӓннӓ, мычаш толшашлык жепӹн ӹлӹшӹвлӓлӓн, тымдаш манын сирен кодымы. 12 Седӹндон, кӱ ӹшке гишӓнжӹ шалгем манын шана, кенвацмы гӹц перегӓлтшӹ. 13 Тӓлӓндӓ махань тергӹмӓшӹм эртӓш вӓрештеш, тидӹ эдемӹн ӹлӹмӓштӹжӹ вӓшлиӓлт кердшӹ тергӹмӓш веле. Йымы ӹнян ылеш. Тӹдӹ тӓмдӓм тырхен кердмӹдӓ гӹц кого тергӹмӓшкӹ вӓрештӓш ак пу. Тӓмдӓм тергӹмӹ годым тӹшец лӓктӓш йӧнӹмӓт йӓмдӹлӓ, тенге тӓ тырхен кердӹдӓ.


  14 Седӹндон, яратымывлӓэм, идоллан идӓ кымал. 15 Мӹнь тӓлӓндӓ шанен мыштышы эдемвлӓлӓн шайыштмыла попем. Мам попымем гишӓн ӹшке шаналтыда. 16 Благословайымаш цӓшкӓ, кыдым мӓ благословаенӓ, – Христосын Вӹржӹ доно ушнымаш агыл ма? Тодылмы сыкырна Христосын Кӓпшӹ доно ушнымаш агыл ма? 17 Сыкыр иктӹ, седӹндон мӓ шукын ик кӓп ылына, вет цилӓн ик сыкыр гӹц причӓщӓйӓлтӹнӓ. 18 Израиль халыкым анжалда: жертвеш пумым качшывлӓ жертвенникӹш ак ушнеп ма? 19 Мам вара мӹнь келесӹнем? Идол иктӓ-ма айыртемӓлтшӹ ылеш манын попем ма? Ӓль идоллан пумы жертва иктӓ-ма айыртемӓлтшӹ ылеш манын попем ма? 20 Агыл, мӹнь тидӹм келесӹнем: язычниквлӓ жертвӹштӹм Йымылан агыл, а иӓвлӓлӓн пуат. А тӓмдӓм иӓвлӓ доно ушнышым мӹнь ӹнем уж. 21 Тӓ Господьын цӓшкӓжӹ гӹц йӱдӓ гӹнь, иӓвлӓн цӓшкӓштӹ гӹц йӱн ада керд, дӓ Господьын стӧлжӹ гӹц качкыда гӹнь, иӓвлӓн стӧлӹштӹ гӹц качкын ада керд. 22 Мӓ Господьын шӹдӹжӹм ӹлӹжтӹненӓ ма? Мӓ Тӹдӹ гӹц силанрак ылына ма?


  23 «Хоть-мамат ӹштӓш ирӹкем улы», но цилӓжок пайдам ак пу; «Хоть-мамат ӹштӓш ирӹкем улы», но цилӓжок агыл тымден пингӹдемдӓ. 24 Иктӓт ӹшкӹлӓнжӹ пайдам ӹнжӹ кӹчӓл, а весӹлӓн кӹчӓлжӹ. 25 Пазарышты мам выжалат, совестьдӓ верц ядыштде, цилӓ качда, 26 вет «Мӱлӓндӹ дӓ тӹштӹ ма улы, цилӓ Господьын ылеш».*г 27 Христослан ӹнянӹдӹмӹ эдем тӓмдӓм хыналаш ӱжеш, дӓ кенедӓ гӹнь, мам анзыкыда шӹндӓт, совесть верц ядыштдеок, цилӓ качда. 28 Но иктӓжӹ тӓлӓндӓ «Тидӹ идоллан жертвеш пумы качкыш» манеш гӹнь, тидӹм увертӓрӹшӹ верц дӓ совесть верц идӓ кач, вет «Мӱлӓндӹ дӓ тӹштӹ ма улы, цилӓ Господьын ылеш». 29 Мӹнь тӓмдӓн совестьдӓ гишӓн агыл, а весӹн совестьшӹ гишӓн попем. – Малын вес эдемӹн совестьшӹ мӹньӹн ирӹкемӹм суйышашлык? 30 Мӹнь качкышемлӓн Йымылан таум ӹштем гӹнь, ма верц таум ӹштем, тӹдӹ гишӓн малын мӹньӹм вырсаш?


  31 Тенгежӹ, тӓ качкыда ӓль йӱдӓ, ӓль иктӓ-мам весӹм ӹштедӓ, цилӓ тидӹм Йымы лӹмлештӓрӓлтшӹ манын ӹштӹдӓ. 32 Иудейвлӓлӓнӓт, эллинвлӓлӓнӓт, Йымын церкӹлӓнӓт шӹртнялтӓш вирӹм идӓ пу. 33 Нӹнӹ ытаралтышты манын, мӹнят, ӹшкӹлӓнем агыл, а весӹвлӓлӓн пурым кӹчӓлӹн, цилӓлӓн цилӓ шотыштат ярал лиӓш цацем.

  


  *а10:1 Анжы: Исх 13:18-21, 14:21-22.


  *б10:7 Исх 32:6.


  *в10:8-10 Анжы: Числ 16:41-49, 21:5-6, 25:1-18.


  *г10:26 Пс 23:1.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  11 Глава


  1 Ыдылаш погынымашты вуйым леведмӹ гишӓн. 17 Коринфӹштӹ Господьын вады качкышыжым эртӓрӹмӓш. 23 Господьын вады качкышыжы. 27 Господьын вады качкышыжым керӓл семӹнь агыл качмаш.


  1 Кыце мӹнь Христос семӹнь ӹштем, тенгеок тӓӓт мӹнь семӹнем ӹштӹдӓ.


  2 Шӱмбелвлӓ, цилӓ тымдымем ӓштӹмӹдӓ гишӓн, попен кодымем ӹштӹмӹдӓ гишӓн мӹнь тӓмдӓм хвалем. 3 Но тӓлӓндӓ пӓлдӓрӹнем: каждый пӱэргӹлӓн вуй – Христос, ӹдӹрӓмӓшлӓн вуй – пӱэргӹ, а Христослан вуй – Йымы. 4 Ыдылмыжы ӓль пророкла попымыжы годым пӱэргӹ вуйым леведеш гӹнь, вуйжым намысыш пырта, 5 а ыдылшы ӓль пророкла попышы ӹдӹрӓмӓш вуйжым ак левед гӹнь, тӹдӓт вуйжым намысыш пырта, тидӹжӹ нӹжӹн нӓлмӹ вуян ылмы доно икток. 6 Ӹдӹрӓмӓш вуйжым ак левед гӹнь, ӱпшӹмӓт тӹредӹктӹжӹ. А ӹдӹрӓмӓшлӓн тӹредӹктӹмӹ ӓль нӹжмӹ вуян лиӓш намыс гӹнь, вуйжым леведшӹ. 7 Пӱэргӹ вуйжым леведшӓшлык агыл, вет тӹдӹ Йымын сӹнжӹ дӓ лӹмлештӓрӓлтмӓшӹжӹ, а ӹдӹрӓмӓш – пӱэргӹн лӹмлештӓрӓлтмӓшӹжӹ. 8 Вет пӱэргӹм ӹдӹрӓмӓш гӹц ӹштӹмӹ агыл, а ӹдӹрӓмӓшӹм пӱэргӹ гӹц ӹштӹмӹ, 9 дӓ пӱэргӹм ӹдӹрӓмӓшлӓн агыл, а ӹдӹрӓмӓшӹм пӱэргӹлӓн ӹштӹмӹ. 10 Седӹндон Ангелвлӓ верц ӹдӹрӓмӓшӹн вуйыштыжы тӹдӹ кид лӹвӓлнӹ ылмыжым анжыктышы пӓлӹ лишӓшлык. 11 Тенге гӹнят Господь анзылны пӱэргӓт ӹдӹрӓмӓш гӹц пасна, ӹдӹрӓмӓшӓт пӱэргӹ гӹц пасна уке: 12 кыце ӹдӹрӓмӓшӹм пӱэргӹ гӹц ӹштӹмӹ, тенгеок пӱэргӓт ӹдӹрӓмӓш гӹц шачеш, но цилӓок – Йымы гӹц. 13 Ӹшке шаналтыда: ӹдӹрӓмӓшлӓн вуйым леведде Йымылан ыдылаш олмыдеш ма?  14-15 Пӱэргӹ кужы ӱпӓн гӹнь, тӹдӹлӓн тидӹ намыс, а ӹдӹрӓмӓш кужы ӱпӓн гӹнь, тидӹ тӹдӹн лӹмжӹм лӱктӓ манын, природа тӓмдӓм ӹшке ак тымды ма? Ӹдӹрӓмӓшлӓн кужы ӱпӹм леведӹш ганьы пумы. 16 А иктӓжӹ тидӹ гишӓн кӹрмӓшӹнежӹ гӹнь – мӓмнӓн нимахань вес овуцана уке, Йымын церкӹвлӓжӹнӓт уке.


  17 Техень кӓнгӓшӹм пумем годым иктӹ гишӓн мӹнь тӓмдӓм ам хвальы: тӓмдӓн погынымашда гӹц эксӹкшӹ пайда гӹц шукырак. 18 Сек пӹтӓриок тидӹ: церкӹ погынымашым эртӓрӹмӹдӓ годым иктӹ-весӹ ваштареш шалгышы тӹшкӓвлӓэш пайылалтмыда гишӓн мӹнь колынам. Тидӹлӓн мӹнь маняр-гӹнят ӹнянем. 19 Вет тӓ лоштыда айыртемӓлтшӹ шанымашан тӹшкӓвлӓӓт лишӓшлык ылыт, тенге, тӓ логӹцдӓ кӱ тергӹмӓшӹм эртен кердӹн, пӓледӓ. 20 Тенгежӹ, тӓ иквӓреш погынедӓ гӹнят, тидӹм Господьын вады качкышыжым эртӓрӹмӓш манаш ак ли. 21 Вет тӓ цилӓн ӹшке качкышдам качкаш талашедӓ, тенге иктӹ шужышы кодеш, весӹ утымеш йӱэш. 22 Тоныда качкын-йӱн ада керд ма? Ӓнят, Йымын церкӹжӹм ада жеплӹ дӓ укеӓнвлӓм намысыш пыртынедӓ? Тӓлӓндӓ мам келесӓш? Тӓмдӓм хваляш ма? Тидӹ гишӓн ам хвальы.


  23 Тӓлӓндӓ мам шайыштынам, тӹдӹм мӹнь Господь гӹц пӓлен нӓлӹнӓм: Господь Иисусым выжалымы йыдым Иисус кидӹшкӹжӹ сыкырым нӓлӹн, 24 Йымылан таум ӹштен, тодылын дӓ келесен: «Нӓлдӓ, качда, тидӹ тӓ верцдӓ тодыл пумы Мӹньӹн Кӓпем. Мӹньӹм ӓшӹндӓрен, тенге ӹштӹдӓ». 25 Тенгеок вады качкыш паштек цӓшкӓм нӓлӹн дӓ келесен: «Ти цӓшкӓ – Мӹньӹн Вӹрем гач пумы у согонь. Тӹшец йӱмӹдӓ годым, Мӹньӹм ӓшӹндӓрен, со тенге ӹштӹдӓ». 26 Ти сыкырым качкын дӓ ти цӓшкӓ гӹц йӱн, Господьын толмешкӹжӹ, тӓ каждый гӓнӓок Тӹдӹн колымыжы гишӓн увертӓредӓ.


  27 Тенгежӹ, кӱ ярдымын ти сыкырым качкеш дӓ Господьын цӓшкӓжӹ гӹц йӱэш, тӹдӹ Господьын Кӓпшӹ дӓ Вӹржӹ анзылны вуйнаматан лиэш. 28 Ти сыкырым качмы анзыц дӓ ти цӓшкӓ гӹц йӱмӹ анзыц эдем ӹшкӹмжӹм тергӹшӓшлык. 29 Вет кӱ, Господьын Кӓпшӹ дӓ молы лошты айыртемӹм ужде, шотеш пиштӹде качкеш дӓ йӱэш, тӹдӹ качмы-йӱмӹжӹ доно ӹшкӹмжӹм суйыкта. 30 Седӹндон шукынжы тӓ силадымы дӓ ясы ылыда, дӓ кыды эдемжӹ колен. 31 Мӓ ӹшкӹмнӓм ӹшке терген нӓлӹнӓ ылгецӹ, суйымы ана ли ыльы. 32 А мӓлӓннӓ сӓндӓлӹк доно иквӓреш суялташ агыл манын, Господь мӓмнӓм йӓтлӓ дӓ тӧрлӓ. 33 Седӹндон, шӱмбелемвлӓ, вады качкышым эртӓрӓш погынымыда годым иктӹ-весӹдӓм вычыда. 34 Погынымыда тӓлӓндӓ вуйнаматыш лӓкмӹм ӹнжӹ канды манын, кӱ шужен гӹнь, тоныжы качшы. Молыжы гишӓн тӓ докыда мимӹкем келесем.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  12 Глава


  1 Святой Шӱлӹш пумы мыштымашвлӓ. 12 Кӓп иктӹ, а лаштыкшы шукы.


  1 Шӱмбелвлӓ, Святой Шӱлӹш пумы мыштымашвлӓ шотышты тӓмдӓм пӓлӹдӹмеш ӹнем коды. 2 Язычниквлӓ ылмыда годым тӓ йӹлмӹдӹмӹ идолвлӓ докы вуйта виден нӓнгемӹ гань каштында, тидӹм тӓ пӓледӓ. 3 Седӹндон попем: Йымын Шӱлӹшӹжӹ доно попышы эдем Иисусым ак шудал, дӓ Святой Шӱлӹш гӹц пасна иктӓт Иисусым Господь манын ак керд.


  4 Святой Шӱлӹш пумы мыштымаш – шукы йиш, а Шӱлӹш иктӹ. 5 Служымы пӓшӓӓт шукы йиш, а Господь иктӹ. 6 Ӹштӹшӓшлык пӓшӓ шукы йиш улы, а цилӓ тидӹм цилӓнӓ гач ӹштӹшӹ Йымы иктӹ. 7 Цилӓлӓн пайда лижӹ манын, Шӱлӹш каждый эдем гач пӓлдӹрнӓ. 8 Иктӹлӓн Шӱлӹш гач ышан шамак пуалтеш, весӹлӓн тӹ Шӱлӹш гачок – пӓлӹмӓш шамак, 9 иктӹлӓн тӹ Шӱлӹшок пингӹдӹ ӹнянӹмӓшӹм пуа, весӹлӓн тӹ Шӱлӹшок – паремден мыштымашым. 10 Иктӹлӓн цӱдӓм ӹштӓш сила пуалтеш, весӹлӓн – пророкла попымаш, иктӹлӓн шӱлӹшвлӓ лоштышы айыртемӹм ужмаш, весӹлӓн – шукы йӹлмӹ, южшылан – йӹлмӹвлӓм ынгылдарымаш. 11 Цилӓ тидӹм ик Шӱлӹшок ӹштӓ. Тӹдӹ ӹшке шанымыжы семӹнь каждый эдемлӓн мыштымашым пуа.


  12 Кӓп иктӹ гӹнят, лаштыкшы шукы улы, дӓ ик кӓпӹн лаштыкшы шукы гӹнят, цилӓн иквӓреш ик кӓпӹм ӹштӓт. Христосат тенгеок. 13 Мӓ цилӓн, иудей ӓль эллин, раб ӓль ирӹкӓн, тӹ ик Шӱлӹш гачок ик кӓп лиӓш крестӹмӹ ылына, дӓ цилӓн тӹ ик Шӱлӹш донок темӹмӹ ылына. 14 Кӓпӓт ик лаштык гӹц агыл, а шукы лаштык гӹц ылеш. 15 «Мӹнь кид ам ыл, седӹндон кӓпӹн ам ыл» манын, ял келесӓ гӹнят, тӹдӹ кӓпӹн лаштыкшы агыл ма? 16 «Мӹнь сӹнзӓ ам ыл, седӹндон кӓпӹн ам ыл» манын, пӹлӹш келесӓ гӹнят, тӹдӹ кӓпӹн лаштыкшы агыл ма? 17 Улы кӓп сӹнзӓ ылеш гӹнь, ма доно колеш? Улы кӓп пӹлӹш ылеш гӹнь, ма доно пышым шижеш? 18 Но Йымы цилӓ лаштыкым шанымыжы семӹнь вӓрӓнгден, кӓпӹштӹ каждыйлан ӹшке вӓржӹм пуэн. 19 А цилӓнӓт ик лаштык веле лит ылгецӹ, кышты кӓпшӹ лиэш ыльы? 20 Но теве лаштык шукы, а кӓп иктӹ. 21 Сӹнзӓ кидлӓн «Тӹнь мӹлӓнем ат кел» келесен ак керд, ӓль вуй яллан: «Тӹнь мӹлӓнем ат кел». 22 Анешлӓ, кӓпӹн кыды лаштыквлӓжӹ молы гӹц слабкаракла кайыт, нӹнӹ сек керӓл ылыт. 23 Кӓпӹн чӹдӹрӓк шотеш пиштӹмӹлӓ чучшы лаштыквлӓм айыртемӹнок перегенӓ.  24-25 Анжыкташ ярыдымы лаштыквлӓнӓм мӓ яжон леведӹнӓ, а анжыкташ ярышы лаштыквлӓлӓн тидӹ ак кел. Но кӓпӹштӹ пасна лаштыквлӓ иктӹ-весӹштӹ ваштареш ӹнжӹштӹ лиэп, а цилӓн икӹжӓк-иктӹштӹ верц икань шытырланышты манын, Йымы кӓпӹн лаштыквлӓжӹм иктӹш ушымыжы годым чӹдӹрӓк шотеш пиштӹмӹ лаштыквлӓлӓн айыртемӹнок кого ӓкӹм пуэн. 26 Ик лаштык парвала гӹнь, тӹдӹн доно иквӓреш цилӓ лаштык парвала, ик лаштык лӹмлештӓрӓлтеш гӹнь, тӹдӹ сага цилӓ лаштык ӹвӹртӓ.


  27 Тӓ Христосын кӓпшӹ ылыда, а пасна-пасна – тӹдӹн лаштыквлӓжӹ. 28 Иктӹвлӓм Йымы Церкӹштӹ Апостолеш, весӹвлӓм – пророкеш, кымшывлӓм тымдышеш шагалтен; южшылан цӱдӓм ӹштӓш силам, южшылан паремден мыштымашым, палшен кердмӓшӹм, вуйлатен мыштымашым ӓль шукы йӹлмӹм пуэн. 29 Цилӓн Апостол ылыт ма? Цилӓн пророк ылыт ма? Цилӓн тымдышы ылыт ма? Цилӓн цӱдӓм ӹштӓт ма? 30 Цилӓн паремден кердӹт ма? Цилӓн пӓлӹдӹмӹ йӹлмӹ доно попат ма? Цилӓн ти йӹлмӹвлӓм ынгылдарен мыштат ма? 31 Когорак мыштымашым Йымы гӹц нӓлӓш цацыда, а ӹнде мӹнь тӓлӓндӓ эчеӓт яжорак корным анжыктем.

  Яратымаш.


  1 Мӹнь эдемвлӓн дӓ ангелвлӓн йӹлмӹштӹ доно попем гӹнят, яратымашем уке гӹнь, тьонгышы той хӓдӹр ӓль семӹм лыкшы кимвал веле ылам. 2 Мӹньӹн пророкла попен мыштымашем, цилӓ тайным пӓлӹмӓшем, цилӓ сӹнзӹмӓшем, кырыквлӓм вашталтен шӹндӓш ситӹшӹ ӹнянӹмӓшем улы гӹнь, но яратымашем уке гӹнь, мӹнь нимат ам ыл. 3 Мӹнь улы пурлыкем пуэден пӹтӓрем дӓ кӓпем йылаташ пуэм гӹнят, яратымашем уке гӹнь, мӹлӓнем нимахань пайдаат ак ли.


  4 Яратымаш кужын тырхышы дӓ пуры ылеш, яратымаш ак завидуйы, ӹшкӹмжӹм ак хвальы, когоэш ак уж, 5 ӹшкӹмжӹм худан ак кычы, ӹшкӹлӓнжӹ пайдам ак кӹчӓл, вуеш ак нӓл, шӹдӹм ак кычы, 6 тӧр агыл ӹштӹмӹлӓн ак ӹвӹртӹ, а лачоклан сусу лиэш, 7 цилӓ леведеш, соок ӹнянӓ дӓ уана, цилӓ тырха.


  8 Яратымаш нигынамат ак пӹтӹ, а пророкла попымаш пӹтӓ, пӓлӹдӹмӹ йӹлмӹвлӓ доно попымаш цӓрнӓ, пӓлӹмӓш ямеш. 9 Вет мӓмнӓн пӓлӹмӓшнӓӓт, пророкла попымынаат ситӹдӹмӓшдӹмӹ агылеп, 10 а кынам ситӹдӹмӓшдӹмӹ толеш, ситӹдӹмӓшӓн пӹтӓ. 11 Тетя ылмем годым тетялӓ попенӓм, тетялӓ шаненӓм, тетя семӹнь ынгыленӓм, а кушкын шомыкем, тетя годшы гӹц карангынам. 12 Кӹзӹт мӓ вуйта раскыды агыл цӹрем тӹгӹрӹштӹ ужына, а тӹнӓм вӓшӓ-вӓшӓ анжен ужына. Кӹзӹт мӹньӹн цицмӓш пӓлӹмӓшем уке, а Йымы мӹньӹм пӓлӹмӹ семӹнь мӹнят цицмӓш пӓлӓш тӹнгӓлӓм. 13 Тенгежӹ, ти кымыт соок лит: ӹнянӹмӓш, уанымаш, яратымаш, но нӹнӹ лошты сек когожы – яратымаш.

  1 Пророкла дӓ пӓлӹдӹмӹ йӹлмӹвлӓ доно попен мыштымаш. 26 Церкӹ погынымашым кыце эртӓрӹмӹлӓ.


  1 Яратымашкы шоаш цацыда. Но Святой Шӱлӹш пумы мыштымашвлӓлӓнӓт, айыртемӹнок пророкла попымылан, кымылангда. 2 Вет кӱ пӓлӹдӹмӹ йӹлмӹ доно попа, эдемвлӓлӓн агыл, Йымылан попа, вет тӹдӹм иктӓт ак ынгылы, тайнывлӓм Шӱлӹш доно попа. 3 А кӱ пророкла попа, эдемвлӓлӓн попа: тымден пингӹдемдӓ, кымылангда, ладнангдара. 4 Кӱ пӓлӹдӹмӹ йӹлмӹ доно попа, попымыжы доно ӹшкӹмжӹм пингӹдемдӓ, а кӱ пророкла попа, попымыжы доно церкӹм пингӹдемдӓ. 5 Тӓмдӓм цилӓдӓм пӓлӹдӹмӹ йӹлмӹ доно попышым ужнем, но пророкла попедӓ гӹнь, эчеӓт яжорак лиэш. Пӓлӹдӹмӹ йӹлмӹ доно попымы шамак церкӹм тымден пингӹдемдӓш манын ак ынгылдаралт гӹнь, пророкла попышы эдем – пӓлӹдӹмӹ йӹлмӹ доно попышы гӹц когорак.


  6 Ӹнде, шӱмбелвлӓ, тӓ докыда миэм дӓ пӓлӹдӹмӹ йӹлмӹвлӓ доно попаш тӹнгӓлӓм гӹнь, дӓ мӹньӹн шайыштмаштем пачмашат, пӓлӹмӓшӓт, пророкла попымашат, тымдымашат ак ли гӹнь, тӓлӓндӓ махань пайдам пуэм? 7 Тенгеок юкым лыкшы йӓнгдӹмӹ хӓдӹр, керек шишкыш ӓль кӓрш лижӹ, юквлӓ икӓнӓ-иктӹштӹ гӹц ак айыртемӓлтеп гӹнь, тӹдӹм шактышы мам шактымым кыце пӓлет? 8 Ӓль пыч раскыды юкым ак лык гӹнь, кӱ кредӓлмӓшеш йӓмдӹлӓлтӓш тӹнгӓлеш? 9 Тенгеок тӓӓт, йӹлмӹдӓ доно ынгылаш лидӹмӹ шамакым келеседӓ гӹнь, мам попымыдам кыце пӓлӓт? Тӓ мардежлӓн веле попедӓ. 10 Сӓндӓлӹкӹштӹ хоть-маняр йӹлмӹ лижӹ, нимат анжыктыдымы иктӓт уке. 11 А шамаквлӓн мам анжыктымыштым мӹнь ам пӓлӹ гӹнь, попышылан мӹнь вес сӓндӓлӹкӹн эдем ылам, дӓ попышат мӹлӓм вес сӓндӓлӹкӹн эдем ылеш. 12 Тӓ Святой Шӱлӹш гӹц шукы мыштымашым пиш нӓлнедӓ гӹнь, церкӹм пингӹдемдӓш манын, нӹнӹм шукырак нӓлӓш цацыда. 13 Седӹндон пӓлӹдӹмӹ йӹлмӹ доно попышы эдем ынгылдарен мыштымашым сарвален ыдылжы. 14 Мӹнь пӓлӹдӹмӹ йӹлмӹ доно ыдылам гӹнь, мӹньӹн кӧргӹ шӱлӹшем веле ыдылеш, ышемлӓн кӹцкӹжӹ уке. 15 Мам ӹштӓш? Мӹнь шӱлӹш доно ыдылаш тӹнгӓлӓм, ыш донат ыдылаш тӹнгӓлӓм. Мӹнь шӱлӹш доно мыраш тӹнгӓлӓм, ыш донат мыраш тӹнгӓлӓм. 16 Тӹнь Йымым шӱлӹшет доно веле хваляш тӹнгӓлӓт гӹнь, погынымашкы толшы ӧрдӹж эдем таум ӹштӹмет паштек кыце «аминь» манын келесӓ? Тӹдӹ тӹньӹн попыметӹм ак ынгылы вет. 17 Тӹнь яжон таум ӹштет гӹнят, весӹлӓн тидӹ ак палшы. 18 Пӓлӹдӹмӹ йӹлмӹвлӓ доно мӹнь цилӓдӓ гӹц шукы попем, тидӹ гишӓн Йымемлӓн таум ӹштем. 19 Но церкӹштӹ молымат тымдаш манын, тӹжем тӹжем шамакым пӓлӹдӹмӹ йӹлмӹ доно попымешкӹ, ышем доно вӹц шамакым келесӹнем.


  20 Шӱмбелвлӓ, ышда доно тетя гань идӓ ли. Худа шотышты ӓзӓ лидӓ, а ыш доно – кушкын шошы. 21 Законышты сирӹмӹ:

  «Вес йӹлмӹвлӓ доно,

  вес сӓндӓлӹкӹштӹшӹ халыкын шамаквлӓжӹ доно

  ти халыклан попаш тӹнгӓлӓм,

  но тӹнӓмӓт Мӹньӹм ак колыштеп, манеш Господь».*а


  22 Тенгежӹ, пӓлӹдӹмӹ йӹлмӹвлӓ ӹнянӹшӹвлӓлӓн агыл пӓлӹк ылыт, а ӹнянӹдӹмӹвлӓлӓн. А пророкла попымаш ӹнянӹдӹмӹвлӓлӓн агыл пӓлӹк ылеш, а ӹнянӹшӹвлӓлӓн. 23 Улы церкӹ иквӓреш погынымы годым цилӓн пӓлӹдӹмӹ йӹлмӹвлӓ доно попаш тӹнгӓлӹт дӓ погынымашкы ӹнянӹдӹмӹ ӓль ӧрдӹж эдемвлӓ пырат гӹнь, тӓ ородыш кендӓ манын, ак келесеп ма? 24 А цилӓн пророкла попат дӓ ӹнянӹдӹмӹ ӓль ӧрдӹж эдем пыра гӹнь, тӹдӹн самыньжым цилӓн вӹкӹ лыктыт дӓ суят, 25 тӹдӹн йӓнгеш шӹлтӹмӹжӹ вӹкӹ лӓктеш. Тӹнӓм тӹдӹ, кымык лин, Йымылан кымалеш дӓ келесӓ: «Йымы лачокок сагада ылеш».


  26 Кыце вара, шӱмбелвлӓ? Погынымыда годым каждыйдан хвальымы мыры, тымдымаш, пачмаш, йӹлмӹ, тӹдӹм ынгылдарымаш улы – цилӓ тидӹ церкӹм пингӹдемдӓш палшыжы. 27 Пӓлӹдӹмӹ йӹлмӹ доно попышывлӓ лит гӹнь, коктыт, сек шукы кымыт попыжы, нӹнӹ церот доно попышты, иктӹ ынгылдарыжы. 28 А ынгылдарышы уке гӹнь, церкӹ погынымашышты нӹнӹ шӹп лиштӹ, ӹшкӹлӓнӹштӹ дӓ Йымылан попышты. 29 Пророквлӓ логӹцӓт кок ӓль кым эдем попышты, а молывлӓжӹ попымыштым тергӹштӹ. 30 Но тӹштӹ шӹнзӹшӹвлӓ логӹц иктӓжӹлӓн Йымы дорц пачмаш лиэш гӹнь, пӹтӓриш попышы цӓрнӹжӹ. 31 Цилӓн тыменьӹштӹ дӓ кымылангышты манын, пачелӓ-пачелӓ тӓ цилӓн пророкла попен кердӹдӓ. 32 Пророквлӓн шӱлӹшвлӓштӹ пророквлӓм колыштыт, 33 вет Йымы шотде ӹштӹмӹн агыл, а тырын Йымыжы. Святойвлӓн цилӓ церкӹштӹ тенге ылеш.


  34 Ӹдӹрӓмӓшвлӓдӓ церкӹ погынымашты шӹп лишӓшлык ылыт, попышашлык агылеп, шамакым колыштышты, законат тенгеок попа. 35 Нӹнӹ иктӓ-малан тыменьнештӹ гӹнь, тонышты марышты гӹц ядышты, вет ӹдӹрӓмӓшлӓн церкӹ погынымашышты попаш намыс. 36 Йымын шамак тӓ гӹцдӓ лӓктӹн ма? Ӓль тӓ докыда веле шон?


  37 Иктӓжӹ ӹшкӹмжӹм пророкеш шотла ӓль Святой Шӱлӹш гӹц мыштымашым нӓлӹнӓм манеш гӹнь, тӹдӹ пӓлӹжӹ: мам мӹнь тӓлӓндӓ сирем, тидӹ Господьын шӱдӹмӹжӹ. 38 А кӱ тидӹм ак ынгылы, ӹнжӹ ынгылы. 39 Тенгежӹ, шӱмбелвлӓ, пророкла попаш кымылан лидӓ, пӓлӹдӹмӹ йӹлмӹ доно попашат идӓ цӓрӹ, 40 но цилӓок керӓл семӹнь дӓ шот доно лижӹ.

  


  *а14:21 Ис 28:11-12.

  1 Христосын ӹлӹжмӹжӹ. 12 Колышывлӓн ӹлӹжмӹштӹ. 35 Ӹлӹжмӹ паштекшӹ кӓп.


   1-2 Шӱмбелвлӓ, мӹнь тӓлӓндӓ Пуры Уверӹм шайыштынам, а тӓ шӱмӹшкӹдӓ пиштендӓ, тӹдӹм пингӹдӹн кычедӓ. Мам тӓлӓндӓ увертӓренӓм, тӹдӹмок кычедӓ гӹнь, тӹдӹн донок ытаралтыда – такеш агыл ӹнянӹшӹ линдӓ гӹнь, тенге лиэш. Ти Пуры Уверӹм мӹнь тӓлӓндӓ ӓштӹктем. 3 Мам мӹлӓнем тымденӹт, тӹдӹм тӓлӓндӓ пӹтӓри шайыштынам: Писаништӹ келесӹмӹ семӹнь, Христос мӓмнӓн сулыкна верц колен, 4 Тӹдӹм таенӹт, дӓ, Писаништӹ сирӹмӹ семӹньок, кымшы кечӹн ӹлӹж кӹньӹлӹн, 5 Кифалан кайын, вара луаткок Апостоллан. 6 Вара вӹцшӱдӹ утла шӱмбеллӓн икӓнӓштӹ кайын, нӹнӹ шукынжы кӹзӹтӓт ӹлӓт, а южшы коленӹт. 7 Вара Иаковлан, тӹлец вара цилӓ Апостоллан кайын. 8 А цилӓштӹ паштек мӹлӓнем, веремӓ шоде шачшы ганьылан, кайын. 9 Мӹнь Апостолвлӓ логӹц сек изи ылам дӓ Апостол маналташат ам яры, вет Йымын церкӹжӹм поктылынам. 10 Но кӱ ылам, Йымын благодатьшы доно тӹдӹ ылам. Тӹдӹн мӹлӓм анжыктымы благодатьшы такеш лиде: цилӓ Апостол логӹц сек шукы пӓшӓм мӹнь ӹштенӓм – лачокшы, тидӹм мӹнь агыл ӹштенӓм, а Йымын мӹнь сагаэм ылшы благодатьшы ӹштен. 11 Тенгежӹ, мӓ цилӓн – мӹнят, нӹнӓт – тенгеок увертӓренӓ, дӓ тӓӓт тенгеок ӹнянедӓ.


  12 А колымаш гӹц ӹлӹжӹн манын, Христос гишӓн увертӓрӓлтеш гӹнь, кыце тӓ логӹцдӓ южшы колымаш гӹц ӹлӹж кӹньӹлмӓш уке манын кердӹт? 13 Колымаш гӹц ӹлӹжмӓш уке гӹнь, Христосат ӹлӹжде. 14 А Христос ӹлӹжде гӹнь, мӓмнӓн шайыштмы увернӓӓт такеш, тӓмдӓн ӹнянӹмӓшдӓӓт такеш, 15 эчежӹ мӓ Йымы гишӓн алтален попышыш лӓктӹнӓ, вет Христосым Тӹдӹ ӹлӹжтен манын попенӓ. Колышывлӓ ак ӹлӹжеп гӹнь, тенгежӹ Христосым Йымы ӹлӹжтӹде. 16 Вет колышывлӓ ак ӹлӹжеп гӹнь, Христосат ӹлӹжде. 17 А Христос ӹлӹжде гӹнь, тӓмдӓн ӹнянӹмӓшдӓ такеш, тӓ эче ӹшкӹмдӓн сулыкыштыда ылыда, 18 дӓ Христослан ӹнянен колышывлӓӓт соэшок пӹтенӹт. 19 Христослан уанна кӹзӹтшӹ ӹлӹмӓшнӓ доно веле кӹлдӓлтеш гӹнь, цилӓ эдем гӹцӓт мӓ цӓшдӹмӹ ылына.


  20 Но Христос колышы гӹц ӹлӹж кӹньӹлӹн, колышывлӓ логӹц ӹлӹжшӹ Тӹдӹ пӹтӓришӹ ылын. 21 Колымаш эдем гач толын гӹнь, ӹлӹжмӓшӓт эдем гач лин. 22 Кыце Адам гач цилӓн колат, тенгеок цилӓн Христос гач ӹлӹшӹ лит, 23 но каждый ӹшке церотшы доно: пӹтӓри Христос, вара, Тӹдӹ толмыкы, Христосын эдемвлӓжӹ. 24 А вара, кынам Тӹдӹ цилӓ вуйлатымашым, цилӓ властьым дӓ силам пӹтӓрӓ дӓ Кугижӓншӹм Йымылан, Ӓтялӓн, пуа, тӹнӓм мычаш лиэш. 25 Цилӓ тышманым ӹшке ял лӹвӓкӹжӹ пиштӹмешкӹ, Тӹдӹлӓн кугижӓлӓнӓш келеш. 26 Сек остаткаэш пӹтӓрӹшӓшлык тышман колымаш ылеш. 27 «Йымы цилӓ Тӹдӹн ял лӹвӓкӹжӹ пиштен»,*а но цилӓ Тӹдӹн кид лӹвӓкӹжӹ пуэн манын, Писани попа гӹнят, пӓлӹмӓн, Тӹдӹлӓн цилӓ кид лӹвӓкӹжӹ Пушыжы Тӹдӹн кид лӹвӓлнӹжӹ агыл. 28 А кынам цилӓ Тӹдӹн кид лӹвӓкӹжӹ пумы лиэш, тӹнӓм Эргӹ Ӹшкежӓт кид лӹвӓкӹ Пушын кид лӹвӓкӹжӹ Ӹшкӹмжӹм пуа. Тӹнӓм Йымы цилӓшток цилӓ лиэш.


  29 Уке гӹнь колышывлӓ вӓреш крестӓлтшӹвлӓ мам ӹштӓт? Колышывлӓ лачокок ак ӹлӹжеп гӹнь, малан вара колышывлӓ верц крестӓлтӹт? 30 Малан вара мӓӓт цӓш йӹде эксӹкӹм ужаш йӓмдӹ ылына? 31 Мӹнь кечӹнь колымаш тӹрӹштӹ ылам. Тидӹм, шӱмбелвлӓ, Господьна Христос Иисус анзылны тӓмдӓн хвальымыда доно*б цуратлем. 32 Мӹнь Ефесӹштӹ зверьвлӓ ваштареш колышашлык эдем семӹнь веле кредӓлӹнӓм ылгецӹ, мӹлӓнем пайдажы махань? Колышывлӓ ак ӹлӹжеп гӹнь, ӓлдӓ «качкаш-йӱӓш тӹнгӓлӹнӓ, вет иргодым сойток коленӓ».*в 33 Идӓ алталалт: «Худа тӓнгвлӓ пуры кайышым локтылыт». 34 Ары шанымашан лидӓ, тӧр корныш пӧртӹлдӓ дӓ сулыкым идӓ ӹштӹ. Вет тӓ логӹцдӓ южшы Йымым ак пӓлеп. Тӓлӓндӓ намысланашда попем.


  35 Иктӓжӹ, ӓнят, ядеш: «Колышывлӓ кыце ӹлӹжӹт дӓ махань кӓп доно толыт?» 36 Шанен мыштыдымы! Тӹньӹн ӱдӹмет ак колы гӹнь, тӹдӹ ӹлӹж ак керд. 37 Тӹнь ӱдӹмет годым анзыкылашы кӓпӹм агыл, а пӹрцӹм, шамак толшеш, шӓдӓнгӹм ӓль иктӓ-мам весӹм веле ӱдет. 38 Но Йымы шанымыжы семӹнь тӹдӹлӓн кӓпӹм пуа, дӓ каждый пӹрцӹлӓн – ӹшке кӓпӹм. 39 Цилӓ йӓнгӓнӹн кӓпӹштӹ икань агыл: эдемӹн кӓпшӹ иктӹ, вольыкын – весӹ, колын – иктӹ, кекӹн – весӹ. 40 Пӹлгомыштышы кӓп улы, мӱлӓндӹ вӹлнӹшӹ кӓп улы, но пӹлгомыштышын лӹмлештӓрӓлтмӹжӹ иктӹ, мӱлӓндӹ вӹлнӹшӹн – весӹ. 41 Кечӹн йӹлгӹжмӹжӹ иктӹ, тӹлзӹн – весӹ, шӹдӹрвлӓн – эче весӹ, дӓ йӹлгӹжмӹштӹ доно шӹдӹрвлӓ икӹжӓк-иктӹштӹ гӹц айыртемӓлтӹт.


  42 Колышывлӓ ӹлӹжмӹ годымат тенгеок лиэш: ӱдӓлтеш шӱшӓшлык, кӹньӹлеш шӱшӓшлык агыл, 43 ӱдӓлтеш лӹмлештдӹмӹ, кӹньӹлеш лӹмлештшӹ, ӱдӓлтеш силадымы, кӹньӹлеш силан, 44 ӱдӓлтеш йӓнг ядмым шоктен ӹлӹшӹ кӓп, кӹньӹлеш шӱлӹш ядмым шоктен ӹлӹшӹ кӓп. Йӓнг ядмым шоктен ӹлӹшӹ кӓп улы, шӱлӹш ядмым шоктен ӹлӹшӹ кӓпӓт улы. 45 Тенге сирӹмӹ: «Пӹтӓриш эдем, Адам, ӹлӹшӹ йӓнгӓн лин»,*г а остатка Адам – ӹлӹмӓшӹм пушы шӱлӹш. 46 Но андак шӱлӹшӓн агыл, а йӓнгӓн ылын, вара шӱлӹшӓн лин. 47 Пӹтӓриш эдем – мӱлӓндӹ гӹц, рок гӹц ылын, кокшы эдем пӹлгом гӹц Господь. 48 Рок гӹц лишӹ эдем махань ылын, рок гӹц лишӹвлӓ цилӓн техень ылыт, дӓ пӹлгом гӹц толшы маханьы ылеш, пӹлгомын эдемвлӓжӹ техень ылыт. 49 Кыце мӓ рок гӹц лишӹ эдем ганьы линнӓ, тенгеок пӹлгом гӹц Толшы ганят линӓ.


  50 Но, шӱмбелвлӓ, тидӹм келесем: кӓп дон вӹр Йымын Кугижӓншӹн наследникшӹ лин ак кердеп, шӱшӓшлыкат шӱшӓшлык агылын наследникшӹ ак ли.  51-52 Теве тӓлӓндӓ тайным келесем: цилӓнок мӓ ана колы, но трӱк выртышты, остатка пыч пуалтымы годым цилӓн вашталтына. Пыч юк шакта – колышывлӓ ӹлӹжӹт дӓ шӱшӓшлык агыл лит, дӓ мӓ вашталтына. 53 Вет ти шӱшӓшлыкшы шӱшӓшлык агылыш вӹдӹлӓлтшӓшлык, ти колышашлыкшы – колыдымашкы. 54 А кынам ти шӱшӓшлыкшы шӱшӓшлык агылыш вӹдӹлӓлтеш, ти колышашлыкшы – колыдымашкы, Писанин шамакшы шокталтеш:

  «Колымаш сӹнгӓлтӹн, колымашым нелмӹ».

  55 «Колымаш, кышты тӹньӹн шылангет?

  Ад, кышты тӹньӹн сӹнгӹмӓшет?»*д


  56 Колымашын шылангыжы – сулык, а сулыкын силажы – закон. 57 Мӓмнӓн Иисус Христос Господьна гач мӓлӓннӓ сӹнгӹмӓшӹм пушы Йымылан тау! 58 Тенгежӹ, яратымы шӱмбелвлӓэм, пингӹдӹн, сӓрӓлӓш лидӹмӹн шалгыда. Господь доно ушнен ӹштӹмӹ пӓшӓдӓн такеш агыл лимӹжӹм пӓлен, Тӹдӹн пӓшӓжӹм соок шытырланен ӹштӹдӓ.

  


  *а15:27 Пс 8:7.


  *б15:31 «Тӓмдӓн хвальымыда доно»: тидӹм «Тӓ верцдӓ когоэшнӹмем доно» манынат ынгылаш лиэш.


  *в15:32 Ис 22:13.


  *г15:45 Быт 2:7.


  *д15:54-55 Ис 25:8, Ос 13:14. Шылангы – жало.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  16 Глава


  1 Оксам погымаш. 5 Анзыкылашы каштмы гишӓн. 13 Пурым согоньлымаш.


  1 Святойвлӓлӓн оксам погымы гишӓн теве мам келесем: кыце мӹнь Галатиштӹшӹ церкӹвлӓштӹ ӹштӓш шӱденӓм, тӓӓт тенгеок ӹштӹдӓ. 2 Мимӹкем погаш ӹнжӹ вӓрешт манын, каждыйда кердмӹ семӹнь переген кодымы оксам, ӓрнян пӹтӓриш кечӹн ӧрдӹжӹш пиштен, тоныжы урдыжы. 3 А тӓ докыда мимӹкем, айырен нӓлмӹ эдемвлӓдӓм Иерусалимӹш сирмӓшвлӓ доно колтем. Нӹнӹ тӓмдӓн подаркадам нӓнгеӓт. 4 Мӹлӓнемӓт тӓрвӓнӓш керӓл лиэш гӹнь, нӹнӹ сагаэм кен кердӹт.


  5 Македоним эртӹмӹкем, тӓ докыда толам, вет мӹнь Македони гач кеем. 6 Мӹнь тӓ доныда, ӓнят, икманяр жеп ӹлӓлӓлӓм, телӹмӓт эртӓрен кердӓм. Вара, хоть-кышкы кеем гӹнят, тӓ мӹньӹм ыжатен колтен кердӹдӓ. 7 Кӹзӹт тӓмдӓм эртен кешӹлӓ веле агыл ужнем, Господь йӧнӹм ӹштӓ гӹнь, шукырак тӓ доныда линем. 8 Но Ефесӹштӹ Пятидесятница празнык якте лиӓм. 9 Пӓшӓэмлӓн кого дӓ кымда амасам пачмы, дӓ ваштареш шалгышывлӓӓт шукын ылыт.


  10 Тӓ докыда Тимофей толеш гӹнь, тӓ доныда тӹдӹлӓн нима гӹцӓт лӱдӓш ӹнжӹ ли манын шеклӓнӹдӓ, вет тӹдӹ мӹнь семӹнемок Господьын пӓшӓжӹм ӹштӓ. 11 Тенгежӹ, тӹдӹм шотлыдымы иктӓт ӹнжӹ ли, мӹнь докем мӹнгеш тырым согоньлен ыжатен колтыда. Мӹнь тӹдӹм шӱмбелвлӓ доно вычем. 12 А Аполлос шӱмбел шотышты, мӹнь тӹдӹм шӱмбелвлӓ доно иквӓреш тӓ докыда кеӓш пиш ядынам, но кӹзӹт ӹнежӹ ке.*а Кынам тӹдӹлӓн йӧнеш толеш, тӹнӓм миӓ.


  13 Перегӓлт шалгыда, ӹнянӹмӓштӹдӓ пингӹдӹ лидӓ, лӱддӹмӹ, силан лидӓ. 14 Мам ӹштедӓ, цилӓ яратен ӹштӹдӓ.


  15 Шӱмбелвлӓ, тӓ Стефаным дӓ тонышывлӓжӹм пӓледӓ, нӹнӹ Ахаиштӹ мӓмнӓн пӓшӓнӓн пӹтӓриш кӹцкӹжӹ ылыт, ӹшкӹмӹштӹм святойвлӓлӓн пӓшӓм ӹштӓш пуэнӹт. Ядам: 16 тӓӓт техеньӹвлӓн дӓ нӹнӹ доно иквӓреш пӓшӓм ӹштӹшӹвлӓн шамакыштым колыштшы лидӓ. 17 Мӹнь Стефанын, Фортунатын дӓ Ахаикӹн толмыштылан сусу ылам. Тӓ тиштӹ уке ылыда, нӹнӹ мӹлӓнем тӓмдӓм вашталтенӹт. 18 Нӹнӹ мӹньӹнӓт, тӓмдӓнӓт кымылдам ладнангдаренӹт. Техень эдемвлӓм шотеш пиштӹдӓ.


  19 Асиштӹшӹ церкӹвлӓ тӓлӓндӓ шӓлӓм колтат, Акила дон Прискилла дӓ тонышты погынышы церкӹ Господь доно ушнымашты кого шӓлӓм колтат. 20 Шӱмбелвлӓ цилӓн шӓлӓм колтат. Святой шыпшалмаш доно икӹжӓк-иктӹдӓм вӓшлидӓ.


  21 Мӹнь, Павел, шӓлӓм ӹшке кидем доно сирем. 22 А иктӓжӹ Господь Иисус Христосым ак яраты гӹнь, тӹдӹ проклинӓйӹмӹ лижӹ. Господьна, тол!*б 23 Господь Иисус Христосын благодатьшы тӓ доныда лижӹ. 24 Христос Иисус доно ушнымашты мӹньӹн яратымашем цилӓ доныда лижӹ. Аминь.

  


  *а16:12 «Ӹнежӹ ке»: грек шамакым «Йымы тӹдӹм ӹнежӹ колты» манынат ынгылаш лиэш.


  *б16:22 Греклӓ сирӹмӹштӹ «анафема» шамак кычылталтеш, тӹдӹ «проклинӓйӹмӓш» манмым анжыкта. «Господьна, тол!»: Павел тиштӹ арамей «маран афа» шамакым кычылтеш, тӹдӹ «Господьна, тол!» манмым анжыкта.

  

  

  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  1 Глава


  1 Вӓшлимӹ шамаквлӓ. 3 Ладнангмашым пумыжы гишӓн Йымылан таум ӹштӹмӓш. 12 Павел Коринфӹш кӹзӹт ак ке.


  1 Йымын ирӹкшӹ*а семӹнь Иисус Христосын Апостолжы лишӹ Павел дӓ Тимофей шӱмбел дорц Йымын Коринфӹштӹшӹ церкӹжӹлӓн дӓ улы Ахаиштӹшӹ цилӓ святой эдемлӓн.


  2 Мӓмнӓн Йымы Ӓтянӓ дорц дӓ Господь Иисус Христос дорц тӓлӓндӓ благодать дӓ тыр лижӹ.


  3 Мӓмнӓн Господьна Иисус Христосын Йымыжы дӓ Ӓтяжӹ, жӓлӓйӹшӹ Ӓтя, цилӓ ладнангдарымашым пушы Йымы хвальымы лижӹ! 4 Тӹдӹ мӓмнӓм хоть-махань парвалымашна годымат ладнангдара, тенгежӹ, махань ладнангдарымаш доно Йымы мӓмнӓм ӹшкӹмнӓм ладнангдара, мӓӓт хоть-махань парвалымашты ылшывлӓм техень ладнангдарымаш донок ладнангдарен кердӹнӓ. 5 Кыце Христосын парвалымыжы мӓлӓннӓ шукемеш, тенгеок ладнангдарымашат Христос гач мӓлӓннӓ шукемеш. 6 Мӓ парваленӓ гӹнь, тӓлӓндӓ ладнангдарымаш дӓ ытарымаш лижӹ манын парваленӓ. Махань орлыкым мӓ тырхенӓ, тӓӓт тӹхеньӹмок тырхедӓ гӹнь, Йымы тӓлӓндӓ ытарымашым пуа. 7 Тӓ шотыштыда мӓмнӓн уанымашна пингӹдӹ. Мӓлӓннӓ ладнангдарымаш пуалтеш гӹнь, тӓлӓндӓ ладнангдарымаш дӓ ытарымаш толышты манын тӹдӹ пуалтеш. Мӓ пӓленӓ: кыце тӓ мӓмнӓн парвалымашкы ушнедӓ, тенгеок ладнангдарымашкат ушнедӓ.


  8 Шӱмбелвлӓ, Асиштӹ махань эксӹкӹш вӓрештмӹнӓ гишӓн тӓлӓндӓ пӓлдӹртӹде ӹненӓ коды. Мӓ пиш кого, тырхаш лидӹмӹ эксӹкӹш вӓрештӹннӓ ыльы, ӹлӹшӹ кодына манынат ӹнянӹделна, 9 колаш суйымы ылына манын шаненнӓ. Мӓ ӹшкӹлӓннӓ агыл, а колышывлӓм ӹлӹжтӹшӹ Йымылан уанышашлык ылына, седӹндон тенге лин.  10-11 Йымы техень лишнӹ ылшы колымаш гӹц мӓмнӓм ытарен дӓ ытара. Тӓӓт мӓ верцнӓ ыдылмыда доно мӓлӓннӓ палшедӓ гӹнь, Тӹдӹ мӓмнӓм анзыкылаат ытараш тӹнгӓлеш манын, мӓмнӓн уанымашна улы. Тенгежӹ шукы эдемӹн ыдылмышты гишӓн мӓлӓннӓ пурым пумыжы верц Йымылан шукын таум келесӓт.


  12 Теве ма доно когоэшненӓ: ти сӓндӓлӹкӹштӹ, айыртемӹнок тӓ лоштыда, мӓ эдемӹн ышыжы семӹнь агыл, а Йымын благодатьшы семӹнь, Йымылан ярал виш йӓнг дӓ ире шанымаш доно ӹленнӓ манын, совестьнӓ пӓлдӹртӓ.  13-14 Мӓ тӓлӓндӓ весӹм агыл, а мам тӓ лыдыда, мам тӓ ынгыледӓ, тӹдӹм веле сиренӓ. Тӓ мӓмнӓм ӹнде маняр-гӹнят ынгылендӓ, но мычаш якте ынгыледӓ манын, мӹнь ӹнянен вычем: мӓмнӓн Господьна Иисус Христосын кечӹнжӹ тӓ мӓ донна когоэшнедӓ, мӓӓт тӓ донда когоэшненӓ.


  15 Техень ӹнян доно мӹнь тӓ докыда андакок минем ыльы. Йымы гӹц кокшы гӓнӓ тӓ благодатьым нӓлдӓ манын шаненӓм. 16 Македониш кемем годым тӓ докыда пыраш дӓ Македони гӹц угӹц тӓ докыда миӓш шаненӓм, а тӓ мӹньӹм Иудейӹш ыжатен колтедӓ ыльы. 17 Тенге шанен, яжон тумаялде ӹштенӓм ма? Ӓль мӹнь мам ӹштӹшӓшӹм ти сӓндӓлӹкӹштӹшӹ эдемвлӓ семӹнь шанен йӓмдӹлем ма? Ик веремӓнок «тенге, тенге», «агыл, агыл» манам ма? 18 Йымы ӹнян ылеш: мам мӓ тӓлӓндӓ попеннӓ, ик веремӓнок «тенге» дӓ «агыл» лиде. 19 Мӓмнӓн ‒ мӹньӹн, Силуанын дӓ Тимофейӹн ‒ тӓ доныда тымден попымы Йымын Эргӹжӹ Иисус Христос доно «тенге» дӓ «агыл» лиде, Тӹдӹн доно «тенге» лин. 20 Вет Йымын цилӓ сӧрӹмӹжӹ ‒ Тӹдӹн доны «тенге» дӓ Тӹдӹн доны «аминь». Седӹндон Йымылан мӓ гачна лӹмлештӓрӹмӓш лиэш. 21 Мӓмнӓнӓт, тӓмдӓнӓт Христос доно ушнымынам пингӹдемдӹшӹжӹ дӓ мӓмнӓм шӹрӹшӹжӹ – тидӹ Йымы. *б 22 Тенге Тӹдӹ вӹлӓннӓ пецӓтшӹм пиштен дӓ шӱмӹшкӹнӓ залог шотеш Шӱлӹшӹм пуэн.


  23 Тӓмдӓм жӓлӓемӓт, кӹзӹт якте мӹнь Коринфӹш миделам – свидетелеш Йымым ӱжӓм дӓ йӓнгем доно цуратлем. 24 Мӓ тӓмдӓн ӹнянӹмӓшдӓм кид лӹвӓлнӹнӓ ӹненӓ кычы, а ӹвӹртӹмӓшдӓ лижӹ манын, мӓ тӓ донда иквӓреш пӓшӓленӓ, вет тӓмдӓн ӹнянӹмӓшдӓ цаткыды.

  


  *а1:1 Ирӹк – воля, желание.


  *б1:21 Греклӓ сирӹмӓштӹ шамак доно мадмаш улы: грек йӹлмӹштӹ Христос лӹм «шӹрен шагалтымы» лиэш, а шӹрӹмӹ овуцам священникеш ӓль кугижӓэш шагалтымы годым ӹштенӹт.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  2 Глава


  1 Павел Коринфӹш кӹзӹт ак ке. 5 Сулыкшы гишӓн ойхырышы эдемӹн самынь ӹштӹмӹжӹм простьымаш. 12 Христос сӹнгӹмӓшӹм пуа.


  1 Мӹнь тенге шанен пиштенӓм: тӓ докыда эчеӓт ойхы доно ам тол. 2 Мӹнь тӓмдӓм ойхырыктем гӹнь, кӱ мӹньӹм сусуэмдӓ? Кӱм мӹнь ойхырыктенӓм, тӹдӹ агыл ма? 3 Кӱвлӓ верц мӹнь ӹвӹртӹшӓшлык ылам, мимӹкем нӹнӹ гӹц мӹлӓнем ойхы ӹнжӹ ли манын, мӹнь тенге тӓлӓндӓ сиренӓм. Мӹньӹн ӹвӹртӹмӓшем тӓлӓндӓӓт ӹвӹртӹмӓш ылеш манын, цилӓлӓндӓ ӹнянем. 4 Кого парвалымашым тырхен дӓ тыргыжланышы йӓнг доно мӹнь, шукы сӹнзӓвӹдӹм йоктарен, тӓлӓндӓ сиренӓм. Мӹнь тӓмдӓм ойхырыкташ сирӹделам, а тӓмдӓм улы шӱмем доно яратымемӹм пӓлӹдӓ манын сиренӓм.


  5 А кӱ ойхырыктен, мӹньӹм агыл ойхырыктен, маняр-гӹнят ‒ утыдон шукым ӹнем попы ‒ тӓмдӓм цилӓдӓм ойхырыктен. 6 Техень эдемлӓн тӓ логӹцдӓ шукыштынок йӓтлӹмӹштӹ ситӓ, 7 тенгежӹ пиш кого ойхы тӹдӹм ӹнжӹ нел манын, ӹнде тӹдӹм простяш дӓ ладнангдараш келеш. 8 Седӹндон ядам: тӹдӹм угӹц яратен ӹлӹдӓ. 9 Тӓмдӓм тергӓш дӓ, тӓ цилӓ шотыштат шамак колыштшы ылыда ма манын пӓлӓш, мӹнь тӓлӓндӓ сиренӓм. 10 А тӓ кӱн вуйнаматшым простедӓ, тӹдӹнӹм мӹнят простем. Мӹнят, иктӓжӹм вуйнаматыштыжы простенӓм гӹнь, тӹдӹм Христос анзылны тӓ верцдӓ простенӓм. 11 Сатана мӓмнӓм алтален ӹнжӹ керд манын, мӹнь тенге ӹштем, вет тӹдӹн худа шанымашыжы мӓлӓннӓ пӓлӹдӹмӹ агыл.


  12 Троадаш Христосын Пуры Увержӹм шайышташ мимӹкем, мӹлӓм Господь амасам пачын ылын гӹнят, 13 йӓнгем ладнанг кердде, вет Тит шӱмбелемӹм мӹнь моделам. Седӹндон, тӹштӹшӹвлӓлӓн цеверӹн кодаш согоньлен, Македониш кенӓм.


  14 Христос доно ушнымашты мӓмнӓм сӹнгӹмӓш доно соок нӓнгешӹ дӓ цилӓ вӓре Христосым пӓлӹмӓшӹн тотлы пышыжым мӓ гачна шӓрӹшӹ Йымылан тау!


  15 Вет ытарымашкы кешӹвлӓлӓнӓт, пӹтӹмӓшкӹ кешӹвлӓлӓнӓт мӓ Йымы анзылны Христосын тотлы пышыжы ылына: 16 иктӹвлӓжӹлӓн – колымашым кандышы колымаш пыш, весӹвлӓжӹлӓн ‒ ӹлӹмӓшӹм кандышы ӹлӹмӓш пыш. Кӱ ти пӓшӓлӓн ярал ылеш? 17 Шукы эдем семӹнь мӓ Йымын шамакшы доно ана торгейӹ, а Йымы колтымы ылынаат, Йымы анзылны, Христос доно ушнен, виш йӓнг доно попенӓ.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  3 Глава


  У согоньлан Павелӹн служымыжы.


  1 Мӓ угӹц ӹшкӹмнӓм ӹшке пӓлдӹртӓш тӹнгӓлшӓшлык ылына ма? Юж эдемвлӓ семӹнь, ӓнят, мӓлӓннӓӓт пӓлӹмӹм ӹштӹшӹ сирмӓшвлӓ тӓлӓндӓ ӓль тӓ гӹцдӓ келӹт? 2 Тӓ ӹшке мӓмнӓн сирмӓшнӓ ылыда, тӹдӹм шӱмешнӓ сирӹмӹ, тӹдӹм цилӓ эдем пӓлен дӓ лыдын кердеш. 3 Христосын сирмӓшӹжӹ ылмыдам ӹшкеок анжыктедӓ. Тӹдӹм мӓмнӓн служымы пӓшӓнӓ доно сирӹмӹ, чернила доно агыл, а ӹлӹшӹ Йымын Шӱлӹшӹжӹ доно, кӱ хангаэш агыл, а эдем кӓпӹн шӱм хангаэшӹжӹ.


  4 Йымы анзылны техень ӹнянӹмӓшнӓ Христос гач ылеш. 5 Тенге гӹнят мӓ нимамат ӹшке ӹштен кердӹннӓ манын ана керд, мӓмнӓн мыштымашна ‒ Йымы гӹц. 6 Тӹдӹ мӓмнӓм У Согоньлан служен кердшӹм ӹштен. Мӓ законыштышы букван служышыжы агыл, а Шӱлӹшӹн служышыжы ылына, вет законыштышы буква колымашкы шокта, а Шӱлӹш ӹлӹмӓшӹм пуа.


  7 Кӱэш буква доно сирӹмӹ дӓ колымашым кандышы служымы пӓшӓӓт лӹмлештӹн, дӓ Израиль эргӹвлӓ Моисейӹн лицӓшкӹжӹ анжен кердделыт, вет тӹдӹн лицӓжӹ валгалт лӹмлештӹн, а тенге лӹмлештӓрӓлтмӹжӹ пӹтӹшӓшлык ылын. 8 Шӱлӹшлӓн служымы пӓшӓ утларак лӹмлештӓрӓлтшӹ ак ли ма? 9 Вуйнаматыш лыкмылан служымы пӓшӓӓт лӹмлештӹн гӹнь, тӧрӹш лыкмылан служымы пӓшӓ эче когоракын лӹмлештеш. 10 Тӹдӹ тенге когон лӹмлештӹн, андак лӹмлештшӹ пӓшӓ тӹдӹн доно тӓнгӓштӓрӹмӓштӹ лӹмлештшӹлӓӓт ак кай. 11 Вет пӹтӹшӓшлыкшы лӹмлештӓрӓлт толын гӹнь, курымашлыкшы шукы пачаш когон лӹмлештеш. 12 Техень уанымашна улы гӹнь, мӓ халык анзылны лӱдде попенӓ. 13 Пӹтӹшӓшлык лӹмлештӓрӓлтмӓшӹн мычашыжым Израиль эргӹвлӓ ӹнжӹштӹ анжеп манын, Моисей лицӓжӹм леведӹн, а мӓ тенге ана ӹштӹ. 14 Но Израиль халыкын ышыжы кӱӓнгӹн. Тошты Согоньым лыдмы годым тагачы яктеӓт тӹ леведӹшок карангдыде кодеш, вет Христос доно ушнымашты веле тӹдӹ карангдалтеш. 15 Моисейӹн законжым лыдмы годым леведӹш тагачы яктеӓт нӹнӹн шӱмӹштӹ вӹлнӹ киӓ. 16 Но кынам Господь векӹлӓ сӓрнӓлӹт, леведӹш нӓлӓлтеш. 17 Господь ‒ тидӹ Шӱлӹш, а кышты Господьын Шӱлӹшӹжӹ улы, тӹштӹ – ирӹк. 18 А мӓмнӓн лицӓнӓ леведмӹ агыл. Мӓ цилӓн Господьын валгалт лӹмлештӓрӓлтмӹжӹм вуйта тӹгӹрӹштӹ анженӓ, Тӹдӹ гань лиӓш манын, лӹмлештӓрӓлтмӓш гӹц лӹмлештӓрӓлтмӓшӹш вашталтына; тенге мӓмнӓм Господьын Шӱлӹшӹжӹ вашталта.*а

  


  *а3:18 «Господьын Шӱлӹшӹжӹ»: грек шамакым тенгеӓт сӓрӓш лиэш: «Господь, Шӱлӹш».

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  4 Глава


  1 Шун коршокыштышы пайда. 16 Ӹнянӹмӓш доно ӹлӹмӓш.


  1 Тенге, Йымын жӓлӓйӹмӹжӹ велдӹк техень служымы пӓшӓнӓ улы гӹнь, мӓ вуйнам ана сӓкӹ. 2 Мӓ ӹшкӹмнӓм намысыш пыртышы йывырт ӹштӹмӹ пӓшӓм карангденнӓ, ана йойланы, Йымын шамакшым ана вашталтыл, а лачокым пачын увертӓренӓ дӓ ӹнян ылмынам цилӓ эдемӹн совестьшӹлӓн Йымы анзылны анжыктенӓ. 3 А мӓмнӓн шӓрӹмӹ Пуры Увернӓ леведмӹ гӹнь, пӹтӹмӓшкӹ кешӓшлыквлӓ гӹц веле леведмӹ. 4 Нӹнӹн, ӹнянӹдӹмӹвлӓн, ышыштым ти курымыштышы йымы слӧпӧйӹм ӹштен. Тенге, Христосын лӹмлештӓрӓлтмӹжӹ гишӓн шайыштшы Пуры Уверӹн сотыжы нӹнӹлӓн ак валгалт. Христосшы ‒ [ужаш лидӹмӹ] Йымын цӹрежӹ. 5 Вет мӓ ӹшке гишӓннӓ агыл увертӓренӓ, мӓмнӓн увернӓ теве маханьы: Христос Иисус ‒ Господь, дӓ Иисус верц мӓ тӓмдӓн тӓрзӹдӓ ылына. 6 Пӹцкемӹш гӹц сотылан валгалташ шӱдӹшӹ Йымы шӱмнӓм сотемдӓрен. Тенге Йымын Иисус Христосын лицӓжӹ гач валгалтшы лӹмлештӓрӓлтмӹжӹм пӓлӹмӓш мӓмнӓм сотемдӓрӓ.


  7 Ти пиш кого сила мӓ гӹцнӓ агыл, а Йымы гӹц лӓкмӹм ужышты манын, ти пайда шун ӓтӹштӹнӓ ылеш. 8 Мӓмнӓм цилӓ монгыр гӹц пӹзӹртӓт, но мӓ ташкен шумы ана ыл. Уанымашна укелӓ чучеш, но уанымашым ана ямды. 9 Мӓмнӓм поктылыт, но шуэн кодымы ана ыл, мӓмнӓм сӹмӹрӓл шуат, но пӹтӓрӹмӹ ана ыл. 10 Мӓмнӓн кӓпӹштӹнӓ Иисусын ӹлӹмӓшӹжӓт пӓлдӹрнӹжӹ манын, мӓ кӓпӹштӹнӓ Господь Иисусын колымашыжым со кандыштына. 11 Вет мӓ, ӹлӹшӹвлӓ, Иисус верц со колымашлан пумы ылына, тенге Иисусын ӹлӹмӓшӹжӓт мӓмнӓн колышашлык кӓпӹштӹнӓ пӓлдӹрнӓ. 12 Тенгежӹ, мӓ лоштына колымаш пӓшӓм ӹштӓ, а тӓ лоштыда ‒ ӹлӹмӓш. 13 Мӓмнӓн техень ӹнянӹмӓш шӱлӹш улы, кыды гишӓн сирӹмӹ: «Мӹнь ӹняненӓм, седӹндон попенӓм».*а Тенгеок мӓӓт ӹняненӓ, седӹндон попенӓ. 14 Пӓленӓ: Господь Иисусым колымаш гӹц Ӹлӹжтӹшӹ мӓмнӓмӓт Иисус гач ӹлӹжтӓ дӓ тӓ сагада Ӹшке анзыланжы шагалта. 15 Цилӓ тидӹ – тӓ верцдӓ, тенге благодать эче шукырак эдем докы шоэш, тӹнӓм таум ӹштӹмӓш шукемеш дӓ Йымы эчеӓт когон лӹмлештӓрӓлтеш.


  16 Тенгежӹ, мӓ вуйнам ана сӓкӹ. Мӓмнӓн «вӹлвӓл эдемнӓ» тӹгӓнен пӹтӓ гӹнят, «кӧргӹ эдемнӓ» кечӹ гӹц кечӹш уэмеш. 17 Техень мытык дӓ куштылгы парвалымаш мӓлӓннӓ курымаш лӹмлештӓрӓлтмӓшӹм висӓш лидӹмӹн канда. 18 Мӓ кайшым агыл, а кайдымым анженӓ, вет кайшы кӹтӹк жепеш веле, а кайдымы ‒ курымаш.

  


  *а4:13 Пс 115:1

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  5 Глава


  1 Ӹнянӹмӓш доно ӹлӹмӓш. 11 Йымы доно пуреммӓш.


  1 Мӓ пӓленӓ: мӱлӓндӹ вӹлнӹшӹ пӧртнӓ, ти амашна,*а пыдыртымы лиэш гӹнят, Йымы пумы ӹлӹмӹ вӓрнӓ улы. Тидӹ ‒ эдем кид тӹкнӹде ӹштӹмӹ пӹлгомыштышы курымаш пӧрт. 2 Но тиштӹ ылмына годым мӓ, когон шӱлӓлтен, пӹлгом гӹц пуалтшашлык ӹлӹмӹ вӓрӹшкӹнӓ вӹдӹлӓлтмӹм улы шӱм доно выченӓ. 3 Вӹдӹлӓлтмӹкӹ, мӓлӓннӓ цӓрӓн кодаш веле ӹнжӹ ли ыльы. 4 Мӓ, ти кӓп-амашышты ылшывлӓ, когон шӱлӓлтен ясыланенӓ: мӓ ӹненӓ кыдаш, а колышашлыкым ӹлӹмӓш нелӹн колтыжы манын, чиненӓ. 5 Тидӹлӓнок мӓмнӓм Йымы ӹштен, Тӹдӹ мӓлӓннӓ залогеш ӹшке Шӱлӹшӹжӹм пуэн.


  6 Седӹндон мӓ со лӱддӹмӹ ылына. Мӓ пӓленӓ: кӓпӹштӹ ылмына годым мӓ эче Господь сага ана ыл, 7 вет мӓ ужмы доно агыл, а ӹнянӹмӹ доно ӹленӓ. 8 Тенге мӓ лӱддӹмӹ ылына, кӓп гӹц лӓкмӹм дӓ Господь докы ванжымым яжоракеш шотленӓ. 9 Седӹндон мӓ керек-кышты линӓ гӹнят, кӓпӹштӹ ӓль Господь доны, Тӹдӹлӓн ярал лиӓш пиш цаценӓ. 10 Кӓпӹштӹ ӹлӹмӹжӹ годым каждыйна мам ӹштен, пурым ӓль худам, тӹ семӹнь нӓлӓш манын, мӓ цилӓн Христосын судшы анзылан шагалшашлык ылына.


  11 Тенгежӹ, Господь гӹц лӱдмӹм пӓлен, мӓ эдемвлӓм ӹняндӓрӓш цаценӓ. А махань ылмына Йымылан пӓлӹ, тидӹ тӓмдӓн совестьлӓндӓӓт пӓлӹ манын ӹнянем. 12 Мӓ ӹшкӹмнӓм тӓлӓндӓ угӹц ана пӓлдӹртӹ, а шӱмӹштӹшӹ доно агыл, вӹлнӹшӹ доно когоэшнӹшӹвлӓлӓн мам келесӓшдӓ лижӹ манын, мӓ донна когоэшнӓш вирӹм пуэнӓ. 13 Мӓ шотдымы ылынна гӹнь – Йымы верц, а ышан-шотан гӹнь ‒ тӓ верцдӓ, 14 вет Христосын яратымашыжы мӓмнӓм вуйлата. Мӓ тенге шаненӓ: иктӹ цилӓ эдем верц колен гӹнь, тенгежӹ цилӓн коленӹт. 15 А Христос цилӓ эдем верц колен, тенгежӹ, ӹлӹшӹвлӓ ӹнде ӹшкӹлӓнӹштӹ агыл, а нӹнӹ верц Колышылан дӓ Ӹлӹжшӹлӓн ӹлӹшӓшлык ылыт.


  16 Седӹндон тилец вара мӓ иктӹмӓт эдем висӓ доно ана пӓлӹ. Андакшы мӓ Христосым тенге пӓленнӓ гӹнь, ӹнде ана пӓлӹ. 17 Тенге, кӱ Христос доно ушнен ӹлӓ, тӹдӹ у эдем, первишӹжӹ шайылан кодын, ӹнде цилӓ у. 18 Цилӓок Йымы гӹц, Тӹдӹ Иисус Христос гач мӓмнӓм Ӹшкежӹ доно пуремден*б дӓ пуреммӓшкӹ ӱжмӹ пӓшӓм мӓлӓннӓ ӹнянен пуэн: 19 Христос доно ушнен шалгышы Йымы сӓндӓлӹкӹм Ӹшкежӹ доно пуремден, эдемвлӓн вуйнаматыштым шотыш нӓлде, а пуремдӹмӹ гишӓн шамакым увертӓрӓш мӓлӓннӓ ӹнянен пуэн.


  20 Тенгежӹ, мӓ Христосын лӹмжӹ доно колтымы ылына, Йымы Ӹшке мӓ гачна сарвала. Христосын лӹмжӹ доно ядына: Йымы доно пуремдӓ. 21 Христос доно ушнымашты мӓлӓннӓ Йымы анзылны тӧрӹш лӓктӓш манын, мӓ верцнӓ Йымы сулыкым пӓлӹдӹмӹ Христосым сулык верц жертвӹм ӹштен.

  


  *а5:1 «Мӱлӓндӹ вӹлнӹшӹ пӧрт» дӓ «амаш» колышашлык кӓпнӓм анжыктат.


  *б5:18 Пуремдӓш – примирить.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  6 Глава


  1 Йымы доно пуреммӓш.14 Ӹнянӹшӹ эдем ‒ Йымын ӹлӹмӹ вӓржӹ.


  1 Йымы доно иквӓреш пӓшӓм ӹштӹшӹ ылынаат, мӓ тӓмдӓм сарваленӓ: Йымын благодатьшым нӓлмӹдӓ такеш ӹнжӹ ли. 2 Вет Йымы попа:

  «Ярал веремӓн Мӹнь тӹньӹм колынам,

  ытарымы кечӹн тӹлӓт палшенӓм».*а


  Теве ӹнде ярал жеп, теве ӹнде ытарымы кечӹ.


  3 Служымы пӓшӓнӓ вырсымы ӹнжӹ ли манын, мӓ иктӹлӓнӓт нима шотыштат шӹртнялтмӹ кӱм ана пиштӹ.  4-5 Цилӓ годымат ӹшкӹмнӓм Йымын служышыжы семӹнь анжыктенӓ: цӹтӹмӓштӹ, эксӹкӹштӹ, нелӹштӹ, пӹзӹрньӹкӹштӹ, мӓмнӓм шимӹ годым, кызаматышты, пыдыранзыкышты, нелӹ пӓшӓштӹ, чӹдӹ амалымашты, постышты,*б 6 ирештӹ, пӓлӹмӓшӹштӹ, кужын тырхымашты, пурышты, Святой Шӱлӹшӹштӹ, лачокшы яратымашышты, 7 тӧр шамакышты, Йымын силаштыжы ‒ мӓ тӧр ӹштӹмӓш вырсы хӓдӹрӹм вургымла дӓ шалахай кидӹштӹ кыченӓ, ‒ 8 лӹмлештмӓштӹ дӓ намысышты, вырсымашты дӓ хвальымашты. Мӓмнӓм алталышеш шотлат, но мӓ тӧр эдем ылына, 9 пӓлӹдӹмеш шотлат, но мӓмнӓм пӓлӓт, колышеш шотлат, но мӓ теве ӹленӓ. Мӓмнӓм ясыландарат, но мӓ ана колы. 10 Мӓмнӓм ойхырыктат, а мӓ со ӹвӹртӹшӹ ылына, мӓ незер ылына, но шукым пайдаренӓ, мӓмнӓн ниманаат уке, но цилӓок мӓмнӓн.


  11 Коринфӹштӹ ӹлӹшӹвлӓ, мӓ тӓлӓндӓ цилӓ гишӓнок нимат шӹлтӹде попенӓ, мӓмнӓн шӱмнӓ тӓлӓндӓ кымдан пачмы. 12 Тӓлӓндӓ мӓмнӓн шӱмӹштӹнӓ тор агыл, но ӹшкӹмдӓн шӱмӹштӹдӓ тор. 13 Ӹшкӹмемӹн тетявлӓэмлӓн попымы семӹнь келесем: тенгеок мӓлӓннӓ пӧртӹлтӹдӓ, тӓӓт шӱмдӓм кымдан пачда.


  14 Ӹнянӹдӹмӹвлӓ доно иквӓреш йӓл хамытыш идӓ кӹцкӓлт. Тӧр ӹштӹмӹн дӓ законым пыдыртымашын ма иканьышты улы? Соты дон пӹцкемӹш лошты махань кӹл улы? 15 Христос дон Велиар*в кыце икышын лит? Ӓль ӹнянӹшӹ дон ӹнянӹдӹмӹ ик векӹ лин кердӹт ма? 16 Йымын пӧртшӹ кыце идолвлӓ доно ик вӓрӹштӹ лиэш? Тӓ ӹлӹшӹ Йымын пӧртшӹ ылыда. Йымы тенге келесен:

  «Мӹнь нӹнӹ доны ӹлӓш

  дӓ лоштышты кашташ тӹнгӓлӓм.

  Нӹнӹн Йымышты лиӓм,

  а нӹнӹ Мӹньӹн халыкем лит».*г


  17 Седӹндон

  «Нӹнӹ логӹц лӓкдӓ,

  нӹнӹ гӹц айырлыда, ‒ Господь попа. ‒

  Ире агыл докы идӓ тӹкнӹ, тӹнӓм тӓмдӓм Ӹшке докем нӓлӓм».*д

  18 «Тӓлӓндӓ Ӓтя лиӓм,

  а тӓ Мӹньӹн эргем дон ӹдӹрвлӓэм лидӓ», ‒

  манеш Цилӓ Кычышы Господь.*е

  


  *а6:2 Ис 49:8


  *б6:4-5 «Постышты»: тидӹм «шужымашты» манынат сӓрӓш лиэш.


  *в6:15 Велиар: худам, ярдымым, сатанам анжыктышы лӹм.


  *г6:16 Лев 26:12, Иез 37:27.


  *д6:17 Ис 52:11.


  *е6:18 2 Цар 7:14, Ис 43:6, Иер 31:9.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  7 Глава


  Коринфӹштӹшӹвлӓн ӹшке самыньышты гӹц карангмышты гишӓн Павелӹн ӹвӹртӹмӹжӹ.


  1 Тенгежӹ, яратымывлӓэм, техень сӧрӹмӓшвлӓнӓ ылыт гӹнь, мӓ кӓп дон йӓнгӹн дӓ шӱлӹшӹн цилӓ акъярышты гӹц ӹшкӹмнӓм ирӹктӹшӓшлык дӓ, Йымы гӹц лӱдӹн, святой ӹлӹмӓшӹм ӹлӹшӓшлык ылына.


  2 Шӱмӹштӹдӓ мӓлӓннӓ вӓрӹм пуда. Мӓ иктӹлӓнӓт худам ӹштӹделна, эксӹкӹш иктӹмӓт пыртыделна, иктӹн гӹцӓт пайдам алтален нӓлделна. 3 Тӓмдӓм суяш агыл тидӹм попем, вет мӹнь андакат келесенӓм: тӓ мӓмнӓн шӱмӹштӹнӓ ылыда, колымаштат, ӹлӹмӓштӓт тӓ донда иквӓреш линенӓ. 4 Мӹнь тӓлӓндӓ ӹнянен попен кердӓм, тӓ донда пиш когоэшнем. Ладнангдарымаш шӱмешем темӹн, парваленӓ гӹнят, мӹньӹн сусуэм тӹрдон ылеш.


  5 Македониш мимӹкӹнӓ, кӓпешнӓ дӓ йӓнгешнӓ нимахань кӓнӹмӓш ылде, цилӓ шотыштат пӹзӹрӹмӹ ылынна: вӹлец ‒ кредӓлмӓш, кӧргӹштӹ ‒ лӱдмӓш. 6 Но тырхен ӹлӹшӹвлӓм ладнангдарышы Йымы мӓмнӓм Титӹн толмыжы доно ладнангдарен. 7 Титӹн толмыжы веле агыл, тӹдӹн тӓ доныда ладнангмашым нӓлмӹжӓт мӓмнӓм ладнангдарен. Мӹньӹм ужмы шомыда, мӹнь верцем ойхырымыда дӓ шытырланымыда гишӓн тӹдӹ мӓлӓннӓ шайыштын, тенге мӹнь эчеӓт когон ӹвӹртенӓм.


  8 Сирмӓшем доно тӓмдӓм ойхырыктенӓм гӹнят, ам жӓлӓйӹ. Сирмӓшем тӓмдӓм шукешок агыл ойхырыктымым ужын, тӹдӹм колтымем гишӓн жӓлӓйӹшӹм гӹнят, 9 ӹнде мӹнь ӹвӹртем. Ойхырымыда гишӓн агыл, а ойхыда тӓмдӓм сулыкдам простьыктымашкы дӓ Йымы докы сӓрнӓлмӓшкӹ кандымы гишӓн ӹвӹртем. Тӓ вет Йымылан яралын ойхырендӓ, тенгежӹ мӓ тӓлӓндӓ нимахань эксӹкӹмӓт ӹштӹделна. 10 Йымылан ярал ойхырымаш сулыкым простьыктымашкы, Йымы докы сӓрнӓлмӓшкӹ дӓ вашталташ лидӹмӹ ытарымашкы канда. А сӓндӓлӹкӹштӹшӹ ойхырымаш колымашкы нӓнгеӓ. 11 Йымылан ярал ойхырымашда мам ӹштен, анжалда: махань цацымашым, тӧрӹш лӓктӓш шанымашым, махань шӹдешкӹмӓшӹм, махань лӱдмӓшӹм, махань ужмы шомашым, махань шытырланымашым, наказаш махань йӓмдӹ ылмашым тӓ лоштыда шачыктен! Тиштӹ тӓ цилӓ шотыштат ире ылмыдам анжыктендӓ. 12 Тенгежӹ, мӹнь тӓлӓндӓ сиренӓм гӹнят, худам ӹштӹшӹ верц ӓль худам ӹштӹмӹм тырхышы верц агыл, а тӓ верцдӓ шытырланымынам ӹшкежӓт Йымы анзылны ужда манын сиренӓм. 13 Тидӹжӹ мӓмнӓм ладнангдарен.


  Но Титӹн ӹвӹртӹмӹжӹ мӓмнӓм ти ладнангмаш гӹц эче утларак ӹвӹртӹктен, вет тӓ цилӓн тӹдӹн йӓнгжӹм сусуэмдендӓ. 14 Мӹнь тӹдӹлӓн тӓ гишӓндӓ иктӓ-ма шотышты хвален попенӓм гӹнь, намысыш пырыделам. Кыце тӓлӓндӓ со лачокым веле попеннӓ, тенгеок Тит анзылны хвален попымынаат тӧрӹш лӓктӹн. 15 Махань шамак колыштшы тӓ ылыда дӓ кыце тӹдӹм лӱдӹн дӓ шотеш пиштен вӓшлиндӓ манын ӓшӹндӓрӹмӹжӹ годым тӹдӹн шӱмжӹ эче утларак тӓ векӹдӓ сӓрнӓлеш. 16 Тӓлӓндӓ цилӓ шотыштат ӹнянен кердӓм манын, ӹвӹртем.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  8 Глава


  1 Иерусалимӹштӹшӹ христианвлӓлӓн палшыкым погымаш. 16 Тит дӓ тӹдӹн доно иквӓреш каштшывлӓ.


  1 Шӱмбелвлӓ, Македоништӹшӹ церкӹвлӓлӓн Йымы махань благодатьым пумы гишӓн тӓлӓндӓ увертӓренӓ. 2 Кого парвалымаш доно тергӹмӹм эртӹмӹ годымок нӹнӹн кого сусушты улы, дӓ пиш укеӓн ылмышты вӹлецок ӹшкӹмӹштӹнӹм улы кымыл доно пуэнӹт. 3 Нӹнӹ ӹшке кымылышты доно кердмӹштӹ семӹнь дӓ кердмӹштӹ гӹц утларакат пуэнӹт, тидӹм мӹнь ужынам. 4 Святойвлӓлӓн погымы пӓшӓштӹ нӹнӹнӓт палшыкышты лижӹ манын, пиш сарвален ядыныт. 5 Мам вычымынам веле агыл нӹнӹ ӹштенӹт: нӹнӹ ӹшкӹмӹштӹмӓт пӹтӓри Господьлан, а вара Йымын ирӹкшӹ*а семӹнь мӓлӓннӓӓт пуэнӹт. 6 Седӹндон Титӹм, тӓ доныда пуры пӓшӓжӹм кыце тӹнгӓлӹн, тенгеок мычаш якте шокташ ядынна. 7 Тӓ цилӓ шотыштат паян ылыда: ӹнянӹмӓш доно, шамак доно, пӓлӹмӓш доно, цацымаш доно, мӓмнӓм яратымыда доно. Тенге гӹнь, ти пуры пӓшӓштӓт кукыр идӓ ли.


  8 Шӱдӹмӹ семӹнь тидӹм ам попы, а молывлӓн цацымышты гишӓн шайыштын, тӓмдӓнӓт яратымашда йӓнг вашт ылеш ма, тергӹнем. 9 Вет мӓмнӓн Господьна Иисус Христосын благодатьшым пӓледӓ: тӓ Тӹдӹн укеӓн ылмыжы доно пайыда манын, Тӹдӹ, паян, тӓ верцдӓ незеремӹн. 10 Мӹнь тӓлӓндӓ тидӹ гишӓн кӓнгӓшӹм пуэм, тӹдӹ тӓлӓндӓ пайдам пуа, вет имешток тӓ йӓл гӹц анзыц ти пӓшӓм тӹнгӓлӹндӓ дӓ тӹдӹм пиш ӹштӹнедӓ ыльы: 11 ӹнде ти пӓшӓм мычаш якте шоктыда. Тӹнгӓлӓш кымылда ылын гӹнь, кердмӹдӓ семӹнь тӹдӹм пӹтӓрӹдӓ. 12 Вет пуаш кымыл улы гӹнь, эдемӹн ма ылмыжы гӹц пумы ситӓ. Мажы уке, тӹдӹм ак ядеп. 13 Весӹвлӓлӓн куштылгы, а тӓлӓндӓ нелӹ лишӓшлык агыл, иктӧр лижӹ: 14 кӹзӹт тӓмдӓн утыда нӹнӹн ситӹдӹмӹштӹм темӓш, а вара нӹнӹн утышты тӓмдӓн ситӹдӹмӹдӓм темӓш палшыжы, тенге цилӓ иктӧр лиэш. 15 Сирӹмӹ семӹнь

  «Кӱ шукым поген, утыжы ылде,

  кӱ чӹдӹм поген, ситӹдӹмӓшӹжӹ лиде»*б.


  16 Титӹн шӱмӹшкӹжӹ тӓ верцдӓ техеньок цацымашым пиштӹшӹ Йымылан тау. 17 Вет Тит мӓмнӓн ядмынам колыштын веле агыл, тӹдӹ техень цацышы ылеш ‒ тӓ докыда ӹшке кымылжы доно кеӓ. 18 Сагажы мӓ Пуры Уверӹм тымден шӓрӹмӹжӹ гишӓн цилӓ церкӹштӹ хвальымы шӱмбелӹм колтенӓ. 19 Эчежӹ церкӹвлӓ тӹдӹм мӓ донна иквӓреш палшыкым нӓнгеӓш айыренӹт, ти пуры пӓшӓм мӓ Господьын Ӹшкӹмжӹн когон лӹмлештӓрӓлтмӹжӹм дӓ йӓмдӹ ылмыдам анжыкташ ӹштенӓ. 20 Техень кого подарка доно мам ӹштӹмӹнӓ гишӓн иктӹнӓт мӓмнӓм йӓтлӓш вир ӹнжӹ ли манын цаценӓ. 21 Вет мӓ Господь анзылны веле агыл, эдемвлӓ анзылнат яжом ӹштӓш цаценӓ. 22 Ти кок эдем сага эче ик шӱмбелӹм колтенӓ. Мӓ тӹдӹм шукы гӓнӓ дӓ шукы шотышты тергеннӓ дӓ цацышы ылмыжым пӓленӓ. А ӹнде, тӓлӓндӓ пиш ӹнянӓӓт, эчеӓт когон цацышы лин. 23 Тит гишӓн попаш гӹнь, тӹдӹ мӹньӹн тӓнгем дӓ тӓлӓндӓ сагаэм пӓшӓм ӹштӹшӹ. А мӓмнӓн ти шӱмбелвлӓнӓм церкӹвлӓ колтат, нӹнӹ Христосын лӹмлештӓрӓлтмӹжӹ ылыт. 24 Тенгежӹ яратымашдам дӓ тӓмдӓм хваляш вирнӓ ылмым нӹнӹлӓн дӓ церкӹвлӓлӓн анжыктыда.

  


  *а8:5 Ирӹк – воля, желание.


  *б8:15 Исх 16:18.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  9 Глава


  Сусун пушым Йымы ярата.


  1 Лачокшым гӹнь святойвлӓлӓн палшымы гишӓн тӓлӓндӓ сирӓш керӓлжӹ мӹлӓнем уке. 2 Вет мӹнь тӓмдӓн пуаш шанымыдам пӓлем дӓ, Ахаи мӱлӓндӹ имешшен палшаш йӓмдӹ манын, Македоништӹ ӹлӹшӹвлӓ анзылны тӓмдӓм хвален попем. Тӓмдӓн тенге палшаш цацымыда шукы эдемӹм кымылангден. 3 Тӓмдӓм хвальымына ти пӓшӓштӹ такеш ӹнжӹ ли дӓ тӓ мӹнь попымем семӹнь йӓмдӹ лидӓ манын, мӹнь шӱмбелвлӓм колтем. 4 Македоништӹ ӹлӹшӹвлӓ мӹнь сагаэм толыт дӓ тӓмдӓн йӓмдӹ агыл ылмыдам ужыт гӹнь, тӓмдӓм тинӓр хвальымына гишӓн мӓлӓннӓ намысланаш вӓрештеш, тӓжӹ, попашат уке, махань кого намысыш пыредӓ ыльы. 5 Тенгежӹ мӹнь гӹцем анзыц тӓ докыда миӓш дӓ андак сӧрӹмӹ подаркадам шот доно йӓмдӹлӓш шӱмбелвлӓм ядаш керӓлеш шотленӓм. Тӹнӓм подарка силом погымы окса семӹнь агыл, а ӹшке кымыл доно пумы лиэш.


  6 Тидӹм келесем: кӱ чӹдӹм ӱдӓ, тӹдӹ чӹдӹм тӹредеш, а кӱ шукым ӱдӓ, тӹдӹ шукым тӹредеш. 7 Каждый эдем шӱмӹштӹжӹ шанен пиштӹмӹ семӹнь пужы, а ойхырен ӓль силом агыл, вет сусун пушым Йымы ярата. 8 Йымын тӓлӓндӓ пиш шукы пурым пуаш силажы улы, седӹндон тӓмдӓн соок цилӓ ситӹшӹн лиэш, дӓ шукы пуры пӓшӓм ӹштен кердӹдӓ. 9 Тенге сирӹмӹ:

  «Тӹдӹ пурыжым шӓлӓтӓ, укеӓнвлӓлӓн пуа,

  пурым ӹштӹмӹжӹ курым-курымеш ылеш».*а


  10 А ӱдӹшӹлӓн вырлыкашым дӓ качкаш киндӹм пушы Йымы тӓмдӓм вырлыкаш доно пайдара дӓ пурым ӹштӹмӹдӓн кӹцкӹжӹм шукемдӓ. 11 Тӓ шукы пурым ӹштен керддӓ манын, Йымы тӓмдӓм цилӓ шотыштат пайдара, тенге мӓмнӓн пӓшӓнӓ гач тӓмдӓн подаркада Тӹдӹлӓн таум ӹштӹмӹм шачыкта. 12 Вет тенге палшымы пӓшӓ святойвлӓн укеӓн ӹлӹмӓшӹштӹм куштылта веле агыл, а шукы эдемӹм Йымылан кого таум ӹштӹмӓшкӹ канда. 13 Кынам тӓ ти пӓшӓштӹ ӹшкӹмдӓн тӧр ылмыдам анжыктедӓ, тӹнӓм тӓ верцдӓ Йымым лӹмлештӓрӓш тӹнгӓлӹт, вет тӓ Христосын Евангелижӹлӓн ӹнянӹмӹдӓм пачын попедӓ, тӹдӹм колыштшы ылыда дӓ нӹнӹ доно дӓ цилӓ доно йӓнг вашт кӹлӹм кычедӓ.*б 14 Нӹнӹ тӓ верцдӓ ыдылаш тӹнгӓлӹт, дӓ, Йымын тӓлӓндӓ пиш шукы благодатьым пумыжым ужын, кымылышты тӓ докыда сӓрнӓлеш. 15 Келесен мышташ лидӹмӹ подаркажылан Йымылан тау!

  


  *а9:9 Пс 111:9


  *б9:13 «Нӹнӹ доно дӓ цилӓ доно йӓнг вашт кӹлӹм кычедӓ»: грек шаям «Нӹнӹ доно дӓ цилӓ доно кӹлӹм кычен, ӹшкӹмдӓнӹм йӓнг вашт пуэдӓ» манынат сӓрӓш лиэш.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  10 Глава


  Апостол пӓшӓжӹм Павел защищӓен попа.


  1 Мӹнь, Павел, ‒ тӹдок, кӱ тӓ донда иквӓреш ылмыжы годым техень смирнӓ, укежӹ годым пингӹдӹ ‒ тӓмдӓм Христосын йӹвӹжӓ дӓ пуры ылмыжы доно сарвалем: 2 тӓ докыда мимӹкем, мӹньӹм пингӹдӹн идӓ попыкты. Мӓ вуйта кӓп дӓ йӓнг ядмы семӹнь ӹленӓ манын шотлышы эдемвлӓлӓн мӹнь чоте пингӹдӹ лиӓш шанем. 3 Вет кӓп дӓ йӓнг доно ӹленӓ гӹнят, мӓ кӓп дӓ йӓнг семӹнь агыл кредӓлӹнӓ,  4-5 мӓмнӓн кредӓлмӹ хӓдӹрнӓ кӓпӹн дӓ йӓнгӹн агыл. Керек-махань цаткыды крепостьым Йымын силажы доно шӓлӓтен кердшӹ вырсы хӓдӹрнӓ улы, тӹдӹн доно акел шанымашым дӓ Йымым пӓлӹмӹ ваштареш шагалшы цилӓ ӓптӹртӹшӹм сӹмӹрӓлӹнӓ, каждый шанымашым кыченӓ дӓ Христосым колыштшыш сӓртенӓ. 6 Кынам тӓ цилӓ шотыштат шамак колыштшы лидӓ, улы шамак колыштдымашым йӓтлӓш мӓ йӓмдӹ ылына.


  7 Ма тӓмдӓн сӹнзӓ анзылныда, тӹдӹм анжедӓ ма? Кӱ Христосын ылам манын ӹнянӓ, мӓмнӓмӓт ӹшке семӹньжӹ Христосын ылына манын шотлыжы. 8 Господь мӓлӓннӓ властьым пуэн, ти власть доно мӓ тӓмдӓм шӓлӓтӹшӓшлык агыл, а пингӹдемдӹшӓшлык ылына. Тидӹн доно мӹнь утларакат когоэшнем гӹнь, намысыш ам пыры. 9 Тӓмдӓм сирмӓшемвлӓ доно лӱдӹктӓш цацем манын, тӓлӓндӓ ӹнжӹ чуч. 10 Вет кыды-тидӹжӹ попа: «Павелӹн сирмӓшвлӓжӹ пингӹдӹн ядшы дӓ силан ылыт, а мӓ донына ӹшке ылмыжы годым тӹдӹ слабка, попымыжат ярыдымы». 11 Техень эдем ынгылыжы: укенӓ годым мӓ сирмӓшӹштӹшӹ шамаквлӓ доно махань ылына, ылмына годым пӓшӓнӓ донат техеньок ылына.


  12 Ӹшке гишӓнӹштӹ ӹшке яжон попышывлӓ доно ӹшкӹмнӓм иктӧрӹш шӹндӓш ӓль нӹнӹ доно тӓнгӓштӓрӓш ана смейӹ. Нӹнӹ шанен мыштыдымы ылыт, ӹшкӹмӹштӹм ӹшке висӓштӹ доно висӓт дӓ ӹшкӹмӹштӹм ӹшкештӹ доно тӓнгӓштӓрӓт. 13 А мӓ утыдон ана когоэшнӹ, Йымын мӓлӓннӓ висен пумыжы нӓрӹ веле, ти висен пумы кымдыкшы тӓ яктедӓӓт шоэш. 14 Тӓ докыда толмына годым мӓлӓннӓ ӹштӹмӹ межӓм ванжыделна, но Христосын Пуры Увержӹ доно тӓ докыдаат шонна. 15 Мӓ утыдон ана когоэшнӹ, весӹвлӓ ӹштӹмӹ пӓшӓ доно ӹшкӹмнӓм ана хвальы, но уаненӓ: ӹнянӹмӓшдӓ кушмы доно тӓ лоштыда пӓшӓнӓ когон шӓрлӓ, 16 дӓ тӓ гӹцдӓ ӧрдӹжӹштӓт Пуры Уверӹм шайышт кердӹнӓ. Весӹвлӓн ӹшке кымдемӹштӹштӹ ӹштӹмӹ пӓшӓштӹ доно ӹшкӹмнӓм ӹненӓ хвальы. 17 «Кӱ когоэшнӓ, Господь доно когоэшнӹжӹ».*а 18 Ӹшке гишӓнжӹ яжон попышы агыл, а кӱ гишӓн Господь яжон попа, тӹдӹ ярыктымы лиэш.

  


  *а10:17 Иер 9:24

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  11 Глава


  1 Павел дӓ алтанзык апостолвлӓ. 16 Павелӹн парвалымыжы.


  1 О, ышдымы ылмемӹм изиш тырхедӓ ылгецӹ! Но тӓ мӹньӹм лачокок тырхедӓ. 2 Мӹнь Йымын шытырланымыжы доно тӓ верцдӓ йӓнг вашт шытырланем, вет мӹнь тӓмдӓм ик пӱэргӹлӓн, Христослан, сӧренӓм дӓ Тӹдӹн анзык нӓрӓштӓ ӹдӹрӹм шагалтышашлык ылам. 3 Но кыце Евам кӹшкӹ йой ылмыжы доно алтален, тенгеок тӓмдӓн шанымашдаат пыжлен кердеш, дӓ Христос доно ушнымашты ире йӓнг доно ӹлӹмӹдӓ гӹц карангыда манын лӱдӓм. 4 Вет иктӓжӹ толеш дӓ мӓ увертӓрӹмӹнӓ Иисус гишӓн агыл, вес Иисус гишӓн увертӓрӓш тӹнгӓлеш, ӓль тӓ нӓлмӹдӓ Шӱлӹшӹм агыл, а весӹм нӓлӹдӓ гӹнь, ӓль шӱмӹшкӹдӓ пиштӹмӹ Пуры Уверӹм агыл, а вес уверӹм колыда гӹнь, тӓ тидӹм тырхаш йӓмдӹ ылыда. 5 Кӱшӹл Апостолвлӓ гӹц мӹнь нима донат худа ам ыл, шанем. 6 Мӹнь попымы шотышты тыменьшӹ ам ыл гӹнят, пӓлӹмӓшем улы. Тӓлӓндӓжӹ мӓ цилӓ шотыштат, цилӓ семӹнят пӓлӹмӹ ылына.


  7 Мӹнь Йымын Пуры Увержӹм тӓлӓндӓ тӓрӹм ядде шайыштынам. Тӓмдӓм лӱктӓш манын, ӹшкӹмемӹм лапемденӓм. Тидӹ сулык ма? 8 Тӓлӓндӓ пӓшӓм ӹштӓш манын, вес церкӹвлӓ гӹц оксам нӓлӹн, мӹнь нӹнӹм незеремденӓм, манаш лиэш. А тӓ доныда ылмем годым кынамжы ма-гӹнят мӹлӓнем ситӹде, тӹнӓмӓт иктӹлӓнӓт нелӹм кандыделам. 9 Ма мӹлӓм ситӹде, Македони гӹц толшы шӱмбелвлӓ пуэнӹт. Тӓлӓндӓ нима шотыштат нелӹм кандаш агыл манын цаценӓм дӓ цацаш тӹнгӓлӓм. 10 Христосын кӧргӹшкем пиштӹмӹ лачокшы доно ӹняндӓрем: тенге когоэшнӹмӓш Ахаиштӹшӹ вӓрвлӓштӹ мӹнь гӹцем ак нӓлӓлт!  11-12 Малын? Вуйта мӹнь тӓмдӓм ам яраты, седӹндон ма? Йымы пӓлӓ.


  Мӓ ганьнаок вуйта пӓшӓм ӹштӓт манын, ӹшкӹмӹштӹм хвальышывлӓлӓн тенге хваляш вирӹм пуаш агыл манын, мӹнь мам ӹштенӓм, пакылажат тӹдӹмок ӹштӓш тӹнгӓлӓм. 13 Техеньӹвлӓ алтанзык апостол, Христосын Апостолжыла каяш цацышы йой пӓшӓлӹшӹвлӓ ылыт. 14 Ӧрӓшӹжӓт нималан: сатана ӹшкежӓт соты Ангелӹн цӹрежӹм нӓлеш. 15 Тенгежӹ, тӹдӹн тӓрзӹвлӓжӹ тӧрӹн служышыжыла кайнештӹ гӹнь, тидӹ кого пӓшӓ агыл. Нӹнӹн мычашышты пӓшӓштӹ семӹнь лиэш.


  16 Эче келесем: иктӓт мӹньӹм ышдымеш ӹнжӹ шотлы. Тенге шотледӓ гӹнь, мӹлӓмӓт ӹшкӹмемӹм изиш хваляш лижӹ манын, хоть ышдымы семӹнь мӹньӹм тырхыда. 17 Мам кӹзӹт попем, Господь шанымы семӹнь агыл попем. Ӹшкӹмемӹм тенге хвальымы шотышты мӹнь ышдымы семӹнь келесем. 18 Шукын ти сӓндӓлӹкӹштӹшӹ эдемвлӓ семӹнь ӹшкӹмӹштӹм хвалят гӹнь, мӹнят тенгеок хвалем. 19 Вет тӓ, ышанвлӓ, ышдымывлӓм улы кымыл доно тырхедӓ! 20 Тӓмдӓм рабыш сӓртӓт, ма улыдам качкын пӹтӓрӓт, тӓмдӓм кид лӹвӓкӹштӹ нӓлӹт, вӹкӹдӓ кӱшӹц анжат, тӓмдӓм шӹргӹвӹлӹшдӓ гӹц шит ‒ тӓ тидӹм тырхедӓ. 21 Намысланашем попем: тидӹлӓн мӓмнӓн силана ситӹде.


  Ма гишӓн ӹшкӹмжӹм иктӓжӹ хваляш смейӓ гӹнь, ‒ мӹнь ышдымы семӹнь попем ‒ мӹнят смеем. 22 Нӹнӹ еврей ылыт? Мӹнят. Израиль халык ылыт? Мӹнят. Авраамын вырлыкшы ылыт? Мӹнят. 23 Христосын служышыжы ылыт? Ышым ямдышыла попем: мӹньӹм Христосын служышыжы манаш вир шукырак. Мӹнь пӓшӓм шукырак ӹштенӓм, мӹньӹм шукырак шинӹт, шӹренрӓк кызаматышкы вӓрештӹнӓм, шукы гӓнӓ колаш шошы линӓм. 24 Иудейвлӓ мӹньӹм, нӹллӹш иктӹм шоктыде лыпшен,*а вӹц пачаш шинӹт. 25 Кым гӓнӓ панды доно шинӹт, ик гӓнӓ вӹкем кӱм кӹшкенӹт. Кым гӓнӓ тангыжышты корабльна шӓлӓнен. Ик йыдым дӓ ик кечӹм тангыж вӹдӹштӹ, келгӹ вӓрӹштӹ, эртӓренӓм. 26 Мӹнь корнышты шукы ылынам, рекӓвлӓштӹ эксӹкӹшкӹ, кравышывлӓ гишӓн эксӹкӹшкӹ, ӹшке халыкем гишӓн эксӹкӹшкӹ, язычниквлӓ верц эксӹкӹшкӹ, халашты, пустыньышты эксӹкӹшкӹ, тангыжышты эксӹкӹшкӹ, алтанзык шӱмбелвлӓ лошты эксӹкӹш вӓрештӹнӓм. 27 Мӹнь авыре гӹц кемешкӹ пӓшӓм ӹштенӓм, шӹренок амалаш йӧн ылде, шужымым дӓ йӱмӹ шомым цӹтенӓм, шӹренок постенӓм, ӱштӹштӓт, выргем гӹц паснаат ылынам. 28 Тилец гач, кечӹнь мӹнь докем эдемвлӓ погынат, тенгеок цилӓ церкӹвлӓ верц шытырланем. 29 Иктӓжӹ силадымы гӹнь, мӹнят силадымы ылам, иктӓжӹм сӓртен шоктат гӹнь, тӹдӹн верц йӓнгем каршта.


  30 Когоэшнӓш келеш гӹнь, силадымы ылмем доно когоэшнем. 31 Господьна Иисус Христосын курым-курымеш хвальымы Йымыжы дӓ Ӓтяжӹ пӓлӓ: мӹнь ам алталы. 32 Мӹньӹм роалташ манын, Дамаскышты Арета кугижӓн ик вуйлатышыжы Дамаск халам оролен, но мӹньӹм корзинеш шӹнденӹт дӓ, окня вашт лыктын, хала стенӓ мыч валтенӹт, тенге тӹдӹн кидӹшкӹжӹ вӓрештделам.

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  12 Глава


  1 Павелӹн ужмыжы. 11 Коринфӹштӹшӹ церкӹ верц Павелӹн тыргыжланымыжы.


  1 Мӹлӓнем когоэшнӓш пользы уке. Мӹнь кӹзӹт Господьын анжыктымы каймашвлӓжӹ дӓ пачмашвлӓжӹ гишӓн попаш тӹнгӓлӓм. 2 Христос доно ушнен шалгышы эдемӹм пӓлем. Луатнӹл и перви тӹдӹ кымшы пӹлгом якте кузыктымы ылын. Кӓпӹштӹ ылын ма ‒ ам пӓлӹ, кӓп гӹц ӧрдӹжтӹ ылын ма ‒ ам пӓлӹ, Йымы пӓлӓ. 3 Мӹнь ти эдем гишӓн пӓлем ‒ кӓпӹштӹ ылын ма ӓль кӓп гӹц ӧрдӹжтӹ, тидӹм ам пӓлӹ, Йымы пӓлӓ, ‒ 4 тӹдӹ райыш кузыктымы ылын дӓ келесен керддӹмӹ шамаквлӓм колын, нӹнӹм эдемлӓн попашыжат ак ли. 5 Техень эдем доно мӹнь когоэшнем, а ӹшке донем агым, когоэшнем гӹнят, силадымы ылмем доно веле.


  6 Когоэшнӹмем шоэш гӹнь, мӹнь ышдымы ам ли ыльы, вет тӧрӹм келесем. Но мӹньӹм иктӓт утыдон кӱкшӹн ӹнжӹ ӓклӹ, мам ӹштӹмемӹм ужмыжы ӓль мӹнь гӹцем мам колмыжы доно веле ӓклӹжӹ манын, ӹшкӹмемӹм кычем, ам когоэшнӹ. 7 Пиш ӧрӹктӓрӹшӹ пачмашвлӓм ужмем доно мӹнь когоэшнӹшӓшлык ам ыл, седӹндон кӓп дон йӓнгӹшкем кашаргым пиштӹмӹ, тидӹ сатанан ангелжӹ, мӹлӓм когоэшнӓш агыл манын, мӹньӹм орландара. 8 Тӹдӹм мӹнь дорцем карангдыжы манын, Господьым кым гӓнӓ сарвален ядынам. 9 Господь мӹлӓнем келесен: «Тӹлӓт Мӹньӹн благодатем ситӓ, вет Мӹньӹн силаэм силадымашты циц лиэш». Седӹндон, Христосын силажы кӧргӹшкем ӹлӓш пырыжы манын, мӹнь силадымы ылмем гишӓн улы кымыл доно когоэшнӓш тӹнгӓлӓм. 10 Седӹлӓнок Христос верц силадымы ылмылан, шотлыдымашлан, эксӹклӓн, поктылмашлан, пӹзӹртӹмӓшлӓн сусу лиӓм, вет кынам силадымы ылам, тӹнӓм силан ылам.


  11 Когоэшнен, мӹнь ышдымы линӓм: техеньӹшкӹ тӓ мӹньӹм шоктендӓ. Тӓлӓндӓ мӹньӹм хваляш келеш ыльы вет. Мӹнь нимат ам ыл гӹнят, кӱшӹл Апостолвлӓ гӹц нима донат худа ам ыл. 12 Апостолын пӓлӹвлӓжӹм тӓ лоштыда цилӓ тырхымаш, пӓлӹквлӓ, цӱдӓвлӓ дӓ сила доно анжыктымы. 13 Молы церкӹвлӓ доно тӓнгӓштӓрӹмӓштӹ мада ак ситӹ? Иктӹ веле: мӹнь тӓлӓндӓ нелӹм кандыделам. Ти вуйнаматем простьыда. 14 Теве ӹнде мӹнь тӓ докыда кымшы гӓнӓ миӓш йӓмдӹ ылам дӓ тӓлӓндӓ нелӹм ам канды, вет тӓмдӓнӹм агыл, а тӓмдӓм кӹчӓлӓм. Тетявлӓ агыл ӓтя-ӓвӓштӹлӓн погышашлык ылыт, а ӓтя-ӓвӓвлӓ – тетявлӓштӹлӓн. 15 Тӓмдӓм тенге когон яратымем вӹлецок тӓ мӹньӹм чӹдӹ яратедӓ гӹнят, тӓ верцдӓ мӹнь улы кымыл доно ӹшкӹмемӹнӹм кычылтам дӓ ӹшкӹмемӹм ӹшке жӓлӓйӹдеок пуэм. 16 Яра, мӹнь тӓлӓндӓ нелӹм кандыделам лижӹ. Но йой эдем семӹнь, ӓнят, тӓмдӓм алталенӓм? 17 Тӓ докыда колтымы эдемвлӓэм логӹц иктӓжӹ гач тӓ гӹцдӓ пайдам алтален нӓлӹнӓм ма? 18 Мӹнь Титӹм тӓ докыда кеӓш сарваленӓм дӓ шӱмбелвлӓ логӹц иктӹм сагажы колтенӓм. Тит тӓ доныда иктӓ-махань пайдам кӹчӓлӹн ма? Мӓ ик шӱлӹш доно агыл ма ӹштеннӓ? Мӓ ик корны доно агыл ма каштынна?


  19 Мӓ тӓ анзылныда тӧрӹш лӓктӓш цаценӓ манын, тӓ эчеӓт шанедӓ сӓй? Но мӓ Йымы анзылны Христос доно ушнен попенӓ, дӓ цилӓжӓт тидӹ, яратымемвлӓ, тӓмдӓм пингӹдемдӓш ӹштӓлтеш. 20 Мӹнь лӱдӓм: мимӹкем, маханьым ӹнем уж, тӹхеньӹм тӓмдӓм ужам, тӓӓт мӹньӹм тӹхеньӹм ужыда, маханьым ӹнедӓ уж. Икышын лидӹмӹм, завидуйымым, шӹдешкӹмӹм, соредӓлмӹм, эдем вӹкӹ попымым, ӓляклӹмӹм, когоэшнӹмӹм, пыдыранзыкым ужам манын лӱдӓм. 21 Тӓ докыда мимӹкем, Йымем тӓ анзылныда мӹньӹм ӱлӹкӹ эчеӓт ӹнжӹ шӹндӹ, дӓ кӱ андак сулыкым ӹштен дӓ ярдымы кайыш, шӓхӓрлӓнӹмӓш дӓ тӓйвилӓнӹмӓш гӹц карангде, шукышты верц мӹлӓнем мӓгӹрӓш ӹнжӹ ли.

  

  
  

  СВЯТОЙ АПОСТОЛ ПАВЕЛӸН КОРИНФЯНВЛӒЛӒН КОЛТЫМЫ КОКШЫ СИРМӒШӸЖӸ


  13 Глава


  1 Шижтӓрӹмӓшвлӓ. 11 Цеверӹн кодаш согоньлымаш.


  1 Ӹнде кымшы гӓнӓ тӓ докыда миэм. «Каждый пӓшӓ кок ӓль кым ужшын келесӹмӹштӹ доно пингӹдемдӓлтшӓшлык».*а 2 Кокшы гӓнӓ тӓ доныда ылмем годым андак сулыкым ӹштӹшӹвлӓм дӓ молымат мӹнь шижтӓренӓм, тенгеок кӹзӹтӓт, уке ылмем годым, сирем: угӹц толмыкем, тӓмдӓм ам жӓлӓйӹ, 3 вет Христос мӹнь гачем попа ма манын, тӓ пингӹдемдӹмӓшӹм нӓлнедӓ. Христос тӓлӓндӓ силадымы агыл, а тӓ лоштыда силан ылеш. 4 Вет Тӹдӹм силадымы ылмыжы годым крестеш пыдаленӹт гӹнят, Йымын силажы доно ӹлӓ. Мӓӓт Христос доно ушнымашты силадымы ылына, но Христос доно иквӓреш Йымын силажы доно тӓ лоштыда ӹленӓ.


  5 Ӹнянӹшӹ ылыда ма, ӹшкӹмдӓм ланзылыда, ӹшкӹмдӓм тӹшлӹдӓ. Иисус Христос тӓ донда ушнен шалга манын, тӓ ӹшкӹмдӓм ӹшке ада пӓлӹ ма? Ӓль тӓ тергӹмӹм тырхен кердделда? 6 Тергӹмӹм тырхен кердмӹнӓм тӓ пӓлен нӓлӹдӓ манын, мӹнь уанем. 7 Тӓ нимахань худамат идӓ ӹштӹ манын, Йымым сарваленӓ. Тергӹмӹм эртен кердмӹнӓм анжыкташ агыл, а тӹдӹм эртен керддӹмӹлӓ кайына гӹнят, тӓ пурым ӹштӹдӓ манын, тенге ыдылына. 8 Лачок ваштареш мӓ нимат ӹштен ана керд, лачок верц веле кердӹнӓ. 9 Кынам мӓ силадымы, а тӓ силан ылыда, мӓ ӹвӹртенӓ. Тӓмдӓн кушкын шомыда гишӓнок мӓ ыдылына. 10 Господь мӹлӓнем властьым пуэн гӹнят, тӓ докыда мимӹкем, пишок пингӹдӹ ӹнем ли, седӹндон мӹнь тидӹм тӓ доныда уке ылмем годым сирем, вет ти властьым тӓмдӓм шӓлӓтӓш агыл, а пингӹдемдӓш пумы.


  11 Икманаш, шӱмбелвлӓ: ӹвӹртӹдӓ, яжоэмдӓ, иктӹ-весӹдӓм кымылангдыда, икышын лидӓ, келшен ӹлӹдӓ, тӹнӓм яратымашым дӓ тырым пушы Йымы тӓ сагада лиэш. 12 Иктӹ-весӹдӓм святой шыпшалмаш доно вӓшлидӓ. Святойвлӓ цилӓн тӓлӓндӓ шӓлӓм колтат.


  13 Мӓмнӓн Господьна Иисус Христосын благодатьшы, Йымы [Ӓтянӓн] яратымыжы дӓ Святой Шӱлӹш доно ушнымаш цилӓдӓ доны лижӹ. Аминь.

  СВЯТОЙ АПОСТОЛ ПАВЕЛӸН ГАЛАТВЛӒЛӒН КОЛТЫМЫ СИРМӒШӸЖӸ


  1 Глава


  1 Вӓшлимӹ шамакым келесӹмӓш. 6 Вес Пуры Увер уке. 11 Кыце Павел Апостол лин.


  1 Эдемвлӓнӓт, эдемвлӓ гачат агыл, а Иисус Христосын дӓ Тӹдӹм колымаш гӹц ӹлӹжтӹшӹ Йымы Ӓтян айырымы Апостол Павел гӹц 2 дӓ сагаэм ылшы цилӓ шӱмбелвлӓ гӹц Галатиштӹшӹ церкӹвлӓлӓн.


  3 Йымы Ӓтя дӓ мӓмнӓн Господь Иисус Христос гӹц тӓлӓндӓ благодать дӓ тыр лижӹ. 4 Тӹдӹ, кӹзӹтшӹ худа веремӓ гӹцӹн мӓмнӓм ытараш манын, Йымы Ӓтянӓн ирӹкшӹ*а семӹнь мӓмнӓн сулыквлӓнӓ гишӓн Ӹшке Ӹшкӹмжӹм пуэн.


  5 Йымылан курым-курымеш лӹмлештӓрӓлтмӓш лижӹ. Аминь.


  6 Тӓмдӓм Христосын благодатьшы доно Ӱжшӹ гӹц тенге пӹсӹн карангмыланда дӓ вес пуры увер докы сӓрнӓлмӹлӓндӓ ӧрӓм. 7 Тенге гӹнят тидӹ вес увер агыл, а тӓмдӓм пыдыратышы дӓ Христосын Пуры Увержӹм локтыл весемдӓш шанышы эдемвлӓ веле ылыт. 8 Но мӓмнӓн шайыштмы Пуры Увернӓ гӹц молым тӓлӓндӓ мӓ ӹшкежӓт шайыштына ӓль пӹлгом гӹц Ангел шайыштеш гӹнят, техень уверӹм шӓрӹшӹжӹ проклятайымы лижӹ. 9 Кыце мӓ молнам попеннӓ, кӹзӹтӓт тенгеок келесем: йӓнгӹшкӹдӓ пиштӹмӹ Пуры Увер гӹц молым тӓлӓндӓ иктӓжӹ шайыштеш гӹнь, тӹдӹ проклятайымы лижӹ.


  10 Кӹзӹт мӹнь эдемвлӓн кымылыштым ӹшке векем сӓрӓлнем ӓль Йымыным? Эдемвлӓлӓн ма ярал лиӓш цацем? Мӹнь кӹзӹт яктеӓт эдемвлӓлӓн ярал лиӓш цацем ыльы гӹнь, Христосын цоражы ам ли ыльы.


  11 Шӱмбелвлӓ, пӓлен лидӓ: мӹньӹн шайыштмы Пуры Увер эдемӹн агыл. 12 Тӹдӹм мӹнь эдем гӹц нӓлделам, тӹдӹлӓн мӹньӹм тымдыделыт, тӹдӹм мӹнь Иисус Христосын пачын анжыктымыжы гач нӓлӹнӓм.


  13 Иудей овуца семӹнь перви кыце ӹлӹмем гишӓн тӓ колында, тӹнӓм мӹнь Йымын Церкӹм пишок поктылынам дӓ тӹдӹм пӹтӓрӓш цаценӓм. 14 Иудей овуцам кычымашты мӹнь ӹшке халыкемӹн шукы ик иӓшӓнемвлӓ гӹц утларак сӹнгӹмӓшкӹ шонам, ӓтянӓвлӓн овуцашты верц пишок пингӹдӹн шалгенӓм.  15-16 Но ӓвӓмӹн кӧргӹштӹжӹ ылмем годымок мӹньӹм айырен нӓлшӹ дӓ благодатьшы доно ӱжшӹ Йымы ӹшке Эргӹжӹм мӹнь гачем пӓлдӓрӓш яжоэш шотлен. Тӹдӹ гишӓн Пуры Уверӹм язычниквлӓ лошты шайыштшашлык ылам. Мӹнь тӹнӓмок эдем гӹц кӓнгӓшӹм ядделам 17 дӓ мӹнь гӹцем анзыц Апостол ылшывлӓ докы Иерусалимӹш кеделам, а Аравиш кенӓм дӓ угӹц Дамаскыш пӧртӹлӹнӓм.


  18 Вара, кым и эртӹмӹкӹ, Петр доно вӓшлин шайышташ Иерусалимӹш кенӓм дӓ тӹдӹн доны луатвӹц кечӹ линӓм, 19 но Господьын ӹзӓжӹ Иаков гӹц молы вес Апостолым ужделам. 20 Мӹньӹн ти сирӹмем алталымаш агыл манын, тӓмдӓм Йымы анзылны ӹняндӓрем.


  21 Тидӹ паштек мӹнь Сири дӓ Килики мӱлӓндӹвлӓшкӹ кенӓм. 22 Иудейӹштӹшӹ христианвлӓн церкӹвлӓштӹ мӹньӹм цӹреэм гӹц пӓлӹделыт. 23 Нӹнӹ колыныт веле: «Пӹтӓри мӓмнӓм поктылшы ти эдем ӹнянӹмӓшнӓм тилец анзыц пӹтӓрӓш цацен, но кӹзӹт тӹдӹм ӹшке увертӓрӓ». 24 Седӹндон мӹнь верцем Йымым лӹмлештӓренӹт.

  


  *а1:4 Ирӹк – воля, желание.

  

  
  

  СВЯТОЙ АПОСТОЛ ПАВЕЛӸН ГАЛАТВЛӒЛӒН КОЛТЫМЫ СИРМӒШӸЖӸ


  2 Глава


  1 Вес Апостолвлӓ Павелӹм ӹшке лошкышты нӓлӹт. 11 Павел Петр ваштареш попа. 15 Христослан ӹнянӹмӓш веле эдемӹм ытарен кердеш.


  1 Вара, луатнӹл и эртӹмӹкӹ, мӹнь Варнава доно иквӓреш угӹц Иерусалимӹш кенӓм, сагаэм Титӹмӓт нӓлӹнӓм. 2 А кенӓмжӹ Йымын пачын анжыктымыжы гишӓн. Мӹньӹн анзыцшы дӓ кӹзӹтшӹ цацымем такеш ӹнжӹ ли манын, язычниквлӓлӓн мӹньӹн шайыштмы Пуры Уверӹм тиштӹшӹвлӓлӓн ынгылдаренӓм, вуйлатышылан шотлалтшывлӓлӓн пасна шайыштынам. 3 Но нӹнӹ мӹнь донем иквӓреш толшы эллин Титлӓнӓт пӹчмӹ овуцам неволя ӹштӹктӹделыт. 4 Тенге гӹнят Христос Иисусын мӓлӓннӓ пумы ирӹкшӹм пӓлӓш йӹвӹрт толшы, ӹнянӹшӹлӓ каяш цацышы алталышы эдемвлӓ, мӓмнӓм рабыш сӓртӓш манын, мӓ лошкына йӹвӹрт пыренӹт. 5 Тӓ лоштыда Пуры Уверӹн лачокшы перегӓлтшӹ манын, мӓ нӹнӹ анзылны ик цӓшешӓт цӓкнӹделна дӓ вуйнам сӓкӹделна.


  6 А кӱвлӓ вуйлатышеш шотлалтыныт – хоть-махань нӹнӹ лиштӹ, мӹлӓнем нимахань айыртемӓт уке, Йымы цилӓ вӹкӹ ик семӹнь анжа – нӹнӹ, вуйлатышеш шотлалтшывлӓ, мӹньӹн тымдымашкем нимат привайыделыт. 7 Анешлӓ, нӹнӹ ужыныт: кыце пӹчмӹвлӓ лошты Пуры Уверӹм шайышташ Петрлӓн ӹнянӹмӹ, тенгеок пӹчдӹмӹвлӓлӓн тӹдӹм шайышташ мӹлӓм ӹнянӹмӹ. 8 Петрӹм пӹчмӹвлӓн Апостолжым Ӹштӹшок мӹньӹмӓт язычниквлӓлӓн Апостолым ӹштен.*а 9 Йымы благодатьшы доно мӹлӓм махань пӓшӓм пумым ынгылымыкышты, цаткыды тӹкеш шотлалтшы Иаков, Кифа дӓ Иоанн мӹлӓм дӓ Варнавалан, кидӹм пуэн, пӓшӓ кӹл ӹштӹмӹм пӓлемденӹт: мӓ язычниквлӓ докы кешӓшлык ылына, нӹнӹ – пӹчмӹвлӓ докы. 10 Незервлӓм веле ӓшӹндӓрӹшӓшлык ылына, тидӹжӹм мӹнь ӹштӓш цаценӓм.


  11 А кынам Петр Антиохиш толын, мӹнь цилӓ анзылны тӹдӹ ваштареш шагалынам, вет тӹдӹ самынялтын. 12 Вет Иаков дорц эдемвлӓн толмышты анзыц тӹдӹ пӹтӓри язычник ылшы, а вара ӹнянӓш тӹнгӓлшӹвлӓ доно иквӓреш качкын, а ти эдемвлӓ толмыкы, пӹчмӹ овуца верц шалгышывлӓ гӹц лӱдӹнӓт, техень ӹнянӓш тӹнгӓлшӹвлӓ гӹц каранг кашташ тӹнгӓлӹн. 13 Тӹдӹн доно иквӓреш вес иудейвлӓӓт алталышы кайышанла кайыныт, Варнаваат нӹнӹн кайышышкы ушнен. 14 Пуры Уверӹн тӧр корныжы гӹц нӹнӹн карангмыштым ужмыкем, мӹнь цилӓ анзылны Петрлӓн келесенӓм: «Тӹнь, иудей, ӹшкежӹ иудейлӓ агыл, а язычниквлӓ семӹнь ӹлет гӹнь, малын язычниквлӓм иудей семӹнь ӹлӓш неволяет?»


  15 Мӓ шачынок иудей ылына, а сулыкан язычниквлӓ логӹц агыл. 16 Тенге гӹнят мӓ пӓленӓ: законым шоктымы доно агыл эдем тӧреш лыкталтеш, а Иисус Христослан ӹнянӹмӹ доно веле. Седӹндон, законым колыштмы доно агыл, а Христослан ӹнянӹмӹ доно тӧреш лӓктӓш манын, мӓӓт Иисус Христослан ӹнянӓш тӹнгӓлӹннӓ, вет законым колышташ цацымы доно ик эдемӓт тӧреш ак лыкталт. 17 Но мӓмнӓнӓт, Христос гач тӧреш лӓктӓш шанышывлӓн, сулыкан ылмына вӹкӹ лӓктӹн гӹнь, тенгежӹ Христос сулыкын служышыжы ылеш ма? Уке! 18 Мам мӹнь пыдыртен шуэнӓм, тӹдӹм угӹц ӹштем гӹнь, мӹнь ӹшкӹмемӹм закон пыдыртышы семӹнь анжыктем. 19 Йымылан ӹлӓш манын, закон гач мӹнь законлан коленӓм. Мӹнь Христос доно иквӓреш крестеш пыдалымы линӓм, 20 дӓ ӹнде мӹнь агыл ӹлем, а, мӹнь донем ушнен, Христос ӹлӓ. А кӹзӹт кӓпӹштӹ ӹлӹмем годым мӹньӹм яратышы дӓ мӹнь верцем Ӹшкӹмжӹм пушы Йымын Эргӹлӓн ӹнянен ӹлем. 21 Йымын благодатьшым ам карангды: закон гач эдем тӧреш лыкталтеш гӹнь, Христос такеш колен.

  


  *а2:8 Тидӹм тенгеӓт сӓрӓш лиэш: «Петр гач тӹдӹн апостол пӓшӓжӹ доно пӹчмӓнвлӓ лошты Ӹштӹшӹ мӹньӹн гачемӓт язычниквлӓ лошты ӹштен».

  

  
  

  СВЯТОЙ АПОСТОЛ ПАВЕЛӸН ГАЛАТВЛӒЛӒН КОЛТЫМЫ СИРМӒШӸЖӸ


  3 Глава


  1 Закон дӓ Христослан ӹнянӹмӓш. 15 Сӧрӹмӓш дон закон. 19 Малын закон келеш?


  1 О, ышдымы галатвлӓ, кӱ тӓмдӓм лачокым колыштмаш гӹц карангаш алтален тӓрвӓтен? Сӹнзӓ анзылныда Иисус Христос тӓ донда пыдален сӓкӹмӹ [ганьок] анжыкталтын. 2 Тӓ гӹцдӓ тидӹм веле пӓлен нӓлнем: тӓ Йымын Шӱлӹшӹм законым колыштмы доно ма нӓлӹндӓ ӓль колмы уверлӓн ӹнянӹмӹ доно? 3 Тӹнӓрок тӓ ынгылыдымы ылыда ма? Шӱлӹш доно тӹнгӓлӹндӓ, а ӹнде кӓп дӓ йӓнг доно пӹтӓредӓ? 4 Такеш ма тинӓр шукы тырхендӓ? Уке, такеш агыл, шанем. 5 Йымы тӓлӓндӓ Шӱлӹшӹм пуа дӓ тӓ лоштыда цӱдӓвлӓм ӹштӓ. Тидӹм Тӹдӹ законым колыштмыда гишӓн ма ӹштӓ – ӓль колмы уверлӓндӓ ӹнянӹмӹ гишӓн?


  6 Авраам донат тенгеок лин: «Тӹдӹ Йымылан ӹнянен, седӹндон Йымы тӹдӹм тӧр ӹштӹшеш шотлен».*а 7 Тенгежӹ пӓлӹдӓ: ӹнянӹшӹвлӓ Авраамын эргӹвлӓжӹ ылыт. 8 Пӹтӓри язычник ылшывлӓм Йымылан ӹнянӹмӹштӹ гишӓн Йымы тӧреш лыктеш. Тидӹм Писани анзыцок ужын дӓ Авраамлан, «Тӹнь гачет халыквлӓ цилӓн благословаялтыт»*б манын, пуры уверӹм анзыцок шижтӓрен. 9 Тенгелӓ, ӹнянӹшӹ Авраам сага ӹнянӹшӹвлӓ благословайымы лит, 10 а законым шоктымылан ӹнянӹшӹвлӓ проклятайымы ылыт. А вет сирӹмӹ: «Закон книгӓш сирӹмӹм кӱ соок цилӓ ак ӹштӹ, хоть-кӱӓт проклятайымы лиэш».*в 11 А закон гач иктӓт Йымы анзылны тӧреш ак лӓк, тидӹ раскыды, вет «тӧр ӹштӹшӹ эдем ӹнянӹмӓшӹжӹ доно ӹлӓш тӹнгӓлеш».*г 12 Закон ӹнянӹмӓшлӓн ак тӹкӹлӓлт, а «кӱ законын ядмыжым ӹштӓ, тӹдӹм ӹштӹмӹ доно ӹлӓ».*д 13 Христос мӓмнӓм законын проклятайымыжы гӹц тӱлен нӓлӹн. Тӹдӹ мӓ верцнӓ Ӹшке проклятайымы лин, вет сирӹмӹ: «Пу мӓнгеш сӓкӹмӹ хоть-кӱӓт проклятайымы».*е 14 Седӹндон Авраамлан пумы благословайымаш язычниквлӓ докы Христос Иисус гач шон кердеш, дӓ ӹнянӹмӓш доно мӓ сӧрӹмӹ Шӱлӹшӹм нӓлӹн кердӹнӓ.


  15 Шӱмбелвлӓ, кечӹнь лишӹ примерӹм кандем: эдемӹн пингӹдемдӹмӹ завeщанижӹм иктӓт шӧрен дӓ тӹшкӹ нимат приваен ак керд. 16 А сӧрӹмӓшвлӓм Авраамлан дӓ тӹдӹн вырлыкшылан пумы. Писаништӹ, «вырлыкшывлӓлӓн» манын, шукы гишӓн агыл, а иктӹ гишӓн «тӹньӹн вырлыкетлӓн» манын келесӹмӹ, тидӹ – Христос.*ж 17 Мӹнь тидӹм келесӹнем: нӹлшӱдӹ кымлы и эртӹмӹкӹ лӓкшӹ закон Христос гишӓн Йымын пӹтӓри пингӹдемдӹмӹ согоньым шӧрен дӓ Йымын сӧрӹмӹжӹн силажым пӹтӓрен ак керд. 18 Вет наследствым нӓлмӓш законеш негӹцлӓлтеш гӹнь, тенгежӹ тӹдӹ сӧрӹмӓшеш ак негӹцлӓлт. Но Йымы Авраамлан сӧрӹмӹжӹ семӹньок наследствым подарен.


  19 А малын законжы келеш? Тӹдӹм, сӧрӹмӓшӹм нӓлшӹ вырлык толмешкӹ, вуйнаматыш пырымы гишӓн варарак лыкмы дӓ лом каштшын*з кидшӹ доно Ангелвлӓ гач пумы. 20 Но иктӹ годым лом каштшы ак ли, а Йымы иктӹ.


  21 Тенгежӹ закон Йымын сӧрӹмӹжӹ ваштареш шалга ма? Уке! Вет ӹлӹмӓшӹм пуэн кердшӹ закон пуалтеш ылгецӹ, тӧреш лӓкмӓш лачокат закон гӹц лиэш ыльы. 22 Но мам сӧрӹмӹ, тӹдӹ ӹнянӹшӹвлӓлӓн Иисус Христослан ӹнянӹмӹ доно пуалтшы манын, Писани цилӓм сулыкеш кӓпшӹлтен.


  23 Ӹнянӹмӓш толмы якте, анзыкылашы ӹнянӹмӓш анжыкталтмешкӹ, закон мӓмнӓм питӹрен кычен дӓ оролен. 24 Тенгежӹ, мӓлӓннӓ ӹнянӹмӹ доно тӧреш лӓктӓш манын, закон мӓмнӓм Христос докы виктӓрӹшӹ лин.*и 25 Но ӹнянӹмӓш толмыкы, мӓ ӹнде виктӓрӹшӹн кид лӹвӓлнӹжӹ ана ыл.


  26 Вет Христос Иисуслан ӹнянӹмӹ гишӓн тӓ цилӓн Йымын эргӹвлӓжӹ ылыда. 27 Тӓ цилӓн, Христос доно ушнаш крестӓлтшӹвлӓ, Христос доно вӹдӹлӓлтӹндӓ. 28 Иудей ӓль эллин, раб ӓль ирӹкӓн, пӱэргӹ ӓль ӹдӹрӓмӓш ӹнде уке, вет тӓ цилӓнӓт, Иисус Христос доно ушнен, иктӹ ылыда. 29 А Христосын ылыда гӹнь, тенгежӹ тӓ Авраамын вырлыкшы дӓ сӧрӹмӹ семӹнь наследник ылыда.

  


  *а3:6 Быт 15:6.


  *б3:8 Быт 12:3.


  *в3:10 Втор 27:26.


  *г3:11 Авв 2:4.


  *д3:12 Лев 18:5.


  *е3:13 Втор 21:23.


  *ж3:16 Быт 12:7, 13:15, 24:7.


  *з3:19 Лом каштшы – посредник.


  *и3:24 «Закон мӓмнӓм Христос докы виктӓрӹшӹ лин»: греклӓ сирӹмӹм тенгеӓт ынгылаш лиэш: «Христос толмешкӹ, закон мӓмнӓм виктӓрӹшӹ ылын».

  

  
  

  СВЯТОЙ АПОСТОЛ ПАВЕЛӸН ГАЛАТВЛӒЛӒН КОЛТЫМЫ СИРМӒШӸЖӸ


  4 Глава


  1 Малын закон келеш? 8 Галатвлӓ верц Павелӹн тыргыжланымыжы. 21 Агарь дон Сарра.


  1 Эче келесӹнем: наследник цилӓлӓн хоза гӹнят, тетяжӹ годым тӹдӹ раб гӹц нима донат ак айыртемӓлт. 2 Ӓтяжӹн пӓлемдӹмӹ веремӓ якте тӹдӹ анжышывлӓн дӓ сурт-пичӹм кычышывлӓн кид лӹвӓлнӹштӹ лиэш. 3 Тенгеок мӓӓт: тетя ылмына годым сӓндӓлӹкӹн природыштышы шукы йиш силан рабшы ылынна,  4-5 но жеп ӹшке цицмӓшкӹжӹ шомыкы, Йымы [Ик Шачшы] Эргӹжӹм колтен. Закон лӹвӓлнӹшӹвлӓм сылен нӓлӓш дӓ мӓлӓннӓ Йымын тетяжӹ лиӓш манын, Эргӹжӹ ӹдӹрӓмӓш гӹц шачын дӓ закон кид лӹвӓлнӹ лин. 6 А тӓ Тӹдӹн тетяжӹ ылыда, седӹндон Йымы Эргӹжӹн «Авва, Ӓти!» манын ӱжшӹ Шӱлӹшӹжӹм шӱмӹшкӹдӓ колтен. 7 Тенгежӹ тӹнь ӹнде раб ат ыл, но эргӹ, а эргӹ ылат гӹнь, Иисус Христос гач Йымын наследникшӹ ылат.


  8 Но пӹтӓри, кынам тӓ Йымым пӓлӹделда, тӓ «йымывлӓн» рабышты ылында, кыдывлӓ лачок йымы агылеп. 9 А ӹнде Йымым пӓледӓ ӓль, тӧррӓк келесӓш гӹнь, Йымы тӓмдӓм пӓлӓ. Малын угӹцӹн природыштышы льыскыды дӓ ярдымы шукы йиш сила докы пӧртӹлӹдӓ, ӹшкӹмдӓм эчеӓт тӹдӹн рабышкыжы сӓртӹнедӓ? 10 Тӓ кечӹ, тӹлзӹ, празнык веремӓ дӓ ивлӓм пасна аедӓ. 11 Тӓ верцдӓ лӱдӓм. Такеш ма мӹнь тӓ верцдӓ тинӓр пӓшӓм ӹштенӓм?


  12 Шӱмбелвлӓ, тӓмдӓм сарвален ядам, мӹнь ганемок лидӓ, вет мӹнят тӓ ганьдаок ылам. Тӓ мӹлӓнем нимат худам ӹштӹделда. 13 Тӓ пӓледӓ: пӹтӓришӹ гӓнӓ тӓлӓндӓ Пуры Уверӹм ясы ылмем гишӓн шайыштынам. 14 Кӓп доно орланенӓм гӹнят, тӓ йӹрнӹделда дӓ ӹшке дорцда шӹкӓлделда, а Йымын Ангелжӹм ӓль Христос Иисусым вӓшлимӹ семӹнь мӹньӹм вӓшлиндӓ. 15 Кышты кӹзӹт тӓмдӓн пуры цӓшдӓ? Тӓ гишӓндӓ свидетельствуем: лиэш ылгецӹ, тӓ ӹшке сӹнзӓдӓм капаен лыктыда дӓ мӹлӓнем пуэдӓ ыльы. 16 Тенгежӹ, тӓлӓндӓ лачокым попымы доно ма мӹнь тышманыш сӓрнӓлтӹнӓм?


  17 Тӓ верцдӓ тӹ эдемвлӓ цацат, но пурым ак шанеп, а ӹшкештӹ верц цацыда манын, мӓ гӹцнӓ тӓмдӓм айырынештӹ. 18 Пурылан цацымаш соок яжо, тӓ донда ылмем годым веле агыл. 19 Тетявлӓэм, Христосын сӹнжӹ тӓ гачда каяш тӹнгӓлмешкӹ, тӓ верцдӓ мӹлӓм ӓзӓм ӹштӹмӹ годшы гань орланымым угӹц цӹтӓш вӓрештеш. 20 Кыце тӓ сагада ӹнде линем дӓ юкем вашталтынем ылнежӹ! Мам тӓ донда ӹштӓш, мӹнь ам пӓлӹ.


  21 Тӓ, закон лӹвӓлнӹ лиӓш шанышывлӓ, мӹлӓнем келесӹдӓ: тӓ законым ада колышт? 22 Вет сирӹмӹ: Авраамын кок эргӹжӹ ылын, иктӹжӹ раб ӹдӹрӓмӓш гӹц, а весӹжӹ – ирӹкӓн гӹц. 23 Раб ӹдӹрӓмӓш гӹц шачшы эргӹ природын пумыжы семӹнь шачын, а ирӹкӓн ӹдӹрӓмӓш гӹц шачшы – Йымын сӧрӹмӹ семӹнь.*а 24 Тиштӹ тыштен келесӹмӓш улы. Ти кок ӹдӹрӓмӓш – кок согонь. Ик согоньжы Синай кырык гӹц, тӹдӹ раб лиӓш шачыкта. Тидӹ – Агарь. 25 Вет Агарьжы Аравиштӹшӹ Синай кырыкым анжыкта, кӹзӹтшӹ Иерусалимлӓн келшен толеш. Тӹдӹжӹ ӹшке тетявлӓжӹ доно рабствышты ылеш. 26 А пӹлгомыштышы Иерусалим ирӹкӓн, тӹдӹ мӓлӓннӓ цилӓлӓн ӓвӓнӓ. 27 Вет сирӹмӹ:

  «Тетям ӹштен керддӹмӹ, ӓзӓм ӹштӹдӹмӹ – сусу ли,

  ӓзӓм ӹштен орланыдымы – ӹвӹртен сӹгӹрӓл,

  вет ӹшкет ӹдӹрӓмӓшӹн тетяжӹ шукы,

  маран ӹдӹрӓмӓшӹн гӹцӓт утларак».*б


  28 Мӓ, шӱмбелвлӓ, Исаак семӹнь Йымын сӧрӹмӓшӹн шачшыжы ылына. 29 Кыце природа пумы семӹнь шачшы эргӹжӹ Шӱлӹш пумы семӹнь шачшым тӹнӓм поктылын, кӹзӹтӓт тенгеок. 30 А Писани мам попа? «Раб ӹдӹрӓмӓшӹм дӓ эргӹжӹм поктен колты. Рабын эргӹжӹ ирӹкӓнӹн эргӹжӹ доно иквӓреш наследник ак ли».*в 31 Тенгелӓ, шӱмбелвлӓ, мӓ раб ӹдӹрӓмӓшӹн агыл, а ирӹкӓнӹн тетяжӹ ылына.

  


  *а4:22-23 Быт 16, 18:1-15, 21:1-21.


  *б4:27 Ис 54:1.


  *в4:30 Быт 21:10.

  

  
  

  СВЯТОЙ АПОСТОЛ ПАВЕЛӸН ГАЛАТВЛӒЛӒН КОЛТЫМЫ СИРМӒШӸЖӸ


  5 Глава


  1 Ирӹкӹштӹ пингӹдӹн шалгыда. 16 Шӱлӹшӹн кӹцкӹжӹ дӓ кӓп дон йӓнгӹн пӓшӓжӹ.


  1 Тенгежӹ, Христосын мӓлӓннӓ пумы ирӹкӹштӹжӹ пингӹдӹн шалгыда дӓ угӹцӹн раб пӹзӹрньӹкӹш идӓ кӹцкӓлт. 2 Теве мӹнь, Павел, тӓлӓндӓ попем: тӓ пӹчмӹ овуцам эртедӓ гӹнь, Христос тӓлӓндӓ нимахань пайдамат ак канды. 3 Пӹчмӹ овуцам эртӹшӹ каждый эдемлӓн эчеӓт шижтӓрем: тӹдӹ законын цилӓ ядмыжым ӹштӹшӓшлык ылеш. 4 Тӓ, закон доно ӹшкӹмдӓм тӧреш лыкташ шанышывлӓ, Христос гӹц карангында, благодать гӹц айырлендӓ. 5 А мӓ ӹнянӹмӹнӓ гач Шӱлӹш доно тӧреш лыкмым выченӓ, тӧреш лыкмылан уаненӓ. 6 Мӓ Христос Иисус доно ушнен шалгенӓ гӹнь, мӓлӓннӓ пӹчмӹ овуцам эртӓрӹмӹ ӓль уке – сойток, яратымаш гач кӹцкӹм пушы ӹнянӹмӓш веле керӓл ылеш.


  7 Тӓ яжон тӹнгӓлӹндӓ. Лачокым колышташ агыл манын, кӱ тӓмдӓм цӓрен шагалтен? 8 Техень ӓптӹртӹш тӓмдӓм Ӱжшӹ гӹц агыл. 9 Чӹдӹ ру улы руашым шукта. 10 Мӹнь тӓлӓндӓ ӹнянем, вет мӓ цилӓн Господь доно ушнен шалгенӓ: тӓ вес семӹнь шанаш ада тӹнгӓл. А тӓмдӓм пыдыратылшы, хоть-кӱ лижӹ, суйымы лиэш. 11 Шӱмбелвлӓ, пӹчмӹ овуца келеш манын, мӹнь эчеӓт увертӓрем гӹнь, малын мӹньӹм эчеӓт пӹзӹрӓт? Тенгежӹ Христосын крестӹжӹ гишӓн шамак эдемвлӓм шӹдештӓрӓш цӓрнӓ ыльы. 12 О, тӓмдӓм пыдыратылшывлӓ шулын нӓлмӹ лит ылгецӹ!


  13 Тӓ, шӱмбелвлӓ, ирӹкӹш ӱжмӹ ылыда. Но ирӹкдӓ кӓп дон йӓнгӹн ядмыштылан йӧнӹм ӹнжӹ ӹштӹ, а иктӹ-весӹлӓндӓ яратен палшыда. 14 Вет цымыр закон ти ик шамакышты ылеш: «Лишӹлетӹмӓт ӹшкӹметӹм яратымы семӹньок яраты»*а. 15 А иктӹ-весӹдӓм пырыда дӓ качкыда гӹнь, вӓшӓ-вӓшӓ пӹтӓрӹмӹ гӹц перегӓлтдӓ.


  16 Мӹнь тидӹм келесӹнем: Шӱлӹш вуйлатымы семӹнь ӹлӹдӓ, тӹнӓм тӓ кӓп дон йӓнгӹн шыкланымыштым ада шокты. 17 Вет кӓп дон йӓнг Шӱлӹш ваштареш ӹштӹнештӹ, а Шӱлӹш – кӓп дон йӓнг ваштареш. Нӹнӹ иктӹ-весӹштӹ ваштареш ылыт, седӹндон тӓ, мам ӹштӓш шанедӓ, тӹдӹм ада ӹштӹ. 18 А тӓмдӓм Шӱлӹш виктӓрӓ гӹнь, тӓ закон лӹвӓлнӹ ада ыл.


  19 Кӓп дон йӓнгӹн пӓшӓжӹ цилӓлӓн каеш. Тидӹ: йӓл вӓтӹ доно каштмаш, шӓхӓрлӓнӹмӓш, йӹрнӹк кайыш, тӓйвилӓнӹмӓш, 20 идоллан кымалмаш, йозыланымаш, шӹдешкен ӹлӹмӓш, соредӓлмӓш, йӓлӹнлӓн йӓнгӹм йылатымаш, шӹдешкӹмӓш, ӹшкӹлӓн пайдам кӹчӓлмӓш, келшӹдӹмӓш, [аздарымаш,] вес тымдымаш, 21 тӹрӹнь анжымаш, пуштмаш, ӓрӓкӓ йӱмӓш, хӓрдӹмӹ лимӓш дӓ тӹлец молат. Кыце молнам тӓлӓндӓ попенӓм, кӹзӹтӓт попем: тенге ӹштӹшӹвлӓ Йымын Кугижӓншӹм ак нӓлеп. 22 А Шӱлӹшӹн кӹцкӹжӹ: яратымаш, ӹвӹртӹмӓш, тыр, кужын тырхымаш, пуры кымыл, весӹм жӓлӓйӹмӓш, ӹнянӹмӓш,*б 23 смирнӓ лимӓш, ӹшкӹмӹм кычен кердмӓш. Техеньвлӓ ваштареш закон уке. 24 Но кыдыжы Христосын ылыт, нӹнӹ кӓп дон йӓнгӹм дӓ нӹнӹн шыкланен ядмыштым крестеш пыдаленӹт.


  25 Мӓ Шӱлӹш доно ӹленӓ гӹнь, тенгежӹ Шӱлӹш вуйлатымы семӹнь ӹштӹшӓшлык ылына. 26 Лӹмлештӓрӓлтмӹм кӹчӓлшӹ, иктӹ-весӹм шӹдештӓрӹшӹ, иктӹ-весӹлӓн йӓнг йылышы лишӓшлык ана ыл.

  


  *а5:14 Лев 19:18


  *б5:22 «Ӹнянӹмӓш» – тидӹм «ӹнян ылмаш» манынат ынгылаш лиэш.

  

  
  

  СВЯТОЙ АПОСТОЛ ПАВЕЛӸН ГАЛАТВЛӒЛӒН КОЛТЫМЫ СИРМӒШӸЖӸ


  6 Глава


  1 Нелӹ годым иктӹ-весӹлӓн палшыда. 11 Цеверӹн кодаш согоньлымаш.


  1 Шӱмбелвлӓ, эдем иктӓ-махань сулыкыш пыра гӹнь, тӓ, Шӱлӹш вуйлатымы семӹнь ӹлӹшӹвлӓ, техень эдемӹм смирнӓ йӓнг доно виктӓремӓдӓ, но ӹшкӹмдӓмӓт анжыда, идӓ алталалт. 2 Иктӹ-весӹдӓн нелӹлыкым намалда, тенге тӓ Христосын законжым шоктедӓ. 3 Кӱ, нимат агыл гӹнят, ӹшкӹмжӹм тӓгӱэшок шотла, тӹдӹ ӹшкӹмжӹм ӹшке алтала. 4 Каждый ӹшке пӓшӓжӹм тергӹжӹ, тӹнӓм когоэшнӹмӹжӹ весӹн пӓшӓжӹ гишӓн агыл, а ӹшкӹмжӹн пӓшӓжӹ гишӓн лиэш. 5 Каждый ӹшке нелӹлыкшым намалшашлык.


  6 Кӱм Йымын шамакеш тымдымы, тӹдӹ ӹшкӹмжӹн пурлыкшы гӹц лаштыкым тымдышыжылан пушашлык. 7 Идӓ алталалт: Йымым вырсаш ак ли. Эдем мам ӱдӓ, тӹдӹм тӹредеш. 8 Ӹшкӹмжӹн кӓп дон йӓнгӹшкӹжӹ ӱдӹшӹ – кӓп дон йӓнг гӹцок пӹтӹмӓшӹм тӹредеш, а Шӱлӹшӹш ӱдӹшӹ – Шӱлӹш гӹц курымашлык ӹлӹмӓшӹм тӹредеш. 9 Пурым ӹштӹмӓшеш мӓлӓннӓ янгылаш ӹнжӹ ли, ана слабкаэм гӹнь, ӹшке веремӓштӹжӹ лӓктӹшӹжӹм тӹредӹнӓ. 10 Тенгежӹ, веремӓнӓ улы годым, цилӓлӓн, паснаок ӹнянӹмӓш гач мӓлӓннӓ шӱмбел дон ӓкӓ-шыжар лишӹвлӓлӓн, пурым ӹштӹшӓшлык ылына.


  11 Анжалда, махань кого буква доно мӹнь тӓлӓндӓ ӹшке кидем доно сирем. 12 Кӓп гишӓн хваляш шанышывлӓ тӓлӓндӓ пӹчмӹ овуцам ӹштӹктӓт. Христосын крестӹжӹ верц пӹзӹрӹмӹ лиӓш агыл манын, нӹнӹ тидӹм ӹштӓт. 13 Пӹчмӹ овуцам кычышывлӓ ӹшкежӓт законым ак колыштеп, но нӹнӹ, тӓлӓндӓ мам ӹштӹмӹ доно хваляш манын, тӓ пӹчмӓшӹм эртӹдӓ шанат.


  14 А мӹнь мӓмнӓн Господьна Иисус Христосын крестӹжӹ гӹц молы доно нима донат ӹнем хвальы, тӹдӹн доно мӹлӓм улы сӓндӓлӹкӹм пыдалымы, а мӹнь сӓндӓлӹклӓн пыдалымы ылам. 15 Христос Иисус доно ушнен шалгымашты пӹчмӓшӓт, пӹчдӹмӓшӓт нимат агыл, а тидӹ веле: Йымын уэмдӹмӹ эдем. 16 Кӱвлӓ ти анжыктымы корны доно ӹлӓш тӹнгӓлӹт, нӹнӹлӓн дӓ Йымын Израильжӹлӓн тыр дӓ жӓлӓйӹмӓш лижӹ!


  17 Анзыкыжым мӹлӓнем иктӓт нелӹм ӹнжӹ ӹштӹ, вет мӹнь Господь Иисусын пӧремжӹм ӹшке кӓпӹштем намалам.


  18 Шӱмбелвлӓ, мӓмнӓн Господьна Иисус Христосын благодатьшы тӓмдӓн шӱлӹшдӓ сага лижӹ. Аминь.

  

  

  

  СВЯТОЙ АПОСТОЛ ПАВЕЛӸН ЕФЕСЯНВЛӒЛӒН КОЛТЫМЫ СИРМӒШӸЖӸ


  1 Глава


  1 Вӓшлимӹ шамаквлӓ. 3 Христос гач эргӹлыкеш нӓлмӓш. 15 Лыдшывлӓ пӓлӹмӓшӹм нӓлӹштӹ манын ыдылмаш.


  1 Йымын ирӹкшӹ*а семӹнь Иисус Христосын Апостолжы ылшы Павел гӹц Ефесӹштӹ ӹлӹшӹ дӓ Христос Иисус доно ушнен шалгымашты ӹнян святойвлӓлӓн.


  2 Мӓмнӓн Йымы Ӓтянӓ гӹц дӓ Господь Иисус Христос гӹц тӓлӓндӓ благодать дӓ тыр лижӹ.


  3 Мӓмнӓн Господьна Иисус Христосын Йымыжы дӓ Ӓтяжӹ хвальымы лижӹ! Тӹдӹ пӹлгомыштышы сӓндӓлӹквлӓштӹ Шӱлӹшӹн улы благословайымыжы доно Христос гач мӓмнӓм благословаен. 4 Ӹшке анзылныжы мӓлӓннӓ святой лиӓш дӓ нимахань ситӹдӹмӓш гӹц пасна яратен ӹлӓш манын, сӓндӓлӹкӹм ӹштӹмешкок Тӹдӹ мӓмнӓм Христос гач айырен нӓлӹн. 5 Ӹшке пуры кымылжы дӓ ирӹкшӹ доно Иисус Христос гач Тӹдӹ мӓмнӓм ӹшке эргӹжӹ лиӓш пуйырен. 6 Тенгежӹ яратымы Эргӹжӹ гач мӓлӓннӓ подарымы лӹмлештӓрӓлтшӹ благодатьшы хвальымы лиэш. 7 Тӹдӹ гач, Тӹдӹн Вӹржӹ доно, мӓ ытарымы ылына, Йымы паян благодатьшы доно сулыкнам простен. 8 Ти благодатьшым Тӹдӹ цилӓ йиш кого ыш дӓ ынгылымаш доно мӓлӓннӓ пиш шукым пуэн. 9 Христос гач пӹтӓриок ӹштӓш шанымы ӹшке ирӹкшӹн тайныжым Тӹдӹ пуры кымылжы доно мӓлӓннӓ пӓлдӓрен. 10 Жеп цицмӓш шомыкы, Йымы тидӹм ӹштӓ, пӹлгомыштат, мӱлӓндӹ вӹлнӓт цилӓжӹмӓт, Христосын кид лӹвӓкӹжӹ пуэн, уша.


  11 Христос доно ушнен, мӓ наследник линнӓ, цилӓ ӹштен шоктышы Йымын ирӹкшӹ семӹнь тидӹлӓн анзыцок пӓлемдӹмӹ ылына. Тӹдӹн ирӹкшӹ дӓ шанымыжы семӹнь 12 мӓ, сек пӹтӓриок Христослан уанаш тӹнгӓлшӹвлӓ, Йымын лӹмлештӓрӓлтмӹжӹлӓн хвальымашым кандышы ӹлӹмӓш доно ӹлӹшӓшлык ылына. 13 А лачокын шамакым, тӓлӓндӓ ытарымашым кандышы Пуры Уверӹм, колмыкыда дӓ Христослан ӹнянӹмӹкӹдӓ, Тӹдӹн доно ушнымашты тӓӓт сӧрӹмӹ Святой Шӱлӹш доно пӓлемдӹмӹ ылыда. 14 Тӹдӹ мӓмнӓн наследствынан залогшы, Тӹдӹм Йымын эдемвлӓжӹм ытараш пумы, тенге Йымын лӹмлештӓрӓлтмӹжӹ хвалялтеш.


  15 Цилӓ тидӹ гишӓн мӹнь, Христос Иисуслан ӹнянӹмӹдӓ дӓ цилӓ святойвлӓм яратымыда гишӓн колмыкем, 16 ыдылмем годым тӓмдӓм соок ӓшӹндӓрем дӓ тӓ верцдӓ Йымылан цӓрнӹде таум ӹштем. 17 Мӓмнӓн Господьна Иисус Христосын Йымыжы, лӹмлештӓрӓлтшӹ Ӓтя, Тӹдӹм пӓлен нӓлӓшдӓ тӓлӓндӓ кого ыш дӓ пачмаш шӱлӹшӹм пужы.  18-19 Мам уанен вычаш Йымын мӓмнӓм ӱжмӹм пӓлӹдӓ, махань пайдаан дӓ пиш яжо наследим Тӹдӹ святойвлӓжӹлӓн пуа, ынгылыда манын, дӓ Тӹдӹн кого силажы мӓмнӓн, Йымын мычашдымы силажын ӹштӹмӹжӹ доно ӹнянӹшӹвлӓн, кӧргӹштӹнӓ махань кого ылмым пӓлӹдӓ манын, тӓмдӓн йӓнг сӹнзӓвлӓдӓм пачшы. 20 Силажым Христос вӹлнӹ анжыктен, Тӹдӹм колышывлӓ логӹц ӹлӹжтен кӹньӹлтен дӓ пӹлгомыштышы сӓндӓлӹквлӓштӹ Ӹшкежӹ гӹц вургымла монгыреш шӹнден. 21 Цилӓ Начальство, Власть, Сила, Хозаланымаш гӹц дӓ ти курымышты веле агыл, а анзыкылашы курымыштат сакой пумы лӹм гӹц Йымы Тӹдӹм кӱшкӹ шӹнден. 22 Христосын ял лӹвӓкӹжӹ Йымы цилӓ пиштен, дӓ Тӹдӹм цилӓ гӹц кӱшкӹ, Церкӹн вуйжылан шагалтен. 23 Церкӹ – Тӹдӹн Кӓпшӹ, цилӓштӓт цилӓм Циц ӹштӹшӹн цицмӓшӹжӹ.

  


  *а1:1 Ирӹк – воля, желание. Тенгеок – 1:5, 1:9, 1:11.

  

  
  

  СВЯТОЙ АПОСТОЛ ПАВЕЛӸН ЕФЕСЯНВЛӒЛӒН КОЛТЫМЫ СИРМӒШӸЖӸ


  2 Глава


  1 Колымаш гӹц ӹлӹмӓшӹш. 11 Иудей дӓ вес халыквлӓм Христос иктӹш уша.


  1 Тӓ пӹтӓри худа пӓшӓдӓ дӓ сулыкда гишӓн колышы линдӓ. 2 Тӹ веремӓн тӓ худам ӹштен ӹлендӓ, ти сӓндӓлӹкӹштӹшӹ ӹлӹмӓш-овуца доно келшен, воздухыштышы властьын тӧрӓжӹн – шамак колыштдымывлӓ лошты кӹзӹтӓт ӹштӹшӹ шӱлӹшӹн – шанымыжы семӹнь ӹштендӓ. 3 Нӹнӹ лошты пӹтӓри мӓӓт цилӓн кӓп дӓ йӓнгнӓн сулыкан шыкланымышты семӹнь, кӓп дон йӓнгӹн дӓ шанымашын ядмыштым шоктен ӹленнӓ дӓ кӧргӹ природына доно молы семӹньок Йымын шӹдӹжӹм ӹшке вӹлӓннӓ ужшашлык ылына ыльы. 4 Но пурылыклан паян Йымы ӹшке кого яратымашыжы доно мӓмнӓм тенге яратен, 5 мӓмнӓм, худа пӓшӓвлӓнӓ гишӓн колышывлӓм, Христос доно иквӓреш ӹлӹшӹм ӹштен. Йымын благодатьшы доно тӓ ытарымы ылыда. 6 Тенгеок Йымы мӓмнӓм Христос Иисус доно иквӓреш ӹлӹжтен дӓ Тӹдӹн доно ушнымашты мӓмнӓм пӹлгом сӓндӓлӹквлӓшкӹ шӹнден. 7 Мӓлӓннӓ Христос Иисус гач анжыктымы пурыжы доно Йымы Ӹшкӹмжӹн благодатьшын шукы пайдажым анзыкылашы курымвлӓштӹ пӓлдӹртӓш шанен.


  8 Благодать доно, ӹнянӹмӹ гач, тӓмдӓм ытарымы. Ытарымаш тӓ гӹцдӓ агыл, а Йымын подаркажы ылеш. 9 Иктӓт хвален ӹнжӹ керд манын, ытарымаш эдемӹн пӓшӓвлӓжӹ гишӓн агыл пуалтеш. 10 Мӓ Йымын ӹштӹмӹжӹ ылына, Тӹдӹн анзыцок йӓмдӹлӹмӹ пуры пӓшӓжӹм ӹштӓш Тӹдӹ мӓмнӓм Христос Иисус гач ӹштен.


  11 Тенгежӹ ӓшӹндӓрӹдӓ: пӹтӓри тӓ, шачынжы язычниквлӓ, – кӓпӹштӹм кид доно пӹчмӹ гишӓн пӹчмӓн маналтшывлӓ тӓмдӓм пӹчдӹмӹ маныт – 12 тӹ веремӓн Христос гӹц пасна ылында дӓ Израиль халыклан йӓл ылында, Йымын пумы сӧрӹмӓшӓн согоньвлӓлӓн ӧрдӹж ылында, тӓ сӓндӓлӹкӹштӹ анзыкылан уанымаш дӓ Йымы гӹц пасна ӹлендӓ. 13 А ӹнде тӓ, молнам мӹндӹрнӹ ылшывлӓ, Христос Иисус доно ушнымашты Христосын Вӹржӹ гач лишӹл линдӓ.


   14-15 Вет Христос – мӓмнӓн тырна, язычниквлӓ дон пӹчмӓнвлӓ гӹц Тӹдӹ ик тӹшкӓм ӹштен дӓ нӹнӹм айырышы стенӓм, вес семӹньжӹ, тышманланымашым, ӹшке колымашыжы доно шӓлӓтен. Ти кокты гӹц Ӹшкежӹ доно ик у эдемӹм ӹштӓш манын, законым дӓ тӹдӹн шӱдӹмӓшвлӓ дон тергӹмӓшвлӓжӹм укеш лыктын, тидӹн доно тырым канден. 16 Тенге Христос тышманланымашым крестӹ гач пӹтӓрӓш, тӹштӹ ти коктым Йымы доно пуремдӓш дӓ нӹнӹм ик кӓпӹш ушаш шанен. 17 Тӹдӹ толын дӓ тӓлӓндӓ, мӹндӹрнӹ ылшывлӓлӓнӓт, лишнӹ ылшывлӓлӓнӓт, тыр гишӓн пуры уверӹм шайыштын. 18 Христос гач нӹнӹжӓт, нинӹжӓт ик Шӱлӹш доно Ӓтя докы шон кердӹнӓ.


  19 Тенгежӹ, тӓ ӹнде йӓл дӓ ӧрдӹж эдем ада ыл, а святойвлӓ доно иквӓреш ик халыкок линдӓ, Йымын эдемвлӓжӹ ылыда. 20 Тӓ Апостол дон пророквлӓн негӹцеш ӹштӹмӹ пӧрт ылыда, а негӹцӹн огол кӱжӹ – Иисус Христос Ӹшкежок. 21 Тӹштӹ улы стройка тӧр ушна, кушкеш дӓ Господьын святой пӧртшӹ лиэш.


  22 Христос доно ушнымашты тӓӓт Шӱлӹш доно Йымын пӧртшӹ лидӓ.*a

  


  *а2:22 «Шӱлӹш доно Йымын пӧртшӹ лидӓ»: тидӹм «Пӧрт лидӓ, тӹштӹ Йымы Шӱлӹшӹжӹ гач ӹлӓ» манынат сӓрӓш лиэш.

  

  
  

  СВЯТОЙ АПОСТОЛ ПАВЕЛӸН ЕФЕСЯНВЛӒЛӒН КОЛТЫМЫ СИРМӒШӸЖӸ


  3 Глава


  1 Язычниквлӓ верц Павелӹн ӹштӹмӹ пӓшӓжӹ. 14 Христосын яратымыжы.


  1 Седӹндон мӹнь, Павел, тӓ гишӓндӓ, молнам язычник ылшывлӓ гишӓн, Иисус Христос верц кычен питӹрӹмӹ ылам. 2 Йымын благодатьшы доно мӹлӓнем ӹнянен пумы тӓлӓндӓ палшышы пӓшӓ гишӓн тӓ колында, векӓт: 3 кыце мӹнь пӹтӓри кӹтӹкӹн сиренӓм, пачын анжыктымы гач мӹлӓнем тайным пӓлдӓрӹмӹ. 4 Лыдмыда годым Христосын тайныжым яжон пӓлӹмем ынгылен кердӹдӓ, 5 тӹдӹм молнамшы шачышвлӓлӓн пӓлдӓрӹмӹ агыл, а ӹнде Тӹдӹн святой Апостол дон пророквлӓжӹлӓн Святой Шӱлӹш доно пачмы. 6 А тайныжы теве тиштӹ: язычниквлӓ Пуры Увер гач иудейвлӓ доно иквӓреш наследник дӓ ик кӓпӹн лаштыкшы лишӓшлык ылыт, Йымын сӧрӹмӹм нӹнӓт Христос Иисус доно ушнымашты нӓлӹт. 7 Йымын силажы ӹштӹмӹ семӹнь Тӹдӹн мӹлӓнем пумы благодатьшы гач мӹнь Пуры Уверӹн служышыжы линӓм. 8 Мӹлӓнем, святойвлӓ логӹц сек изилӓн, ти благодать пуалтын: Христосын ланзылаш лидӹмӹ пайдажы гишӓн язычниквлӓлӓн пуры уверӹм шайышташ 9 дӓ Иисус Христос гач цилӓ сӓндӓлӹкӹм ӹштӹшӹ Йымын курымвлӓ вашт шӹлтӹмӹ тайныжым цилӓлӓн пӓлдӓрӓш.  10-11 Вет Христос Иисус Господьна гач Йымын курымаш шанымашыжы семӹнь Йымын шукы сӹнӓн кого ышыжы пӹлгом сӓндӓлӹквлӓштӹшӹ Начальство дон Властьвлӓлӓн ӹнде Церкӹ гач пӓлдӓрӹмӹ лишӓшлык. 12 Христос доно ушнен шалген дӓ Тӹдӹлӓн ӹнянӹмӹ доно мӓ лӱдде дӓ ӹнянен Йымы докы толын кердӹнӓ. 13 Седӹндон тӓ верцдӓ нелӹ-качым ужмем гишӓн вуйдам идӓ сӓкӹ манын ядам, ти нелӹ-качыжы тӓмдӓн лӹмнердӓм лӱктӓ.


  14 Тидӹ гишӓн мӓмнӓн Иисус Христос Господьын Ӓтяжӹ анзылан сукалтен шӹнзӓм – 15 ӓтя гӹц шачшы хоть-махань роды-йых пӹлгомыштат, мӱлӓндӹ вӹлнӓт ӹшке лӹмжӹм Тӹдӹ гӹц нӓлеш – 16 дӓ сарвалем: Тӹдӹ ӹшке лӹмлештӓрӓлтмӓшӹжӹн пайдажы доно келшӹшӹн тӓмдӓн шӱм кӧргӹдӓм ӹшке Шӱлӹшӹжӹ доно цат пингӹдемдӹжӹ.   17-19 Тӓ яратымашеш важым колтыда, тӹдӹн вӹлӓн ӹлӹмӓшдӓм негӹцлӹдӓ, цилӓ святойвлӓ доно иквӓреш Христосын яратымашыжын кымдажым, кужыжым, келгӹцшӹм дӓ кӱкшӹцшӹм ынгылен керддӓ, Христосын цилӓ пӓлӹмӓш гӹц кӱшнӹ шалгышы яратымашыжым пӓлен нӓлдӓ манын, тӓмдӓн шӱмӹштӹдӓ ӹнянӹмӓш гач ӹлӓш Христосым пужы, тенге тӓ Йымын цилӓ цицмӓшӹжӹ доно темӹн кердӹдӓ.


  20 Кӧргӹштӹнӓ ӹштӹшӹ силажы доно мӓмнӓн ядмына ӓли шанымына гӹц пиш шукеш шукыракым ӹштен кердшӹ Йымылан 21 Церкӹштӹ Христос Иисус доно ушнымашты роды-йых гӹц роды-йыхыш, курым-курымеш лӹмлештӓрӓлтмӓш лижӹ. Аминь.

  

  
  

  СВЯТОЙ АПОСТОЛ ПАВЕЛӸН ЕФЕСЯНВЛӒЛӒН КОЛТЫМЫ СИРМӒШӸЖӸ


  4 Глава


  1 Христосын Церкӹжӹн иктӹ ылмыжы. 17 Молнамшы ӹлӹмӓш дӓ у ӹлӹмӓш. 25 У ӹлӹмӓшлӓн кӓнгӓшвлӓ.


  1 Тенгежӹ мӹнь, Господь верц кычен питӹрӹмӹ эдем, нӓлмӹ ӱжмӓшдӓ доно яралын ӹлӓш сарвалем. 2 Соок смирнӓ, пуры кымылан дӓ кужын тырхышы, иктӹ-весӹдӓм яратен цӹтӹшӹ лидӓ. 3 Шӱлӹшӹн кандымы иктӹ лимӓшӹм тӓмдӓм ушышы тыр доно перегӓш цацыда. 4 Ик кӓп дӓ ик Шӱлӹш улы, уанен вычымашат тенгеок иктӹ, тӓ тӹшкӹ ӱжмӹ ылыда. 5 Ик Господь, ик ӹнянӹмӓш, ик крестӹмӓш, 6 ик Йымы дӓ цилӓлӓн Ӓтя. Тӹдӹ цилӓн вӹлнӹ, цилӓн гач дӓ мӓ кӧргӹштӹнӓ ылеш.


  7 А мӓ логӹцнӓ каждыйлан Христосын висен пумыжы семӹнь подарка пуалтын. 8 Седӹндон Писани попа:

  «Тӹдӹ кӱшкӹ кузен,

  пленӹш нӓлмӹвлӓм нӓнген

  дӓ эдемвлӓлӓн подаркам шӓлӓтен».*а


  9 Тӹдӹн кузымыжы мам анжыкта? Тӹдӹн пӹтӓри мӱлӓндӹ пындашыш валымыжым агыл ма? 10 Тӹ Валышыжок, улы сӓндӓлӹкӹм темӓш манын, цилӓ пӹлгом гӹц кӱшкӹ кузен. 11 Тӹдӹ иктӹвлӓжӹм Апостолеш, весӹвлӓм пророкеш, иктӹвлӓжӹм Пуры Уверӹм шайыштшывлӓэш, весӹвлӓм пастыреш дӓ тымдышеш шагалтен. 12 Служымы пӓшӓлӓн, Христосын Кӓпшӹм пингӹдемдӹмӹлӓн святойвлӓм йӓмдӹлӓш манын, Тӹдӹ тенге ӹштен. 13 Тенгелӓ, остаткаэш мӓ цилӓн ӹнянӹмӓштӹ дӓ Йымын Эргӹжӹм пӓлӹмӓштӹ иктӹш шона, кушкын шошы, Христосын цицмӓшӹжӹ доно келшӹшӹ кӱкшӹцӹш шошы линӓ. 14 Коэ доно кӹшкӹмӹ, цилӓ тымдымашын мардежшӹ доно ӹфӹлен нӓнгемӹ, эдемвлӓ доно мадмы, йойланымаш гач мыштен алталымы изи тетя гань мӓлӓннӓ лиӓш ӹнжӹ ли, 15 а тӧрӹм кычен, яратен ӹлен, Тӹдӹн докы ушнымашкы цилӓ шотыштат кушкын толына, Тӹдӹжӹ вуй, Христос ылеш. 16 Тӹдӹ гӹц улы кӓп, иквӓреш кычышы каждый ежӹнг палшымы доно иктӹш ушнен шалген, каждый пасна лаштыкын ӹшке ӹштӹшӓшӹжӹм ӹштӹмӹжӹ семӹнь кушкеш дӓ яратымашты ӹшкӹмжӹм пингӹдемдӓ.


  17 Тенгежӹ мӹнь Господьын лӹмжӹ доно тидӹм попем дӓ сарвалем: вес халыквлӓ семӹнь акел шанымаш доно пакыла идӓ ӹштӹ. 18 Нӹнӹн ышыштым пӹцкемӹш леведӹн, пӓлӹдӹмӹштӹ дӓ шӱмӹштӹ кӱӓнгмӹ гишӓн Йымын ӹлӹмӓш гӹц ӧрдӹжтӹ ылыт. 19 Нӹнӹ цилӓ шижмӓшӹм ямденӹт, ӹшкӹмӹштӹм шӓхӓрлӓнӓш пуэнӹт, сакой йӹрнӹкӹм шыкланен ӹштӓт. 20 Но тӓ тенге агыл Христосым пӓлен нӓлӹндӓ. 21 Иисус гишӓн тӓ колында дӓ, Тӹдӹн тыменьшӹжӹ лин, Тӹдӹн доны ылшы лачокеш тымдымы линдӓ гӹнь, 22 тенгежӹ алталышы шыкланымаш доно изин-олен пӹтӓрӓлтшӹ первишӹ эдемдӓн молнамшы кайышыжы гӹц карангшашлык ылыда. 23 Тӓмдӓн шӱлӹшдӓ дӓ шанымашда уэмшӓшлык ылыт, 24 Йымы гань лиӓш ӹштӹмӹ, лачокын ядмыжы доно тӧр дӓ святойла ӹлӹшӹ у эдемӹш вӹдӹлӓлтшӓшлык ылыда.


  25 Седӹндон, алталымашым ӧрдӹжеш коден, цилӓн ӹшке лишӹлвлӓлӓндӓ лачокым попыда,*б вет мӓ иктӹ-весӹнӓн лаштыкшы ылына. 26 Шӹдешкедӓ гӹнят, сулыкым идӓ ӹштӹ:*в кечӹ шӹцмешкӹ, шӹдешкӹмӹдӓм шуэн колтыда 27 дӓ диаволлан вӓрӹм идӓ пу. 28 Кӱ шолыштын, ӹнде ӹнжӹ шолышт, а незер эдемлӓн кышец айырен пуаш лижӹ манын, ӹшке кидшӹ доно лӓктӹшӓн пӓшӓм цацен ӹштӹжӹ. 29 Тӓмдӓн ышмада гӹц нимахань йӹрнӹк шамак ӹнжӹ лӓк, а колыштшывлӓлӓн благодатьым кандышы, ӹнянӹмӓштӹ пингӹдемдӹшӹ пуры шамакым веле попыда. 30 Йымын Святой Шӱлӹшӹжӹм идӓ ойхырыкты, вет тӓ ирӹкӹш лыкмы кечӹлӓн Шӱлӹш доно пӓлемдӹмӹ ылыда. 31 Цилӓ йӓнг качым, азнымашым, шӹдӹм, саслымым, мыскылымым цилӓ худа доно иквӓреш шуэн колтыда. 32 Иктӹ-весӹ докы пуры дӓ пышкыды кымылан лидӓ. Кыце Йымы тӓмдӓн вуйнаматдам Христос гач простен, тенгеок тӓӓт иктӹ-весӹдӓн вуйнаматдам простьыда.

  


  *а4:8 Пс 67:19.


  *б4:25 Зах 8:16.


  *в4:26 Пс 4:5

  

  
  

  СВЯТОЙ АПОСТОЛ ПАВЕЛӸН ЕФЕСЯНВЛӒЛӒН КОЛТЫМЫ СИРМӒШӸЖӸ


  5 Глава


  1 Сотын тетяжӹ семӹнь ӹлӹдӓ. 21 Мары дон вӓтӹ.


  1 Тӓ Йымын яратымы тетяжӹ ылыда гӹнь, тенгежӹ Тӹдӹ семӹнь ӹштӹдӓ. 2 Кыце Христос мӓмнӓм яратен дӓ Ӹшкӹмжӹм мӓ верцнӓ жертва семӹнь, тотлы пышан подарка семӹнь Йымылан пуэн, тенге яратен ӹлӹдӓ. 3 Но шӓхӓрлӓнӹмӹ, сакой ире агыл кайыш ӓль шыкланымаш гишӓн тӓ лоштыда шаяат лӓкшӓшлык агыл, святовлӓлӓн тидӹ ак олмыд. 4 Тенгеок шудалмаш, келеш-акелӹм попымаш, мыскылен ваштылмаш тӓлӓндӓ ярдымы, техень вӓреш тӓ Йымылан таум ӹштӹшӓшлык ылыда. 5 Пӓлен лидӓ: ик шӓхӓрлӓнӹшӹнӓт, ӓль ире агылынат, ӓль шыкланышынат – шыкланымыжы идоллан кымалмы доно икток – техеньӹм ӹштӹшӹ ик эдемӹнӓт Христосын дӓ Йымын Кугижӓншӹштӹ нимахань наследствыжы уке.


  6 Тӓмдӓм такешӹм попымы доно иктӓт ӹнжӹ алталы, вет тидӹ гишӓнок шамак колыштдымы эдемвлӓ вӹкӹ Йымын шӹдӹжӹ вазеш. 7 Техень эдемвлӓ докы идӓ ушны. 8 Пӹтӓри тӓ пӹцкемӹш ылында, а ӹнде, Господь доно ушнен, соты ылыда. Сотын тетявлӓжӹ семӹнь ӹлӹдӓ, 9 вет Шӱлӹшӹн кӹцкӹжӹ – сакой пурылык, тӧр ӹштӹмӓш дӓ лачок. 10 Йымылан ма яралым соок терген шалгыда. 11 Пӹцкемӹшӹн кӹцкӹдӹмӹ пӓшӓшкӹжӹ идӓ ушны, а техеньӹм вӹкӹ лыкда. 12 Эдемвлӓн йӹвӹрт ӹштӹмӹ пӓшӓштӹ гишӓн попашат намыс. 13 Но соты доно вӹкӹ лыкмы годым цилӓ раскыдын каеш. Вӹкӹ лыкмы цилӓок соты лиэш, 14 седӹндон келесӹмӹ:

  «Амалышы, кӹньӹл дӓ колымаш гӹц ӹлӹж,

  тӹньӹм Христос сотемдӓрӓш тӹнгӓлеш».



  15 Тенгежӹ, кыце ӹлӹмӹдӓм тӹшлен анжыда. Ышдымы семӹнь агыл, а ышан семӹнь ӹлӹдӓ, 16 веремӓм пайда доно кычылтда, вет ти кечӹвлӓ худа ылыт. 17 Седӹндон шанен мыштыдымы идӓ ли, а Йымын ирӹкшӹм*а пӓлен нӓлӓш цацыда. 18 Йӱкшӹ лимешкӹ идӓ йӱ, тидӹ шӓлӓ кайышышкы канда, а Святой Шӱлӹш доно темӹн лидӓ. 19 Псалом дӓ шӱлӹш кымылангдымы хвален мырымаш гач иктӹ-весӹдӓ доно попыда, йӓнгӹштӹдӓ Господьлан мырыда дӓ семӹм шактыда. 20 Мӓмнӓн Господьна Иисус Христос лӹм доно соок дӓ цилӓ верц Йымылан, Ӓтялӓн, таум ӹштӹдӓ.


  21 Йымы гӹц лӱдӹн, иктӹ-весӹдӓм колышт ӹлӹдӓ. 22 Вӓтӹвлӓ ӹшке марыштым Господьым колыштмы семӹньок колыштышты, 23 вет кыце Христос Церкӹлӓн вуй ылеш, дӓ Тӹдок кӓпӹн*б Ытарышыжы, тенгеок марат вӓтӹлӓн вуй ылеш. 24 Кыце Церкӹ Христосым колыштеш, тенгеок вӓтӹвлӓӓт ӹшке марыштым цилӓ шотыштат колыштшашлык ылыт.


   25-26 Марывлӓ, Христосын Церкӹм яратымыжы семӹнь ӹшке вӓтӹдӓм яратыда. Церкӹм свящӓйӓш манын, Христос тӹдӹ верц Ӹшкӹмжӹм пуэн, тӹдӹм вӹд доно дӓ шамак доно мышкын ирӹктен. 27 Христос Ӹшке анзыланжы лӹмлештӓрӓлтшӹ Церкӹм тамга ӓль кыптыр, ӓль иктӓ-ма техеньӹ гӹц пасна шагалтынежӹ, Церкӹжӹ святой дӓ нимахань ситӹдӹмӓш гӹц пасна лишӓшлык. 28 Тенгеок марат вӓтӹжӹм ӹшке кӓпшӹм яратымы семӹнь яратышашлык. Вӓтӹжӹм яратышы ӹшкӹмжӹм ӹшке ярата. 29 Иктӓт нигынамат ӹшке кӓпшӹм ужын керддӹмӹ ак ли, а тӹдӹм пукша дӓ ӹрӹктӓ. Тенгеок Церкӹ верц Господь цаца, 30 вет мӓ Тӹдӹн кӓп лаштыкшы ылына, Тӹдӹн кӓпшӹ дон лужы ылына. 31 «Седӹндон пӱэргӹ ӓтяжӹ дон ӓвӓжӹм кода, ӹшке вӓтӹжӹ доно ушна, дӓ нӹнӹ коктын ик кӓп лит».*в 32 Тидӹ когон кого тайна, а попемжӹ Христос дӓ Церкӹ гишӓн. 33 Тӓ лоштыдаат тенгеок лижӹ: каждыйжы ӹшкӹмжӹм яратымы семӹньок вӓтӹжӹм яратыжы, а вӓтӹ марыжы гӹц лӱдшӹ.

  


  *а5:17 Ирӹк – воля, желание.


  *б5:23 Кӓп – тиштӹ «Церкӹ» манын ынгылыман.


  *в5:31 Быт 2:24

  

  
  

  СВЯТОЙ АПОСТОЛ ПАВЕЛӸН ЕФЕСЯНВЛӒЛӒН КОЛТЫМЫ СИРМӒШӸЖӸ


  6 Глава


  1 Тетя дӓ ӓтя-ӓвӓ. 5 Рабвлӓ дӓ нӹнӹн хозашты. 10 Йымын пумы вырсы хӓдӹржӹ. 21 Цеверӹн кодаш согоньлымаш.


  1 Тетявлӓ, Господь доно ушнен, ӓтя-ӓвӓдӓн шамакыштым колыштда, вет тенге ӹштӹмӓш тӧр ылеш. 2 «Ӹшке ӓтят дон ӓвӓтӹм шотеш пиштӹ», – тидӹ пӹтӓришӹ шӱдӹмӓш, тӹдӹн доно иквӓреш сӧрӹмӓш пуалтын: 3 тӹнӓм «тӹлӓнет яжо лиэш, дӓ мӱлӓндӹ вӹлнӹ кужы курыман лиӓт».*а 4 Тӓ, ӓтявлӓ, тетявлӓдӓм шӹдӹшкӹ идӓ йышкыры, а Господьын тымдымыжы дӓ тӧрлӓтӹмӹжӹ семӹнь нӹнӹм анжен куштыда.


  5 Рабвлӓ, мӱлӓндӹ вӹлнӹшӹ хозавлӓдӓм Христосым колыштмы семӹнь, лӱдӹн дӓ цӹтӹрен, ире шӱм доно колыштда. 6 Эдемлӓн ярал лиӓш цацен, хозавлӓ ужмы годым веле агыл шамакыштым колыштда, а Йымын ирӹкшӹм*б йӓнг вашт ӹштен, Христосын цоражы семӹнь пӓшӓлӹдӓ. 7 Эдемлӓн агыл, а Господьлан служымы семӹнь улы кымылын пӓшӓлӹдӓ. 8 Пӓлен лидӓ: каждыйжы иктӓ-махань пурым ӹштӹмӹжӹ семӹнь, хоть раб, хоть ирӹкӓн лижӹ, Господь гӹц пурым нӓлеш. 9 Тӓӓт, хозавлӓ, лӱдӹктӹлмӓшӹм коден, рабвлӓдӓ доно тенгеок ӹштӹдӓ. Пӓлен лидӓ: пӹлгомышты нӹнӹнӓт, тӓмдӓнӓт Господь улы, Тӹдӹ цилӓ эдемӹм ик семӹнь анжа.


  10 Шӱмбелемвлӓ, остаткаэш келесӹнем: Господь доно дӓ Тӹдӹн кого силажы доно пингӹдемдӓ. 11 Диаволын йойланымыжы ваштареш шалген керддӓ манын, Йымын улы вырсы хӓдӹржӹ доно вӹдӹлӓлтдӓ. 12 Вет кредӓлмӓшнӓ эдемвлӓ ваштареш агыл, а ти курымыштышы пӹцкемӹшӹн начальствыжы, властьшы дон улы сӓндӓлӹкӹм вуйлатышы тӧрӓвлӓжӹ ваштареш, пӹлгом лӹвӓлнӹшӹ худа шӱлӹшвлӓ ваштареш ылеш. 13 Тенгежӹ Йымын улы вырсы хӓдӹржӹм нӓлдӓ. Тӹнӓм тӓ худа кечӹн ваштареш кӹньӹлӹн дӓ, цилӓ ӹштӹмӹкӹ, пингӹдӹн шалген кердӹдӓ. 14 Тенгежӹ йӓмдӹ лидӓ: кӹдӓлешдӓ лачокым ӹштӓлдӓ, тӧр ӹштӹмӓшӹм кӹртни тыгыр семӹнь чидӓ, 15 тыр гишӓн пуры уверӹм шайышташ йӓмдӹ ылмым ялешдӓ чидӓ. 16 А сек когонжок ӹнянӹмӓшӹм ӓрӹк*в семӹнь нӓлдӓ, тӹдӹн доно тӓ худан цилӓ йылышы пикшӹжӹм йӧртен кердӹдӓ. 17 Ытарымашым шлем семӹнь чидӓ, Шӱлӹшӹн мечшӹм, вес семӹньжӹ Йымын шамакым, нӓлдӓ.


  18 Соок сарвалыда дӓ ядда, цилӓ годымат Шӱлӹш доно ыдылда, идӓ амалы, кого цӹтӹмӓш доно цилӓ святойвлӓ верц Йымым сарвалыда. 19 Попымем годым мӹлӓнем керӓл шамакым Йымы пужы дӓ Пуры Уверӹн тайныжым лӱдде пӓлдӓрӓш палшыжы манын, мӹнь верцемӓт ыдылда. 20 Пуры Увер гишӓн мӹньӹм колтымы дӓ кычен питӹрӹмӹ. Тӹдӹм керӓл семӹнь лӱдде шайышташ мӹлӓнем Йымы палшыжы манын, сарвалыда.


  21 Мӹньӹн пӓшӓэм кыце кемӹ дӓ кыце ӹлӹмем гишӓн тӓӓт пӓлӹдӓ манын, Господьын ӹнян служышыжы, яратымы Тихик шӱмбел тӓлӓндӓ цилӓ шайышт пуа. 22 Мӓ гишӓннӓ цилӓ пӓлдӓрӓш дӓ тӓмдӓн йӓнгдӓм кымылангдаш манын, мӹнь тӹдӹм тӓ докыда колтенӓм.


  23 Шӱмбелвлӓлӓн Йымы Ӓтя дӓ Иисус Христос Господь гӹц тыр, яратымаш дӓ ӹнянӹмӓш лижӹ. 24 Мӓмнӓн Господьна Иисус Христосым вашталтдымы яратымаш доно яратышы цилӓ эдем сага благодать лижӹ. Аминь.

  


  *а6:2-3 Исх 20:12, Втор 5:16


  *б6:6 Ирӹк – воля, желание.


  *в6.16 Ӓрӹк – щит.

  

  

  

  СВЯТОЙ АПОСТОЛ ПАВЕЛӸН ФИЛИППӸШТӸ ӸЛӸШӸВЛӒЛӒН КОЛТЫМЫ СИРМӒШӸЖӸ


  1 Глава


  1 Вӓшлимӹ шамаквлӓ. 3 Филиппӹштӹ ылшы церкӹ верц Йымылан таум ӹштен ыдылмаш. 12 Ӹлӹмӓш – Христос, а колымаш – сӹнгӹмӓш.


  1 Иисус Христосын Павел дон Тимофей цоравлӓжӹ гӹц Христос Иисус доно ушнен шалгышы, Филиппӹштӹ ылшы цилӓ святойлан, тенгеок епископ дон диаконвлӓлӓн.


  2 Мӓмнӓн Йымы Ӓтянӓ гӹц дӓ Иисус Христос Господь гӹц тӓлӓндӓ благодать дӓ тыр лижӹ.


  3 Хоть-кынамат тӓмдӓм ӓшӹндӓрӹмем годым Йымемлӓн таум келесем. 4 Цилӓдӓ верц Йымым сарвалымем годым соок ӹвӹртен ыдылам, 5 вет тӓ пӹтӓришӹ кечӹ гӹцок тагачы яктеӓт Пуры Уверӹм шӓрӓш палшедӓ. 6 Мӹнь ӹнянем: кӧргӹштӹдӓ пуры пӓшӓм тӹнгӓлшӹ Йымы тӹдӹм Иисус Христосын кечӹжӹ якте мычашыш шокта. 7 Цилӓдӓ гишӓн мӹньӹн тенге шанымем тӧр. Тӓ йӓнгӹштем ылыда. Питӹрӹмӓштӹ лиӓм ӓль Пуры Уверӹм защищӓен попем дӓ тӹдӹ верц ӹняндӓрен шайыштам, цилӓн мӹнь донем иквӓреш Йымын благодатьыштыжы ылыда. 8 Мӹнь тӓмдӓм Иисус Христосын яратымашыжы доно яратем, тидӹлӓн Йымы свидетель ылеш. 9 Тӓмдӓн яратымашда пӓлӹмӓш дӓ шижӹн-ынгылен мыштымаш доно соок утларак шукемжӹ манын, мӹнь ыдылам. 10 Тӹнӓм ма сек яжо ылмым терген кердӹдӓ, тӓ Христосын кечӹнжӹ ире, самыньдымы лидӓ 11 дӓ Иисус Христосын шачыктымы тӧр ӹштӹмӓш кӹцкӹ доно циц темӹдӓ, тидӹжӹ Йымылан хвальымашым дӓ лӹмлештӓрӹмӓшӹм канда.


  12 Шӱмбелвлӓ, пӓлӹдӓ манын шанем: ма мӹнь донем лин гӹнь, Пуры Уверлӓн утларак пайдам канден. 13 Ӹнде преториштӹшӹ улы халыклан, тенгеок цилӓ молыланат пӓлӹмӹ лин: мӹнь питӹрӹмӓштӹ Христос верц ылам. 14 Господь доно ушнышы шӱмбелвлӓ логӹц шукыракшы мӹньӹн питӹрӹмӓштӹ шӹнзӹмем гишӓн пингӹдемӹнӹт, Йымын шамакым эчеӓт патырын дӓ лӱддеок шайышташ тӹнгӓлӹнӹт.


  15 Лачок, иктӹвлӓ йӓлӹнлӓн йӓнг йылымышты дӓ кӹрмӓшӓш яратымышты доно Христос гишӓн увертӓрӓт, а весӹвлӓжӹ тидӹм пуры шанымаш доно ӹштӓт: 16 иктӹвлӓжӹ ире агыл йӓнг доно, ӹшкӹлӓн пайдам кӹчӓлӹн, Христос гишӓн увертӓрӓт, тидӹн доно мӹлӓнем питӹрен шӹнзӹмӓштӹ орлыкым шукемдӹнештӹ, 17 а весӹвлӓжӹ, мӹньӹм Пуры Уверӹм перегӓш шагалтымым пӓлӓтӓт, яратымаш гишӓн ӹштӓт. 18 Ну и ма? Христос гишӓн хоть-кыце увертӓрӹштӹ, яжола каяш цацен ӓль йӓнг вашт, тидӹлӓн мӹнь ӹвӹртем веле.


  Анзыкыжымат ӹвӹртӓш тӹнгӓлӓм, 19 вет мӹнь пӓлем: тӓмдӓн ыдылмыда дӓ Иисус Христосын Шӱлӹшӹжӹн палшымы гишӓн тидӹ цилӓжӓт мӹлӓнем ытарымашкы сӓрнӓлтеш. 20 Мӹнь пишок вычем дӓ ӹнянем: мӹлӓнем нима шотыштат намысланаш ак вӓрешт, но лӱддӹмӹ лиӓм, дӓ хоть ӹлӹмӓш, хоть колымаш лижӹ, Христос мӹньӹн кӓпем гач кӹзӹт молнамшы семӹньок лӹмлештӓрӓлтеш. 21 Ӹлӹмӓш мӹлӓнем – Христос, а колымаш – сӹнгӹмӓш. 22 Кӓпӹштӹ ӹлӹмӓш мӹньӹн пӓшӓэм гач кӹцкӹм канда гӹнь, мам айырен нӓлшӓш, мӹнь ам пӓлӹ. 23 Мӹньӹм тидӹжӓт, тӹдӹжӓт шыпшеш: мӹнь ти ӹлӹмӓш гӹц кенем дӓ Христос доны линем, тидӹжӹ шукы пачаш яжорак, 24 но тӓ верцдӓ кӓпӹштӹ ӹлӓш кодаш керӓлрӓк.  25-26 Мӹнь тидӹлӓн ӹнянем, седӹндон пӓлем: тӓ ӹнянӹмӓштӹ анзылтымашкы шода дӓ ӹвӹртӹдӓ манын, мӹнь тишӓк кодам дӓ, тӓ докыда угӹц толмыкем, мӹнь гишӓнем сусуда Иисус Христос доно ушнен шалгымашты шукемжӹ манын, цилӓдӓ доно иквӓреш ылам.


  27 Анжыда, Христосын Пуры Увержӹлӓн яралын ӹлӹдӓ. Мӹнь тӓмдӓм ужаш толам ӓль агым, тӓ ик шӱлӹш доно икышын ылыда дӓ Евангелиэш негӹцлӓлтшӹ ӹнянӹмӓш верц пингӹдӹн шалгедӓ манын колнем. 28 Ваштареш шалгышывлӓ гӹц тӓ нима шотыштат лӱдшӓшлык ада ыл. Тидӹжӹ нӹнӹлӓн колымашын пӓлӹжӹ ылеш, а тӓлӓндӓ – ытарымашын пӓлӹжӹ, тидӹ – Йымы гӹц. 29 Вет Христослан ӹнянӓш веле агыл, Тӹдӹн верц парвалашат тӓлӓндӓ цӓш пуалтын. 30 Мӹньӹн кредӓлмӓшем тӓ ужында дӓ эчеӓт кредӓлмем гишӓн тӓ кӹзӹт колыда. Тӓмдӓнӓт ти кредӓлмӓшок.

  

  
  

  СВЯТОЙ АПОСТОЛ ПАВЕЛӸН ФИЛИППӸШТӸ ӸЛӸШӸВЛӒЛӒН КОЛТЫМЫ СИРМӒШӸЖӸ


  2 Глава


  1 Икышын лимӓш. Христосын корныжы. 12 Ытаралтмаш верц цацыда. 19 Тимофей дон Епафродит.


  1 Тенгежӹ, Христос доно ушнымаш тӓмдӓм кымылангда гӹнь, Тӹдӹн яратымашыжы тӓмдӓм ладнангдара гӹнь, Шӱлӹш доно ушнымаш улы гӹнь, пуры кымыл дӓ жӓлӓйӹмӓш улы гӹнь, 2 мӹньӹн сусуэм цицмӓшӹм ӹштӹдӓ: цилӓн ик семӹнь шаныда, икань яратымашан, икышын дӓ ик кымылан лидӓ. 3 Ӹшкӹлӓн пользым кӹчӓлмӹ ӓль ӹшкӹмдӓм хвальымы гишӓн нимат идӓ ӹштӹ, а иктӹ-весӹдӓм ӹшке гӹцдӓ когоракеш смирнӓн шотлыда. 4 Каждый ӹшке гишӓнжӹ веле агыл, а вес эдемвлӓ гишӓнӓт шытырланыжы. 5 Тӓмдӓн шанымашда дӓ шӱм шижмӓшдӓ Христос Иисусын ганьок лижӹ.

  6 Тӹдӹ, Йымы цӹреӓн ылмыжы вӹлец,

  Йымы доно иктӧр лиӓш цацыде,

  7 а Ӹшкӹмжӹм Ӹшке лапемден,

  цоран цӹрежӹм нӓлӹн, эдем гань лин,

  Тӹдӹм цилӓн эдем цӹреӓнӹм ужыныт.

  8 Тӹдӹ Ӹшкӹмжӹм Ӹшке изиэш лыктын,

  колымыжы якте, крестеш колымы яктеӓт, шамакым колыштшы ылын.

  9 Седӹндон Йымы Тӹдӹм кӱшкӹ лӱктӓлӹн,

  цилӓ лӹм гӹцӓт кӱшнӹ шалгышы лӹмӹм пуэн.

  10 Тенгелӓ, пӹлгомыштышы, мӱлӓндӹштӹшӹ дӓ мӱлӓндӹ лӹвӓлнӹшӹ

  цилӓн Иисус лӹмеш сукалтышашлык ылыт,

  11 каждый йӹлмӹ, Ӓтя Йымылан лӹмлештӓрӓлтмӓшӹм кандаш манын,

  Иисус Христосым Господь манын пачын попышашлык.



  12 Тенгелӓ, яратымы шӱмбелвлӓэм, тӓ донда ылмем годым кыце мӹньӹм соок колыштында, ӹнде тӓ дорцда мӹндӹрнӹ ылмем годым эчеӓт утларак колыштда: лӱдӹн дӓ цӹтӹрен ӹшке ытаралтмашдам йӓмдӹлен шоктыда. 13 Йымы Ӹшкеок тӓ кӧргӹштӹдӓ пӓшӓм ӹштӓ, тенгежӹ тӓ Тӹдӹн пуры ирӹкшӹ*а доно келшӹшӹ пӓшӓм ӹштӹнедӓ дӓ ӹштедӓ.  14-15 Локтылалтшы дӓ шӓхӓрлӓнӹшӹ роды-йых лошты тӓ йӓтлӓш лидӹмӹ, ире, Йымын вуйнаматдымы тетяжӹ лиӓш манын, цилӓок ӧпкӓлӹде дӓ коктелӓнен шаныде ӹштӹдӓ. Техень роды-йых лошты тӓ сӓндӓлӹкӹштӹ шӹдӹр семӹнь йӹлгӹжӹдӓ, 16 ӹлӹмӓш шамакым кычедӓ. Цилӓ тидӹ гишӓн Христосын кечӹнжӹ мӹнь хвален кердӓм, вет тидӹжӹ мӹньӹн такеш агыл цацымем дӓ такеш агыл пӓшӓм ӹштӹмем анжыкта. 17 Но ӹнянӹмӓшдӓ верц жертвӹм пуэн эртӓрӹмӹ служымашты вӹрем йога ыльы гӹнят, мӹнь ӹвӹртем, цилӓдӓ доно иквӓреш ӹвӹртем. 18 Тенгеок тӓӓт ӹвӹртӹдӓ, мӹнь сагаэм иквӓреш сусу лидӓ.


  19 Тӓмдӓн кыце ӹлӹмӹдӓ гишӓн пӓлен нӓлӹн, мӹньӹнӓт кымылем кузыжы манын, тӓ докыда Тимофейӹм йӹле колтен кердмемлӓн Господь Иисус доно ушнен ӹнянем. 20 Тӹдӹ семӹнь йӓнг вашт тӓ верцдӓ цацышы мӹньӹн иктӓт весӹ уке, 21 вет цилӓн Иисус Христосын пӓшӓжӹ верц агыл, а ӹшкӹмӹштӹн пӓшӓштӹ верц веле цацат. 22 А Тимофейлӓн ӹнянӓш лиэш манын, тӓ пӓледӓ: Пуры Уверлӓн тӹдӹ мӹнь донем тенге пӓшӓм ӹштен, кыце ӓтяжӹ доно эргӹ ӹштӓ. 23 Тенгежӹ, мӹнь донем ма лишӓшлыкым пӓлен нӓлмӹкем, тӹдӹм тӹнӓмок колтен кердӓм манын ӹнянем. 24 Мӹнь ӹшкежӓт шукышты агыл тӓ докыда толам манын, Господь мӹлӓнем ӹнянӹмӓшӹм пуа.


  25 Но Епафродитӹм, мӹнь донем иквӓреш пӓшӓлӹшӹ дӓ цацышы шӱмбелнӓм, мӹлӓнем келмӹ годым палшаш колтымы эдемдӓм, тӓ докыда колташ керӓлеш шотлем. 26 Тӹдӹ тӓмдӓм цилӓдӓм пишок ужнежӹ дӓ церлӓнӹмӹжӹ гишӓн уверӹм колмыланда тыргыжлана. 27 Епафродит лачокат колышаш гань церлӹ ылын, но Йымы тӹдӹм жӓлӓен, дӓ тӹдӹм веле агыл – мӹлӓнем ойхы вӹлӓн ойхы ӹнжӹ шукем манын, ӹшкӹмемӹмӓт жӓлӓен. 28 Тенгежӹ тӓлӓндӓ, тӹдӹм угӹц ужмыкы, сусу лижӹ, а мӹлӓнем чӹдӹрӓк ойхы лижӹ манын, мӹнь тӹдӹм йӹлерӓк колтем. 29 Тӹдӹм Господь доно ушнымашты ӹвӹртен вӓшлидӓ дӓ тӹдӹ гань эдемвлӓм жеплӹдӓ. 30 Тӹдӹжӹ Христосын пӓшӓжӹ гишӓн изиш веле колыде. Махань палшыкым тӓ мӹлӓнем пуэн кердделда, тӹдӹм пуаш манын, ӹлӹмӓшӹжӹмӓт жӓлӓйӹде.

  


  *а2:13 Ирӹк – воля, желание.

  

  
  

  СВЯТОЙ АПОСТОЛ ПАВЕЛӸН ФИЛИППӸШТӸ ӸЛӸШӸВЛӒЛӒН КОЛТЫМЫ СИРМӒШӸЖӸ


  3 Глава


  1 Христослан ӹнянӹмӓш гач тӧрӹш лӓкмӓш. 12 Анзыкы кемӓш.


  1 Тенгежӹ, шӱмбелвлӓэм, Господь доно ушнымашты ӹвӹртӹдӓ. Тидӹмок угӹц тӓлӓндӓ сирӹмем мӹньӹм ак ясыландары, а тӓлӓндӓ пайда лиэш.


  2 Пивлӓ гӹц, худа пӓшӓзӹвлӓ гӹц перегӓлтдӓ, пӹчкедӹшӹвлӓ гӹц перегӓлтдӓ. 3 Мӓ, шӱлӹш доно Йымылан служышы, Христос Иисус доно когоэшнӹшӹ дӓ кӓплӓн ӹштӹмӹ овуцалан агыл ӹнянӹмӓшӹм пиштӹшӹвлӓ, лачокат пӹчмӹ ылына. 4 Хоть мӹнь ӹшкежӹ кӓплӓнӓт уанымашым пиштен кердӓм ыльы. Иктӓжӹ кӓплӓн ӹнянӹмӓшӹм пиштӓш шана гӹнь, тидӹлӓн мӹньӹн вир утларак улы: 5 шачмыкем, мӹлӓнем кӓндӓкшӹмшӹ кечӹн пӹчмӹ овуцам ӹштенӹт, Израиль халыкын Вениамин роды-йых гӹц, еврей халык гӹц шачшы еврей ылам, а закон шотышты фарисей линӓм, 6 ӹшке пӓшӓэм докы тенге шӱмӓнгӹнӓм – Йымын Церкӹм поктылшы линӓм, законым колыштмы доно тӧр ӹштӹмӹ шотышты – йӓтлӓш лидӹмӹ эдем. 7 Но ма мӹлӓнем сӹнгӹмӓш лин, тидӹм Христос гишӓн ямдымеш шотлем.  8-9 Тенге, мӹнь цилӓок ямдымеш шотлем, вет Христос Иисусым, мӹньӹн Господьым, пӓлӹмӓш мӹлӓнем цилӓ гӹцӓт утларак яжо. Тӹдӹ гишӓн мӹнь цилӓ шуэн колтенӓм. Христосым ӹшкӹлӓнем моаш дӓ Тӹдӹн доно цицмӓш ушнаш манын, мӹнь цилӓок кыныжеш шотлем. Тенге мӹнь ӹшке сылен нӓлмем доно агыл, законым колыштмы доно агыл, а Христослан ӹнянӹмӹ доно тӧр ӹштӹшеш лӓктӓм. Тенге тӧреш лӓкмӓш ӹнянӹмӓш верц Йымы гӹц лиэш. 10 Мӹнь Христосым дӓ Тӹдӹн ӹлӹжмӹжӹн силажым пӓлӹнем, Тӹдӹн ясыланымашкыжы ушнынем дӓ, Тӹдӹ семӹнь колен, Тӹдӹ гань линем. 11 Тенге, ӓнят, мӹнят колымаш гӹц ӹлӹжтӹмӹ лиӓм.


  12 Мӹнь кышкы кешӓшлык ылам, тӹшкӹ шонам ӓль цицмӓшӹш толынам манын ам попы, но, кыце Христос Иисус мӹньӹм нӓлӹн, тенгеок, вычымым нӓлӓш цацен, силам пиштен, анзыкы кеем. 13 Шӱмбелвлӓ, мӹнь кышкы кешӓшлык ылам, тӹшкӹ эче шонам манын ам шотлы гӹнят, иктӹм ӹштем: шайылан кодшым цилӓ монден, анзыкы улы сила доно кеем. 14 Мӹнь тӹшкӹ шонем, кышты Христос Иисус доно ушнен шалгымашты Йымын пӹлгомыштышы ӱжмӹжӹ гач пушашлык сӹнгӹмӓш подарка мӹньӹм выча. 15 Тенгежӹ мӓ логӹцнӓ ӹнянӹмӓштӹ кушкын шошывлӓ тенге шанышашлык ылыт, а тӓ иктӓ-ма гишӓн вес семӹнь шанедӓ гӹнь, тидӹмӓт Йымы тӓлӓндӓ анжыкта. 16 Но махань кӱкшӹцӹш мӓ шонна, мӓ тенгеок шанышашлык дӓ тӹ правило семӹньок ӹлӹшӓшлык ылына.


  17 Шӱмбелвлӓ, мӹнь семӹнем ӹштӹдӓ, мӓмнӓн тӓлӓндӓ анжыктымы корны доно каштшывлӓ вӹкӹ анжыда. 18 Мӹнь тидӹ гишӓн тӓлӓндӓ шӹрен попенӓм, дӓ ӹнде сӹнзӓвӹд яре келесем: шукынжы Христосын крестӹжӹн тышманжы семӹнь ӹлӓт. 19 Нӹнӹн мычашышты – пӹтӹмӓш, нӹнӹн йымышты – мӹшкӹр, а лӹмнерӹштӹ – намысан кайыш. Нӹнӹ мӱлӓндӹ вӹлнӹшӹ гишӓн шанат. 20 Но мӓмнӓн сӓндӓлӹкнӓ пӹлгомышты, тӹшецӹн мӓ Ытарышым, мӓмнӓн Господь Иисус Христосым, выченӓ. 21 Кид лӹвӓкӹжӹ цилӓ нӓлӓш Тӹдӹн силажы улы, ти сила доно Тӹдӹ мӓмнӓн лышкыды кӓпнӓм Ӹшкӹмжӹн лӹмлештӓрӓлтшӹ кӓпшӹ ганьыш сӓртен вашталта.

  

  
  

  СВЯТОЙ АПОСТОЛ ПАВЕЛӸН ФИЛИППӸШТӸ ӸЛӸШӸВЛӒЛӒН КОЛТЫМЫ СИРМӒШӸЖӸ


  4 Глава


  1 Кӓнгӓшвлӓ. 10 Подаркалан таум ӹштӹмӓш. 21 Цеверӹн кодаш согонь.


  1 Тенгежӹ, яратымы дӓ ужаш шанымы шӱмбелемвлӓ, мӹньӹн сусуэм дӓ сӹнгӹмӓш вуй ӓршӓшем, Господь доно ушнен шалгыда, яратымывлӓэм.


  2 Господь доно ушнен, икышын лиӓш Еводиям дӓ Синтихиям сарвалем. 3 Тенге, тӹньӹмӓт ядам, пӓшӓштӹ ӹнян тӓнгем: ти ӹдӹрӓмӓшвлӓлӓн палшы, нӹнӹ мӹнь донем иквӓреш, тенгеок Климент дӓ мӹнь донем ӹштӹшӹ вес эдемвлӓ доно иквӓреш Пуры Увер верц цаценӹт. Нӹнӹн лӹмвлӓштӹ – ӹлӹмӓш книгӓштӹ. 4 Господь доно ушнен, соок ӹвӹртӹдӓ. Угӹц келесем: ӹвӹртӹдӓ! 5 Тӓмдӓн пуры кымылда цилӓ эдемлӓн пӓлӹмӹ лижӹ; Господь лишнок. 6 Нима гишӓнӓт идӓ тыргыжланы, а, ыдылын, сарвален дӓ таум ӹштен, ядмыдам цилӓ годымат Йымылан пӓлдӹртӹдӓ. 7 Тӹнӓм Йымын хоть-махань ыш гӹц кӱшнӹ шалгышы тыржы тӓмдӓн шӱмдӓм дӓ шанымыдам Христос Иисус доно ушнымашты перегӓ.


  8 Остаткаэш, шӱмбелвлӓ, цилӓ, ма лачок, ма жеплӹмӹ, ма тӧр, ма ире, ма келшӹшӹ, ма хваляш ярышы – ма пуры ылеш дӓ таум ӹштӓш ярал ылеш гӹнь, тидӹ гишӓн шаныда. 9 Мӹнь гӹцем тӓ маэш тыменьӹндӓ, мам нӓлӹндӓ, колында дӓ ужында, тӹдӹм ӹштӹдӓ – дӓ тырым пушы Йымы тӓ сагада лиэш.


  10 Тӓ ӹнде мӹнь верцем угӹц шытырланаш тӹнгӓлӹндӓ, седӹндон, Господь доно ушнен, пишок ӹвӹртӹшӹм. Тӓ молнамат палшынедӓ ыльы, но йӧндӓ ылде. 11 Мӹнь укеӓн ылмем гишӓн агыл тидӹм попем, мӹнь ма ылмы доно сусу лиӓш тыменьӹнӓм. 12 Мӹнь незерӹштӓт, уланыштат ӹлен мыштем, цилӓлӓн дӓ цилӓштӓт тыменьӹнӓм: темӹн ӹлӓшӓт, шужашат, улан ӓль незерӹн ӹлӓшӓт тыменьшӹ ылам. 13 Мӹлӓнем силам пуэн шалгышы [Иисус] Христос доно мӹнь цилӓ ӹштен кердӓм. 14 Тенге гӹнят мӹлӓнем нелӹ ылмы годым палшымыда доно тӓ яжон ӹштендӓ.


  15 Тӓ, Филиппӹштӹ ӹлӹшӹвлӓ, ӹшкеӓт пӓледӓ: Пуры Уверӹм шӓрӓш тӹнгӓлмӹ годым, Македони гӹц лӓкмӹкем, тӓ гӹцдӓ пасна молы ик церкӓт мӹлӓнем окса доно палшыде. 16 Фессалоникӹштӹ ылмем годымат тӓ келмӹ годым мӹлӓнем ик гӓнӓ веле агыл палшыкым колтендӓ. 17 Тӓ гӹцдӓ подаркам нӓлӓш манын агыл тидӹм попем, но пӓшӓ кӹцкӹдӓ тӓлӓндӓ шукеммӹм ужмем шоэш. 18 А мӹнь цилӓ нӓлӹнӓм, цилӓжӓт утымеш улы. Тӓмдӓн колтымыдам Епафродит гӹц нӓлӹнӓмӓт, мӹньӹн цилӓ шукы. Мам тӓ пуэндӓ, тидӹ «тотлы пышан подарка», «Йымылан келшӹшӹ, ярышы жертва».*а 19 Мӹньӹн Йымемжӹ тӓлӓндӓ ма келмӹм лӹмлештӓрӓлтмӓш доно ӹшке пайдажы семӹнь Христос Иисус гач цилӓ темӹжӹ. 20 Йымылан, мӓмнӓн Ӓтялӓннӓ, курым-курымеш лӹмлештӓрӓлтмӓш лижӹ. Аминь. 21 Христос Иисус доно ушнен шалгышы цилӓ святойвлӓлӓн шӓлӓм келесӹдӓ. Мӹнь сагаэм ылшы шӱмбелвлӓ тӓлӓндӓ шӓлӓм колтат. 22 Тӓлӓндӓ цилӓ святой, паснаок кесарьын пӧртӹштӹшӹвлӓ, шӓлӓм колтат. 23 Иисус Христос Господьнан благодатьшы цилӓдӓ доно лижӹ. Аминь.

  


  *а4:18 Анжы: Быт 8:21, Исх 29:18.

  

  

  

  СВЯТОЙ АПОСТОЛ ПАВЕЛӸН КОЛОССЯНВЛӒЛӒН КОЛТЫМЫ СИРМӒШӸЖӸ


  1 Глава


  1 Вӓшлимӹ шамаквлӓ. 3 Колоссыштышы церкӹ верц Йымылан таум ӹштен ыдылмаш. 15 Христосын кӱ ылмыжы дӓ пӓшӓжӹ гишӓн. 24 Церкӹлӓн Павелӹн ӹштӹмӹжӹ.


  1 Йымын ирӹкшӹ*а семӹнь Иисус Христосын Апостолжы лишӹ Павел дон Тимофей шӱмбел дорц 2 Христос Иисус доно ушнен шалгышы, Колоссышты ылшы святой дӓ ӹнян шӱмбелвлӓлӓн.


  3 Мӓмнӓн Йымы Ӓтянӓ дӓ Господь Иисус Христос гӹц тӓлӓндӓ благодать дӓ тыр лижӹ.


  Тӓ верцдӓ ыдылмына годым мӓмнӓн Господьна Иисус Христосын Йымыжылан дӓ Ӓтяжӹлӓн со таум ӹштенӓ, 4 вет Христос Иисуслан ӹнянӹмӹдӓ дӓ цилӓ святой эдемӹм яратымыда гишӓн мӓ колынна.  5-6 Уанен вычымыдам тӓлӓндӓ пӹлгомышты йӓмдӹлӹмӹ, тидӹм пӓлен, тӓ ӹнянедӓ дӓ яратедӓ. Мам уанен вычедӓ, тӹдӹ гишӓн тӓ пӹтӓри лачок шамакышты, тӓ докыда шошы Пуры Уверӹштӹ, колында. Йымын благодатьшы гишӓн колмы, благодать лачокок махань ылмым пӓлен нӓлмӹ кечӹ годшен тӓ лоштыдаат цилӓ сӓндӓлӹкӹштӹшӹ семӹньок Пуры Увер шӓрлӓ дӓ кӹцкӹм пуа ‒ 7 Йымын благодатьшы гишӓн тӓ мӓ донна иквӓреш пӓшӓм ӹштӹшӹ яратымы Епафрас гӹц пӓлен нӓлӹндӓ, тӹдӹ тӓ верцдӓ Христослан ӹнянӹн служа. 8 Епафрасок шӱмӹштӹдӓ махань яратымашым Шӱлӹш ӹлӹжтӹмӹ гишӓн мӓлӓннӓ увертӓрен.


  9 Теве малын мӓӓт цилӓ тидӹ гишӓн колмы кечӹ годшенок тӓ верцдӓ ыдылаш ана цӓрнӹ дӓ, Йымы тӓлӓндӓ ӹшке шанымыжым Шӱлӹш пумы улы ыш дӓ ынгылымаш доно тӹрӹс*б пӓлен нӓлӓш палшыжы манын, со ядына. 10 Ӹлӹмӓшдӓ Йымылан келшӹшӹ лижӹ, цилӓ шотыштат Тӹдӹлӓн ярал лиӓш цацыда, керек-махань пуры пӓшӓ донат кӹцкӹм пуда дӓ Йымым пӓлӹмӓштӹ кушда манын, Йымым сарваленӓ. 11 Тӹдӹн лӹмлештӓрӓлтмӹжӹн улы силажы дӓ цилӓ ӹштен кердмӹжӹ тӓмдӓм пингӹдемдӹжӹ, тӹнӓм тӓ соок цилӓ тырхышы, ӹвӹртӹшӹ лидӓ 12 дӓ святойвлӓлӓн йӓмдӹлӹмӹ наследствым соты Кугижӓншӹштӹ нӓлӓш мӓмнӓмӓт ӱжшӹ Ӓтя Йымылан таум ӹштӓш тӹнгӓлӹдӓ. 13 Тӹдӹ мӓмнӓм пӹцкемӹшӹн властьшы гӹц ытарен дӓ яратымы Эргӹжӹн Кугижӓншӹшкӹжӹ ваштен. 14 Тӹдӹн Вӹржӹ доно мӓмнӓм сылен нӓлмӹ, Тӹдӹ гач сулыквлӓнӓм простьымы.


  15 Христос ‒ кайдымы Йымын цӹрежӹ, Йымы ӹштӹмӹ улы сӓндӓлӹк гӹц анзыц шачшы, 16 вет пӹлгомышты, мӱлӓндӹ вӹлнӹ ма улы ‒ ма каеш, ма ак кай, ‒ цилӓ Тӹдӹ гач ӹштӓлтӹн: престолат, хозаланымашат, вуйлатымашат, властят.*в Цилӓок Тӹдӹ гач дӓ Тӹдӹлӓн ӹштӹмӹ. 17 Тӹдӹ цилӓ гӹц анзыц ылын, дӓ цилӓок Тӹдӹ уша. 18 Тӹдӹ ‒ кӓпӹн, вес семӹньжӹ Церкӹн, вуйжы. Тӹдӹ ‒ тӹнгӓлтӹш. Цилӓ шотыштат пӹтӓришӹ лижӹ манын, колымы гӹц ӹлӹжшӹ лошты пӹтӓришӹ ылеш. 19 Цилӓ шотыштат Христосын Ӹшке ганьжы лишӓшлыкым Йымы яжоэш шотлен. 20 Христос гач Ӹшкежӹ доно цилӓ ылшым пуремдӓш, ма мӱлӓндӹ вӹлнӹ дӓ пӹлгомышты улы, цилӓ донат Тӹдӹн крестеш йоктарымы Вӹржӹ гач мирӹм ӹштӓш шанен.


  21 Тӓӓт андак Йымы гӹц ӧрдӹжтӹ шалгендӓ, тӓ ышда доно Тӹдӹн тышманжы ылында, ярдымы пӓшӓм ӹштендӓ. 22 Ӹшке анзыланжы тӓмдӓм святойым, ире йӓнгӓнӹм, вуйнаматдымым шагалташ манын, Христосын эдем кӓп доно колымыжы гач Йымы ӹнде тӓ донда миреен. 23 Тӓжӹ ӹнде ӹнянӹмӓшӹштӹ цаткыды лидӓ, пингӹдӹн шалгыда, колмы Пуры Увердӓн пумы уанымаш гӹц идӓ каранг. Пуры Уверӹм Йымы ӹштӹмӹ улы сӓндӓлӹклӓн увертӓрӹмӹ, дӓ мӹнь, Павел, тӹдӹлӓн служышы линӓм.


  24 Тӓ верцдӓ нелӹм тырхымем гишӓн ӹнде сусу ылам. Христосын ясыланымаштыжы ма эче ак ситӹ, тӹдӹм мӹнь кӓпӹштем Тӹдӹн Кӓпшӹ верц темем, а Тӹдӹн кӓпшӹ ‒ Церкӹ. 25 Мӹнь Церкӹлӓн служышы линӓм, вет Йымы ирӹкшӹ доно ӹшке шамакшым тӓлӓндӓ тӹрӹс увертӓрӓш мӹлӓм ӹнянен пуэн. 26 Йымын шамакшы йых гӹц йыхыш курымвлӓ мычкы шӹлтӹмӹ тайна ылын, а ӹнде Тӹдӹн святойвлӓжӹлӓн пачмы. 27 Нӹнӹлӓн Йымы язычниквлӓ лошты ти тайнын махань пайда дӓ лӹмлештӓрӓлтшӹ ылмыжым анжыктынежӹ ылын. Тайныжы техеньӹ: тӓ донда Христос ‒ лӹмлештӓрӓлтмӓшӹн уанымашыжы. 28 Христос Иисус доно ушнымашты каждый эдемӹм нимахань ситӹдӹмӓш гӹц пасна Йымы анзыкы шагалташ манын, улы ыш-пӓлӹмӓш доно цилӓ эдемлӓн кӓнгӓшӹм пуэн дӓ цилӓ эдемӹм тымден, мӓ Тӹдӹ гишӓн увертӓренӓ. 29 Тидӹ верцок мӹнь кӧргӹштем кого сила доно ӹштӹшӹ Тӹдӹн силажы доно пиш цацен пӓшӓлем.

  


  *а1:1 Ирӹк ‒ воля, желание. Тенгеок ‒ 1:25


  *б1:9 Тӹрӹс – целый, полный, целиком.


  *в1:16 Тиштӹ Ангел чин гишӓн попалтеш.

  

  
  

  СВЯТОЙ АПОСТОЛ ПАВЕЛӸН КОЛОССЯНВЛӒЛӒН КОЛТЫМЫ СИРМӒШӸЖӸ


  2 Глава


  1 Церкӹлӓн Павелӹн ӹштӹмӹжӹ. 6 Христос доно у ӹлӹмӓш. 16 Акел цӓрӹмӓш гӹц ирӹк.


  1 Тӓ верцдӓӓт, Лаодикиштӹ, Иерапольышты ӹлӹшӹвлӓ верцӓт дӓ, кӱ мӹньӹн цӹреэмжӹмӓт ужде, цилӓштӹ верц кыце когон мӹлӓм кредӓлӓш вӓрештеш, тӓ пӓлӹдӓ манын шанем. 2 Цилӓштӹн шӱмӹштӹ кымылангжы дӓ цилӓнӓт яратымаш доно иктӹш ушнышты, цицмӓш ынгылымашын пумы улы пайдашкыжы ‒ Ӓтя Йымын дӓ Христосын тайныштым пӓлӹмӓшкӹ ‒ шошты манын цацем. 3 Кого ышын дӓ пӓлӹмӓшӹн цилӓ пайдаштым Христос доны перегӓш тайымы. 4 Тӓмдӓм иктӓт йӹвӹжӓ йой шамаквлӓ доно ӹнжӹ алталы манын, мӹнь тидӹм попем. 5 Вет кӓпем доно тӓ сагада ам ыл гӹнят, йӓнгем доно сагада ылам, шот доно ӹлӹмӹдӓм дӓ Христослан пингӹдӹн ӹнянӹмӹдӓм ужын, сусу ылам.


  6 Тенгежӹ, Христос Иисусым, Господьым, шӱмӹшкӹдӓ пыртендӓ гӹнь, Тӹдӹн доно ушнен ӹлӹдӓ. 7 Тӓмдӓм тымдымы семӹнь Христосеш важангда, ӹлӹмӓшдӓн негӹцшӹ Тӹдӹ лижӹ, ӹнянӹмӓштӹ пингӹдемдӓ, таум шукы ӹштӹдӓ. 8 [Шӱмбелвлӓ,] Христосеш агыл, а эдем тымдымашеш дӓ сӓндӓлӹкӹн природыштышы шукы йиш силаэш негӹцлӓлтшӹ, ышанла кайшы тымдымаш дӓ акел алталымаш доно тӓмдӓм иктӓт кид лӹвӓкӹжӹ ӹнжӹ нӓл манын шеклӓнӹдӓ. 9 Христосын эдем кӓпӹштӹжӹ Йымын махань ылмыжы цицмӓш ӹлӓ. 10 Тӓӓт ти цицмӓшкӹ Христос гач ушнендӓ, Тӹдӹжӹ ‒ улы вуйлатымашын дӓ властьын вуйжы. 11 Тӹдӹн доно ушнымашты тӓ пӹчмӓшӹм*а эртендӓ, но тидӹ эдем кид доно ӹштӹмӹ пӹчмӓш агыл, а вуйта эдемӹн сулыкан кӓп дон йӓнг кымылжым пӹчкӹн нӓлмӓш ылеш. Техень пӹчмӓшӹм Христос ӹштӓ. 12 Крестӹмӹ гач Тӹдӹн доно иквӓреш тайымы ылында, крестӹмӹ гачок, Тӹдӹм колымы гӹц ӹлӹжтӹшӹ Йымын силажылан ӹнянӹмӹдӓ гишӓн, Тӹдӹн доно иквӓрешок ӹлӹжӹндӓ. 13 Тӓмдӓм, сулыкда дӓ пӹчдӹмӹ ылмыда гишӓн колышывлӓм, Христос доно иквӓреш Йымы ӹлӹшӹм ӹштен. Тӹдӹ мӓмнӓн цилӓ сулыкнам простен, 14 мӓ ваштарешнӓ сирӹмӹ пынзалтышан пумагам ӹштӹл шуэн, крестеш пыдален карангден. 15 Тидӹн доно вуйлатымаш дӓ власть гӹц силаштым поген нӓлӹн, нӹнӹм цилӓ анзылны намысыш пыртен дӓ, крестӹ доно, нӹнӹм лӹмлештӹн сӹнген.


  16 Тенгежӹ, мам качмы ӓль йӱмӹ, ӓль иктӓ-махань празныкым, у тӹлзӹм ӓль кукшыгечӹм айымы гишӓн тӓмдӓм иктӓт ӹнжӹ вырсы. 17 Тидӹ ‒ ма лишӓшлыкын ӹмӹлжӹ веле, а кӓп*б ‒ Христосын. 18 Кӱ эдем анзылны смирнӓлӓ каяш цаца, Ангеллӓн кымалмым жеплӓ дӓ, вуйта каймашым ужын, когоэшнӹлеш, техеньӹвлӓ логӹц тӓмдӓм иктӓт ӹнжӹ алталы. Эдем ышышты доно нӹнӹ такеш чываньланат, 19 вуй доно ‒ Христос доно ‒ кӹлӹштӹ уке, а Христосшы улы кӓпӹм урда, ежӹнг дӓ шӱнвлӓ доно уша, Йымын шанымыжы семӹнь кушта.


   20-21 Тенгежӹ, тӓ Христос доно иквӓреш колендӓ дӓ сӓндӓлӹкӹн природыштышы шукы йиш силажы гӹц ытлендӓ гӹнь, малын ти сӓндӓлӹкӹштӹшӹ семӹнь «Ит тӹкнӹ», «Ит кач», «Ит тӹкӓл» манын шӱдӹмӹм шоктедӓ? 22 Ма гишӓн тенге попат, цилӓ тидӹ кычылтмы доно пӹтӓ. Техень цӓрӹмӓш ‒ эдемӹн шӱдӹмӹжӹ дӓ тымдымыжы веле. 23 Ӹшке шанен лыкмы семӹнь служымаш, смирнӓлӓ каяш цацымаш дӓ кӓпӹм орландарымаш ‒ цилӓ тидӹ ышанла каймаш дӓ кӓп дон йӓнгӹн ядмыштым шотыш нӓлдӹмӓш веле.

  


  *а2:11 Пӹчмӓш: книгӓ мычаштышы лӹмдерӹм анжыда.


  *б2:17 «Кӓп»: греклӓ сирӹмӹм «Ма лачокшымок улы» манынат ынгылаш лиэш.

  

  
  

  СВЯТОЙ АПОСТОЛ ПАВЕЛӸН КОЛОССЯНВЛӒЛӒН КОЛТЫМЫ СИРМӒШӸЖӸ


  3 Глава


  1 Тошты дӓ у эдем. 18 Христослан ӹнянӹшӹ семня дон рабвлӓ гишӓн.


  1 Тӓ Христос доно иквӓреш ӹлӹжӹндӓ гӹнь, тенгежӹ пӹлгомыштышым кӹчӓлдӓ. Тӹштӹ Йымын вургымла велнӹжӹ Христос шӹнзӓ. 2 Мӱлӓндӹ вӹлнӹшӹ гишӓн агыл, а пӹлгомыштышы гишӓн шаныда. 3 Вет тӓ колендӓ, дӓ тӓмдӓн ӹлӹмӓшдӓ Христос доно иквӓреш Йымы доно ушнымашты кайде перегӓлтеш. 4 Кынам Христос, тӓмдӓн ӹлӹмӓшдӓ, толеш, тӹнӓм тӓӓт Тӹдӹн доно иквӓреш лӹмлешт толыда.


  5 Седӹндон ти сӓндӓлӹкӹштӹшӹ тӓмдӓн ма улы, тӹдӹм пӹтӓрӹдӓ: шӓхӓрлӓнӹмӹм, ярдымы кайышым, темдӹмӹ, сулыкан кымыл шыпшмым, шыкланымым. Шыкланымыжы идоллан кымалмы доно икток ылеш. 6 Техень кайышвлӓ гишӓнок шамакым колыштдымы эдемвлӓ вӹкӹ Йымын шӹдӹжӹ вазеш. 7 Андак тӓӓт техень кайыш кид лӹвӓлнӹ ылында, ӹшкӹмдӓм тенгеок кычендӓ. 8 А ӹнде тӓ цилӓок ӧрдӹшкӹ карангдыда: шӹдӹм, азнымым, йӓллӓн худам шанымым, эдем вӹкӹ попымым, ышма гӹц лӓкшӹ худа шаям. 9 Икӹжӓк-иктӹлӓндӓ алтален идӓ попы, вет вӹлецдӓ тошты эдемӹм пӓшӓжӹ доно иквӓреш кыдаш шуэндӓ, 10 у эдемӹшкӹ вӹдӹлӓлтӹндӓ. Тӹдӹжӹ, Ӹштӹшӹжӹ ганьы лин миэн, со уэмеш, Йымым цицмӓш пӓлӓш тыменеш. 11 Тиштӹ эллинӓт, иудейӓт, пӹчмӓт, пӹчдӹмӓт, варварат,*а скифӓт, рабат, ирӹкӓнӓт уке, но Христос ‒ тидӹ цилӓ дӓ цилӓштӓт.


  12 Тенгежӹ тӓ, Йымы айырен нӓлмӹ, святой дӓ яратымы эдемвлӓ, йӓнг вашт жӓлӓйӹмӓш, пуры, смирнӓ, шӹмӓ ылмы, шукы тырхымаш доно вӹдӹлӓлтдӓ. 13 Икӓнӓ-иктӹдӓм цӹтен ӹлӹдӓ, тӓ логӹцдӓ иктӓжӹн весӹ докы ӧпкӹдӓ улы гӹнь, вӓшӓ-вӓшӓ простьыда. Кыце Христос тӓмдӓм простен, тӓӓт тенгеок ӹштӹдӓ. 14 Сек анзыцшок яратымаш доно вӹдӹлӓлтдӓ, тӹдӹ цилӓ яжом уша. 15 Йӓнгӹштӹдӓ Йымын тыржы хозаланыжы. Тӓмдӓм, ик кӓпӹн лаштыквлӓжӹм, тӹ тырышкы ӱжмӹ. Таум ӹштен мыштышы лидӓ. 16 Шӱмӹштӹдӓ Христосын шамакшын улы пайдажы ӹлӹжӹ. Улы ыш-пӓлӹмӓш доно икӹжӓк-иктӹдӓм тымдыда, икӹжӓк-иктӹлӓндӓ кӓнгӓшӹм пуда, псаломым, хвальымы мырым дӓ шӱлӹш кымылангдымы мырым шӱмӹштӹдӓ Господьлан таум ӹштен мырыда. 17 Мам попедӓ ӓль мам ӹштедӓ, цилӓок Господь Иисус Христос лӹм доно лижӹ, Тӹдӹ гач Йымылан дӓ Ӓтялӓн таум келесӹдӓ.


  18 Вӓтӹвлӓ, марыдам колыштда, Господьлан ӹнянӹшӹ ӹдӹрӓмӓшлӓн тидӹ олмыдеш. 19 Марывлӓ, вӓтӹдӓм яратыда дӓ нӹнӹ доно костан идӓ ли. 20 Тетявлӓ, ӓтя-ӓвӓдӓм цилӓ шотыштат колыштда, Господьлан тидӹ келшӓ. 21 Ӓтявлӓ, тетявлӓдӓн кымылышты ӹнжӹ валы манын, нӹнӹм соок идӓ пелештӹ.


  22 Рабвлӓ, мӱлӓндӹ вӹлнӹшӹ хозадавлӓм цилӓ шотыштат колыштда. Шӱдӹмӹштӹм, эдемлӓн ярал лиӓш цацен, хоза анзылны веле агыл, а ире шӱм доно, Йымы гӹц лӱдӹн ӹштӹдӓ. 23 Цилӓ пӓшӓдӓм эдемлӓн агыл, а Господьлан ӹштӹмӹ семӹнь йӓнг вашт ӹштӹдӓ. 24 Господь гӹц тӓр шотеш наследствым нӓлшӓшлыкдам тӓ пӓледӓ, вет Господь Христослан служедӓ. 25 А акъярым ӹштӹшӹ ӹшке акъярыжы семӹнь нӓлеш. Йымы цилӓм ик семӹнь анжа.

  


  *а3:11 Греквлӓ цилӓ вес халыквлӓм «варвар» маныныт.

  

  
  

  СВЯТОЙ АПОСТОЛ ПАВЕЛӸН КОЛОССЯНВЛӒЛӒН КОЛТЫМЫ СИРМӒШӸЖӸ


  4 Глава


  1 Христослан ӹнянӹшӹ семня дон рабвлӓ гишӓн. 2 Церкӹлӓн кӓнгӓшвлӓ. 7 Цеверӹн кодаш согонь.


  1 Хозавлӓ, рабвлӓ доно цилӓ шотыштат тӧр ӹштӹшӹ лидӓ. Идӓ монды: пӹлгомышты тӓмдӓнӓт Хозада улы.


  2 Тырхен дӓ янгылыде со ыдылда, таум ӹштӹдӓ. 3 Ӹшке увержӹм шӓрӓш, Христосын тайныжым увертӓрӓш Йымы мӓлӓннӓ амасам пачшы манын, мӓ верцнӓӓт ыдылда. Тӹ тайна гишӓнок мӹнь кӹзӹт питӹрӹмӓштӹ шӹнзем, 4 дӓ мӹнь тӹдӹм раскыдын увертӓрӹшӓшлык ылам. Мӹлӓнем ти пӓшӓм керӓл семӹнь ӹштӓш манын ыдылда. 5 Ӧрдӹжвлӓ доно ӹшкӹмдӓм шот доно кычыда, цилӓ йӧнӓн веремӓм кычылтда. 6 Шаяда со пуры, санзал доно тотангдымы лижӹ, каждыйлан кыце келесӹмӹлӓ, пӓлӹшӓшлык ылыда.


  7 Господьлан ӹнянӹн служышы, мӓ донна иквӓреш ӹштӹшӹ яратымы Тихик шӱмбел тӓлӓндӓ мӹнь гишӓнем цилӓ келесӓ. 8 Тидӹлӓнок тӹдӹм тӓ докыда колтенӓм. Тӹдӹ кыце ӹлӹмӹдӓм пӓлен нӓлжӹ дӓ йӓнгдӓм кымылангдыжы. 9 Тӹдӹ сага ӹнян дӓ яратымы Онисим шӱмбелнӓ миӓ, тӹдӹ тӓ логӹцдӓ иктӹжӹ ылеш. Нӹнӹ тиштӹшӹ пӓшӓ гишӓн цилӓ увертӓрӓт.


  10 Мӹнь сагаэм кызаматышты шӹнзӹшӹ Аристарх, тенгеок Варнаван Марк двоюродный шӱмбелжӹ тӓлӓндӓ шӓлӓм колтат. Марк шотышты мам ӹштӹмӹлӓ, мӓ келесеннӓ: тӹдӹ тӓ докыда миӓ гӹнь, пурын вӓшлидӓ. 11 Эче Иуст манмы Иисус шӓлӓм колта. Пӹчмӓнвлӓ логӹц нӹнӹ веле Йымын Кугижӓншӹлӓн мӹнь сагаэм пӓшӓм ӹштӓт. Нӹнӹ мӹлӓнем кымылангдымаш ылыныт.


  12 Иисус Христосын цоражы, тӓмдӓн Епафрасда шӓлӓм колта. Нимахань ситӹдӹмӓшдӹмӹ лидӓ, цилӓ шотыштат Йымын шанымыжы семӹнь ӹлӹдӓ манын, тӓ верцдӓ цӓрнӹде ыдылын кредӓлеш. 13 Тӹдӹ тӓ верцдӓ дӓ Лаодики дон Иерапольыштышывлӓ верц улы кымыл доно шытырлана, тидӹм мӹнь ӹняндӓрен кердӓм. 14 Яратымы врач Лука дӓ Димас тӓлӓндӓ шӓлӓм колтат. 15 Лаодикиштӹшӹ шӱмбелвлӓлӓн, тенгеок Нимфанлан дӓ тӹдӹн пӧртешӹжӹ погынышы церкӹлӓн шӓлӓм келесӹдӓ. 16 Ти сирмӓшӹм тӓ доныда лыдмыкы, тӹдӹм Лаодикиштӹшӹ церкӹштӓт лыдыктыда, Лаодикиштӹшӹ сирмӓшӹм тӓӓт лыдда. 17 Архипплӓн келесӹдӓ: «Анжы, Господь доно ушнымашты нӓлмӹ пӓшӓэтӹм ӹштен шокты».


  18 Мӹнь, Павел, ти шӓлӓм ӹшке кидем доно сирем. Мӹньӹн питӹрӹмӓштӹ шӹнзӹмем ӓштӹдӓ. Тӓ доныда Йымын благодатьшы лижӹ. Аминь.

  

  

  

  СВЯТОЙ АПОСТОЛ ПАВЕЛӸН ФЕССАЛОНИКӸШТӸ ӸЛӸШӸВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  1 Глава


  1 Вӓшлимӹ шамаквлӓ. 2 Фессалоникӹштӹшӹ ӹнянӹшӹвлӓн ӹлӹмӓшӹштӹ.


  1 Павел, Силуан дӓ Тимофей дорц Йымы Ӓтя дӓ Господь Иисус Христос доно ушнен шалгышы Фессалоникӹштӹшӹ церкӹлӓн.


  Мӓмнӓн Йымы Ӓтянӓ дӓ Господь Иисус Христос гӹц тӓлӓндӓ благодать дӓ тыр лижӹ.


  2 Ыдылмына годым соок тӓмдӓм ӓштенӓ, цилӓдӓ верц Йымылан таум ӹштенӓ. 3 Ӹнянӹмӓш велдӹк мам ӹштӹмӹдӓ, яратымаш велдӹк ӹштӹмӹ пӓшӓдӓ, Господьна Иисус Христослан уанымыда гӹц лӓкшӹ тырхымашда Йымына дӓ мӓмнӓн Ӓтянӓ анзылны со ышыштына ылыт. 4 Йымы яратымы шӱмбелвлӓ, Тӹдӹ тӓмдӓм айырен нӓлмӹм пӓленӓ, 5 вет шайыштмы Пуры Увернӓ шамак доно веле агыл, кого сила, Святой Шӱлӹш дӓ кого ӹнянӹмӓш доно тӓ докыда миэн шон. Лоштыда тӓ верцӹндӓ махань ылмынам тӓ ӹшкеӓт пӓледӓ. 6 Тӓ мӓ семӹньнӓ дӓ Господь семӹнь ӹштӹшӹ линдӓ; пиш шукы нелӹм тырхендӓ гӹнят, Святой Шӱлӹш пумы сусу доно Пуры Уверӹм шӱмӹшкӹдӓ пиштендӓ. 7 Тенге Македоништӹ дӓ Ахаиштӹ ӹлӹшӹ ӹнянӹшӹ цилӓ эдемлӓн корным анжыктендӓ. 8 Господьын шамакшы Македоништӹ дӓ Ахаиштӹ веле агыл тӓ гӹцдӓ шактен, а Йымылан ӹнянӹмӹдӓ гишӓн увер цилӓ вӓре шӓрлен. Мӓлӓннӓ тенгежӹ нимамат шайышташ ак кел, 9 вет нӹнӹ ӹшке мӓ гишӓннӓ шайыштыт, тӓ докыда кыце мимӹнӓ дӓ идолвлӓ гӹц Йымы докы кыце ванжымыда гишӓн попат: тӓ ӹлӹшӹ, лачокшы Йымылан служаш тӹнгӓлӹндӓ, 10 Тӹдӹн колымы гӹц ӹлӹжтӹмӹ Иисус Эргӹжӹн пӹлгом гӹц толмыжым вычедӓ. Йымын толшашлык шӹдӹжӹ гӹц Иисус мӓмнӓм ытара.

  

  
  

  СВЯТОЙ АПОСТОЛ ПАВЕЛӸН ФЕССАЛОНИКӸШТӸ ӸЛӸШӸВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  2 Глава


  1 Павелӹн Фессалоникӹштӹшӹ пӓшӓжӹ. 17 Павел угӹц Фессалоникӹш минежӹ.


  1 Шӱмбелвлӓ, ӹшкеӓт пӓледӓ: тӓ докыда мимӹнӓ такеш лиде. 2 Тӓ пӓледӓ: тилец анзыц Филиппӹштӹ парвалымым дӓ мыскылен орландарымым тырхаш вӓрештӹн, дӓ тӓ доныдаат ваштареш шалгенӹт гӹнят, тӓлӓндӓ Ӹшке Пуры Увержӹм шайышташ Йымына мӓлӓннӓ лӱддӹмӹ лиӓш палшен. 3 Мӓмнӓн тымден попымына тӧр гӹц карангмы гӹцӓт, ире агыл шанымаш гӹцӓт, йойланымаш гӹцӓт ак лӓк. 4 А Йымы мӓмнӓм терген дӓ Пуры Уверӹм мӓлӓннӓ ӹнянӓш лимӹм ужын, дӓ мӓ тенгеок попенӓ: эдемлӓн агыл, а мӓмнӓн шӱмнӓм тергӹшӹ Йымылан ярал лиӓш цаценӓ.


  5 Тӓ пӓледӓ: мӓ нигынамат яжола каяш цацен попыделна. Пайдам нӓлӓш йывырт шанымашна ылде, Йымы тидӹлӓн свидетель ылеш. 6 Мӓ лӹмнӓм эдемвлӓ кӱшкӹ лӱктӹмӹм ана кӹчӓл, тӓ лоштыдаат, молывлӓ лоштат. 7 Мӓ Христосын Апостолжы ылына дӓ тӓ гӹцдӓ пингӹдӹн терген кердӹнӓ ыльы, но ӹшке тетяжӹм анжышы ӓвӓ ганьы йӹвӹжӓ тӓ донда ылынна. 8 Тӓмдӓм мӓ яратен шӹнденнӓ, Йымын Пуры Увержӹм веле агыл, йӓнгнӓмӓт тӓлӓндӓ пуаш йӓмдӹ ылынна, мӓлӓннӓ техень шергӹ линдӓ.


  9 А тӓ, шӱмбелвлӓ, пӓшӓм ӹштӹмӹнӓм дӓ ӹшкӹмнӓм жӓлӓйӹде цацымынам ӓштедӓ: тӓ логӹцдӓ иктӹлӓнӓт ӹлӹмӓшӹм нелемдӓш агыл манын, Йымын Пуры Увержӹм шайыштмына годым йыдет-кечет пӓшӓм ӹштеннӓ. 10 Кыце мӓ Йымылан яралын, тӧр дӓ йӓтлӓш лидӹмӹн тӓ донда ӹштеннӓ, тидӹлӓн тӓ, ӹнянӹшӹвлӓ, дӓ Йымы свидетель ылыда.  11-12 Тӓмдӓм ӹшке Кугижӓншӹшкӹжӹ дӓ лӹмлештӓрӓлтмӓшкӹжӹ ӱжшӹ Йымылан яралын ӹлӹдӓ манын, ӓтя ӹшке тетяжӹм тымдымы семӹнь каждыйдам кымылангденнӓ, ӹняндӓреннӓ дӓ сарваленнӓ ‒ тидӹм тӓ пӓледӓ.


  13 Йымылан со таум келесенӓ, вет мӓ гӹцнӓ Йымын шамакшым колмыкыда, тӓ тӹдӹм эдем шамак семӹнь агыл, Йымын шамакшы семӹнь, лачокок махань ылеш, техеньӹм ышышкыда пиштендӓ. Тӹ шамак тӓ лоштыда, ӹнянӹшӹвлӓ лошты, ӹштӓ. 14 Тӓ, шӱмбелвлӓ, Христос Иисус доно ушнен шалгышы Иудейӹштӹшӹ церкӹвлӓ семӹнь ӹштӹшӹ линдӓ. Нӹнӹ иудейвлӓ гӹц мам цӹтенӹт, тӓӓт ӹшке халыкда гӹц тӹдӹмок цӹтендӓ. 15 Иудейвлӓ Господь Иисусымат, пророквлӓмӓт пуштыныт, мӓмнӓм поктылыныт. Нӹнӹ Йымылан ак яреп дӓ цилӓ эдемӹн тышманжы ылыт. 16 Язычниквлӓлӓн попаш дӓ нӹнӹм ытаралтмашкы нӓнгеӓш мӓлӓннӓ ӓптӹртӓт, тидӹн доно ӹшке сулык висӓштӹм со темен миӓт. Но остаткаэш нӹнӹ вӹкӹ Йымын шӹдӹжӹ вазын.


  17 Шӱмбелвлӓ, кужы жепеш агыл тӓ донда айырлаш вӓрештӹ, но шӱмнӓ доно мӓ сагада ылына, дӓ тӓ донда вӓшлиӓш эчеӓт кого кымыл доно цаценнӓ. 18 Мӓ тӓ докыда миӓш шаненнӓ ‒ мӹнь, Павел, ик гӓнӓ веле агыл минем ыльы, но сатана ӓптӹртӹлӹн. 19 Господьна Иисус Христос толмы годым Тӹдӹ анзылны кӱ мӓмнӓн уанымашна ӓль сусуна, кӱ мӓмнӓн сӹнгӹмӓш вуйгӹшӹлнӓ? Тӓӓт агыл ма? 20 Тӓ мӓмнӓн лӹмлештӓрӓлтмӓшнӓ дӓ сусуна ылыда.

  3 Глава


  Павел угӹц Фессалоникӹш минежӹ.


  1 Седӹндон, ӹнде тырхен кердделнаат, мӓ Афинеш ӹшкетӹн кодаш шанен пиштеннӓ 2 дӓ тӓмдӓм пингӹдемдӓш, ӹнянӹмӓштӹдӓ кымылангдаш мӓ Тимофей шӱмбелнӓм ‒ Христосын Пуры Увержӹм шайыштмашты Йымын служышыжым, мӓ донна иквӓреш пӓшӓм ӹштӹшӹм ‒ тӓ докыда колтеннӓ. 3 Кӹзӹтшӹ парвалымаш гишӓн иктӓт коктешлӓнӓш ӹнжӹ тӹнгӓл. Тӓ ӹшкеӓт пӓледӓ, тенге мӓлӓннӓ Йымы пуйырен. 4 Парвалаш вӓрештеш манын, тӓ доныда ылмына годым тӓлӓндӓ андакок келесеннӓ ыльы. Тенгеок лин, тидӹм тӓ пӓледӓ. 5 Седӹндон мӹнь ӹнде цӹтен кердделамат, ӹнянӹмӹдӓ гишӓн пӓлен нӓлӓш колтенӓм. Аздарышы тӓмдӓм аздарен шоктен ма дӓ мӓмнӓн пӓшӓнӓ такеш лин ма манын, мӹнь тыргыжланенӓм.


  6 А ӹнде Тимофей, тӓ дорцда мӓ докына толмыкыжы, ӹнянӹмӓшдӓ дӓ яратымашда гишӓн пуры уверӹм канден. Тӓ мӓмнӓм со пурын ӓштедӓ дӓ, кыце мӓ тӓмдӓм пиш когон ужненӓ, тӓӓт мӓмнӓм тенгеок ужнедӓ манын шайыштын. 7 Седӹндон тӓ верцдӓ, шӱмбелвлӓ, шукы парвалымына дӓ эксӹкӹм ужмына годымок ӹнянӹмӓшдӓ гишӓн кымылна кузен. 8 Тӓ Господь доно пингӹдӹн ушнен шалгедӓ гӹнь, мӓ ӹленӓ. 9 Мӓ тӓ верцдӓ Йымына анзылны пиш ӹвӹртенӓ. Вет тӓ верцдӓ сусу лимӹнӓ гишӓн Йымылан махань таум ӹштен кердӹнӓ! 10 Тӓмдӓм ужаш дӓ, ӹнянӹмӓштӹдӓ ма ак ситӹ, тӹдӹм пуаш йӧнӹм ӹштӹжӹ манын, йыдет-кечет йӓнг вашт Йымым когон сарваленӓ.


  11 Йымы, мӓмнӓн Ӓтянӓ, Ӹшкежӹ дӓ Господьна Иисус Христос мӓлӓннӓ тӓ докыда корным пачшы. 12 Кыце мӓ тӓмдӓм яратенӓ, Господь тӓлӓндӓ техеньок яратымашым шукырак дӓ шукырак пуэн мижӹ, икӓнӓ-иктӹдӓм дӓ цилӓ эдемӹм яраташ палшыжы 13 дӓ тидӹн доно йӓнгдӓм пингӹдемдӹжӹ. Тенге мӓмнӓн Господьна Иисус Христос цилӓ святойжы доно толмы годым тӓ Йымы, мӓмнӓн Ӓтянӓ, анзылан йӓтлӓш лидӹмӹ дӓ святой шагалыда. Аминь.

  4 Глава


  1 Йымылан ярал ӹлӹмӓш. 13 Господьын толмыжы.


  1 Тенгежӹ, шӱмбелвлӓ, Йымылан ярал лин, кыце ӹлӹмӹлӓ, тӓ мӓ гӹцнӓ тыменьӹндӓ. Но мӓ Иисус Христосын лӹмжӹ доно сарвален ядына: эчеӓт когорак сӹнгӹмӓшкӹ шоаш цацыда. 2 Господь Иисусын лӹмжӹ доно тӓлӓндӓ мам шӱдӹмӹнӓм тӓ пӓледӓ.


  3 Йымын ирӹкшӹ*а техеньӹ: тӓ святой лишӓшлык ылыда. Шӓхӓрлӓнӹмӹ гӹц ӹшкӹмдӓм кычыда. 4 Тӓ логӹцдӓ каждыйок ӹшке кӓпшӹм*б святойым дӓ шотеш пиштӹмӹм кычен мыштышашлык, 5 Йымым пӓлӹдӹмӹ язычниквлӓ семӹнь сулыкан кымыл шыпшмылан вуйым пушашлык агыл. 6 Тиштӹ шӱмбелжӹлӓн иктӓт худам ӹштӹшӓшлык дӓ тӹдӹ шотеш пайдам нӓлшӓшлык агыл. Кыце мӓ тӓмдӓм андакат пингӹдӹн шижтӓреннӓ, Господь техеньлӓн кӱсӹм пӧрӹктӓ. 7 Йымы мӓмнӓм сулыкан ӹлӹмӓшӹш агыл, а святой ӹлӹмӓшӹш ӱжӹн. 8 Тенге тымдымы гӹц карангшы мӓлӓннӓ Ӹшкӹмжӹн Святой Шӱлӹшӹжӹм пушы Йымым шӹкӓлеш, эдемӹм агыл.


  9 Но шӱмбелвлӓм яратымы гишӓн тӓлӓндӓ сирӓш ак кел, вет икӓнӓ-иктӹдӓм яраташ Йымы Ӹшке тӓмдӓм тымден. 10 Улы Македоништӹшӹ цилӓ шӱмбел доно тенге ӹштедӓ. Тӓмдӓм сарваленӓ, шӱмбелвлӓ, эчеӓт когорак яратымашкы шода, 11 шӱдӹмӹнӓ семӹнь тырын ӹлӓш, ӹшке пӓшӓдӓм шокташ дӓ ӹлӓшдӓ ӹшке кид доно ӹштен нӓлӓш йӓнг вашт цацыда. 12 Тӹнӓм кыце ӹлӹмӹдӓм ӧрдӹж эдемвлӓ яжоэш шотлат, дӓ тӓ нима шотыштат укеӓн ада ли.


  13 Шӱмбелвлӓ, уанымаш гӹц пасна ӹлӹшӹ эдемвлӓ семӹнь идӓ ойхыры манын, колышывлӓ доно ма лимӹ гишӓн пӓлӹдӹмеш тӓмдӓм ӹнем коды. 14 Иисус колен дӓ ӹлӹж кӹньӹлӹн манын ӹняненӓ гӹнь, Иисуслан ӹнянен колышывлӓмӓт Йымы Тӹдӹн доно иквӓреш кандымыланат ӹняненӓ. 15 Мӓ тидӹм Господьын шамакшы доно попенӓ: мӓ, Господь толмешкӹ ӹлен шошывлӓ, колышывлӓм изишӓт ана анзылты. 16 Вет шӱдӹмӹ годым, Архангелӹн*в юкшы дӓ Йымын пычшы шактымы годым, Господь Ӹшкеок пӹлгом гӹц вала, дӓ Христослан ӹнянен колышывлӓ сек анзыц ӹлӹж кӹньӹлӹт. 17 Вара мӓ, ӹлен шошывлӓ, нӹнӹ сага Господь доно воздухышты вӓшлиӓш пӹлеш кузыктымы линӓ. Тенге мӓ соэшок Господь доно иквӓреш линӓ. 18 Тенгежӹ, ти шамаквлӓ доно икӓнӓ-иктӹдӓм кымылангдыда.

  


  *а4:3 Ирӹк ‒ воля, желание.


  *б4:4 «Кӓп»: греклӓ сирӹмӓштӹ «ӓтӹ».


  *в4:16 Архангел ‒ сек кого Ангелвлӓ логӹц иктӹжӹ.

  

  
  

  СВЯТОЙ АПОСТОЛ ПАВЕЛӸН ФЕССАЛОНИКӸШТӸ ӸЛӸШӸВЛӒЛӒН КОЛТЫМЫ ПӸТӒРИШӸ СИРМӒШӸЖӸ


  5 Глава


  1 Идӓ амалы. 12 Кӓнгӓшвлӓ дӓ цеверӹн кодаш согонь.


  1 Шӱмбелвлӓ, жеп дӓ веремӓ гишӓн тӓлӓндӓ сирӓш ак кел. 2 Тӓ ӹшкеӓт яжон пӓледӓ: Господьын кечӹжӹ йыдым толшы шолы семӹнь толеш. 3 Кынам, «Тыр, лӱдӓш ак кел» манын, эдемвлӓ попаш тӹнгӓлӹт, тӹнӓм нелемшӹ ӹдӹрӓмӓшӹн ӓзӓм ӹштӹмӹ ясыланымашыжы тӹнгӓлмӹ семӹнь эксӹк нӹнӹм вычыде роалта, дӓ ытлен ак кердеп. 4 Но тӓ, шӱмбелвлӓ, пӹцкемӹштӹ ада ыл, дӓ тӹ кечӹ тӓмдӓм шолы семӹнь кычен ак керд. 5 Тӓ цилӓн валгыдын тетяжӹ, сотыгечӹн тетяжӹ ылыда. Мӓ йыдынат, пӹцкемӹшӹнӓт шачшыжы ана ыл. 6 Тенгежӹ, молывлӓ семӹнь мӓлӓннӓ амалаш ак кел, со перегӓлтшӓшлык дӓ ары шанымашан лишӓшлык ылына. 7 Вет амалышывлӓ йыдым амалат, дӓ йӱшӹвлӓ йыдым йӱт. 8 Мӓ сотыгечӹн тетяжӹ ылына гӹнь, ары шанымашан лишӓшлык ылына, перегӹшӹ кӹртни тыгыр семӹнь яратымаш дон ӹнянӹмӓшӹм, шлем семӹнь ытарымашым уанен вычымым чишӓшлык ылына. 9 Вет Йымы мӓмнӓм ӹшке шӹдӹжӹм ужаш агыл, а мӓмнӓн Господьна Иисус Христос гач ытарымашым нӓлӓш пӓлемден. 10 Мӓ ӹлӹшӹ ӓль колышы ылына, мӓлӓннӓ сагажы ӹлӓш манын, Христос мӓ верцнӓ колен. 11 Седӹндон кӹзӹт ӹштӹмӹдӓ семӹньок икӹжӓк-иктӹдӓм кымылангдыда дӓ пингӹдемдӹдӓ.


  12 Шӱмбелвлӓ, тӓ лоштыда пӓшӓм ӹштӹшӹ, Господь доно ушнымашты тӓмдӓм виктӓрӹшӹ, кӓнгӓшӹм пушы эдемвлӓм жеплӓш ядына. 13 Ӹштӹмӹ пӓшӓштӹ гишӓн айыртемӹнок шотеш пиштӹдӓ дӓ яратыда. Ӹшке лоштыда тырын ӹлӹдӓ. 14 Шотде ӹлӹшӹвлӓм пелештӹдӓ, лӱдшӹвлӓм кымылангдыда, силадымывлӓлӓн палшыда, цилӓмок тырхыда манын, шӱмбелвлӓ, тӓмдӓм сарваленӓ. 15 Анжыда, иктӓт весӹн худам ӹштӹмӹжӹ гишӓн тӹдӹлӓн худа доно ӹнжӹ тӱлӹ, икӓнӓ-иктӹлӓндӓ дӓ цилӓлӓнок со пурым ӹштӓш цацыда.


  16 Со сусу лидӓ. 17 Цӓрнӹде ыдылда. 18 Цилӓ шотыштат Йымылан таум ӹштӹдӓ. Тӓ гӹцдӓ, Христос Иисус доно ушнышывлӓ гӹц, Йымы тидӹмок выча. 19 Шӱлӹшӹн тылжым идӓ йӧртӹ. 20 Пророкла попымым ӱлӹкӹ идӓ шӹндӹ. 21 Цилӓ тергӹдӓ, яжожым нӓлдӓ. 22 Цилӓ худа гӹц ӹшкӹмдӓм кычыда.


  23 А тырым пушы Йымы Ӹшкеок тӓмдӓм цилӓге свящӓйӹжӹ, тӓмдӓн шӱлӹшдӓ, йӓнгдӓ дӓ кӓпдӓ цилӓге мӓмнӓн Господьна Иисус Христос толмашеш йӓтлӓш лидӹмок перегӓлт кодышты. 24 Тӓмдӓм Ӱжшӹ ӹнян ылеш, Тӹдӹ тидӹм ӹштӓ. 25 Шӱмбелвлӓ, мӓ верцнӓ ыдылда. 26 Цилӓ шӱмбелӹм святой шыпшалмаш доно вӓшлидӓ. 27 Ти сирмӓшӹм цилӓ святой шӱмбеллӓн лыдаш Господь лӹм доно шӱдем. 28 Мӓмнӓн Господьна Иисус Христосын благодатьшы тӓ донда лижӹ. Аминь.

  

  

  

  СВЯТОЙ АПОСТОЛ ПАВЕЛӸН ФЕССАЛОНИКӸШТӸ ӸЛӸШӸВЛӒЛӒН КОЛТЫМЫ КОКШЫ СИРМӒШӸЖӸ


  1 Глава


  1 Вӓшлимӹ шамаквлӓ. 3 Господьын кечӹжӹм вычымаш.


  1 Павел, Силуан дӓ Тимофей дорц Йымы Ӓтянӓ дӓ Господь Иисус Христос доно ушнен шалгышы Фессалоникӹштӹшӹ церкӹлӓн.


  2 Мӓмнӓн Йымы Ӓтянӓ гӹц дӓ Господь Иисус Христос гӹц тӓлӓндӓ благодать дӓ тыр лижӹ.


  3 Шӱмбелвлӓ, мӓ тӓ верцдӓ Йымылан со таум ӹштӹшӓшлык ылына, тенгеок лишӓшлык, вет тӓмдӓн ӹнянӹмӓшдӓ пиш кушкеш дӓ каждыйдан икӹжӓк-иктӹдӓм яратымаш когоэмеш. 4 Тӓлӓндӓ вӓрештшӹ цилӓ поктылмаш дон орланымашты тырхымыда дӓ ӹнянӹмӹдӓ гишӓн мӓ ӹшкежӓт Йымын церкӹвлӓ погынымы годым тӓ гишӓндӓ хвален попенӓ. 5 Йымын судшы тӧр ылмым цилӓ тидӹ анжыкта, дӓ тӓ Йымын Кугижӓншӹжӹлӓн ярал эдемеш шотлалтыда. Йымын Кугижӓншӹ верцӹнок тӓ орланедӓ. 6 Йымы тӧр ӹштӓ: тӓмдӓм орландарышывлӓлӓн орлык доно тӱлӓ,  7-8 а тӓлӓндӓ, орландарымывлӓлӓн, тенгеок мӓлӓннӓӓт тырым пуа. Тидӹжӹ Господь Иисусын силан Ангелвлӓжӹ доно пӹлгом гӹц тыл салым лошты толмыжы годым лиэш. Тӹнӓм Йымым пӓлӓш шаныдымы, мӓмнӓн Господьна Иисус Христосын Пуры Увержӹм колыштдымы эдемвлӓлӓн кӱсӹм пӧрӹктӓ.  9-10 Кынам Господь Иисус миӓ, нӹнӹм курымеш пӹтӓш суя, нӹнӹ Тӹдӹ гӹц дӓ Тӹдӹн силажын лӹмлештӓрӓлтмӹжӹ гӹц карангдымы лит. Господь Иисус тӹ кечӹн ӹшке святойвлӓжӹ лошты лӹмлештӓрӓлтӓш, ӹнянӹшӹвлӓ лошты хвальымы лиӓш толеш. Тӓӓт ӹнянӹшӹ ылыда, пӓлдӹртен попымыланна ӹнянедӓ. 11 Седӹндон мӓ тӓ верцдӓ со ыдылына. Йымына тӓмдӓм ӹшке ӱжмӹжӹлӓн яралым ӹштӹжӹ дӓ пурым ӹштӓш шанымыдам, ӹнянӹмӓш шачыктымы пӓшӓдӓм ӹшке силажы доно цилӓ ӹштен шокташ палшыжы. 12 Мӓмнӓн Господьна Иисус Христосын лӹмжӹ тӓ гачда лӹмлештӓрӓлтшӹ, мӓмнӓн Йымынан дӓ Господь Иисус Христосын благодатьшы доно Тӹдӹ гач тӓӓт лӹмлештӓрӓлтдӓ манын, мӓ ыдылына.

  

  
  

  СВЯТОЙ АПОСТОЛ ПАВЕЛӸН ФЕССАЛОНИКӸШТӸ ӸЛӸШӸВЛӒЛӒН КОЛТЫМЫ КОКШЫ СИРМӒШӸЖӸ


  2 Глава


  1 Йымын тышманжы. 13 Тӓ ытаралташ айырен нӓлмӹ ылыда.


  1 Шӱмбелвлӓ, Господьна Иисус Христосын толмыжы дӓ мӓмнӓм Тӹдӹн докы погымы гишӓн икманяр шамакым келесӹненӓ. Тӓмдӓм сарваленӓ: 2 иктӓ-махань шӱлӹш ӓль увер, ӓль вуйта мӓмнӓн колтымы сирмӓш Христосын кечӹжӹ ӹнде толын манын попа гӹнь, ышдам кукташ тӧрӧк идӓ пу, идӓ ӓптӹргӹ. 3 Тӓмдӓм иктӓт нигыцеӓт ӹнжӹ алталы. Вет Йымы гӹц карангмаш лимешкӹ дӓ сулыкын эдемжӹ, пӹтӹмӓшӹн эргӹжӹ, толмешкӹ, тӹ кечӹм ана уж. 4 Ти пӹтӓш пуйырымыжы, мам Йымы маныт ӓль малан кымалыт, цилӓштӹ ваштареш шагалеш, ӹшкӹмжӹм нӹнӹ гӹц кӱшкӹ лӱктӓ. Йымы семӹнь Йымын пӧртӹшкӓт шӹнзеш дӓ Йымы ылам манын увертӓрӓ. 5 Эче тӓ доныда ылмем годымок тидӹ гишӓн попымем ада ӓштӹ ма? 6 Ӹшке жепшӹ шомешкӹ толаш тӹдӹм ӹнде ма кыча, тӓ пӓледӓ. 7 Худа силан тайныжы ӹшке пӓшӓжӹм тӹнгӓлӹн, но тӹдӹм цӓрӹшӹ кӹзӹт улы. Кынам цӓрӹшӹжӹ карангдымы лиэш, 8 тӹнӓм сулыкын эдемжӹ лӓктеш. Но Господь Иисус тӹдӹм ышма шӱлӹшӹжӹ доно пуштеш, лӹмлешт толмыжы доно пӹтӓрӓ. 9 Сулыкын эдемжӹ сатанан ӹштӹмӹжӹ доно улы сила, алтанзык пӓлӹк дӓ алтанзык цӱдӓвлӓ доно толеш, 10 пӹтӹшӓшлыквлӓм шукы семӹнь алтала, вет нӹнӹ, ытаралташ манын, лачокым яратыделыт. 11 Йымы нӹнӹлӓн кого алталалтмашым колта, дӓ нӹнӹ тидӹлӓн ӹнянӓт. 12 Тенге, лачоклан ӹнянӹдӹмӹ, но тӧр агылым яратышывлӓ цилӓн суйымы лит.


  13 Господь яратымы шӱмбелвлӓ, мӓ тӓ верцдӓ Йымылан соок таум ӹштӹшӓшлык ылына: Шӱлӹшӹн свящӓйӹмӹжӹ дӓ лачоклан ӹнянӹмӹ гач ытаралташ Йымы тӓмдӓм тӹнгӓлтӹш гӹцок айырен нӓлӹн. 14 Тидӹлӓн тӓмдӓмӓт Йымы мӓ шайыштмына Пуры Увер гач ӱжӹн, тӓӓт мӓмнӓн Господьна Иисус Христосын лӹмлештӓрӓлтмӹжӹм нӓлӹдӓ. 15 Седӹндон, шӱмбелвлӓ, пингӹдӹн шалгыда дӓ шамак доно ӓль сирмӓш гач увертӓрӹмӹ тымдымына гӹц идӓ каранг. 16 Мӓмнӓн Господьна Иисус Христос Ӹшке дӓ мӓмнӓм яратышы, мӓлӓннӓ благодатьшы доно курымаш ладнангдарымашым дӓ пингӹдӹ уанымашым пушы Йымы, мӓмнӓн Ӓтянӓ, 17 тӓмдӓм кымылангдыжы, пуры шамакым келесӓш дӓ пуры пӓшӓм ӹштӓш со силам пужы.

  

  
  

  СВЯТОЙ АПОСТОЛ ПАВЕЛӸН ФЕССАЛОНИКӸШТӸ ӸЛӸШӸВЛӒЛӒН КОЛТЫМЫ КОКШЫ СИРМӒШӸЖӸ


  3 Глава


  1 Мӓ верцнӓ ыдылда. 6 Шот доно ӹлӹдӓ. 16 Цеверӹн кодаш согонь.


  1 Тенге, шӱмбелвлӓ, Господьын шамакшы тӓ донышда семӹньок пӹсӹн шӓрлӹжӹ дӓ лӹмлештшӹ манын, мӓ верцнӓ ыдылда. 2 Ярдымы, худа эдемвлӓ гӹц мӓлӓннӓ ытлаш манынат ыдылда, вет цилӓнок ӹнянӹмӓшӹштӹ уке. 3 Но Господь ӹнян ылеш, Тӹдӹ тӓмдӓм пингӹдемдӓ дӓ худа гӹц перегӓ. 4 Господь доно ушнымашты тӓлӓндӓ ӹняннӓ улы: мам тӓлӓндӓ шӱдӹмӹнӓм кӹзӹтӓт, анзыкыжымат шокташ тӹнгӓлӹдӓ. 5 Господь шӱмдӓм Йымын яратымашкыжы дӓ Христосын цӹтӹмӓшкӹжӹ виктӓрӹжӹ.


  6 Шӱмбелвлӓ, мӓмнӓн Господьна Иисус Христосын лӹмжӹ доно шӱденӓ: мӓмнӓн тымдымына семӹнь агыл, а шотде ӹлӹшӹ цилӓ шӱмбел гӹц карангда. 7 Мӓ семӹньнӓ кыце ӹштӓш келеш, тӓ ӹшкеок пӓледӓ. Тӓ доныда ылмына годым мӓ шотде ӹлӹделна, 8 иктӹнӓт киндӹжӹм такеш качделна, тӓ логӹцдӓ иктӹлӓнӓт нелӹм ӹштӓш агыл манын, йыдет-кечет пиш пӓшӓм ӹштеннӓ. 9 Тӓ шотешдӓ ӹлӓш правана улы гӹнят, тӓлӓндӓ примерӹм анжыкташ, тӓӓт мӓ семӹньнӓ ӹштӹдӓ манын цаценнӓ. 10 Кӱ пӓшӓм ӹнежӹ ӹштӹ, тӹдӹ ӹнжӹ кач ‒ тӓ доныда ылмына годым тӓлӓндӓ шӱденнӓ. 11 Но мӓ колынна: тӓ логӹцдӓ южшы шотде ӹлӓт, пӓшӓм ак ӹштеп, келеш-акелӹш шӹшкӹлтӹт. 12 Техеньӹвлӓ тырын труйышты, ӹшке киндӹштӹм качкышты манын, мӓмнӓн Господьна Иисус Христосын лӹмжӹ доно шӱденӓ дӓ сарваленӓ. 13 А тӓ, шӱмбелвлӓ, пурым ӹштӓш идӓ янгылы. 14 Ти сирмӓшӹштӹ келесӹмӹ шамакнам иктӓжӹ ак колышт гӹнь, тӹдӹм ӹшкӹлӓндӓ пӓлдӹртӹдӓ дӓ, намысланыжы манын, тӹдӹн доно кӹлӹм идӓ кычы. 15 Тенге гӹнят тышманеш идӓ шотлы, а шӱмбелӹм шижтӓрӹмӹ семӹнь пелештӹдӓ.


  16 Тырым пушы Господь Ӹшкеок цилӓ годымок тӓлӓндӓ со тырым пужы. Господь цилӓдӓ сага лижӹ.


  17 Мӹнь, Павел, шӓлӓм ӹшке кидем доно сирем, тидӹ мӹньӹн цилӓ сирмӓшемӹн пӓлӹжӹ ылеш ‒ мӹнь тенге сирем. 18 Мӓмнӓн Господьна Иисус Христосын благодатьшы цилӓдӓ доны лижӹ. Аминь.

  

  

  

  СВЯТОЙ АПОСТОЛ ПАВЕЛӸН ТИМОФЕЙЛӒН КОЛТЫМЫ ПӸТӒРИШӸ СИРМӒШӸЖӸ


  1 Глава


  1 Вӓшлимӹ шамаквлӓ. 3 Алтанзык тымдымаш гишӓн шижтӓрӹмӓш. 12 Пурыжы гишӓн Йымылан таум ӹштӹмӓш.


  1 Йымын, мӓмнӓн Ытарышынан, дӓ Господь Иисус Христосын, уанымашнан, шӱдӹмӹжӹ доно Иисус Христосын Апостолжы лишӹ Павел дорц 2 ӹнянӹмӓшӹштӹ туан эргӹжӹ лишӹ Тимофейлӓн.


  Йымы Ӓтянӓ дӓ мӓмнӓн Господьна Христос Иисус дорц тӹлӓнет благодать, жӓлӓйӹмӓш дӓ тыр лижӹ.


   3-4 Македонишкӹ кеӓш лӓкмем анзыц мӹнь тӹньӹм Ефесеш кодаш ядынам, вес тымдымашым ӹнжӹштӹ шӓреп, тумаен лыкмы шамак-ямаквлӓ дӓ мычашдымы роды-важ гишӓн ӹнжӹштӹ шанеп манын, тӹнь икманяр эдемлӓн шӱдӹшӓшлык ылынат. Цилӓ тидӹ Йымын пӓшӓжӹлӓн ак палшы, а кӹрмӓшӹмӓшӹм веле лыктеш. Йымын пӓшӓжӹ ӹнянӹмӓш гач веле ӹштӓлтеш. 5 Ире шӱм, пуры совесть дӓ йӓнг вашт ӹнянӹмӓш гӹц лӓкшӹ яратымаш лижӹ манын, мӹнь тенге ӹштӓш шӱденӓм. 6 Южшы тишец карангыныт, келеш-акелӹм колышташ тӹнгӓлӹнӹт, 7 нӹнӹ законым тымдышы линештӹ, а ӹшкештӹ мам попымыштымат, малан ӹняндӓрӹмӹштӹмӓт ак ынгылеп.


  8 Мӓ пӓленӓ: законым закон ядмы семӹнь кычылташ гӹнь, тӹдӹ яжо. 9 Мӓ ынгыленӓ: законым тӧр ӹштӹшӹлӓн агыл, а тӹдӹм пыдыртышы дӓ шамак колыштдымы, Йымым жеплӹдӹмӹ дӓ сулыкан, святойым шотлыдымы дӓ яктаралтшы, ӓтя-ӓвӓлӓн худам ӹштӹшӹ, эдемӹм пуштшы, 10 тӓйвилӓнӹшӹ, пӱэргӹ пӱэргӹ доно шӓхӓрлӓнӹшӹ, эдемӹм шолыштшы, [весӹ вӹкӹ попышы, вольык доно шӓхӓрлӓнӹшӹ,] алталышы, ӹшке цуратлымы шамакышты гӹц карангшывлӓлӓн дӓ шотан тымдымаш ваштареш шалгышы цилӓ молылан лыкмы. 11 Хвальымы Йымын мӹлӓнем ӹнянен пумы лӹмлештшӹ Пуры Увержӹ тенге попа.


   12-13 Мӹлӓнем силам пушы мӓмнӓн Господьна Христос Иисуслан таум келесем: мӹнь андак мыскылышы, поктылшы дӓ эдемлӓн худам ӹштӹшӹ ылынам гӹнят, Тӹдӹ мӹньӹм ӹнян эдемеш шотлен дӓ служымы пӓшӓшкӹ шагалтен. Мӹньӹм простен, вет мам ӹштенӓм, ӹнянӹдӹмем гишӓн пӓлӹделам. 14 Мӓмнӓн Господьнан, [Иисус Христосын,] благодатьшы Христос Иисус доно ушнымашты ылшы ӹнянӹмӓш дӓ яратымаш доно иквӓреш мӹлӓнем циц пуалтын. 15 Ти шамаквлӓ ӹнян дӓ шӱмӹш пиштӓш цилӓ шотыштат ярал ылыт: Христос Иисус сӓндӓлӹкӹш сулыканвлӓм ытараш толын, нӹнӹ логӹц сек сулыканжы мӹнь ылам. 16 Мӹньӹн, сек кого сулыканын, ӹлӹмӓшем доно Иисус Христос цилӓ тырхымашыжым анжыкташ шанен, седӹндон мӹньӹм жӓлӓен, Тӹдӹлӓн ӹнянӓш тӹнгӓлшӓшлык дӓ курымаш ӹлӹмӓшӹм нӓлшӓшлыквлӓлӓн мӹнь гачем корным анжыктен. 17 А курымаш Кугижӓлӓн, колыдымы, кайдымы, кого ышан ик ӹшкет Йымылан, курым-курымеш шотеш пиштӹмӓш дӓ лӹмлештӓрӓлтмӓш лижӹ. Аминь.


  18 Тимофей эргӹм, тӹнь гишӓнет пророкла келесен кодымы семӹнь, тидӹм тӹлӓнет шӱдем: пророкла келесӹмӹлӓ ӹнянӹн кредӓл, 19 ӹнянӹмӓшӹм дӓ пуры совестьӹм перегӹ. Южшы совестьӹштӹм колышташ цӓрненӹт, дӓ нӹнӹн ӹнянӹмӓшӹштӹ кӱ вӹкӹ вӓрештшӹ корабльла шӓлӓнен. 20 Техеньӹвлӓ лошты Именей дон Александр ылыт. Йымым мыскылыде ӹлӓш тыменьӹштӹ манын, мӹнь нӹнӹм сатаналан пуэн коденӓм.

  Йымылан ӹнянӹшӹ кыце ыдылшашлык дӓ ӹшкӹмӹм кычышашлык.


   1-2 Тенгежӹ, мӓлӓннӓ ладнан, тырын, цилӓ шотыштат Йымым шотеш пиштен дӓ ӹшкӹмӹм тӧр кычен ӹлӓш манын, сек пӹтӓриок цилӓ эдем верц, кугижӓ дон вуйлатышывлӓ верц ыдылаш, сарвалаш, таум ӹштӓш ядам.  3-4 Цилӓ эдем ытаралтшы дӓ лачокым пӓлен нӓлжӹ манын шанышы Йымылан, мӓмнӓн Ытарышыланна, тидӹ яжо дӓ ярал ылеш. 5 Вет Йымы иктӹ, Йымы дон эдемвлӓм ушен шалгышат иктӹ ‒ эдем Христос Иисус. 6 Тӹдӹ цилӓ эдемӹм сылен нӓлӓш Ӹшкӹмжӹм пуэн: керӓл жепӹштӹ техень пӓлдӹртен анжыктымаш ылын. 7 Седӹндонок увертӓрен тымдышеш дӓ Апостолеш мӹньӹм шагалтымы. Христос доно ушнен, лачокым попем, ам алталы. Язычниквлӓм ӹнянӹмӓшеш дӓ лачокеш тымдаш колтымы ылам.


  8 Тенге, пӱэргӹвлӓ, кидӹштӹм ире шанымаш доно лӱктӓлӹн, шӹдӹм кычыде дӓ коктешлӓнӹде, со ыдылышты манын шанем.  9-10 Ӹдӹрӓмӓшвлӓ сӹнзӓэш тӹкнӹдӹмӹ дӓ шотан выргемӹм чиштӹ, ӹшкӹмӹштӹм айыртемӓлтшӹ калявач, шӧртньӹ, жемчуг дӓ шергӓкӓн выргем доно агыл, а пуры пӓшӓ доно цеверемдӹштӹ. Йымым жеплӹшеш ӹшкӹмӹштӹм шотлышы ӹдӹрӓмӓшвлӓлӓн тенге ӹштӓш сараса. 11 Ӹдӹрӓмӓш, цилӓ шотыштат шамакым колыштын, шӹпок тыменьжӹ. 12 Тымдаш ӓль пӱэргӹлӓн вуй лиӓш ӹдӹрӓмӓшлӓн ирӹкӹм ам пу, тӹдӹ шӹп лижӹ. 13 Вет пӹтӓри Адамым ӹштӹмӹ, вара – Евам. 14 Адамым алталымы агыл, а ӹдӹрӓмӓш алталалтын дӓ сулыкыш пырен. 15 Но ӹдӹрӓмӓш ӹнянӹмӓшӹштӹ дӓ яратымашышты пингӹдӹ ылеш гӹнь, пуры ыш дӓ шот доно ӹлӓ гӹнь, тетям ӹштӹмӹ гач тӹдӹ ытаралтеш.

  1 Церкӹ вуйлатышывлӓ гишӓн. 8 Диаконвлӓ гишӓн.14 Малын ти сирмӓшӹм сирӹмӹ. 16 Христосым лӹмлештӓрӹмӹ мыры.


  1 Ти шамаквлӓ тӧр ылыт: кӱ епископ линежӹ, тӹдӹ пуры пӓшӓш пырынежӹ. 2 Но епископ йӓтлӓш лидӹмӹ эдем лишӓшлык: ик гӓнӓ веле ӹдӹрӹм нӓлшӹ,*а ары, ышан-шотан, ӹшкӹмжӹм яжон кычышы, [тӧрӹм яратышы,] корныгешӹвлӓлӓн палшышы, тымден мыштышы, 3 ӓрӓкӓм йӱшӹ агыл, шиэдӓл каштшы агыл, соредӓлшӹ агыл, ӹшкӹлӓнжӹ пайдам кӹчӓлшӹ агыл, а йӹвӹжӓ, кӹрмӓшӹшӹ агыл, оксам ӹнжӹ яраты. 4 Тӹдӹ ӹшке семняжӹм мыштен кычышашлык, тетявлӓжӹм шамакым колыштшывлӓм дӓ цилӓ шотыштат тӧр ӹлӹшӹвлӓм анжен куштышашлык. 5 А кӱ ӹшке семняжӹм кычен ак керд, кыце Йымын Церкӹжӹ верц шытырланаш тӹнгӓлеш? 6 Епископ кӹзӹт веле ӹнянӓш тӹнгӓлшӹ лишӓшлык агыл. Техень эдем когоэшнӓш тӹнгӓл дӓ диавол доно иквӓреш суялт кердеш. 7 Эдемвлӓн йӓтлӹмӓшкӹ дӓ диаволын вӓпшӹшкӹжӹ ӹнжӹ вӓрешт манын, тӹдӹ гишӓн ӧрдӹжвлӓӓт пуры шамакым веле келесӹшӓшлык ылыт.


  8 Тенгеок диаконвлӓӓт тӧр ӹлӹшӓшлык ылыт. Нӹнӹ кок семӹнь попышашлык агылеп, ӓрӓкӓм йӱӓш яратышы ӹнжӹштӹ лиэп, ӹшкӹлӓнӹштӹ пайдам ӹнжӹштӹ кӹчӓлеп, 9 ӹнянӹмӓшӹн тайныжым ире совесть доно пингӹдӹн кычышашлык ылыт. 10 Но ти эдемвлӓмӓт пӹтӓри тергӹмӹлӓ, вара, нӹнӹ йӓтлӓш лидӹмӹ ылыт гӹнь, служышты. 11 Ӹдӹрӓмӓшвлӓӓт тӧр ӹлӹшӓшлык ылыт, ӓляклӹшӓшлык агылеп, ары, цилӓ шотыштат ӹнян лиштӹ. 12 Диаконвлӓ ик гӓнӓ веле ӹдӹрӹм нӓлшӹ лишӓшлык ылыт, ӹшке тетяштӹм дӓ семняштӹм яжон кычышты. 13 Яжон служышывлӓ когон шотеш пиштӹмӹ дӓ Христос Иисуслан ӹнянӹмӓштӹ пиш лӱддӹмӹ лит.


  14 Тӹнь докет шукышты агыл мимемлӓн уанен, мӹнь тидӹм тӹлӓт сирем. 15 А йӹле миэн ам шо гӹнь, Йымын пӧртӹштӹ*б ӹшкӹмӹм кыце кычымыла, тӹлӓнет пӓлӓш келеш, вет ти пӧртшӹ ӹлӹшӹ Йымын Церкӹжӹ, лачокын негӹцшӹ дӓ кычыкшы ылеш.


  16 Лачокок, Йымылан ӹнянӹмӓшӹн святой тайныжы пишок кого:

  Йымы кӓп доно толын,

  Святой Шӱлӹш доно тӧрӹш лӓктӹн,

  Ангелвлӓлӓн Ӹшкӹмжӹм анжыктен,

  халыквлӓлӓн Тӹдӹ гишӓн увертӓрӹмӹ,

  сӓндӓлӹкӹштӹ Тӹдӹлӓн ӹняненӹт,

  лӹмлештӓрӓлтӹн, Тӹдӹ пӹлгомышкы кузен.


  


  *а3:2 «Ик гӓнӓ веле ӹдӹрӹм нӓлшӹ»: греклӓ: «Ик вӓтӹн марыжы». Тенгеок 3:12.


  *б3:15 «Йымын пӧрт» манмым тиштӹ «Йымын халык» манын ынгылымыла.

  Ӹнянӹшӹвлӓн вуйлатышывлӓштӹ ӹшкӹмӹштӹм кыце кычышашлык ылыт.


  1 Шӱлӹш раскыдын попа: алталышы шӱлӹшвлӓм дӓ иӓвлӓн тымдымыштым колыштын, остатка веремӓн южшы Христослан ӹнянӹмӹ гӹц карангыт. 2 Техень тымдымаш йылен пӹтӹшӹ совестян дӓ яжола каяш цацышы алталышывлӓ гач толеш. 3 Нӹнӹ ӹдӹрӹм нӓлӓш ӓль марлан кеӓш цӓрӓт дӓ, ӹнянӹшӹ дӓ лачокым пӓлен нӓлшӹвлӓлӓн таум ӹштен качкашышты мам Йымы ӹштен, тӹдӹм качкаш ак шӱдеп. 4 Йымы ӹштӹмӹ цилӓок яжо, мам таум келесен нӓлмӹ, нимат шӹкӓлмӹ лишӓшлык агыл, 5 тӹдӹм Йымын шамакшы дӓ ыдылмы свящӓйӓт.


  6 Тидӹм шӱмбелвлӓлӓн со попет гӹнь, Иисус Христосын яжо служительжӹ лиӓт, ӹнянӹмӓш шамаквлӓ тӹньӹм пингӹдемдӓт, пуры тымдымаш семӹнь ӹлет, тымдымашыжы тӹньӹм цаткыдемдӓ. 7 А ярдымы дӓ шанен лыкмы шамак-ямаквлӓ гӹц каранг, Йымым шотеш пиштӹмӓштӹ ӹшкӹметӹм пингӹдемдӹ. 8 Кӓпӹм пингӹдемдӹмӓшӹн пайдажы чӹдӹ, а Йымым шотеш пиштӹмӓш цилӓ шотыштат пайдам пуа, вет тӹдӹ кӹзӹтшӹ ӹлӹмӓшӹмӓт, анзыкылашы ӹлӹмӓшӹмӓт сӧрӓ. 9 Ти шамак тӧр дӓ вуйыш пиштӓш цилӓ шотыштат ярал ылеш. 10 Вет мӓ ӹлӹшӹ Йымылан уаненӓ, седӹндон пӓшӓм йӓнг вашт ӹштенӓ дӓ вырсымым тырхенӓ, Тӹдӹжӹ цилӓ эдемӹн, айыртемӹнок ӹнянӹшӹвлӓн, Ытарышышты ылеш. 11 Тидӹм тымды дӓ ӹштӓш шӱдӹ. 12 Сӓмӹрӹк ылмет гишӓн тӹньӹм шотлыдымы иктӓт ӹнжӹ ли. Попымаштат, ӹшкӹмӹм кычымаштат, яратымашыштат, шӱлӹшӹштӓт, ӹнянӹмӓшӹштӓт, ире кайышыштат ӹнянӹшӹвлӓлӓн махань лишӓшлыкыштым анжыкты. 13 Мӹнь мимешкем, эдемвлӓлӓн Писаним лыдмылан, кӓнгӓшӹм пумылан, тымдымылан ӹшкӹметӹм пу. 14 Кынам пресвитервлӓ тӹнь донет кид пиштӹмӓш овуцам*а эртӓренӹт, пророкла келесӹмӹ гач Йымы тӹлӓнет мыштымашым пуэн. Тидӹм шотыш нӓлде ит код. 15 Тӹньӹн сӹнгӹмӓшкӹ шометӹм цилӓн ужышты манын, цилӓ тидӹ верц шытырланы, тидӹлӓн улы силаэтӹм пиштӹ. 16 Ӹшкӹметӹмӓт, тымдыметӹмӓт со тӹшлӹ. Цилӓ тидӹм пингӹдӹн шокты. Тенге ӹштен, тӹнь ӹшкӹметӹмӓт, колыштшывлӓэтӹмӓт ытарет.

  


  *а4:14 Кид пиштӹмӓш гишӓн лӹмдерӹштӹ мам сирӹмӹм анжы.

  Ӹнянӹшӹвлӓн махань-шон партьывлӓштӹ доно ӹшкӹмӹм кыце кычымыла.


  1 Ӹлӓлшӹ пӱэргӹлӓн ӧпкӓлен ит пелештӹ, а ӓтялӓн кӓнгӓшӹм пумыла попы, сӓмӹрӹк пӱэргӹвлӓлӓн ‒ шӱмбеллӓн кӓнгӓшӹм пумы гань. 2 Ӹлӓлшӹ ӹдӹрӓмӓшвлӓлӓн ӓвӓлӓн кӓнгӓшӹм пумыла попы, сӓмӹрӹк ӹдӹрӓмӓшвлӓлӓн ‒ ӓкӓ-шыжарлан кӓнгӓшӹм пумы семӹнь. Кайышет цилӓ шотыштат ире лижӹ.


  3 Лачокок ӹшкетӹн кодшы тылык вӓтӹвлӓм шотеш пиштӹ. 4 А иктӓ тылык вӓтӹн тетявлӓжӹ ӓль ыныкавлӓжӹ улы гӹнь, пӹтӓриок ӹшке семняштӹм шотеш пиштӓш дӓ ӓтя-ӓвӓштӹлӓн пурым пӧртӹлтӓш тыменьӹштӹ, тидӹ Йымылан ярал ылеш. 5 Родньыквлӓжӹ гӹц пасна лачокок кодшы тылык ӹдӹрӓмӓш Йымылан уана дӓ, палшыкым ядын, йыдет-кечет Тӹдӹлӓн ыдылеш, 6 а шӓржӹм темӓш яратышы ӹлӹшок колен. 7 Эдемвлӓн нӹнӹм йӓтлӓш вирӹштӹ ӹнжӹ ли манын, цилӓ тидӹм ӹштӓш шӱдӹ. 8 А кӱ родняжы дӓ айыртемӹнок ӹшке семняжӹ гишӓн ак шытырланы, тӹдӹ ӹнянӹмӓш гӹц карангын дӓ ӹнянӹдӹмӹ эдем гӹцӓт худа лин.


  9 Кудлу иӓш гӹц когорак дӓ ик гӓнӓ веле марлан кешӹ тылык ӹдӹрӓмӓш веле тылык вӓтӹ рӓдӹш пыртымы лижӹ. 10 Тӹдӹ пуры пӓшӓжӹ доно пӓлӹмӹ лишӓшлык: тетявлӓм анжен куштен, корныгешӹвлӓлӓн палшен, святойвлӓн ялыштым мышкын, эксӹкӹш вӓрештшӹвлӓлӓн палшен дӓ шукы пуры пӓшӓм соок ӹштен. 11 Сӓмӹрӹк тылык вӓтӹвлӓм ти рӓдӹш ит пырты. Кынам вӓтӹ-марыла ӹлӓш шанымышты ӹлӹжеш, нӹнӹ Христос дорц ӧрдӹшкӹрӓк карангыт, дӓ марлан кемӹштӹ шоэш. 12 Ӹнян лиӓш шамакым пуэнӹт гӹнят, тӹдӹм ак кычеп, седӹндон нӹнӹм суйымаш выча. 13 Тилец пасна, нӹнӹ ялахайланаш, пӧрт йӹде кашташ тыменьӹт дӓ ялахайланаш веле агыл, а ӓляклен кашташ, келеш-акелӹм пӓлен нӓлӓш цацат, акелӹм попат. 14 Седӹндон сӓмӹрӹк тылык вӓтӹвлӓ марлан кештӹ, тетям ӹштӹштӹ, суртым анжышты, худам попаш тышманлан нимахань вирӹмӓт ӹнжӹштӹ пуэп. 15 Вет южшы тӧр корны гӹц карангат шоктенӹт дӓ сатана паштек кенӹт. 16 Ӹнянӹшӹ иктӓ пӱэргӹн ӓль ӹдӹрӓмӓшӹн лишӹл роднявлӓжӹ лошты тылык вӓтӹ улы гӹнь, тӹдӹлӓн палшыжы, лачокок ӹшкет кодшы тылык вӓтӹлӓн Церкӹ палшен кердшӹ манын, ти шытырым Церкӹлӓн ӹнжӹ пу.


  17 Церкӹм мыштен вуйлатышы пресвитервлӓм, айыртемӹнок Йымын шамакым цӓрнӹде шайыштшы дӓ тымдышывлӓм, шотеш пиштӓш келеш. 18 Писаништӹ попалтеш: «Кӹлтем шишӹ ӱшкӱжӹн ышмажым ит питӹрӹ»,*а тенгеок: «Пӓшӓм ӹштӹшӹ ӹшке пӓшӓдӓржӹм сылен нӓлеш». 19 Кок ӓль кым пӓлдӹртен попышы гӹц пасна пресвитерӹм йӓтлӹмӹм ит колышт. 20 Молывлӓӓт лӱдӹштӹ манын, сулыкым ӹштӹшӹвлӓм цилӓ анзылны йӓтлӹ. 21 Йымы анзылны, Господь Иисус Христос анзылны дӓ айырен нӓлмӹ Ангелвлӓ анзылны мӹнь тӹлӓнет ти кӓнгӓшвлӓэм семӹнь ӹштӓш пингӹдӹн шӱдем. Пӓшӓм тӹшлӹмешкӹ, цилӓ раскыды манын, анзыцок ит шаны, иктӓжӹ векӹ лин, нимат ит ӹштӹ. 22 Иктӹн донат кид пиштӹмӓшӹм шокташ ит талашы, йӓлӹн сулыкыш ит ушны. Ире ылметӹм перегӹ.


  23 Анзыкыжым вӹдӹм веле агыл йӱ, пӓгӓретлӓн дӓ шӹренок церлӓнӹмет гишӓн якшар ӓрӓкӓмӓт изиш подыл.


  24 Юж эдемӹн сулыкшы тӧрӧк каеш дӓ суйымашкы канда, а южшын вара пачылтеш. 25 Тенгеок пуры пӓшӓӓт тӧрӧк каеш, кайдымыжат шӹлӹн кодын ак керд.

  


  *а5:18 Втор 25:4

  

  
  

  СВЯТОЙ АПОСТОЛ ПАВЕЛӸН ТИМОФЕЙЛӒН КОЛТЫМЫ ПӸТӒРИШӸ СИРМӒШӸЖӸ


  6 Глава


  1 Рабвлӓ дӓ нӹнӹн хозашты. 3 Алтанзык тымдымаш дӓ лачокшы пайда. 11 Тимофейлӓн Павелӹн согоньжы.


  1 Йымын лӹмжӹ дӓ мӓмнӓн тымдымашна ӹнжӹштӹ вырсалтеп манын, рабвлӓ хозаштым цилӓ шотыштат жеплӓш яралеш шотлышашлык ылыт. 2 А кӱн хозажы Христослан ӹнянӹшӹ ылеш, нӹнӹ ӹнянӹмӓшӹштӹ шӱмбелвлӓ ылытат, тӹдӹ хозажым жеплӹдӹмӹ ӹнжӹ ли. Эче утларак веле пӓшӓм ӹштӹшӓшлык, вет тӹдӹн пӓшӓжӹ ӹнянӹшӹ дӓ яратымы хозалан пайдам пуа. Цилӓ тидӹм тымды дӓ кӓнгӓшӹм пу.


  3 Кӱ весӹм тымда дӓ мӓмнӓн Господьна Иисус Христосын шотан шамакшым дӓ ӹнянӹмӓшӹн лачокшы тымдымыжым ак ярыкты,  4-5 тӹдӹ когоэшнӓ, нимат ак пӓлӹ, но сӹнгедӓлмӹ дӓ шамак гишӓн тавалымы цер доно церлӓнен, тидӹжӹ пыжлышы ышан, лачок гӹц карангшы эдемвлӓ лошты йӓнг йылымашым, соредӓлмӓшӹм, вырсымашым, лидӹмӹ самынь гишӓн йӓтлӹмӓшӹм, кӹрмӓшӹмӓшӹм лыктеш. Техень эдемвлӓ Йымым шотеш пиштӹмӹ доно паяш лиэш манын шанат. Нӹнӹ дорц каранг.


  6 Лачокок, ма улыжылан сусу лин, Йымым шотеш пиштӹмӓш – кого пайда. 7 Мӓ сӓндӓлӹкӹш нимат кандыделна дӓ, пӓлӹмӓн, ти сӓндӓлӹк гӹц нимат сагана нӓлӹн ана керд. 8 Качкышна дӓ выргемнӓ улы гӹнь, тидӹлӓн сусу лишӓшлык ылына. 9 А паяш шанышывлӓ аздаралтыт, шотдымы, орлыкым кандышы шукы йиш сулыкан шыкланымашын вӓпшӹшкӹжӹ вӓрештӹт, техень шыкланымаш эдемвлӓм кого эксӹкӹш пырта дӓ пӹтӓрӓ. 10 Вет цилӓ худан важшы – оксам яратымаш, оксалан вуйым пумыкы, южшы ӹнянӹмӓш гӹц карангыныт дӓ ӹшкӹлӓнӹштӹ шукы орлыкым моныт. 11 А тӹнь, Йымын эдемжӹ, техень гӹц каранг дӓ тӧр ӹштӹмӓштӹ, Йымым шотеш пиштӹмӓштӹ, ӹнянӹмӓштӹ, яратымашты, цӹтӹмӓштӹ, пышкыды кымылан ылмашты сӹнгӹмӓшкӹ шо. 12 Христослан ӹнянӹмӹ верц шалгымашты улы силаэтӹм пиштӹ, курымаш ӹлӹмӓшӹм кычы. Йымы тӹньӹм ти ӹлӹмӓшлӓнок ӱжӹн, дӓ ужшы шукы эдем анзылны тӹнь ӹнянӹмет гишӓн пингӹдӹн пачын попенӓт. 13 Цилӓлӓн ӹлӹмӓшӹм пушы Йымы анзылны дӓ Понтий Пилат годым пингӹдӹн пӓлдӹртен попышы Христос Иисус анзылны мӹнь тӹлӓнет шӱдем: 14 мӓмнӓн Господьна Иисус Христос толмешкӹ, тӹлӓнет шӱдӹмӹм самыньдеок дӓ йӓтлӓш вирӹм пуде шоктен шалгы. 15

  Тӹдӹн толмыжым

  пуры цӓшӓн ик ӹшкет силан Йымы,

  кугижӓвлӓн Кугижӓштӹ дӓ хозавлӓн Хозашты,

  ӹшке жепӹштӹжӹ анжыкта.

  16 Тӹдӹ ӹшкетшӹ веле колыдымы ылеш,

  лишемӓш лидӹмӹ сотышты ӹлӓ,

  Тӹдӹм ик эдемӓт ужде дӓ ужын ак керд.

  Тӹдӹлӓн лӹмлештӓрӓлтмӓш дӓ курым-курымаш сила лижӹ. Аминь.



  17 Кӹзӹтшӹ курымыштышы паянвлӓлӓн шӱдӹ: ӹшкӹмӹштӹм когоэш ӹнжӹштӹ ужеп дӓ ӹнян агыл пурлыклан агыл, а мӓлӓннӓ ӹвӹртен ӹлӓш цилӓок шукы пушы ӹлӹшӹ Йымылан уанышты. 18 Нӹнӹ пурым ӹштӹштӹ, пурлыкышты пурым ӹштӹмӓш лижӹ, весӹлӓн палшаш со йӓмдӹ дӓ кымылан лиштӹ. 19 Тенге нӹнӹ ӹшкӹлӓнӹштӹ лачокшы пурлыкым погат, тидӹжӹ анзыкылашыштылан пингӹдӹ негӹц лиэш, дӓ курымаш ӹлӹмӓшӹш шон кердӹт. 20 О Тимофей! Тӹлӓнет ӹнянен пумым перегӹ, ярал агыл, такеш хытырымаш гӹц дӓ, пӓлӹмӓш манын, мам самынь лӹмдӓт, тӹдӹн торешлӓнӹмӹжӹ гӹц каранг. 21 Южшы тӹдӹн векӹ сӓрнӓлӹн дӓ Христослан ӹнянӹмӹ корны гӹц ӧрдӹшкӹ кен. Сагаэт благодать лижӹ. Аминь.

  

  

  

  СВЯТОЙ АПОСТОЛ ПАВЕЛӸН ТИМОФЕЙЛӒН КОЛТЫМЫ КОКШЫ СИРМӒШӸЖӸ


  1 Глава


  1 Вӓшлимӹ шамаквлӓ. 3 Йымылан таум ӹштӹмӓш. 6 Шотан тымдымаш.


  1 Иисус Христос доно ушнымашты сӧрӹмӹ ӹлӹмӓшӹм увертӓрӓш колтымы, Йымын шанымыжы семӹнь Иисус Христосын Апостолжы лишӹ Павел дорц 2 яратымы Тимофей эргӹжӹлӓн.


  Йымы Ӓтя дӓ мӓмнӓн Господьна Христос Иисус дорц тӹлӓнет благодать, жӓлӓйӹмӓш дӓ тыр лижӹ.


  3 Мӹнь Йымылан таум ӹштем ‒ Тӹдӹлӓн ӓтя-тьотяэмвлӓ семӹньок ире совесть доно служем ‒ дӓ йыдет-кечет ыдылмем годым тӹньӹм со ӓшӹндӓрем. 4 Мӹнь сӹнзӓвӹдетӹм ӓштем, тӹньӹм ужмем шоэш, ужмыкем, йӓнгем сусу доно темеш. 5 Йӓнг вашт ӹнянӹмӓшетӹм мӹнь ӓштем. Андак Лоида папат дон Евника ӓвӓтӹн шӱмӹштӹштӹ техеньок ӹнянӹмӓш ылын, дӓ мӹнь пингӹдӹн пӓлем: тӹдӹ тӹньӹн кӧргӹштетӓт ӹлӓ.


  6 Седӹндон тӹлӓнет ӓшӹндӓрӹктем: вӹкет кидӹм пиштӹмем годым Йымы гӹц нӓлмӹ мыштымашетлӓн йӧрӓш ит пу. 7 Йымы мӓлӓннӓ лӱдмӓшӹн шӱлӹшӹжӹм агыл, а силан, яратымашын дӓ ышан-шотан ӹлӹмӓшӹн шӱлӹшӹжӹм пуэн. 8 Тенгежӹ, мӓмнӓн Господьна [Иисус Христос] гишӓн пӓлдӹртен попымы гӹцӓт, мӹнь гӹцемӓт ‒ Тӹдӹ верц питӹрӹмӓштӹ шӹнзӹшӹ гӹц – ит намысланы, а [Христосын] Пуры Увержӹ верц нелӹм цӹтӹмӓшкӹ Йымын пумы сила доно мӹнь сагаэм ушны. 9

  Тӹдӹ мӓмнӓм ытарен

  дӓ святой ӹлӹмӓшӹшкӹ ӱжӹн.

  Тидӹм мӓмнӓн пӓшӓнӓ гишӓн агыл,

  а анзыцок шанен пиштӹмӹжӹ дӓ благодатьшы велдӹк ӹштен,

  благодатьшым жеп тӹнгӓлмешкок мӓлӓннӓ

  Христос Иисус гач анжыктен.

  10 Благодатьшы кӹзӹт мӓмнӓм ытарышы

  Иисус Христосын толмыжы гач пачылтын.

  Тӹдӹ колымашым пӹтӓрен,

  Пуры Увер гач ӹлӹмӓшӹм дӓ колыдымашым пачын анжыктен.



  11 Ти Пуры Уверӹн увертӓрӹшешӹжӹ дӓ Апостолешӹжӹ мӹньӹм шагалтымы. Мӹнь тӹдӹм язычниквлӓлӓн тымдышашлык ылам. 12 Тидӹ гишӓн мӹнь тенге парвалем. Тенге гӹнят ам намысланы: Кӱлӓн мӹнь ӹнянем, Тӹдӹм пӓлем, дӓ мӹлӓнем ӹнянен пумым*а тӹ Кечӹ якте перегӓш Тӹдӹн силажы ылмылан уанем.


  13 Мӹнь гӹцем тӹнь шотан тымдымашым колынат, тӹдӹ тӹлӓт корным анжыктыжы. Христос Иисус доно ушнымашты шачшы ӹнянӹмӓшӹм дӓ яратымашым перегӹ. 14 Тӹлӓнет ӹнянен пумы пурым мӓмнӓн шӱмӹштӹнӓ ӹлӹшӹ Святой Шӱлӹшӹн палшымыжы доно перегӹ.


  15 Тӹнь пӓлет: Асиштӹшӹвлӓ цилӓн мӹнь дорцем карангыныт, нӹнӹ лошты Фигелл дон Ермогенӓт ылыт. 16 Онисифорлан дӓ тӹдӹн тонышывлӓжӹлӓн Господь пурым ӹштӹжӹ, вет тӹдӹ мӹньӹм шукы гӓнӓ кымылангден дӓ кӹртни кӓпшӹлем гӹцӓт намысланыде. 17 Римӹш толмыкыжы, тӹдӹ мӹньӹм когон кӹчӓлӹн дӓ мон. 18 Господь тӹ Кечӹн тӹдӹлӓн ӹшке пурыжым анжыктыжы. А маняры тӹдӹн мӹлӓм Ефесӹштӹ палшымыжым тӹнь сек яжон пӓлет.

  СВЯТОЙ АПОСТОЛ ПАВЕЛӸН ТИМОФЕЙЛӒН КОЛТЫМЫ КОКШЫ СИРМӒШӸЖӸ


  2 Глава


  1 Пуры Увер верц кредӓлмӓш. 14 Йымы яжоэш шотлымы тӓрзӹ.


  1 А тӹнь, эргӹм, Христос Иисусын благодатьшы доно пингӹдем. 2 Ужшывлӓ шукын ылмышты годым мам мӹнь гӹцем колынат, тӹдӹм ӹнян эдемвлӓлӓн увертӓрӹ. Нӹнӹ вара весӹвлӓмӓт тымден кердӹт. 3 Иисус Христосын яжо салтакшы семӹнь парвалымашвлӓм тырхы. 4 Командирлӓн цилӓ салтак ярал лиӓш цаца, седӹндон ӹлӹмӓшӹштӹшӹ махань-шон пӓшӓ доно ӹшкӹмжӹм ак кӹлдӹ. 5 Тенгеок тӓнгӓшӹшӹ эдемӓт керӓл правилывлӓ семӹнь ак тӓнгӓшӹ гӹнь, сӹнгӹмӓш вуйгӹшӹлӹм ак нӓл. 6 Мӱлӓндӹ пӓшӓм цацен ӹштӹшӹ эдем сек анзыц ӹшке кӹцкӹ пайжым нӓлшӓшлык. 7 Мам попымем гишӓн шаналты. Господь тӹлӓт цилӓ ынгылаш палшыжы.


  8 [Господь] Иисус Христосым ӓштӹ. Мӹньӹн шӓрӹмӹ Пуры Увер семӹнь Тӹдӹ Давид вырлык гӹц ылын дӓ колымы гӹц ӹлӹж кӹньӹлӹн. 9 Пуры Увер верцӹн мӹнь парвалем, мӹньӹм худам ӹштӹшӹ семӹнь кызаматыш шӹнденӹт, но Йымын шамакшым кӓпшӹлтӓш ак ли. 10 Седӹндон мӹнь айырен нӓлмӹвлӓ верц цилӓ цӹтем: нӹнӓт Христос Иисус доно ушнымы велдӹк ытаралтышты дӓ курымок лӹмлештӓрӓлтӹштӹ. 11 Ти шамаквлӓ тӧр ылыт:

  Мӓ Тӹдӹн доно иквӓреш коленнӓ гӹнь,

  Тӹдӹн доно иквӓрешок ӹлӓш тӹнгӓлӹнӓ,

  12 тырхенӓ гӹнь,

  Тӹдӹн доно иквӓрешок кугижӓлӓненӓ.

  Тӹдӹ гӹц мӓ карангына гӹнь,

  Тӹдӓт мӓ гӹцнӓ карангеш,

  13 мӓ ӹнян ана ыл гӹнь,

  Тӹдӹ соок ӹнян ылеш,

  вет Тӹдӹ Ӹшкежӹ гӹц Ӹшке каранг ак керд.



  14 Тидӹм со ӓшӹндӓрӹктӹ, шамаквлӓ гишӓн ӹнжӹштӹ кӹрмӓшеп манын, Господь анзылны шӱдӹ. Тидӹ нимахань пайдам ак пу, а колыштшывлӓлӓн эксӹкӹм канда. 15 Йымылан ярал ылметӹм анжыкташ цацы: ӹшке пӓшӓэт гӹц ит намысланы, лачокын шамакшым тӧр тымды. 16 А ярдымашым, такешӹм попымаш гӹц каранг, вет тенге попен каштшывлӓ утларак дӓ утларак Йымы дорц карангыт. 17 Нӹнӹн шамакышты ӓрӓлӓнӹшӹ шушырла шӓрлӓш тӹнгӓлеш. Техень ылыт Именей дон Филит. 18 Ӹлӹж кӹньӹлмӓш уже ылын манмышты доно нӹнӹ лачок гӹц карангыныт дӓ тенге южшын ӹнянӹмӓшӹжӹм шӓлӓтӓт. 19 Но Йымы ӹштӹмӹ цаткыды негӹц шалга, вӹлнӹжӹ техень пецӓт: «Господь ӹшке эдемвлӓжӹм пӓлӓ»,*а «Господьын лӹмжӹм ӱжшӹ цилӓ эдем тӧр агыл гӹц карангжы». 20 Кого пӧртӹштӹ шӧртньӹ дӓ ши ӓтӹдер веле агыл, пунат дӓ шунынат улы. Иктӹжӹм шергеш шотлымы ӓтӹдер керӓл ылмы годым кычылтыт, весӹжӹм – кудылошты. 21 Тенгежӹ, кӱ ӹшкӹмжӹн цилӓ техень худажым ирӹктӓ, тӹдӹ шергеш шотлымы ӓтӹ гань ылеш, свящӓйӹмӹ дӓ Хозажылан керӓл, шукы пуры пӓшӓм ӹштӓш йӓмдӹ лиэш. 22 Сӓмӹрӹк годшы сулыкан шукы йиш шыкланымаш гӹц ытлы, Господьлан ире йӓнг доно ыдылшывлӓ доно иквӓреш тӧр ӹштӹмӹм, Христослан ӹнянӹмӓшӹм, яратымашым, тырым пингӹдӹн кычы. 23 Но ороды дӓ шотдымы кӹрмӓшӹмӓшвлӓ гӹц каранг, пӓлет вет, нӹнӹ соредӓлмӓшӹм шачыктат. 24 Господьын цоражы соредӓлшӓшлык агыл, а цилӓ доно пуры, тымден мыштышы дӓ тырхышы лишӓшлык. 25 Ваштареш шалгышывлӓм тӹдӹ шӹмӓн тӧрлӹшӓшлык. Йымы техень эдемвлӓлӓн, сулыкыштым простьыктен, Ӹшке докыжы сӓрнӓлӓш, ӓнят, йӧнӹм пуа. Тенге лиэш гӹнь, нӹнӹ лачокым пӓлен нӓлӹн 26 дӓ, ышышты пырымыкы, диаволын вӓпшӹжӹ гӹц ытлен кердӹт, вет диавол, ӹшке кымылжым шоктышты манын, нӹнӹм кычен.

  


  *а2:19 Числ 16:5

  

  
  

  СВЯТОЙ АПОСТОЛ ПАВЕЛӸН ТИМОФЕЙЛӒН КОЛТЫМЫ КОКШЫ СИРМӒШӸЖӸ


  3 Глава


  1 Остатка жепӹштӹшӹ эдемвлӓ. 10 Тимофейлӓн Павелӹн пумы согоньжы.


  1 Остатка кечӹвлӓн нелӹ жеп толшашлыкым пӓлӹ. 2 Эдемвлӓ ӹшкӹмӹштӹм дӓ оксам яратышы, ӹшкӹмӹштӹм хвален каштшы, когоэшнӹшӹ, мыскылышы, ӓтя-ӓвӓм колыштдымы, таум ӹштӹдӹмӹ, Йымым шотлыдымы, яратыдымы, 3 икышын лин керддӹмӹ, ӓляклӹшӹ, ӹшкӹмӹм кычен мыштыдымы, костан, пурын тышманжы, 4 предатель, шаналтыде ӹштӹшӹ, ӹшкӹмӹм пиш когоэш ужшы, Йымым яратышы агыл, а шӓрӹм темӓш цацышы лит. 5 Вӹлец анжен, Йымым жеплӹшӹлӓ кайыт, но ӹнянӹмӓшӹн силажы гӹц карангыт. Техень эдемвлӓ гӹц ӧрдӹшкӹ ке. 6 Нӹнӹ логӹц кыдыжы эдем пӧртӹш йойланен пырат дӓ сулык лоэш ямшы, махань-шон шыкланымы кымыл виктӓрӹмӹ ӹдӹрӓмӓшвлӓм кид лӹвӓкӹштӹ нӓлӹт. 7 Техень ӹдӹрӓмӓшвлӓ со тыменяш цацат гӹнят, лачокым пӓлӹмӓшкӹ нигынамат шон ак кердеп. 8 Кыце Моисей ваштареш Ианний дон Иамврий шагалыныт, тенгеок ти эдемвлӓӓт лачоклан торешлӓнӓт. Нӹнӹн ышышты пыжлен дӓ ӹнянӹмӓшӹштӹ цаткыды агыл. 9 Но нӹнӹ шукымок ӹштен ак кердеп, вет ышдымы ылмышты цилӓ анзылны вӹкӹ лӓктеш. Тенгеок Ианний дон Иамврий доно лин.


  10 А тӹнь мӹньӹн тымдымем, кыце ӹлӹмем, мам ӹштӓш шанымем, Христослан ӹнянӹмем, тырхымем, яратымем, цӹтӹшӹ ылмем ужынат дӓ тенгеок ӹштенӓт, 11 Антиохиштӹ, Икоништӹ, Листрашты мӹньӹм поктылмым, парвалымем тӹнь пӓлет. Махань пӹзӹрньӹкӹм мӹнь цӹтенӓм! А цилӓ тидӹ гӹц мӹньӹм Господь ытарен. 12 Христос Иисус доно ушнен, Йымым шотлен ӹлӓш шанышывлӓ цилӓн поктылмы лит. 13 А ярдымы эдемвлӓ дӓ алталышывлӓ, весӹвлӓм самыньыш пыртен дӓ ӹшкештӓт самынялтын, худам ӹштӹмӓштӹ сӹнгӹмӓшкӹ шот.


  14 А тӹнь мам тыменьӹнӓт дӓ мам ӹнянеш шотлет, тӹдӹм пингӹдӹн кычы, вет тӹнь тымдышетӹм пӓлет. 15 Эчежӹ тӹнь Святой Писаним изиэт годшен пӓлет. Тӹдӹ Христос Иисуслан ӹнянӹмет доно ытаралташ тӹлӓнет ышым пуэн кердеш. 16 Писани цилӓге Йымын Шӱлӹш гӹц лӓктӹн дӓ кого пайдам пуа: тымдаш, самыньым вӹкӹ лыкташ, тӧрлӓш, тӧр ӹштӹмӓшкӹ ажедӓш палша. 17 Тенгежӹ, Йымын эдемжӹн нимахань акситӹжӓт уке, тӹдӹ цилӓ пуры пӓшӓэш йӓмдӹлӹмӹ ылеш.

  

  
  

  СВЯТОЙ АПОСТОЛ ПАВЕЛӸН ТИМОФЕЙЛӒН КОЛТЫМЫ КОКШЫ СИРМӒШӸЖӸ


  4 Глава


  1 Тимофейлӓн Павелӹн пумы согоньжы. 9 Кӓнгӓш дон ядмашвлӓ. 19 Цеверӹн кодаш согонь.


  1 Кынам Христос толеш дӓ кугижӓлӓнӓш тӹнгӓлеш, Тӹдӹ ӹлӹшӹвлӓм дӓ колышывлӓм суя. Седӹндон Йымы дӓ Господьна Иисус Христос анзылны тӹлӓнет пингӹдӹн шӱдем: 2 Йымын шамакшым шӓрӹ, ярал ӓль ярал агыл жепӹнӓт тӹдӹ верц пингӹдӹн шалгы, вуйнаматым вӹкӹ лык, самынь ӹштӹшӹм пелештӹ, цилӓм кымылангды. Тидӹм когон цӹтен дӓ тымден ӹштӹ. 3 Вет техень жеп толеш, кынам эдемвлӓ шотан тымдымашым ак колыштеп, а ӹшке кымылыштылан ярышы, пӹлӹшӹм сусуэмдӹшӹ тымдышывлӓм йӹрӹштӹ погаш тӹнгӓлӹт, 4 лачокым колышташ агыл манын, пӹлӹшӹштӹм питӹрӓт дӓ шанен лыкмы шамак-ямак векӹ сӓрнӓлӹт. 5 Но тӹнь цилӓ шотыштат ары вуян ли, нелӹм тырхы, Пуры Уверӹм шӓрӹмӹ, служымы пӓшӓэтӹм ӹштен шокты.


  6 Вет мӹньӹм жертвеш пуаш жеп шон, кешӓшлык веремӓэм лишемӹн. 7 Тӓнгӓшӹмӓштӹ мӹнь пиш яжон ӹштӓш цаценӓм, кыргыжмы корнемӹн мычашкыжы миэн шонам, ӹнянӹмӓшӹм переген коденӓм. 8 А ӹнде тӧр ӹштӹмӹ гишӓн пушашлык вуйгӹшӹл мӹньӹм выча, тӹдӹм мӹлӓнем Господь, тӧр Судья, тӹ Кечӹн пуа, дӓ мӹлӓнем веле агыл, Тӹдӹн лӹмлештӓрӓлт толмыжым яратен вычышывлӓлӓн цилӓлӓн кычыкта.


  9 Мӹнь докем йӹлерӓк толаш цацы. 10 Вет кӹзӹтшӹ курымым яратымыжы гишӓн Димас мӹньӹм коден дӓ Фессалоникӹш кен, Крискент ‒ Галатишкӹ, Тит ‒ Далматишкӹ кенӹт. Лука веле мӹнь донем кодын. 11 Маркым нӓл дӓ сагаэт канды, тӹдӹн палшыкшы мӹлӓнем пишок келеш.


  12 А Тихикӹм мӹнь Ефесӹш колтенӓм. 13 Толшылаэт, вӹлвӓл выргемӹм канды, тӹдӹм мӹнь Троадашты Карп доран коденӓм. Тенгеок книгӓвлӓм, айыртемӹнок каваштеш сирӹмӹвлӓм, канды. 14 Александр, ӓпшӓт, мӹлӓнем худам шукы ӹштен. Господь тӹдӹлӓн пӓшӓжӹ семӹнь тӱлӹжӹ. 15 Тӹдӹ гӹц тӹнят перегӓлт, тӹдӹ мӓмнӓн попымына ваштареш пиш шагалын. 16 Пӹтӓриш гӓнӓ судышты ӹшке верцем попымем годым мӹлӓнем палшаш иктӓт толде, цилӓн мӹньӹм коденӹт. Тидӹ нӹнӹн самынеш ӹнжӹ шотлалт. 17 А Господь мӹньӹм кодыде, палшен. Мӹнь гачем Йымын увержӹм шӓрӹмӹ пӓшӓ ӹштӓлтшӹ дӓ язычниквлӓ тӹ уверӹм цилӓн колышты манын, Тӹдӹ мӹньӹм пингӹдемден. Тенге мӹнь лев ышма гӹцӹн ытаралтынам. 18 Господь мӹньӹм цилӓ худа пӓшӓ гӹц перегӓ дӓ ӹшке Пӹлгомыштышы Кугижӓншӹжӹлӓн ытара. Тӹдӹлӓн курым-курымеш лӹмлештӓрӓлтмӓш лижӹ! Аминь.


  19 Прискилла дон Акилалан, Онисифорлан дӓ тонышывлӓжӹлӓн шӓлӓм келесӹ. 20 Ераст Коринфеш кодын, а Трофимӹм, ясы ылешӓт, Милитеш коденӓм. 21 Тел якте толаш цацы. Еввул, Пуд, Лин, Клавдия дӓ вес шӱмбелвлӓӓт цилӓн тӹлӓт шӓлӓм колтат. 22 Шӱлӹшет сага Господь Иисус Христос со лижӹ. Тӓ доныда Йымын благодатьшы лижӹ. Аминь.

  

  

  

  СВЯТОЙ АПОСТОЛ ПАВЕЛӸН ТИТЛӒН КОЛТЫМЫ СИРМӒШӸЖӸ


  1 Глава


  1 Вӓшлимӹ шамаквлӓ. 5 Титӹн Критӹштӹ ӹштӹшӓшлык пӓшӓжӹ.


  1 Мӹнь, Павел, Йымын цоражы дӓ Иисус Христосын Апостолжы, тӹлӓт шӓлӓм колтем. Йымы айырен нӓлмӹ эдемвлӓлӓн Христослан ӹнянӓш дӓ лачокым пӓлен нӓлӓш палшаш мӹнь колтымы ылам, ти лачокшы Йымым шотеш пиштен ӹлӹмӹм шачыкта. 2 Тенге нӹнӹ курымаш ӹлӹмӓшӹм уанен вычен кердӹт. Тӹдӹм Йымы сӓндӓлӹкӹм ӹштӹмӹ яктеок сӧрен, а Йымы нигынамат ак алталы. 3 Ӹшке жепӹштӹжӹ Тӹдӹ увертӓрен тымдымаш гач шамакшым пӓлдӹртен, а Йымын, мӓмнӓн Ытарышынан, шӱдӹмӹжӹ доно ти пӓшӓм мӹлӓм ӹнянен пумы. 4 Тит, ӹнянӹмӓшнӓ иктӹ ылешӓт, тӹнь туан эргӹм гань линӓт. Тӹлӓт Йымы Ӓтя дӓ мӓмнӓм Ытарышы Господь Иисус Христос гӹц благодать, жӓлӓйӹмӓш дӓ тыр лижӹ!


  5 Ӹштӹшӓшлык пӓшӓнӓм мычашкы шокташ дӓ цилӓ халавлӓштӹ пресвитервлӓм мӹнь шӱдӹмем семӹнь шагалташ манын, мӹнь тӹньӹм Критеш коденӓм. 6 Пресвитервлӓ йӓтлӓш лидӹмӹ, ик гӓнӓ веле ӹдӹрӹм нӓлшӹ лишӓшлык ылыт. Тетявлӓштӹ Йымылан ӹнянӹшӹ лиштӹ, шотдымы кайыш дӓ шамакым колыштдымы гишӓн ӹнжӹштӹ вырсалтеп. 7 Йымын церкӹлӓн пӓшӓм ӹштӓш епископлан ӹнянен пумы, седӹндон тӹдӹ йӓтлӓш лидӹмӹ лишӓшлык. Тӹдӹ ӹшке шанымыжы семӹнь ӹштӹлшӹ, йӹле шӹдешкӹшӹ, ӓрӓкӓм йӱӓш яратышы, кредӓл каштшы, ӹшкӹлӓнжӹ пайдам кӹчӓлшӹ ӹнжӹ ли, 8 а корныгешӹвлӓлӓн палшышы, пурым яратышы, ышан-шотан, тӧр ӹштӹшӹ, Йымым шотеш пиштӹшӹ дӓ ӹшкӹмжӹм кычен мыштышы лижӹ. 9 Епископ тымдымашын ӹнян шамакшым пингӹдӹн кычышашлык. Тӹнӓм тӹдӹ эдемвлӓм шотан тымдымаш доно виктӓрен дӓ ваштареш шалгышывлӓн самынь шанымыштым анжыктен кердеш.


  10 Вет шамак колыштдымы, такешӹм попен каштшы дӓ алталышы, айыртемӹнок пӹчмӓнвлӓ лошты, шукы. 11 Нӹнӹн ышмаштым питӹрӓш келеш. Намысланыде, ӹшкӹлӓнӹштӹ пайдам нӓлӓш манын, акелӹм тымден, семнявлӓм цилӓге лыгат. 12 Нӹнӹ логӹц иктӹжӹ, ӹшкӹмӹштӹнок пророкышты, келесен:

  «Соок алталышы, шӹдӹ зверь,

  ялахай шык мӹшкӹрвлӓ ылыт критянвлӓ».



  13 Тӹдӹн пӓлдӹртен попымыжы лачок ылеш. Седӹндон нӹнӹлӓн пингӹдӹн пелештӹ, нӹнӹ шотан ӹнянӹмӓшӹм перегӹштӹ, 14 иудейвлӓн шанен лыкмы шамак-ямакыштым дӓ лачок гӹц карангшывлӓн шӱдӹмӹштӹм шотыш ӹнжӹштӹ нӓлеп. 15 Иревлӓлӓн цилӓ ире, а яктаралтшы дӓ ӹнянӹдӹмӹвлӓлӓн ире нимат уке, нӹнӹн ышыштат, совестьӹштӓт яктаралтыныт. 16 Нӹнӹ Йымым пӓленӓ маныт, но цилӓ пӓшӓштӹ доно Йымым пӓлӹдӹмӹштӹм анжыктат, йӹрнӹк дӓ шамак колыштдымы, нимахань пурым ӹштен мыштыдымы ылыт.

  

  
  

  СВЯТОЙ АПОСТОЛ ПАВЕЛӸН ТИТЛӒН КОЛТЫМЫ СИРМӒШӸЖӸ


  2 Глава


  Тӧр тымдымын ядмыжы семӹнь ӹлӹмӓш.


  1 А тӹнь шотан тымдымаш семӹнь попы. 2 Ӹлӓлшӹ пӱэргӹвлӓм ары вуян, жеплӹмӹ, ышан-шотан, ӹнянӹмӓштӹ, яратымашты, тырхымашты толкан лиӓш тымды. 3 Тенгеок ӹлӓлшӹ ӹдӹрӓмӓшвлӓӓт, святойвлӓлӓн кыце олмыдеш, тенге чиштӹ,*а ӓляклен каштшы, ӓрӓкӓн цоражы ӹнжӹштӹ лиэп, пуреш веле тымдышты.  4-5 Нӹнӹ сӓмӹрӹк ӹдӹрӓмӓшвлӓм марыштым, тетяштӹм яраташ, ышан-шотан, ире, тонышы пӓшӓм яжон ӹштӹшӹ, пуры, ӹшке марыштым колыштшы лиӓш тымдышты. Йымын шамакшы ӹнжӹ мыскылалт. 6 Тенгеок ӹрвезӹвлӓм ышан-шотан лиӓш кымылангды, 7 ӹшке пуры пӓшӓэт доно цилӓ шотыштат кыце тӧр ӹлӓш келмӹм анжыкты. Тымдымет ире, шотеш пиштӹмӓшӹм лыкшы, локтылалтдымы лижӹ. 8 Попымет кынан лижӹ, вырсаш вирӹм ӹнжӹ пу, тӹнӓм ваштареш шалгышывлӓ мӓ гишӓннӓ нимамат худам келесен ак кердеп, намысыш пырат. 9 Рабвлӓм хозаштым цилӓ шотыштат колышташ, ярал лиӓш тымды, ваштареш ӹнжӹштӹ попеп, 10 ӹнжӹштӹ шолыштеп, со пуры дӓ ӹнян лиштӹ, тенге нӹнӹ Ытарышынан, Йымынан, тымдымыжым цилӓ шотыштат кӱшкӹ лӱктӓт.


  11 Йымын ытарышы благодатьшы цилӓ эдемлӓн пачылтын.  12-13 Ӹнянӹмӹ пуры цӓшӹм ‒ Кого Йымын, мӓмнӓм Ытарышы Иисус Христосын лӹмлештӓрӓлтмӹжӹ толмым ‒ вычымына годым благодать мӓмнӓм, Йымым шотлыдымаш дӓ сӓндӓлӹкӹштӹшӹ сулыкан шыкланымаш гӹц карангын, кӹзӹтшӹ курымышты ире ыш доно, тӧр, Йымым шотеш пиштен ӹлӓш тымда. 14 Мӓмнӓм цилӓ худа пӓшӓ гӹц ытараш, Ӹшкӹлӓнжӹ халыкым ирӹктӓш манын, Иисус Христос Ӹшкӹмжӹм мӓ верцнӓ пуэн. Ти халык пуры пӓшӓм пиш цацен ӹштӓ. 15 Тидӹм попы, кӓнгӓшӹм пу, улы властетӹм кычылтын пелештӹ. Иктӓт тӹньӹм шотлыдымы ӹнжӹ ли.

  


  *а2:3 «Святойвлӓлӓн кыце олмыдеш, тенге чиштӹ»: тидӹм «ӹлӹмӓшӹштӹм Йымылан свящӓен пушы эдемвлӓ семӹнь ӹшкӹмӹштӹм кычышты» манынат сӓрӓш лиэш.

  

  
  

  СВЯТОЙ АПОСТОЛ ПАВЕЛӸН ТИТЛӒН КОЛТЫМЫ СИРМӒШӸЖӸ


  3 Глава


  1 Пурым ӹштӹ. 12 Кӓнгӓшӹм пумаш дӓ шӓлӓм келесӹмӓш.


  1 Вуйлатышывлӓн дӓ тӧрӓвлӓн шамакыштым колыштышты, ӹнжӹштӹ торешлӓнеп, керек-махань пуры пӓшӓмӓт ӹштӓш со йӓмдӹ лиштӹ манын, ӹнянӹшӹвлӓлӓн ӓшӹндӓрӹктӹ. 2 Иктӹн гишӓнӓт худам ӹнжӹштӹ попеп, ӹнжӹштӹ соредӓлеп, йӹвӹжӓ, цилӓ доно пуры кымылан лиштӹ. 3 Андак мӓӓт шанен мыштыдымы, шамак колыштдымы, ямшы, сулыкан кымылын дӓ кыце-шон мындырланымын цорашты ылынна, худам ӹштен дӓ завидуен ӹленнӓ, йӹрнӹк дӓ икӹжӓк-иктӹнӓм ужын керддӹмӹ ылынна. 4 А кынам мӓмнӓм Ытарышы Йымын пурыжы дӓ эдемӹм яратымыжы пачылтын, 5 мӓмнӓн ӹштӹмӹ тӧр пӓшӓнӓ гишӓн агыл, а угӹц шачыктышы мышмаш дӓ Святой Шӱлӹш доно уэмдӹмӓш гач Тӹдӹ ӹшке пурыжы доно мӓмнӓм ытарен. 6 Иисус Христос Ытарышына гач Святой Шӱлӹшӹм вӹкӹнӓ Йымы кукырланыде опталын. 7 Тенге мӓ, Тӹдӹн благодатьшы доно тӧрӹш лыкмывлӓ, ӹнянен вычымы курымаш ӹлӹмӓшӹм нӓлӹн кердӹнӓ.


  8 Ти шамак тӧр. Тӹлӓт теве мам ӹштӓш шӱдӹнем: тидӹм ӹняндӓрен пингӹдемдӹ. Йымылан ӹнянӓш тӹнгӓлшӹвлӓ пуры пӓшӓм соок ӹштӹштӹ. Тидӹжӹ эдемвлӓлӓн яжо дӓ керӓл ылеш. 9 Но шотдымы кӹрмӓшӹмӓш, роды-шачышым пыргедмӓш, соредӓлмӓш дӓ закон гишӓн икӓнӓ-иктӹ ваштареш шалгымаш гӹц каранг, тидӹ нимахань пайдам ак пу, керӓлжӓт уке. 10 Ик гӓнӓ дӓ вес гӓнӓ шижтӓрӹмӹкет, лоштыда пайылалтмашым ӹштӹшӹ эдем дорц каранг. 11 Тӹнь пӓлет: техень эдем локтылалтын, тӹдӹ сулыкым ӹштӓ, ӹшке вӹкӹжӹ суйымашым канда.


  12 Кынам тӹнь докет Артемам ӓль Тихикӹм колтем, мӹнь докем Никопольыш йӹлерӓк тол, тӹштӹ мӹнь телӹм эртӓрӓш шанем. 13 Законым тымдышы Зинам дӓ Аполлосым корныш яжон йӓмдӹлӹ, нӹнӹлӓн ма келеш, цилӓ лижӹ. 14 Мӓмнӓнвлӓӓт, кӹцкӹдӹмӹ лиӓш агыл манын, палшык келмӹ годым пуры пӓшӓм пиш цацен ӹштӓш тыменьӹштӹ.


  15 Мӹнь сагаэм ылшывлӓ цилӓн тӹлӓт шӓлӓм колтат. Мӓмнӓм ӹнянӹмӓшӹштӹ яратышывлӓлӓн шӓлӓм келесӹ. Цилӓдӓ доны благодать лижӹ. Аминь.

  

  

  

  СВЯТОЙ АПОСТОЛ ПАВЕЛӸН ФИЛИМОНЛАН КОЛТЫМЫ СИРМӒШӸЖӸ


  1 Глава


  1 Вӓшлимӹ шамаквлӓ. 4 Филимонын ӹнянӹмӓшӹжӹ дӓ яратымашыжы. 8 Онисим верц ядмаш. 23 Цеверӹн кодаш согоньлымаш.


  1 Иисус Христос верц кызаматыш питӹрӹмӹ Павел дӓ Тимофей шӱмбел дорц мӓ донна иквӓреш пӓшӓм ӹштӹшӹ яратымы Филимонлан, 2 яратымы Апфия ӓкӓлӓн дӓ мӓ донна иквӓреш йӓнг вашт пӓшӓм ӹштӹшӹ Архипплӓн, тенгеок тӹньӹн пӧртӹштет погынышы церкӹлӓн.


  3 Мӓмнӓн Йымы Ӓтянӓ дӓ Господь Иисус Христос гӹц тӓлӓндӓ благодать дӓ тыр лижӹ.


  4 Ыдылмем годым тӹньӹм со ӓшӹндӓрем, Йымемлӓн таум ӹштем, 5 вет цилӓ святойвлӓм яратымет дӓ Иисус Христослан ӹнянӹмет гишӓн мӹнь колынам. 6 Мӓ докына тӹнь ӹнянӹмӓш гач ушненӓт. Тидӹжӹ Христос Иисус доно ушнымашты тӓлӓндӓ пумы цилӓ яжом келгӹнрӓк пӓлен нӓлӓшет палшыжы манын, Йымым сарвалем. 7 Тӹньӹн яратымашет мӓмнӓм пиш сусуэмдӓ дӓ кымылангда, вет тӹнь гачет, шӱмбелем, святойвлӓн йӓнгӹштӹ ладнангын.


  8 Седӹндон, мам тӹнь ӹштӹшӓшлык ылат, тӹдӹм шӱдӓш Христос доно ушнен шалгымашты ирӹкем улы гӹнят, 9 ядаш яжоракеш шотлем, вет мӹнь тӹньӹм яратем. Весӹ агыл, мӹнь, Павел, когорак эдем, ӹнде эче Иисус Христос верц кызаматыш питӹрӹмӹ, 10 Онисим эргӹм шотышты тӹньӹм яднем. Мӹнь тӹдӹн ӓтяжӹ кызаматышты линӓм.  11-12 Андак тӹдӹ тӹлӓт керӓл ылде, а кӹзӹт мӹлӓмӓт, тӹлӓтӓт керӓл*а ылеш. Мӹнь тӹдӹм, ӹшкӹмемӹн шӱмем, тӹнь докет мӹнгеш колтем. Онисимӹм ӹшке докет нӓл. 13 Пуры Увер гишӓн питӹрӹмӓштӹ шӹнзӹмем годым мӹлӓм тӹнь вӓрешет палшыжы манын, тӹдӹм сагаэм кодынем ыльы, 14 но, тӹньӹн шаныметӹм пӓлӹде, нимамат ӹштӹмем ак шо. Пуры пӓшӓэт силом ӹштӹктӹмӹ ӹнжӹ ли, ӹшке кымылет семӹнь ӹштӹмӹ лижӹ. 15 Ӓнят, сагаэт курымеш кодшы манын веле, тӹдӹ тӹнь гӹцет ик жепеш айырымы ылын. 16 Но ӹнде тӹдӹ тӹньӹн рабет веле агыл, а раб гӹц шергӹрӓк: яратымы шӱмбелет. Тӹдӹ мӹлӓнем пиш шергӓкӓн, а тӹлӓт эдем семӹнят, Господьлан ӹнянӹшӹ семӹнят эчеӓт шергӹрӓк.


  17 Тенгежӹ, мӹньӹм ӹнянӹмӓш шотышты шӱмбелеш шотлет гӹнь, ӹшке докет мӹньӹм пыртымы семӹнь тӹдӹм пырты. 18 Тӹдӹ тӹлӓнет иктӓ-мам худам ӹштен ӓль кӱсӹжӹ улы гӹнь, тидӹ мӹнь вӹлнем лижӹ. 19 Мӹнь, Павел, ӹшке кидем доно сирем: вӓрешӹжӹ пӧртӹлтем. Попашат уке, тӹньӹн ӹшке верцет мӹлӓм кӱсет улы. 20 Тенге, шӱмбелем, Господь верц пуры пӓшӓм ӹштӓш ядам. Мӹньӹн йӓнгем Господь доно ушнымашты ладнангдары.


  21 Шамакым колыштметлӓн ӹнянен, тидӹм сирем. Тӹнь ядмем гӹц шукыракат ӹштет манын, мӹнь пӓлем. 22 Вес ядмашемӓт улы: мӹлӓнем ӹлӓш кӹдежӹм йӓмдӹлӹ. Йымым сарвалымыда верц мӹньӹм Тӹдӹ тӓ докыда пӧртӹлтӓ манын, уанен вычем.


   23-24 Христос Иисус верц мӹнь сагаэм кызаматышты шӹнзӹшӹ Епафрас, тенгеок мӹнь донем иквӓреш пӓшӓм ӹштӹшӹвлӓ Марк, Аристарх, Димас, Лука тӹлӓт шӓлӓм колтат. 25 Мӓмнӓн Господьна Иисус Христосын благодатьшы тӓмдӓн шӱлӹшдӓ доно лижӹ. Аминь.

  


  *а11-12 Онисим лӹм греклӓ «керӓл» манмы лиэш.

  

  

  

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  1 Глава


  1 Йымы эргӹжӹ гач попа. 5 Йымын эргӹжӹ Ангелвлӓ гӹц кӱшнӹ ылеш.


  1 Перви шукы гӓнӓ дӓ шукы статян пророквлӓ гач ӓтявлӓлӓн попышы Йымы 2 ти остатка кечӹвлӓн мӓлӓннӓ Эргӹжӹ гач попен. Эргӹжӹм Йымы цилӓ ма ылмын наследникеш шагалтен, Тӹдӹ гачок курымвлӓм*а ӹштен. 3 Эргӹ Тӹдӹн лӹмлештӓрӓлтмӹжӹн валгалтмыжы, махань ылмыжын цицмӓш сӹнжӹ ылеш дӓ цилӓок силан шамакшы доно кыча. Ӹшкежӹ доно мӓмнӓм сулык гӹц ирӹктӹмӓшӹм эртӓрӹмӹкӹ, пӹлгом кӱкшӹцӹштӹ Эргӹ Пиш Кого Ылшын [престолжын] вургымла монгырешӹжӹ шӹнзӹн. 4 Нӓлмӹ лӹмжӹ Ангелвлӓн лӹмӹштӹ гӹц маняреш кӱшнӹ ылеш, тӹнӓреш Тӹдӹ нӹнӹ гӹц кого лин.


  5 Ангелвлӓ логӹц кӱлӓн кынам Йымы келесен:

  «Тӹнь Мӹньӹн Эргем ылат,

  Мӹнь Тӹньӹм тагачы шачыктенӓм»?



  Дӓ эче:

  «Мӹнь Тӹдӹлӓн Ӓтя лиӓм,

  а Тӹдӹ Мӹлӓнем Эргӹ лиэш»?*б


  6 Тенгеок Пӹтӓриш Шачшыжым сӓндӓлӹкӹш пыртымыжы годым манын:

  «Тӹдӹлӓн Йымын цилӓ Ангелжӹ кымалжы».*в


  7 Ангелвлӓ гишӓн келесӓ:

  «Ангелвлӓжӹм шӱлӹшӹм ӹштӓ,

  служышывлӓжӹм − тыл салымым».*г


  8 А Эргӹжӹ гишӓн:

  «Йымы, Тӹньӹн престолет курым-курымаш,

  Тӹньӹн кугижӓншетӹн скипетржӹ − тӧр ӹштӹмӓшӹн скипетржӹ.*д


  9 Тӹнь тӧр ӹштӹмӹм яратенӓт,

  законде ӹштӹмӹм ужын керддӹмӹ линӓт.

  Седӹндон, Йымы, Тӹньӹм Йымет ӹвӹртӹмӓш ӱ доно

  сагаэт ылшывлӓ гӹц утларак шӹрен».*е


  10 Эче попен:

  «Тӹнь, Господь, пӹтӓри мӱлӓндӹлӓн негӹцӹм ӹштенӓт,

  пӹлгомат − Тӹньӹн кидетӹн пӓшӓжӹ.

  11 Нӹнӹ ямыт, Тӹньжӹ соок ылат.

  Цилӓок выргем семӹнь тоштемеш,

  12 выргем семӹнь нӹнӹм вӹдӹл пиштет,

  дӓ нӹнӹ вашталтыт.

  Но Тӹнь со техеньок кодат,

  ӹлӹшӓшлык кечет ак пӹтӹ».*ж


  13 Ангелвлӓ логӹц кӱлӓн кынам Йымы келесен:

  «Тӹньӹн тышманвлӓэтӹм ял лӹвӓкет пиштӹмешкем,

  Мӹньӹн вургымла велнем шӹнзӹ»?*з


  14 Цилӓ Ангел служышы шӱлӹш агыл ма? Ытарымашым нӓлшӓшлыквлӓлӓн палшаш нӹнӹм Йымы колтыде ма?

  


  *а1:2 «Курымвлӓм» − ӓль «сӓндӓлӹквлӓм» (тенгеок − 11:3).


  *б1:5 Пс 2:7, 2 Цар 7:14.


  *в1:6 Пс 96:7.


  *г1:7 Пс 103:4. «Шӱлӹш»: грек йӹлмӹштӹ ик шамакок «шӱлӹш» дон «мардеж» шамаквлӓм анжыкта. Анжы Ин 3:8.


  *д1:8 Скипетр – вуйлатышын пандыжы.


  *е1:8-9 Пс 44:7-8.


  *ж1:10-12 Пс 101:26-28.


  *з1:13 Пс 109:1.

  

  
  

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  2 Глава


  1 Ытарымашын пиш кого ылмыжы. 5 Йымын Эргӹ дӓ эдем йых.


  1 Седӹндон, ямын карангаш агыл манын, мам колынна, тӹдӹм айыртемӹнок когон шотыш нӓлшӓшлык ылына. 2 Вет Ангелвлӓ гач увертӓрӹмӹ шамакат вашталташ лидӹмӹ ылын, дӓ керек-махань вуйнамат, шамакым колыштдымаш гишӓн тӧр наказани пуалтын. 3 Тенгежӹ, техень кого ытарымашым ана шотлы гӹнь, кыце мӓ наказани гӹц ытлен кердӹнӓ? Ти ытарымашым пӹтӓри Господь увертӓрен, дӓ Господь гӹц колшывлӓ тидӹм мӓлӓннӓ попен пингӹдемденӹт. 4 Тидӹ гишӓн Йымы Ӹшкежӓт пӓлӹк дӓ цӱдӓвлӓ доно, силан шукы пӓшӓ доно, Святой Шӱлӹшӹм ӹшке ирӹкшӹ*а семӹнь пуэдӹмӹ доно пӓлдӹртен.


  5 Мӓ попымына анзыкылашы сӓндӓлӹкӹм Йымы Ангелвлӓн кидӹшкӹ агыл пуэн. 6 Анешлӓ, Писаништӹ тӓгӱ тагышты-ӓнят пӓлдӹртен попен:

  «Ма техень эдем?

  А Тӹнь тӹдӹм ӓштет.

  Ӓль эдемӹн эргӹжӹ?

  А Тӹнь тӹдӹ верц шытырланет.

  7 Ангелвлӓ гӹц изиш веле тӹдӹм лапемденӓт.*б

  Тӹнь тӹдӹм лӹмлештӓрӓлтмӓш дӓ жеплӹмӓш доно леведӹнӓт,

  ӹшке кид пӓшӓвлӓэтӹн хозаэшӹжӹ шагалтенӓт,

  8 тӹдӹн ял лӹвӓкӹжӹ цилӓ пиштенӓт».*в


  Эдемӹн кидӹшкӹжӹ цилӓ пумыжы годым, тӹдӹн кид лӹвӓкӹжӹ пуде, нимамат кодыде. А тӹдӹн кид лӹвӓкӹжӹ цилӓ пумым мӓ кӹзӹт эче ана уж. 9 Но Иисусым, Ангелвлӓ гӹц изиш Лапемдӹмӹм, мӓ ӹнде колымашым тырхымыжы гишӓн лӹмлештӓрӓлтмӓш дӓ жеплӹмӓш доно леведмӹм ужына, вет Йымын благодатьшы доно Тӹдӹ цилӓ эдем верц колышашлык ылын.


  10 Шукы эргӹм лӹмлештӓрӓлтмӓшкӹ кандаш манын, Йымы – цилӓок Тӹдӹлӓн дӓ Тӹдӹ гач – нӹнӹм ытарымашкы Нӓнгешӹм орланымаш гач цицмӓш кӱкшӹцӹш шокташ яралеш шотлен. 11 Вет Свящӓйӹшӓт, свящӓйӹмӹвлӓӓт цилӓнок ик Ӓтя гӹцӹн ылыт. Седӹндон Свящӓйӹшӹ нӹнӹм шӱмбелвлӓ манаш ак намысланы 12 дӓ попа:

  «Тӹньӹн лӹметӹм шӱмбелвлӓлӓнем увертӓрем,

  церкӹ погынымашышты Тӹлӓнет хвален мырем».*г


  13 Дӓ эче:

  «Мӹнь Тӹдӹлӓн ӹнянен ӹлӓш тӹнгӓлӓм».*д


  Эче:

  «Теве Мӹнь дӓ Йымы Мӹлӓнем пумы тетявлӓэм».



  14 Кыце тетявлӓ кӓпӓн дӓ вӹрӓн ылыт, тенгеок Тӹдӓт кӓпӓн дӓ вӹрӓн лин, вет Тӹдӹ колымашын силажым кычышым, вес семӹньжӹ диаволым, ӹшке колымыжы доно сӹнгӹшӓшлык 15 дӓ колымаш гӹц лӱдмӹ гишӓн курымок раб ылшывлӓм цилӓштӹм ирӹкӹш лыкшашлык ылын. 16 Вет Тӹдӹ, лачокшы, Ангелвлӓлӓн агыл, а Авраамын вырлыкшылан палша. 17 Седӹндон Йымылан служымашты жӓлӓйӹшӹ дӓ ӹнян Архиерей лиӓш дӓ халыкын сулыквлӓжӹм сылен нӓлӓш манын, Тӹдӹ цилӓ шотыштат шӱмбелвлӓжӹ гань лишӓшлык ылын. 18 Тӹдӹ Ӹшкежӓт орлыкым дӓ аздарымым тырхен, седӹндон аздарымым тырхышы эдемвлӓлӓн палшен кердеш.

  


  *а2:4 Ирӹк − воля, желание.


  *б2:7 «Ангелвлӓ гӹц изиш веле Тӹдӹм лапемденӓт»: тидӹм «Кӹтӹк жепеш тӹдӹм Ангелвлӓ гӹц ӱлӹк валтенӓт» манынат сӓрӓш лиэш. Тенгеок 2:9.


  *в2:6-8 Пс 8:5-7.


  *г2:12 Пс 21:23. Церкӹ − йымыдылаш погынышы ӹнянӹшӹ эдемвлӓ.


  *д2:13 Ис 8:17−18.

  

  
  

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  3 Глава


  1 Иисус Моисей гӹц кӱшнӹ ылеш. 7 Йымын халыклан кӓнӹмӓш.


  1 Тенге, святой шӱмбелвлӓ, пӹлгомыштышы тӹ ӱжмӓшӹмок нӓлшӹвлӓ, мӓмнӓн ӹнянӹмӓшнӓн Апостолжы дӓ Архиерейжӹ Иисус Христос гишӓн шаныда. 2 Моисей семӹньок Тӹдӹ Шагалтышыжылан ӹнян ылеш, Моисейжӹ Йымын улы пӧртӹштӹжӹ ӹнян ылын, 3 но кыце пӧртӹм ӹштӹшӹн лӹмлештӓрӓлтмӹжӹ пӧртӹн лӹмлештӓрӓлтмӹжӹ гӹц когорак, тенгеок Иисусат Моисейӹн гӹц когорак лӹмлештӓрӓлтмӓшӹм нӓлӓш ярал ылеш. 4 Вет цилӓ пӧртӹн ӹштӹшӹжӹ улы, а цилӓок ӹштӹшӹжӹ − Йымы. 5 Моисейӓт Тӹдӹн улы пӧртӹштӹжӹ служышы семӹнь ӹнян ылын. Мам Йымы анзыкыла келесӹшӓшлык, тӹдӹм пӓлдӹртӹшӓшлык ылын. 6 Но Христосшы Йымын пӧрт хозажы вӓрӹштӹ Эргӹ семӹнь ӹнян ылеш. А лӱддӹмӓшӹм дӓ мӓмнӓм сусуэмдӹшӹ уанен вычымашнам мычаш якте пингӹдӹн переген коденӓ гӹнь веле, Тӹдӹн пӧртшӹ мӓ ылына.


  7 Седӹндон Святой Шӱлӹш попымы семӹнь ӹштӹдӓ:

  «Тагачшы кечӹн Тӹдӹн юкшым колыда гӹнь,

  8 ӧпкӓлӹмӹ годшыла,

  пустыньышты тергӹмӹ кечӹн ылмыла

  кӱ йӓнгӓн идӓ ли.

  9 Тӹштӹ тӓмдӓн ӓтявлӓдӓ Мӹньӹм тергенӹт

  дӓ Мӹньӹн ӹштӹмемӹм нӹллӹ и ужыныт.

  10 Седӹндон Мӹнь ти йых вӹкӹ шӹдешкенӓм дӓ келесенӓм:

  ”Нӹнӹ шӱмӹштӹ доно со ямын каштыт,

  Мӹньӹн корнем пӓлен нӓлделыт”.

  11 Седӹндон шӹдем доно цуратленӓм:

  ”Нӹнӹ Мӹньӹн кӓнӹмӹ вӓрӹшкем ак пыреп”».*а


  12 Шӱмбелвлӓ, тӓ логӹцдӓ иктӓт худа йӓнгӓн, ӹнянӹдӹмӹ ӹнжӹ ли дӓ ӹлӹшӹ Йымы гӹц ӹнжӹ каранг манын анжыда. 13 Сулык алталымы гишӓн тӓ логӹцдӓ иктӓт кӱ йӓнгӓн ӹнжӹ ли манын, эче «тагачшы кечӹн» манаш лимӹ годым иктӹ-весӹдӓм кечӹнь кымылангдыда. 14 Вет мӓ тӹнгӓлтӹшток ылшы ӹнянӹмӓшнӓм мычаш яктеок пингӹдӹн переген коденӓ гӹнь веле, Христос доно ушнышы кодына. 15 Келесӹмӹ:

  «Тагачшы кечӹн Тӹдӹн юкшым колыда гӹнь,

  ӧпкӓлӹмӹ годшыла кӱ йӓнгӓн идӓ ли».*б


  16 Колыштшывлӓ логӹц южшы ӧпкӓленӹт, но Моисей доно Египет гӹц лӓкшӹ цилӓ эдем агыл. 17 Кӱ вӹкӹ Йымы нӹллӹ и шӹдешкен? Сулыкым ӹштӹшӹвлӓ вӹкӹ агыл ма? Нӹнӹн лушты пустынеш вазын. 18 «Мӹньӹн кӓнӹмӹ вӓрӹшкем ак пыреп» манын, Йымы кӱлӓн цуратлен? Шамакым колыштдымывлӓлӓн агыл ма? 19 Тенгежӹ, ужына: ӹнянӹмӓшӹштӹ укеӓт, нӹнӹ тӹшкӹ пырен кердделыт.

  


  *а3:7-11 Пс 94:7-11.


  *б3:15 Пс 94:7-8.

  

  
  

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  4 Глава


  1 Йымын халыклан кӓнӹмӓш. 14 Иисус сек кого Архиерей.


  1 Тенгежӹ, Йымын кӓнӹмӹ вӓрӹшкӹжӹ пыраш сӧрӹмӓш эче улы гӹнь, тӓ логӹцдӓ иктӓт ӧрдӹжеш ӹнжӹ код манын, анжышашлык ылына. 2 Вет нӹнӹлӓн увертӓрӹмӹ семӹньок ти сӧрӹмӓш гишӓн мӓлӓннӓӓт увертӓрӹмӹ. Но колмы шамакышты ӹнянӹмӓш доно ушныде, седӹндон тӹдӹ нӹнӹлӓн пользым кандыде. 3 Йымын кӓнӹмӹ вӓрӹшкӹжӹ мӓ, ӹнянӓш тӹнгӓлшӹвлӓ, пыренӓ. Йымы келесен:

  «Шӹдем доно цуратленӓм:

  нӹнӹ Мӹньӹн кӓнӹмӹ вӓрӹшкем ак пыреп».*а


  А Тӹдӹн пӓшӓжӹ сӓндӓлӹкӹм ӹштӹмӹжӹ гӹцок шоктымы ылын. 4 Вет Писаништӹ тагышты-ӓнят шӹмшӹ кечӹ гишӓн келесӹмӹ: «Шӹмшӹ кечӹн Йымы цилӓ ӹшке пӓшӓвлӓжӹ гӹц кӓнен».*б 5 А ти вӓрӹштӹ келесӹмӹ: «Мӹньӹн кӓнӹмӹ вӓрӹшкем ак пыреп».*в 6 Тенге, южшым тӹшкӹ пырымаш выча, а кӱлӓн сусу уверӹм перви увертӓрӹмӹ, нӹнӹ тӹшкӹ шамак колыштдымышты гишӓн пырыделыт. 7 Седӹндон Йымы угӹц «тагачшы кечӹ» манмы кечӹм пӓлдӹртен. Перви келесӹмӹ шамакым Тӹдӹ, техень кужы жеп эртӹмӹкӹ, Давид гач келесен:

  «Тагачшы кечӹн Тӹдӹн юкшым колыда гӹнь, шӱмдӓм идӓ пингӹдемдӹ».*г


  8 Вет Иисус Навин нӹнӹм кӓнӹм вӓрӹш канда ылгецӹ, Йымы тилец вара вес кечӹ гишӓн ак попы ыльы. 9 Тенгежӹ, Йымын халыкшым кукшыгечӹ кӓнӹмӓш эче выча. 10 Кыце Йымы ӹшке пӓшӓвлӓжӹ гӹц кӓнен, тенгеок Йымын кӓнӹмӹ вӓрӹшкӹжӹ пырышат ӹшке пӓшӓвлӓжӹ гӹц кӓнӓ. 11 Тенгежӹ, нӹнӹ семӹнь шамак колыштдымы лин, иктӓт ӹнжӹ кенвац манын, ти кӓнӹмӹ вӓрӹш пыраш цацышашлык ылына.


  12 Вет Йымын шамакшы ӹлӹшӹ дӓ силан, тӹдӹ кок тӹрӓн керек-махань меч гӹцӓт пӹсӹ. Шӱлӹш дӓ йӓнг, ежӹнгвлӓ дон вимвлӓ шелмешкӹ керӹлт пыра, шӱмӹн шанымыжым дӓ кымылжым ланзыла. 13 Сӓндӓлӹкӹштӹ Йымы гӹц шӹлтӹмӹ нимат уке, Тӹдӹн сӹнзӓ анзылныжы цилӓ цӓрӓ дӓ кайшы; Тӹдӹлӓн мӓ цилӓ ынгылдарышашлык ылына.


  14 Тенгежӹ, пӹлгом вашт эртӹшӹ кого Архиерейнӓ, Йымын Эргӹжӹ Иисусна, улы гӹнь, ӓлдӓ лыктын келесӹмӹ ӹнянӹмӓшнӓм пингӹдӹн кыченӓ. 15 Вет Архиерейнӓ слабка ылмына гишӓн мӓмнӓм жӓлӓен керддӹмӹ агыл, мӓ семӹньнӓок Тӹдӹм цилӓ шотыштат тергӹмӹ, но сулыкдымы ылеш. 16 Тенгежӹ, жӓлӓйӹмӓшӹм нӓлӓш дӓ Йымын благодатьшым керӓл жепӹштӹ палшыкеш моаш манын, ӓлдӓ благодатьын престолжы докы лӱдде миэнӓ.

  


  *а4:3 Пс 94:11.


  *б4:4 Быт 2:2.


  *в4:5 Пс 94:11.


  *г4:7 Пс 94:7-8.

  

  
  

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  5 Глава


  1 Иисус сек кого Архиерей. 11 Ӹнянӹмӓш гӹц идӓ каранг.


  1 Эдемвлӓ логӹц айырен нӓлмӹ керек-махань архиерейӹм эдемвлӓ верц Йымылан служаш шагалтымы, архиерей Тӹдӹлӓн подаркам дӓ сулыквлӓ гишӓн жертвӹм кандышашлык ылеш. 2 Тӹдӹ нимат пӓлӹдӹмӹ дӓ самынь ӹштӹшӹвлӓм жӓлӓен кердеш, вет тӹдӹ ӹшкежӓт слабка эдем ылеш, 3 седӹндон тӹдӹ халыкынат, ӹшкӹмжӹнӓт сулык верц жертвӹм кандышашлык. 4 Техень пиш шотеш пиштӹмӹ вӓрӹм иктӓт ӹшкӹлӓнжӹ ӹшке ак нӓл, а Йымы архиерейӹм Аароным ӱжмӹ семӹнь ӱжеш.


  5 Тенгеок Христосат архиерейӹн лӹмлештшӹ вӓрӹшкӹжӹ Ӹшкӹмжӹм Ӹшке лӱктӓлде, Тӹдӹлӓн ти лӹмлештшӹ вӓрӹм Йымы пуэн дӓ келесен:

  «Тӹнь Мӹньӹн Эргем ылат,

  Мӹнь тагачы Тӹньӹм шачыктенӓм».*а

  6 Вес вӓре тенге попа:

  «Мелхиседекӹн чин семӹньок

  Тӹнь курымеш священник ылат».*б


  7 Кӓп доно ӹлӹмӹжӹ годым Христос, когон сӹгӹрен дӓ сӹнзӓвӹдӹм йоктарен, ыдылмыжым дӓ сарвалымыжым Тӹдӹм колымаш гӹц ытарен Кердшӹлӓн жертвеш канден. Шамак колыштшы ылмыжы гишӓн Тӹдӹн ядмыжым колмы. 8 Тӹдӹ, Эргӹ гӹнят, орлыкым ужмыжы доно шамакым колышташ тыменьӹн, 9 а цицмӓш кӱкшӹцӹш шомыкыжы, Тӹдӹн шамакшым колыштшы цилӓ эдемлӓн курымаш ытарымашым кандышы лин, 10 вет Йымы Тӹдӹм Мелхиседекӹн чин семӹньок Архиерееш шагалтен.


  11 Тидӹ гишӓн попышашна шукы, но ынгылдараш нелӹ, вет колышт мыштыдымы линдӓ. 12 Кӹзӹт якте тӓ тымдышы лишӓшлык ылыда ыльы, а тӓлӓндӓ Йымын шамакшын тӹнг пӓлӹмӓшвлӓжӹм угӹц тымдымыла, тӓлӓндӓ пингӹдӹ качкыш агыл, шӹшер келеш. 13 Кӱ эче шӹшерӹм качкеш, тӧрӹм пӓлӓш тымень шоде, вет тӹдӹ эче ӓзӓ ылеш. 14 Пингӹдӹ качкыш – кушкын шошывлӓлӓн. Пуры дон худам айырен мышташ нӹнӹн шамыштым опытышты тымден.

  


  *а5:5 Пс 2:7.


  *б5:6 Пс 109:4.

  

  
  

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  6 Глава


  1 Ӹнянӹмӓш гӹц идӓ каранг. 13 Йымын вашталтдымы сӧрӹмӹжӹ.


   1-2 Седӹндон, Христосын шамакшын тӹнг пӓлӹмӓшвлӓжӹм ланзылаш цӓрнен, цицмӓш пӓлӹмӓшӹш шоаш цацышашлык ылына. Колымашкы кандышы пӓшӓ гӹц карангмылан дӓ Йымылан ӹнянӹмӹлӓн, тенгеок крестӹмӹ овуцавлӓ дӓ эдем вӹкӹ кидӹм пиштӹмӓш гишӓн, колышывлӓ ӹлӹжмӹ дӓ курымаш суд гишӓн тымдымашлан угӹц негӹцӹм пиштӹшӓшлык ана ыл. 3 Йымы ирӹкӹм пуа гӹнь, кушкаш цаценӓ.   4-6 Вет икӓнӓ сотышкы шошым, пӹлгомыштышы подаркан тотшым пӓлен нӓлшӹм, Святой Шӱлӹш доно ушнышым, Йымын пуры шамакшым дӓ анзыкылашы курымын силажым пӓлен нӓлшӹм, а вара карангшым, угӹц сулыкым простьыктен, Йымы докы сӓрӓлӓш ак ли. Техень эдем ӹшке шӱмӹштӹжӹ Йымын Эргӹм пыдален сӓкӓ дӓ Тӹдӹм намысыш пырта. 7 Мӱлӓндӹ ӹшке вӹкӹжӹ шӹрен юршы юрым шыпшеш дӓ куштышылан керӓл кушкышым шачыкта гӹнь, тӹдӹ Йымы гӹц благословеним нӓлеш. 8 Но мӱлӓндӹ имӓн писӓн дон каржангым шачыкта гӹнь, тӹдӹ ярдымы, тӹдӹм проклятӓйӹмӓш выча, мычашыжы – йылатымаш. 9 Яратымывлӓнӓ, тенге попенӓ гӹнят, тӓмдӓн анзыкылашыда яжорак ылеш дӓ ытаралтыда манын, мӓ ӹняненӓ. 10 Йымы тӧр агыл ак ли: тӓмдӓн пӓшӓдӓм дӓ Тӹдӹн лӹмжӹ верц святойвлӓлӓн андакат, кӹзӹтӓт яратен служымыдам ак монды. 11 Но тӓ логӹцдӓ каждыйок, уанен вычымыдам цилӓге нӓлмӹ гишӓн шанен, мычаш якте техеньок цацышы ылмым ужмына шоэш. 12 Ялахайыш идӓ сӓрнӓлт, а ӹнянӹмӹ дӓ кужын цӹтӹмӹ доно Йымын сӧрӹмӹжӹм нӓлшӹвлӓ семӹнь ӹштӹдӓ.


  13 Йымы гӹц кого иктӓт уке, седӹндон Авраамлан сӧрӹмӓшӹм пумыжы годым Ӹшкежӹ гӹц когоракын лӹмжӹ доно цуратлен керддеӓт, ӹшке Лӹмжӹ доно цуратлен 14 попен: «Лачокок тӹньӹм благословаен благословаем дӓ, шукемденок, йыхетӹм шукемдем».*а 15 Тенге, цӹтен вычымыжы доно Авраам сӧрӹмӹм нӓлӹн. 16 Эдемвлӓ ӹшке гӹцӹштӹ когорак доно цуратлат, цуратлымаш попымым пингӹдемдӓ дӓ цилӓ кӹрмӓшӹмӓшлӓн мычашым ӹштӓ. 17 Седӹндон Йымат, сӧрӹмӹн наследникшӹвлӓлӓн Ӹшкӹмжӹн шанымыжы вашталтдымы ылмым пиш раскыдын анжыкташ манын, тӹдӹм цуратлен пингӹдемден. 18 Ти вашталтдымы кок шамак гач – тӹштӹ Йымы алтален кердде – мӓ, Тӹдӹ сага перегӓлтмӓшӹм мошывлӓ, анзылнына ылшы уанымашым кычаш кымылангына. 19 Ти уанен вычымашна йӓнгеш йӓкӹр ганьы, ӹнян дӓ цаткыды, святой вӓр кӧргӹшкӹ, кого савыц вес монгырыш, пыра. 20 Тӹшкӹ Иисус, Мелхиседекӹн чин семӹньок курымаш Архиерей лимӹкӹжӹ, анзыц кешӹ семӹнь мӓ верцнӓ пырен.

  


  *а6:14 Быт 22:17.

  

  
  

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  7 Глава


  1 Мелхиседек священник. 15 Мелхиседек ганьы у священник.


  1 Тӹ Мелхиседек, Салимӹн кугижӓжӹ, Кӱшнӹшӹ Йымын священникшӹ ылын. Кугижӓвлӓм сӹнгӹмӹжӹ паштек Авраамын пӧртӹлмӹжӹ годым тӹдӹм Мелхиседек вӓшлин дӓ благословаен. 2 Авраам тӹдӹлӓн сӹнген нӓлмӹжӹ гӹц ик луашым пуэн. Мелхиседек пӹтӓриок, ӹшке лӹмжӹ мам анжыктымы семӹнь, «тӧр ӹштӹшӹ кугижӓ», а вара Салимӹнӓт кугижӓжӹ, тидӹжӹ «мирӹм кандышы кугижӓ» манмым анжыкта.*а 3 Тӹдӹн ӓтяжӓт, ӓвӓжӓт, роды важшат уке, тӹдӹн ӹлӹмӓш кечӹжӹ тӹнгӓлтӹшдӹмӹ дӓ мычашдымы. Тӹдӹ − Йымын Эргӹ гань, соок священник лиэш.


  4 Анжыда, махань тӹдӹ кого: Авраам, патриарх ылын гӹнят, сӹнген нӓлмӹжӹ гӹц сек яжо ик луашыжым тӹдӹлӓн пуэн. 5 Тенгеок Левий йых гӹц священникеш шагалтымывлӓн халык гӹц, вес семӹньжӹ ӹшке шӱмбелвлӓ гӹц, – нӹнӓт Авраам йых ылыт гӹнят – закон семӹнь ик луашым нӓлӓш шӱдӹмӓш улы. 6 Но Мелхиседек нӹнӹн йых ылде, тенге гӹнят Авраам гӹц ик луашым нӓлӹн дӓ тӹдӹм, сӧрӹмӓшӹм нӓлшӹм, благословаен. 7 Изирӓкӹм когорак благословая, иктӓт тидӹ ваштареш ак ли. 8 Священниквлӓ годым ик луашым колышашлык эдемвлӓ нӓлӹт, а Мелхиседек годым – ӹлӓ манын пингӹдемден келесӹмӹ эдем нӓлеш. 9 Дӓ келесӓш лиэш: ик луашым нӓлшӹ Левий ӹшкежӓт Авраам гач ик луашым пуэн, 10 вет Авраамым Мелхиседек вӓшлимӹжӹ годым Левий эче ӓтяжӹн кӓпӹштӹжӹ ылын.


  11 Левий йых священниквлӓн служымышты цицмӓш кӱкшӹцӹш шоктен гӹнь − нӹнӹн служымышты Израиль халыклан законын негӹцшӹ ылеш, − тенгежӹ Аарон семӹнь агыл, а Мелхиседек семӹнь шагалшы вес священникшӹ эче малан келеш ыльы? 12 Вет священник чин вашталтеш гӹнь, законат вашталтшашлык. 13 Кӱ гишӓн тенге попалтеш, Тӹдӹ вес йых гӹц лӓктӹн, ти йых гӹц лӓкшӹ иктӓт жертвенник доны пӓшӓм ӹштӹде. 14 Пӓлӹ вет: мӓмнӓн Господьна Иудан йыхшы гӹц лӓктӹн, а ти йых шотышты Моисей священниквлӓ гишӓн нимат келесӹде.


  15 Мелхиседек гань вес священник шагалеш гӹнь, цилӓ тидӹ эчеӓт раскыдын каеш. 16 Тӹдӹ законышты ылшы, махань йых гӹц лӓкмӹ гишӓн попышы шӱдӹмӓш семӹнь агыл, а пӹтӹдӹмӹ ӹлӹмӓшӹн силажы семӹнь священник лин. 17 Писани пӓлдӹртӓ:

  «Мелхиседекӹн чин семӹньок

  Тӹнь курымеш священник ылат».*б


  18 Тенге, первишӹ шӱдӹмӓшӹн силажы дӓ пользыжы ылде, седӹндон тӹдӹ карангдымы ылын, 19 вет закон нимат цицмӓш кӱкшӹцӹш шоктыде, а кӹзӹт мӓлӓннӓ Йымы докы лишемӓш йӧнӹм ӹштӹшӹ яжорак уанымаш пуалтеш.


  20 Тидӹжӹ цуратлымы гӹц пасна лиде. 21 Молывлӓ цуратлыде священник линӹт, а Тӹдӹ − цуратлымы шамак доно, вет Йымы Тӹдӹлӓн келесен:

  «Господь цуратлен

  дӓ тидӹ гишӓн ак ойхыры:

  Мелхиседекӹн чин семӹньок

  Тӹнь курымеш священник ылат».*в


  22 Седӹндон Иисус яжорак согоньым ӹштӓш палшен. 23 Молы священник шукы ылын, вет пӓшӓэш соэшок кодаш колымаш нӹнӹлӓн ӓптӹртен. 24 А Иисус курымок ӹлӓ, священник ылмыжы мычашдымы, 25 дӓ Тӹдӹ гач Йымы докы толшывлӓм цилӓге ытарен кердеш, вет Тӹдӹ нӹнӹ верц ыдылаш курымок ӹлӓ.


  26 Мӓлӓннӓ техеньок Архиерей келеш: святой, вуйнаматдымы, ире, сулыканвлӓ дорц карангден, пӹлгом гӹц кӱшкӹ шӹндӹмӹ. 27 Молы архиерей семӹнь андак ӹшкӹмжӹн сулыкшы верц, вара халыкын сулыкшы верц кечӹнь жертвӹм пуаш Тӹдӹлӓн ак кел, вет Тӹдӹ Ӹшкӹмжӹм Ӹшке жертвеш пумыжы доно ик жертвӹм икӓнӓштӹ соэшок канден. 28 Вет закон архиерееш слабка эдемвлӓм шагалта, а закон паштек лӓкшӹ цуратлымы шамак курым-курымеш цицмӓш кӱкшӹцӹш шошы Эргӹм шагалтен.

  


  *а7:1-2 Быт 14:17-20. Луаш – десятина.

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  8 Глава


  У согоньын Архиерейжӹ.


  1 Мӓмнӓн попымаштына тӹнгжӹ тидӹ: пӹлгомышты Пиш Кого Ылшын престолжын вургымла монгырешӹжӹ шӹцшӹ Архиерейнӓ улы. 2 Тӹдӹ святой вӓрӹштӹ, лачокшы скиништӹ, служа. Тӹ скиним эдем агыл, а Господь ӹштен. 3 Керек-махань архиерейӓт подаркам дӓ жертвӹм пуаш шагалтымы ылеш, седӹндон мӓмнӓн Архиерейӹнӓт жертвеш мам кандышашлыкшы лишӓшлык. 4 Тӹдӹ мӱлӓндӹ вӹлнӹ лиэш ылгецӹ, священникшӓт ак ли ыльы, вет закон семӹнь подаркам кандышы священниквлӓ Тӹдӹ гӹц паснаат ылыт. 5 Но нӹнӹн служымышты – пӹлгомыштышын сӹнжӹ дӓ ӹмӹлжӹ веле. Скиним ӹштӓш тӹнгӓлмӹжӹ годым Моисейлӓн келесӹмӹ ылын: «Анжы, цилӓок кырыкышты тӹлӓт анжыктымы ганьымок ӹштӹ».*а 6 А мӓмнӓн Архиерейнӓ маняреш яжорак согоньын ходатайжы ылеш, тӹнӓреш Тӹдӹн служымы пӓшӓжӓт утларак яжо, вет ти согонь яжорак сӧрӹмӓшеш негӹцлӓлтеш.


  7 Пӹтӓриш согоньын ситӹдӹмӓшӹжӹ ак ли ылгецӹ, вес согонь ак кел ыльы. 8 Но Йымы ӹшке халыкшым пелештен попа:

  «Теве кечӹвлӓ толыт, – манеш Господь, –

  Израильӹн йыхшы дӓ Иудан йыхшы доно у согоньым ӹштем,

  9 тӹхень согоньым агыл, маханьым Мӹнь ӓтявлӓштӹ доно

  Египет мӱлӓндӹ гӹц лыкташ кидӹштӹм кычымем годым ӹштенӓм.

  Вет нӹнӹ Мӹньӹн тӹ согонем шоктыделыт,

  седӹндон нӹнӹ дорц карангынам, – манеш Господь. –

  10 Теве тӹ кечӹвлӓ паштек

  Израиль йых доно ӹштӹшӓшлык согонем, – попа Господь, –

  Ӹшкӹмемӹн законвлӓэм нӹнӹн ышышкы пиштем

  дӓ нӹнӹм шӱмешӹштӹ сирем.

  Мӹнь нӹнӹн Йымышты лиӓм,

  а нӹнӹ Мӹньӹн халыкем лит.

  11 Тӹнӓм ӹшке лишӹлжӹм дӓ шӱмбелжӹм,

  «Господьым пӓлӹ» манын, иктӓт ак тымды,

  вет изижӓт-когожат

  цилӓн Мӹньӹм пӓлӓш тӹнгӓлӹт.

  12 Мӹнь нӹнӹн тӧр агыл ӹштӹмӹштӹм простем,

  сулыкыштым дӓ законде ӹштӹмӹштӹм ӹнде ам ӓштӹ».*б


  13 У согонь гишӓн попымыжы годым Йымы пӹтӓриш согоньын тоштеммӹжӹм анжыктен, а тоштемшӹ – пӹтӹмӓш докы лишӹл.

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  9 Глава


  1 Мӱлӓндӹ вӹлнӹ дӓ пӹлгомышты Йымылан служымаш. 23 Христосын жертвӹжӹ сулыкым карангда.


  1 Пӹтӓриш согоньыштат службым кыце эртӓрӹмӹ гишӓн шӱдӹмӓшвлӓ дӓ ти сӓндӓлӹкӹштӹшӹ святой вӓр ылыныт. 2 Пӹтӓриш скиним шагалтымы, тӹштӹ светильник, стӧл, жертвеш кандымы киндӹ улы, дӓ ти скиним «святой» маныт. 3 А кокшы кого савыц вес велнӹ «святой гӹцӓт святой» манмы скини ылын. 4 Тӹштӹ тӹтӹрӹмӹ шӧртньӹ стӧл дӓ цилӓ монгыр гӹц шӧртньӹ доно леведмӹ согонь ковчег улы. Ковчегӹштӹ манным оптымы шӧртньӹ ӓтӹ, Ааронын пеледшӹ пандыжы дӓ согоньым сирӹмӹ кок кӱ ханга киӓт. 5 Ковчег вӹлнӹ лӹмлештӓрӓлтшӹ херувимвлӓ сулыкым простьымы вӓрӹм шылдырышты доно леведӹт. Тидӹ гишӓн ӹнде цилӓ шайышташ ак кел.


  6 Тенге йӧндӓрӹмӹ годым пӹтӓриш скиниш священниквлӓ служымы пӓшӓштӹм ӹштӓш со пырат. 7 А кокшы скинишкӹжӹ иэш ик гӓнӓ архиерей веле пыра, тӹнӓм сагажы вӹрӹм нӓлшӓшлык, тӹдӹм ӹшке верцшӹ дӓ халыкын пӓлӹде ӹштӹмӹ сулыкшы верц жертва семӹнь канда. 8 Пӹтӓриш скини ылмы годым сек святой вӓрӹш корным эче пачмы агыл манын, Святой Шӱлӹш тенге анжыкта. 9 Цилӓ тидӹ – кӹзӹтшӹ жепӹм тыштен анжыктымаш: подаркам дӓ жертвӹм кандат, но подарка дон жертвӹвлӓ Йымылан тенге служышы эдемӹн совестьшӹм цицмӓшӹн ирӹктен ак кердеп. 10 Качкыш-йӱш дӓ мышкылтмы овуцавлӓ семӹньок жертвӹм кандымашат – эдемӹн ӹшкӹмжӹм кычымы доно кӹлдӓлтшӹ шӱдӹмӓш веле, цилӓ тидӹ уэмдӹмӓш жеп якте веле лишӓшлык.


  11 Но Христос, анзыкылашы пурын Архиерейжӹ, когорак дӓ яжорак скини гач толын. Ти скинижӹ кид доно ӹштӹмӹ агыл, Йымы ӹштӹмӹ ти сӓндӓлӹкӹштӹшӹ агыл ылеш. 12 Кесӹ тӓгӓн дӓ ӱшкӱжӹн вӹрӹштӹ доно агыл, а Ӹшкӹмжӹн Вӹржӹ доно Христос икӓнӓ сек святой вӓрӹш пырен дӓ ытарымашым мӓлӓннӓ курым-курымеш сылен нӓлӹн. 13 Вет кесӹ тӓгӓ дон ӱшкӱж вӹрӹм дӓ туна ломыжым шӓвӹктӹмӓш яктаралтшывлӓм вӹлец ирӹктӓ дӓ свящӓйӓ гӹнь, 14 тенгежӹ Христосын Вӹржӹ маняры шукырак ӹштӓ! Тӹдӹ Святой Шӱлӹш доно Ӹшкӹмжӹм акситӹдӹмӹ жертва семӹнь Йымылан пуэн. Христосын Вӹржӹ мӓмнӓн совестьнӓм колымашкы нӓнгешӹ пӓшӓ гӹц ирӹктӓ, дӓ мӓ ӹлӹшӹ дӓ лачокшы Йымылан служен кердӹнӓ.


  15 Ӱжмӹвлӓ Йымы сӧрӹмӹ курымаш наследствым нӓлӹштӹ манын, Христос, пӹтӓриш согонь годшы сулык гӹц ытараш колымыкыжы, у согоньын ходатайжы лин. 16 Кышты завещани*а улы, тӹштӹ завещаним сирӹшӹн колымыжым пингӹдемден анжыкташ келеш, 17 вет колымы паштек веле завещани силам нӓлеш. Сирӹшӹн ӹлӹмӹжӹ годым тӹдӹн силажы нигынамат ак ли. 18 Седӹндон пӹтӓриш согонят вӹр гӹц пасна пингӹдемдӹмӹ ылде. 19 Вет Моисей, законыштышы шӱдӹмӓшвлӓм улы халыклан келесӹмӹкӹ, ӱшкӱж дӓ кесӹ тӓгӓн вӹрӹштӹм, тенгеок вӹдӹм, якшар мижӹм дӓ иссоп укшым нӓлӹн, закон книгӓ вӹкӓт, халык вӹкӓт шӓвен. 20 Тӹдӹ келесен: «Тидӹ согонь вӹр, согоньжым Йымы тӓлӓндӓ шокташ шӱден».*б 21 Тенгеок скини вӹкӓт, служымы пӓшӓм эртӓрӹмӹ годым кычылтмы хӓдӹр вӹкӓт вӹрӹм шӓвӹктен. 22 Закон семӹнь цилӓ, манаш лиэш, вӹр доно ирӹктӓлтеш, дӓ, вӹрӹм йоктарыде, простьымаш ак ли.


  23 Тенгежӹ, пӹлгомыштышы ганьвлӓм тенге ирӹктӓш келеш, а пӹлгомыштышывлӓм – тилец яжо жертва доно. 24 Вет кид доно ӹштӹмӹ святой вӓрӹш Христос пырыде, тидӹжӹ лачокшы святой вӓрӹн сӹнжӹ веле ылеш, – а ӹнде мӓ верцнӓ Йымы анзылан шагалаш манын, пӹлгомышкок пырен. 25 Жертвеш кандымы вольык вӹр доно святой гӹцӓт святой вӓрӹш архиерей и йӹде пыра, а Христос Ӹшкӹмжӹм шукы гӓнӓ жертвеш пуаш тӹшкӹ пырыде, 26 уке гӹнь сӓндӓлӹк тӹнгӓлтӹш гӹцок Тӹдӹлӓн шукы гӓнӓ орланен колаш вӓрештеш ыльы. Ӹнде, курымвлӓ мычашты, Ӹшкӹмжӹм жертвеш канден, сулыкым пӹтӓрӓш Тӹдӹ ик гӓнӓ веле сӓндӓлӹкӹш толын. 27 Эдем ик гӓнӓ колышашлык, а вара суд лиэш, 28 Христосат тенгеок: шукыштын сулыкыштым Ӹшке вӹкӹжӹ нӓлжӹ манын, Тӹдӹ ик гӓнӓ жертвеш пуалтын, но кокшы гӓнӓ сулык гишӓн агыл, а Тӹдӹм вычышывлӓм ытараш толеш.

  


  *а9:16 Ик грек шамакок «завещаним» дӓ «согоньым» ӓль «договорым» анжыкта.


  *б9:20 Исх 24:8.

  1 Христосын жертвӹжӹ сулыкым карангда. 19 Кӓнгӓшӹм пумаш дӓ шижтӓрӹмӓш.


  1 Законышты анзыкылашы пурын ӹмӹлжӹ веле улы, а тӹдӹн лачокшы сӹнжӹ агыл. Седӹндон закон Йымы докы толшывлӓм и гӹц ишкӹ кандымы икань жертвӹвлӓ доно нигынамат цицмӓш кӱкшӹцӹш шоктен ак керд. 2 Уке гӹнь жертвӹм кандаш цӓрнӓт ыльы, вет Йымылан служышывлӓ ик гӓнӓ ирӹктӹмӹ линӹт гӹнь, сулыкыштын нелӹцшӹм ӹнде ак шижеп ыльы. 3 Но жертва и гӹц ишкӹ сулык гишӓн ӓшӹндӓрӹктӓ. 4 Вет ӱшкӱжӹн дӓ кесӹ тӓгӓн вӹрӹштӹ сулыкым пӹтӓрен ак керд.


  5 Седӹндон Христос сӓндӓлӹкӹш толмыжы годым келесен:

  «Жертвӹм дӓ кандымым ӹнет нӓл ылын,

  но кӓпӹм Мӹлӓнем йӓмдӹленӓт.

  6 Пӹтӹмеш йылатымы вольык

  дӓ сулык верц пумы жертва

  Тӹлӓнет ярал лиделыт.

  7 Тӹнӓм Мӹнь келесенӓм: теве, Йымы,

  книгӓштӹ Мӹнь гишӓнем сирӹмӹ семӹнь

  Тӹньӹн ирӹкетӹм*а шокташ миэм».



  8 Андак попен: «Жертвӹм, кандымым, пӹтӹмеш йылатымы вольыкым, сулык верц пумы жертвӹм Тӹнь ӹнет нӓл ыльы, нӹнӹ Тӹлӓнет ярал лиделыт». А нӹнӹм закон семӹнь кандымыла. 9 Вара келесен: «Теве, Йымы, Тӹньӹн ирӹкетӹм шокташ миэм».*б У семӹнь ӹштӓш манын, молнамшы семӹнь жертвӹм кандымым укешкӹ лыктеш. 10 Йымын ти ирӹкшӹ семӹнь мӓ Иисус Христосын кӓпшӹм ик гӓнӓ веле жертвеш пумыжы доно свящӓйӹмӹ ылына.


  11 Каждый священник кечӹнь служен шалга дӓ шукы гӓнӓ икань жертвӹм пуа, а техень жертва нигынамат сулыкым карангден ак керд. 12 А Христос сулыквлӓ верц ик жертвӹм пуэн дӓ Йымын вургымла монгырышкыжы соэшок шӹнзӹн. 13 Тӹ веремӓ годшен тышманвлӓжӹм ял лӹвӓкӹжӹ пиштӹмӹм выча. 14 Вет Тӹдӹ свящӓйӹмӹвлӓм ик жертва доно соэшок цицмӓшкӹ шоктен.


  15 Тидӹ гишӓн мӓлӓннӓ Святой Шӱлӹшӓт пӓлдӹртен попа, вет андакок тенге келесӹмӹ:

  16 «Теве согонь, тӹдӹм тӹ кечӹвлӓ паштек нӹнӹ доно ӹштем, – манеш Господь: −

  Ӹшкӹмемӹн законвлӓэм нӹнӹн шӱмӹшкӹ пиштем

  дӓ ышешӹштӹ сирем».



  17 Вара попа:

  «Сулыкыштым дӓ законде ӹштӹмӹштӹм ӹнде ам ӓштӹ»*в.


  18 А кышты сулык простялтеш, тӹштӹ сулык верц жертвӹм пуаш ак кел.


  19 Шӱмбелвлӓ, святой гӹцӓт святой вӓрӹш Иисусын Вӹржӹ гач пырен кердмӹлӓн мӓ ӹняненӓ: 20 кого савыц гач, вес семӹньжӹ ӹшке Кӓпшӹ гач, Тӹдӹ мӓлӓннӓ ӹлӹмӓшӹш нӓнгешӹ у корным пачын. 21 Йымын пӧртӹн хоза вӓрӹштӹ кого Священникнӓ мӓмнӓн улы. 22 Тенгежӹ, ӓлдӓ ире шӱм дӓ цицмӓш ӹнянӹмӓш доно, совестьнӓм ясыландарышы цилӓ худа гӹц шӓвен ирӹктӹмӹ шӱм дӓ ире вӹдеш мышмы кӓп доно Йымы докы миэнӓ. 23 Пачын попымы уанымашнам ӓлдӓ мӓ пингӹдӹн кыченӓ, вет Сӧрӹшӹжӹ ӹнян ылеш. 24 Яратымашлан дӓ пуры пӓшӓлӓн иктӹ-весӹнӓм кымылангдаш манын, икӹжӓк-иктӹнӓм шотыш нӓлӹнӓ. 25 Южышты семӹнь ӓлдӓ церкӹ погынымашкына кашташ ана цӓрнӹ, а икӓнӓ-иктӹнӓм кымылангденӓ, тидӹм эчеӓт утларак ӹштӹшӓшлык ылына, вет Господьын кечӹжӹ лишеммӹм мӓ ужына.


  26 Лачокым пӓлен нӓлмӹкӓт, мӓ сулыкым лӹмӹн ӹштӹлӹнӓ гӹнь, сулыкна верц жертва ӹнде ак код, 27 судым лӱдӹн вычымаш дӓ Йымы ваштареш шалгышывлӓм нелӓш йӓмдӹ ылшы арышы тыл веле кодеш. 28 Моисейӹн законжы гӹц карангшым кок-кым свидетель ылмашты, жӓлӓйӹде, колаш суят. 29 Йымын Эргӹм шотлыдымы, ӹшкӹмжӹмӓт свящӓйӹшӹ согонь Вӹрӹм святоеш пиштӹдӹмӹ дӓ благодатьын Шӱлӹшӹжӹм мыскылышы махань нелӹрӓк наказаним нӓлшӓшлык, шаналтыда!


  30 «Мӹнь кӱсӹм пӧрӹктем, Мӹнь пӧртӹлтем, попа Господь» манын Келесӹшӹм мӓ пӓленӓ. Эче тенге келесен:

  «Господь ӹшке халыкшым суяш тӹнгӓлеш».*г


  31 Ӹлӹшӹ Йымын кидӹшкӹжӹ вӓрештӓш лӱдӹш.


  32 Эртӹшӹ кечӹвлӓдӓм ӓшӹндӓрӹдӓ, тӹнӓм тӓ, сотышкы лӓкмӹкӹ, кого орлыкым дӓ нелӹ кредӓлмӓшӹм цӹтендӓ. 33 Южнам тӓмдӓм цилӓ анзылны мыскыленӹт, орландаренӹт, южнамжы техеньӹм тырхышывлӓ сага ылында. 34 Питӹрӹмӓштӹ ылмем годым тӓ мӹнь донем иквӓреш орланендӓ дӓ, пӹлгомышты яжорак дӓ пӹтӹдӹмӹ пурлыкда ылмым пӓлен, пурлыкдам кравымым ӹвӹртен цӹтендӓ. 35 Тенгежӹ лӱддӹмӹ ылмыдам идӓ ямды, тӹдӹ тӓлӓндӓ кого тӓрӹм канда. 36 Йымын ирӹкшӹм*д шоктымы доно сӧрӹмӹм нӓлӓш манын, тӓлӓндӓ тырхымаш келеш. 37 Вет келесӹмӹ:

  «Эче изиш, пиш изиш веле кодын,

  Толшашлык толеш, ак мотайыл.

  38 Тӧр ӹштӹшӹ эдем

  ӹнянӹмӓшӹжӹ доно ӹлӓш тӹнгӓлеш,

  а карангеш гӹнь,

  тӹдӹн доно пуры кымылан ам ли».*е


  39 Мӓ пӹтӹмӓшкӹ каранг кешӹ ана ыл, а ытарымашкы ӹнянен кенӓ.

  


  *а10:7 Ирӹк – воля, желание. Тенгеок – 10:9, 10:10.


  *б10:5-9 Пс 39:7-9.


  *в10:16-17 Иер 31:33-34.


  *г10:30 Втор 32:35-36.


  *д10:36 Ирӹк – воля, желание.


  *е10:37-38 Авв 2:3-4.

  Ӹнянӹмӓш.


  1 А ӹнянӹмӓш – вычымылан пингӹдӹ уанымаш дӓ ужаш лидӹмӹлӓн ӹнянӹмӓш. 2 Ти ӹнянӹмӓш велдӹкок Йымы первишӹ эдемвлӓ гишӓн яжом попен.


  3 Ӹнянӹмӓш доно мӓ курымвлӓн*а Йымын шамакшы дон ӹштӓлтмӹштӹм пӓленӓ: кайдымы гач кайшы шачын.


  4 Авель ӹнянӹмӓш доно Йымылан Каинӹн гӹц яжорак жертвӹм пуэн. Авельӹн ӹнянӹмӓшӹжӹ велдӹкок Йымы, тӹдӹн подаркавлӓжӹм яжоэш шотлен, тӹдӹн тӧр ӹштӹшӹ ылмыжым анжыктен. Ӹнянӹмӓш доно тӹдӹ колымыкыжат попа. 5 Ӹнянӹмӹжӹ гишӓнок Енохым, колымашым уждеок, ти сӓндӓлӹк гӹц нӓлмӹ. Тӹдӹм моаш лиде, вет Йымы тӹдӹм ти сӓндӓлӹк гӹц ваштен. Йымылан ярал ылмыжы гишӓн тилец анзыц пӓлдӹртӹмӹ ылын.*б 6 А ӹнянӹмӓш гӹц пасна Йымылан ярал ат ли. Йымы улы дӓ Тӹдӹм кӹчӓлшӹвлӓлӓн тӓрӹм пуа манын, Йымы докы толшы ӹнянӹшӓшлык. 7 Ма эче кайшы ылде, тӹдӹ гишӓн Ной ӹнянӹмӓш доно шижтӓрӹшӹ пӓлӹм нӓлӹн дӓ, Йымым когон шотеш пиштен, ӹшке семняжӹм ытараш ковчегӹм ӹштен. Ӹнянӹмӓшӹжӹ доно тӹдӹ сулыкан сӓндӓлӹкӹм вуйнаматыш лыктын дӓ ӹнянӹмӓш гишӓн пушашлык тӧрӹш лыкмашым нӓлӹн.


  8 Наследствеш нӓлшӓшлык сӓндӓлӹкӹш Йымы кеӓш ӱжмӹкӹ, Авраам ӹнянӹмӹжӹ гишӓнок Тӹдӹм колыштын дӓ кышкы кемӹжӹм пӓлӹдеок тӓрвӓнен. 9 Ӹнянӹмӓш доно тӹдӹ ӧрдӹж эдем ганьы сӧрӹмӹ мӱлӓндеш шагалын дӓ Исаак дон Иаков доно иквӓреш мӹнер амашышты ӹлен, нӹнӓт ти сӧрӹмӓшӹнок наследниквлӓжӹ ылыныт. 10 Авраам пингӹдӹ негӹцӓн халам вычен, кыдын архитекторжы дӓ стройышыжы − Йымы. 11 Тетям ӹштен керддӹмӹ Сарра ӹнянӹмӓш доно мӹшкӹрӓн лиӓш силам нӓлӹн дӓ, шонгы гӹнят, ӓзӓм ӹштен, вет Сӧрӹшӹм ӹнянеш шотлен. 12 Седӹндонок ик эдемӹн, когон шонгын, пӹлгомыштышы шӹдӹр нӓрӹ, тангыж сирӹштӹшӹ шотлен пӹтӓрӹдӹмӹ ошма пӹрцӹк нӓрӹ тетяжӹ шачын.


  13 Цилӓн нӹнӹ ӹнянен коленӹт, сӧрӹмӹм нӓлделыт, мӹндӹрц веле тӹдӹм ужыныт дӓ ӹвӹртенӹт, сӓндӓлӹк вӹлнӹ ӧрдӹж дӓ вес сӓндӓлӹк эдемвлӓ ылына манын попенӹт. 14 Тенге попышывлӓ ӹшке сӓндӓлӹкӹштӹм кӹчӓлмӹштӹм анжыктат. 15 А кышец лӓкмӹ сӓндӓлӹкӹштӹ гишӓн шанат ылгецӹ, нӹнӹ пӧртӹл кердӹт ыльы. 16 Но нӹнӹ яжорак сӓндӓлӹкӹш, вес семӹньжӹ, пӹлгомыштышыш, шоаш цаценӹт, седӹндон Йымы «нӹнӹн Йымышты ылам» манаш ак намысланы, вет Тӹдӹ нӹнӹлӓн халам йӓмдӹлен.


  17 Ӹнянӹмӹжӹ велдӹк Авраам, тӹдӹм тергӹмӹ годым, Исаакым жертвеш канден. Сӧрӹмӓшӹм нӓлмӹкӹжӓт, ик ӹшкет эргӹжӹм пуаш йӓмдӹ ылын. 18 Йымы тӹдӹлӓн келесен ылын: «Тӹньӹн йыхет Исаак гач пакыла шӓрлӓ»*в. 19 Йымы колымаш гӹцӓт ӹлӹжтен кердеш, шанен тӹдӹ, седӹндонок эргӹжӹм мӹнгеш нӓлӹн, тидӹжӹ ӹлӹжтӹмӓш гишӓн андакок пӓлдӹртӹмӓш ылын. 20 Ӹнянӹмӓш доно Исаак, анзыкылашы гишӓн шанен, Иаков дон Исавым благословаен. 21 Колымыжы годым Иаков ӹнянӹмӓш доно Иосифӹн эргӹвлӓжӹм благословаен дӓ, ӹшке пандешӹжӹ ӓнгӓлтен, Йымылан кымалын.*г 22 Ӹнянӹмӓш доно Иосиф ӹлӹмӓш гӹц кемӹжӹ годым Израиль эргӹвлӓн Египет гӹц лӓкмӹштӹ гишӓн попен дӓ, ӹшке кӓпшӹ доно мам ӹштӹмӹлӓ, келесен коден.


  23 Ӹнянӹмӓш доно Моисейӹн ӓтя-ӓвӓжӹ тӹдӹм шачмыжы паштек кым тӹлзӹ шӹлтен урденӹт, вет ӓзӓ пиш цевер ылмым нӹнӹ ужыныт дӓ кугижӓн шӱдӹмӹжӹ гӹц лӱдделыт. 24 Ӹнянӹмӹжӹ гишӓн Моисей, кушкын шомыкыжы, тӹдӹм фараон ӹдӹрӹн эргешӹжӹ шотлымы ваштареш лин, 25 сулык доно кӹтӹк жеп мындырланымы гӹц Йымын халыкшы сага парвалымым яжоракеш шотлен. 26 Христос семӹнь мыскылалтмым Моисей Египетӹн пайдажы гӹц шергӓкӓнеш пиштен, вет тӹдӹ анзыкылашы тӓрӹш анжен. 27 Ӹнянӹмӹжӹ доно тӹдӹ, кугижӓн шӹдӹжӹ гӹц лӱдде, Египет гӹц кен, вет Ужаш лидӹмӹм ужшы ганьы пингӹдӹ ылын. 28 Пӹтӓрӹшӹ ангел Израиль халыкын пӹтӓриш эргӓш тетявлӓжӹм ӹнжӹ тӹкӓл манын, Моисей ӹнянӹмӓш доно Когечӹм дӓ вӹр доно шӹрӹмӓшӹм ӹштен. 29 Ӹнянӹмӓш доно Израиль халык Якшар тангыжым кукшы вӓрӹм эртӹмӹ семӹнь ванжен, а кынам египтянвлӓ тидӹмок ӹштӓш цаценӹт, вӹд лӹвӓлӓн кодыныт. 30 Израиль халык шӹм кечӹ Иерихон халан стенӓжӹ йӹр каштмыкы, ӹнянӹмӹштӹ велдӹк стенӓ шӓлӓнен. 31 Ӹнянӹмӹжӹ гишӓн Раав, тӓйви ӹдӹрӓмӓш, йӹвӹрт анжаш толшывлӓм пурын вӓшлин [дӓ вес корны доно ыжатенӓт], Йымым колыштдымывлӓ доно иквӓреш колыде.


  32 Мам эче келесӹмӹлӓ? Гедеон, Варак, Самсон дон Иеффай, Давид, Самуил дӓ [молы] пророквлӓ гишӓн шайышташ мӹньӹн жепем ак ситӹ. 33 Ӹнянӹмӓш доно нӹнӹ кугижӓншӹвлӓм сӹнгенӹт, тӧр ӹштенӹт, Йымын сӧрӹмӹжӹм нӓлӹнӹт, леввлӓн ышмаштым питӹренӹт, 34 салымын йылышы тылым йӧртенӹт, меч гӹц ытленӹт; силадымы гӹц силаныш сӓрнӓлтӹнӹт; вырсышты пингӹдӹ линӹт, ӧрдӹж салтак партьывлӓм поктен колтенӹт. 35 Ӹдӹрӓмӓшвлӓ ӹшкӹмӹштӹн колышывлӓштӹм ӹлӹжшӹм мӹнгеш нӓлӹнӹт. А южышты, яжорак ӹлӹжмӓшӹш шоаш манын, ӹшкӹмӹштӹм ирӹкӹш лыкмылан тореш линӹт, дӓ нӹнӹм орландарен пуштыныт. 36 Кыдыжы мыскылымым, шимӹм, тенгеок цеплӹмӹм дӓ кызаматышты шӹнзӹмӹм тырхенӹт. 37 Вӹкӹштӹ кӱм кӹшкенӹт, нӹнӹм пилӓ доно пӹчкӹнӹт, когон ясыландаренӹт, меч доно пуштыныт; нӹнӹлӓн, шарык дӓ кесӹ каваштым чиэн, вӓр гӹц вӓрӹш кашташ вӓрештӹн, ситӹдӹмӓшӹм, пӹзӹрӹмӹм, орландарымым тырхенӹт, 38 нӹнӹм улы сӓндӓлӹкшӓт ак стойы. Нӹнӹ пустыньывлӓштӹ, кырыквлӓштӹ каштыныт, кырыкыштышы ыражвлӓштӹ, шелӹквлӓштӹ ӹленӹт.


  39 Цилӓштӹ гишӓн ӹнянӹмӓшӹштӹ велдӹк Йымы яжом попен гӹнят, сӧрӹмӹм нӓлделыт. 40 Нӹнӹ мӓ гӹцнӓ пасна цицмӓш кӱкшӹцӹш ӹнжӹштӹ шоэп манын, Йымы мӓлӓннӓ тамам яжоракым йӓмдӹлен.

  


  *а11:3 «Курымвлӓ» – грек шамакым «сӓндӓлӹквлӓ» манынат сӓрӓш лиэш.


  *б11:5 Енох – иудей халыкын тӹнгӓлтӹш годшы ик коготьотяжы. Ӹлӹмӓш мычаштыжы колыдеок Йымы докы нӓлмӹ ылын. Быт 5:21-24.


  *в11:18 Быт 21:12.


  *г11:21 Быт 47:31.

  

  
  

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  12 Глава


  1 Пингӹдӹн шалгаш ӱжмӓш. 14 Йымы ваштареш шалгымы гӹц шижтӓрӹмӓш.


  1 Седӹндон мӓӓт, техень кого пӓлдӹртен попышы цуца мӓмнӓм пӹллӓ ӓрӓӓт, цилӓ нелӹцӹм дӓ мӓмнӓм куштылгын шӹртньӹктӹшӹ сулыкым шушашлык дӓ анзылнына ылшы корным цӹтен эртӹшӓшлык ылына. 2 Ӹнянӹмӓшнӓм шачыктышы дӓ цицмӓшкӹ шоктышы Иисус вӹкӹ анжышашлык ылына. Иисус, намысым шотлыде, Тӹдӹм вычышы сусу верц крестеш колымым цӹтен лӓктӹн дӓ Йымын престолжын вургымла велешӹжӹ шӹнзӹн. 3 Идӓ янгылы дӓ кымылда ӹнжӹ валы манын, сулыканвлӓн тенге ваштарешӹжӹ шалгымыштым Цӹтӹшӹ гишӓн шаналтыда.


  4 Сулык ваштареш кредӓлмӓштӹ тӓлӓндӓ эче вӹрдӓм йоктараш вӓрештде. 5 Тӓлӓндӓ эргӹлӓн попымы семӹнь кымылангден келесӹмӹм мондендӓ:

  «Эргӹм! Господьын пелештӹмӹжӹм акелеш ит шотлы,

  кынам Тӹдӹ тӹньӹм тӧрлӓтӓ, вуетӹм ит сӓкӹ.

  6 Вет Господь кӱм ярата, тӹдӹм пелештӓ,

  кӱм эргӹ семӹнь нӓлеш, цилӓштӹм шиэш».*а


  7 Тӧрлӓтӹмӹм тырхымыда анжыкта: Йымы тӓ донда эргӹвлӓ семӹнь ӹштӓ. А улы ма техень эргӹ, кыдым ӓтя ак тӧрлӓтӹ? 8 Цилӓ эргӹлӓн вӓрештшӓшлык тӧрлӓтӹмӓш гӹц пасна кодыда гӹнь, тенгежӹ тӓ эргӹ агыл, а саяк тетя ылыда. 9 Тилец пасна, мӱлӓндӹ вӹлнӹшӹ ӓтянӓ ылын, тӹдӹ мӓмнӓм тӧрлӓтен, мӓ тӹдӹм шотеш пиштеннӓ, тенгежӹ, ӹлӓш манын, шӱлӹшвлӓн Ӓтяштӹм*б утларак колыштшашлык ана ыл ма? 10 Мӱлӓндӹ вӹлнӹшӹ ӓтянӓвлӓ ӹшке шанымышты семӹнь мӓмнӓм кӹтӹк жепеш веле тӧрлӓтенӹт, а Йымы мӓлӓннӓ лачокок яжо лижӹ манын тӧрлӓтӓ, тенге мӓ Тӹдӹн святой ылмашкыжы ушнаш йӧнӹм нӓлӹнӓ. 11 Керек-махань тӧрлӓтӹмӓшӓт ӹшке жепӹштӹжӹ сусула агыл, а ойхыла чучеш, но вара тӹдӹ гач тымдымывлӓлӓн кӹцкӹм – тӧр ӹштӹмӓшӹм дӓ тырым – канда.


  12 Тенгежӹ лаксыргышы киддӓм дӓ шымын шӹцшӹ пылвуйдам пингӹдемдӹдӓ. 13 Акшаклышын ялжы ӹнжӹ йӹчкӓлт, а лучи тӧрлӓнӹжӹ манын, виӓш корны доно каштда.


  14 Цилӓ донат пурын дӓ святой ӹлӹмӓш доно ӹлӓш цацыда, тидӹ гӹц пасна Господьым иктӓт ак уж. 15 Йымын благодатьшы гӹц иктӓт ӹнжӹ каранг манын анжыда. Нимахань качы важ ӹнжӹ лӓк дӓ, шукы эдемӹм яктарен, эксӹкӹм ӹнжӹ канды. 16 Тӓ лоштыда шӓхӓрлӓнӹшӹ ӓль Исав семӹнь Господьым шотеш пиштӹдӹмӹ ик эдемӓт ӹнжӹ ли манын шеклӓнӹдӓ, Исавшы ик гӓнӓ качмы верц кого эргӹ ылмыжым выжален. 17 Тӓ пӓледӓ: кынам Исав тенге ӹштӹмӹжӹ паштек благословеним нӓлнежӹ ылын, шӹкӓлмӹ лин. Сӹнзӓвӹд яре ӓтяжӹм сарвален гӹнят, тӹдӹн шанымашыжым вашталтен кердде.


   18-19 Тӓ шижӓш лимӹ дӓ салымын йылышы кырык докы агыл, шим пӹцкемӹш дӓ кого мардеж докы агыл, пыч юк дӓ шамаквлӓ шактымы докы агыл лишемӹндӓ. Мӓлӓннӓ тилец гач нимат келесӹмӹ ӹнжӹ ли манын, ти шамаквлӓм колшывлӓ сарваленӹт, 20 вет «Кырыкыш керек зверь ӓль вольык тӹкнӓ гӹнят, кӱм кӹшкен ӓль пикш доно пуштмы лижӹ»*в манын шӱдӹмӹм тырхен кердделыт. 21 Ти ужмышты тинӓр лӱдӹшлӓ ылын, Моисейӓт келесен: «Мӹнь чотымаш лӱдӓм дӓ цӹтӹрем».*г 22 Но тӓ Сион кырык дӓ ӹлӹшӹ Йымын халажы, пӹлгомыштышы Иерусалим докы, шотлен пӹтӓрӓш лидӹмӹ Ангелвлӓ докы толында, 23 пӹтӓриш тетявлӓн празныкышты дӓ церкӹ погынымашышты докы – нӹнӹн лӹмӹштӹм пӹлгомышты сирӹмӹ, − цилӓн Судьяшты, Йымы, докы толында, цицмӓш кӱкшӹцӹш шошы тӧр ӹштӹшӹ эдемвлӓн шӱлӹшӹштӹ докы, 24 у согоньын Ходатайжы Иисус докы дӓ Авельӹн вӹржӹ мам попымы доно тӓнгӓштӓрӹмӓштӹ яжоракым попышы шӓвӹмӹ Вӹр докы лишемӹндӓ.


  25 Анжыда, попышы дорц идӓ каранг. Нӹнет, сӓндӓлӹк вӹлнӹ нӹнӹм шижтӓрӹшӹ дорц карангмыкы, ытлыделыт гӹнь, мӓ пӹлгом гӹц Шижтӓрӹшӹ дорц сӓрнӓлӹнӓ гӹнь, попашат уке, ытлен ана керд. 26 Тӹнӓм Тӹдӹн юкшы мӱлӓндӹм рӹшкӹктен, дӓ Тӹдӹ кӹзӹт техень сӧрӹмӓшӹм пуэн: «Эче ик гӓнӓ мӱлӓндӹм веле агыл, а пӹлгомымат рӹшкӹктем».*д 27 «Эче ик гӓнӓ» манмыжы рӹшкӹктӓш лимӹм, вес семӹньжӹ Йымы ӹштӹмӹ сӓндӓлӹкӹм, вашталтымыжым анжыкта. Тенгежӹ, рӹшкӹктӓш лидӹмӹжӹ кодеш. 28 Мӓ рӹшкӹктен керддӹмӹ кугижӓншӹм нӓлӹнӓ, седӹндон Йымын благодатьшым кычен ӹлӹшӓшлык*е дӓ Йымылан служышашлык ылына, но тидӹм Тӹдӹлӓн яралын, когон шотеш пиштен дӓ лӱдӹн ӹштӹшӓшлык ылына, 29 вет мӓмнӓн Йымына цилӓ пӹтӓрӹшӹ тыл ылеш.

  


  *а12:5-6 Притч 3:11-12.


  *б12:9 «Шӱлӹшвлӓн Ӓтяштӹм»: тидӹм «шӱлӹш Ӓтянӓм» манынат сӓрӓш лиэш.


  *в12:20 Исх 19:12−13.


  *г12:21 Втор 9:19.


  *д12:26 Агг 2:6.


  *е12:28 «Йымын благодатьшым кычен ӹлӹшӓшлык»: греклӓ сирӹмӹм «Таум ӹштӹшӹ лишӓшлык» манынат сӓрӓш лиэш.

  

  
  

  СВЯТОЙ АПОСТОЛ ПАВЕЛӸН ЕВРЕЙВЛӒЛӒН КОЛТЫМЫ СИРМӒШӸЖӸ


  13 Глава


  1 Йымылан ярал ӹлӹмӓш. 20 Цеверӹн кодаш согонь.


  1 Икӹжӓк-иктӹдӓм шӱмбелвлӓ семӹнь анзыкыжымат яратыда. 2 Корныгешӹвлӓлӓн палшымы гишӓн идӓ монды, вет, нӹнӹм анжен, южшы, пӓлӹде, Ангелвлӓм хыналыктенӹт. 3 Кызаматыш питӹрӹмӹвлӓм ӓштӹдӓ, вуйта нӹнӹ сага тӓӓт питӹрӹмӓштӹ ылыда. Орландарымывлӓм ӓшӹндӓрӹдӓ, вет тӓмдӓнӓт кӓпдӓ улы. 4 Мыжырангмашым цилӓн жеплӹштӹ, вӓтӹ-мары вӓр сулыкдымы лижӹ, вет шӓхӓрлӓнӹшӹм дӓ пелӓшӹжӹм алталышым Йымы суя. 5 Оксам яратышы идӓ ли, мада улы, тӹдӹлӓн сусу лидӓ. Йымы Ӹшке келесен: «Тӹньӹм ам коды, тӹньӹм ам шу».*а 6 Тенгежӹ мӓ лӱдде попенӓ: «Господь − мӹлӓнем палшышы, ам лӱд: мӹлӓнем эдем мам ӹштен кердеш?»*б


  7 Йымын шамакшым тӓлӓндӓ увертӓрӹшӹ вуйлатышывлӓдӓм ӓштӹдӓ, ӹлӹмӓшӹштӹм ӹлен шоктымыштым анжыда, нӹнӹн ӹнянӹмӹштӹ семӹньок ӹнянӹдӓ. 8 Иисус Христос тенгечӓт, тагачат, курым-курымешӓт Тӹдок. 9 Махань-шон ӧрдӹж тымдымашвлӓлӓн кымылдам сӓрӓш идӓ пу, вет качкышвлӓ доно агыл, а Йымын благодатьшы доно йӓнгӹм цаткыдемдӓш яжо. А кӱ мам качкаш лимӹ гишӓн шытырлана, тӹдӹлӓн польза уке. 10 Мӓмнӓн техень жертвенникнӓ улы, тӹдӹ гӹц скиништӹ служышывлӓлӓн качкаш ак ли. 11 Кынам архиерей сулык верц кандымы вольык вӹрӹм святой гӹцӓт святой вӓрӹш пырта, вольыкын кӓпшӹм ӹлӹмӹ вӓр гӹц ӧрдӹжеш йылатат. 12 Седӹндон Иисусат, халыкым ӹшке Вӹржӹ доно свящӓйӓш манын, хала капка тӱнӹ орланен колен. 13 Тенгежӹ Иисус докы ӹлӹмӹ вӓр гӹц ӧрдӹшкӹ лӓкшӓшлык дӓ Тӹдӹн доно иквӓреш мыскылымым цӹтӹшӓшлык ылына, 14 вет соок ылшы халана тиштӹ уке, анзыкылашы халам ужмына шоэш. 15 Тенгежӹ, Иисус гач мӓ Йымылан хвальымаш жертвӹм, вес семӹньжӹ, Тӹдӹн лӹмжӹм лӹмлештӓрӹшӹ йӹлмӹн кӹцкӹжӹм, цӓрнӹде кандышашлык ылына. 16 Тенгеок пурым ӹштӓш дӓ икӓнӓ-иктӹлӓн палшаш идӓ монды, техень жертва Йымылан ярал ылеш.


  17 Вуйлатышывлӓдӓм цилӓ шотыштат колыштда, вет нӹнӹ тӓмдӓн йӓнгдӓ верц цӓрнӹде шытырланат, тидӹ гишӓн нӹнӹ отчётым пушашлык ылыт. Тӹнӓм тидӹм сусун, когон шӱлӓлтӹдеок ӹштӓт, ато тӓлӓндӓ нимахань польза ак ли.


  18 Мӓ верцнӓ ыдылда. Мӓ пӓленӓ: совестьнӓ ире, дӓ цилӓ шотыштат ӹшкӹмнӓм тӧр кычаш шаненӓ. 19 Йымы мӹньӹм тӓ докыда йӹлерӓк пӧртӹлтӹжӹ манын сарвалаш айыртемӹнок ядам.


  20 Курымаш согоньын Вӹржӹ доно шарыквлӓн кого Кӹтӧзӹштӹ лишӹ Господьна Иисус [Христосым] колымаш гӹц лӱктӓлшӹ Йымы, тырым пушы, 21 тӓмдӓм цилӓ пуры пӓшӓм ӹштӓш йӓмдӹлӹжӹ дӓ тидӹн доно ӹшке ирӹкшӹм*в шоктен кердшӹм ӹштӹжӹ, Ӹшкӹлӓнжӹ яралым Иисус Христос гач кӧргӹштӹдӓ шачыктыжы. Христослан курым-курымеш лӹмлештӓрӓлтмӓш лижӹ! Аминь.


  22 Шӱмбелвлӓ, ти кымылангдымы шамакем шотыш нӓлӓш ядам, вет ти сирмӓшем мытык. 23 Мӓмнӓн Тимофей шӱмбелнӓм ирӹкӹш лыкмы, тидӹм пӓлӹдӓ. Тӹдӹ шукышты агыл толеш гӹнь, мӹнь сагажы тӓмдӓм ужаш миэм.


  24 Ӹшкӹмдӓн цилӓ вуйлатышыланда дӓ цилӓ святойлан шӓлӓм келесӹдӓ. Италиштӹшӹвлӓ тӓлӓндӓ шӓлӓм колтат. 25 Цилӓдӓ сага благодать лижӹ. Аминь.

  


  *а13:5 Втор 31:6.


  *б13:6 Пс 117:6.


  *в13:21 Ирӹк – воля, желание.

  

  

  

  


  CВЯТОЙ ИОАНН БОГОСЛОВЛАН ПАЧМАШ*а


  1 Глава


  1 Анзыл шамак. 4 Вӓшлимӹ шамаквлӓ. 9 Иоаннын Христосым ужмыжы.


  1 Иисус Христосын пачмашыжы; шукышты агыл ма лишӓшлыкым ӹшке цоравлӓжӹлӓн анжыкташ манын, ти пачмашым Йымы Иисус Христослан пуэн. Тӹдӹжӹ цилӓ тидӹм Иоанн цоражы докы колтымы Ангелжӹ гач анжыктен. 2 Йымын шамакшы дӓ Иисус Христосын пӓлдӹртен попымыжы гишӓн – цилӓ мам ужмыжы гишӓн Иоанн пӓлдӹртен попа. 3 Пророкла попымы ти шамакым лыдшы дӓ колыштшывлӓ, тӹшӓкен сирӹмӹм шоктышывлӓ цӓшӓн ылыт, вет шокталтмы жеп лишемӹн.


   4-5 Иоанн дорц Асиштӹшӹ шӹм церкӹлӓн.


  Кӱ улы, Кӱ ылын дӓ Кӱ толеш, Тӹдӹ дорц, Тӹдӹн престолжы анзылнышы шӹм шӱлӹш дорц дӓ ӹнян свидетель, колышывлӓ логӹц сек пӹтӓри ӹлӹжшӹ, сӓндӓлӹк вӹлнӹшӹ кугижӓвлӓн вуйлатышышты Иисус Христос дорц тӓлӓндӓ благодать дӓ тыр лижӹ.


  Тӹдӹ мӓмнӓм яратен дӓ ӹшке Вӹржӹ доно сулыквлӓнӓ гӹц мышкын ирӹктен, 6 Йымын, ӹшке Ӓтяжӹн, кугижӓ дон священниквлӓжӹм мӓмнӓм ӹштен. Тӹдӹлӓн курым-курымеш лӹмлештӓрӓлтмӓш дӓ сила лижӹ! Аминь.

  7 Теве Тӹдӹ пӹлвлӓ лошты толеш,

  Тӹдӹм цилӓн ӹшке сӹнзӓштӹ доно ужыт,

  ужыт Тӹдӹм шыралшывлӓӓт,

  сӓндӓлӹк вӹлнӹшӹ цилӓ йых

  Тӹдӹ анзылны мӓгӹрӓш тӹнгӓлеш.

  Тенгеок лиэш, аминь.



  8 «Мӹнь Альфа дӓ Омега,*б Тӹнгӓлтӹш дӓ Мычаш ылам», – манеш Господь, Тӹдӹ, Кӱ улы, Кӱ ылын дӓ Кӱ толеш, Цилӓ Кычышы.


  9 Мӹнь, Иоанн, Иисус Христосын орлыкшым, Кугижӓншӹжӹм дӓ цӹтӹмӓшӹжӹм тӓ донда иквӓреш нӓлшӹ шӱмбелдӓ, Йымын шамакшы верц дӓ Иисус Христос гишӓн пӓлдӹртен попымем верц Патмос лӹмӓн островышты ылынам. 10 Господьын кечӹнжӹ*в мӹньӹм Шӱлӹш ӓвӓлтен, дӓ пыч гӹц лӓкшӹ гань кого юкым шайыцем колынам. Тӹдӹ попен: «Мӹнь Альфа дӓ Омега, Пӹтӓришӹ дӓ Остатка ылам. 11 Мам ужметӹм книгӓш сирӹ дӓ Асиштӹ ылшы церкӹвлӓлӓн колты: Ефесӹш, Смирнаш, Пергамыш, Фиатираш, Сардисӹш, Филадельфиш дӓ Лаодикиш».


   12-13 Мӹнь донем попышы юк кӱн ылеш, пӓлӓш манын, сӓрнӓл анжальым. Сӓрнӓлмӹкем, шӹм шӧртньӹ светильникӹм дӓ нӹнӹ лошты Эдем Эргӹлӓ кайшым ужым. Тӹдӹ кужы выргемӹм чишӹ дӓ онгжы йӹр шӧртньӹ ӹштӹм ӹштӓлшӹ ылын. 14 Тӹдӹн вуйжы дӓ ӱпшӹ ош миж гань, лым гань ошы, а сӹнзӓжӹ тыл салым ганьы, 15 ялжы йӹлгӹжшӹ той ганьы, вуйта камакаэш кальымы, а юкшы кого вӹд ружгымы ганьы ылыныт. 16 Вургымла кидешӹжӹ Тӹдӹ шӹм шӹдӹрӹм кычен, ышмажы гӹц кок тӹрге пӹсӹ меч лӓктӹн, а шӹргӹвӹлӹшӹжӹ – кечӹвӓл ӹрдӹн валгалтшы кечӹ гань.


  17 Тӹдӹм ужмыкем, ялышкыжы мӹнь колышы ганьы кенвазынам. Тӹдӹ вургымла кидшӹм вӹкем пиштен дӓ келесен: «Ит лӱд. Мӹнь Пӹтӓришӹ дӓ Остатка 18 дӓ Ӹлӹшӹ ылам; Мӹнь колышы ылынам, а теве Мӹнь курым-курымеш ӹлӹшӹ ылам, аминь, дӓ колымаш дон адын сыравачышты Мӹнь донем. 19 Тенгежӹ, мам ужметӹм – ма улым дӓ тилец вара ма лишӓшлыкым – сирӹ. 20 Вургымла кидӹштем тӹньӹн ужмы шӹм шӹдӹр дӓ шӹм шӧртньӹ светильник теве тидӹм анжыктат: шӹм шӹдӹр – шӹм церкӹн Ангелвлӓжӹ, тӹньӹн ужмы шӹм светильникшӹ – шӹм церкӹ.

  


  *а0«Альфа дӓ Омега»: грек алфавитӹштӹ пӹтӓриш дӓ пӹтӓртӹш буквавлӓ.


  *б1:8 «Альфа дӓ Омега»: грек алфавитӹштӹ пӹтӓриш дӓ пӹтӓртӹш буквавлӓ.


  *в1:10 «Господьын кечӹнжӹ»: рушӓрнян.

  

  
  

  CВЯТОЙ ИОАНН БОГОСЛОВЛАН ПАЧМАШ


  2 Глава


  1 Ефесӹштӹшӹ церкӹлӓн сирмӓш. 8 Смирнаштышы церкӹлӓн сирмӓш. 12 Пергамыштышы церкӹлӓн сирмӓш. 18 Фиатираштышы церкӹлӓн сирмӓш.


  1 Ефесӹштӹшӹ церкӹн Ангелжӹлӓн сирӹ:


  «Вургымла кидешӹжӹ шӹм шӹдӹрӹм Кычышы, шӹм шӧртньӹ светильник лошты Каштшы тенге попа: 2 Тӹньӹн пӓшӓвлӓэтӹм, труйыметӹм, цӹтӹметӹм дӓ худавлӓм тырхен керддӹметӹм пӓлем. Апостол агылеп гӹнят, южшы ӹшкӹмӹштӹм апостол маныт, тӹнь нӹнӹм тергенӓт дӓ алталышы ылмыштым пӓлен нӓлӹнӓт. 3 Тӹнь шукы тырхенӓт, цӹтӹмӓшет улы, Мӹньӹн лӹмем верц пӓшӓм шукы ӹштенӓт дӓ янгылыделат. 4 Но ваштарешет Мӹньӹн теве ма улы: тӹнь первиш яратымашетӹм шуэнӓт. 5 Тенгежӹ, ма гӹц карангметӹм ӓшӹндӓрӹ, сулыкетӹм простьыктен, Йымы докы сӓрнӓл дӓ первиш пӓшӓэтӹм ӹштӹ. Уке гӹнь тӹнь докет шукышты агыл миэм дӓ светильникетӹм вӓржӹ гӹц карангдем. 6 Но николаитвлӓн*а пӓшӓштӹм ужын керддӹмет доно тӹнь тӧр ӹштет. Тидӹжӹм Мӹньӹнӓт ужмем ак шо. 7 Кӱн пӹлӹшӹжӹ улы, церкӹвлӓлӓн Шӱлӹшӹн мам попымыжым колжы. Сӹнгӹшӹлӓн Мӹнь Йымын райжы покшалны шалгышы ӹлӹмӓш пушӓнгӹ гӹц качкаш ирӹкӹм пуэм».


  8 Смирнаштышы церкӹн Ангелжӹлӓн сирӹ:


  «Пӹтӓришӹ дӓ Остатка, колышы ылшы дӓ кӹзӹт ӹлӹшӹ тенге попа: 9 Мӹнь тӹньӹн пӓшӓэтӹм, орлыкетӹм, укеӓн ылметӹм пӓлем – тенге гӹнят тӹнь паян ылат. Ӹшкӹмӹштӹм иудей маншывлӓн тӹньӹм кыце вырсымыштым пӓлем, а нӹнӹ иудей агылеп, сатанан тӹшкӓжӹ ылыт. 10 Мам тӹлӓт цӹтӓш вӓрештеш, нима гӹцӓт ит лӱд. Теве, тӓмдӓм тергӓш манын, тӓ логӹцдӓ южшым диавол кызаматыш кӹшкӓ, дӓ лу кечӹ орлыкан лидӓ. Колымаш якте ӹнян ли, дӓ тӹлӓт ӹлӹмӓш вуйӓршӓшӹм пуэм. 11 Кӱн [колышташ] пӹлӹшӹжӹ улы, церкӹвлӓлӓн Шӱлӹшӹн мам попымыжым колжы. Сӹнгӹшӹлӓн кокшы колымаш эксӹкӹм ак ӹштӹ».


  12 Пергамыштышы церкӹн Ангелжӹлӓн сирӹ:


  «Кӱн кок тӹрге пӹсӹ мечшӹ улы, Тӹдӹ тенге попа: 13 Мӹнь тӹньӹн пӓшӓэтӹм дӓ, сатанан престолжы кышты ылеш, тӹштӹ ӹлӹметӹм пӓлем. Тӹнь Мӹньӹн лӹмем пингӹдӹн кычет дӓ Мӹньӹн Антипа ӹнян свидетелемӹм тӓ доныда, сатана ӹлӹмӹ вӓрӹштӹ, пуштмы годымат Мӹлӓнем ӹнянӹмет гӹц карангделат. 14 Но тӹнь ваштарешет попышашемӓт изиш улы: эдеметвлӓ лошты Валаамын тымдымыжым кычышывлӓ ылыт. Тӹдӹжӹ, Израиль эргӹвлӓ идоллан кандымы жертвӹм качкышты дӓ шӓхӓрлӓнӹштӹ манын, нӹнӹм алталаш Валакым тымден. 15 Николаитвлӓн тымдымыштым кычышывлӓ тӹньӹнӓт ылыт, ти тымдымашым Мӹньӹн ужмемӓт ак шо. 16 Тенгежӹ, сулыкетӹм простьыктен, Йымы докы сӓрнӓл. Уке гӹнь тӹнь докет шукышты агыл миэм дӓ ышмаэм гӹц лӓкшӹ мечем доно нӹнӹ ваштареш кредӓлӓш тӹнгӓлӓм. 17 Кӱн [колышташ] пӹлӹшӹжӹ улы, церкӹвлӓлӓн Шӱлӹшӹн мам попымыжым колжы. Сӹнгӹшӹлӓн Мӹнь шӹлтен перегӹмӹ манным качкаш пуэм, тенгеок тӹдӹлӓн ош кӱм пуэм, кӱ вӹлӓнжӹ у лӹмӹм сирӹмӹ, тӹдӹжӹм кӱм нӓлшӹ гӹц молы иктӓт ак пӓлӹ».


  18 Фиатираштышы церкӹн Ангелжӹлӓн сирӹ:


  «Йымын Эргӹ – Тӹдӹн сӹнзӓжӹ тыл салым гань, ялжы йӹлгӹжшӹ той гань – тенге попа: 19 Мӹнь тӹньӹн пӓшӓэтӹмӓт, яратымашетӹмӓт, служыметӹмӓт, ӹнянӹметӹмӓт, цӹтен кердметӹмӓт пӓлем. Кӹзӹт тӹнь тӹнгӓлмет годшы гӹц шукырак ӹштет. 20 Но тӹнь ваштарешет попышашемӓт изиш улы: ӹшкӹмжӹм пророк маншы ӹдӹрӓмӓшлӓн, Иезавельлӓн, ӹшке тымдымыжы доно Мӹньӹн цоравлӓэм шӓхӓрлӓнӹмӓшкӹ дӓ идолвлӓлӓн кандымы жертвӹм качмашкы шыпшылаш ирӹкӹм пуэнӓт. 21 Мӹнь тӹдӹлӓн шӓхӓрлӓнӹмӹжӹ гӹц карангаш веремӓм пуэнӓм, но тӹдӹ сулыкшы гӹц карангде. 22 Седӹндон Мӹнь тӹдӹм орланымаш вӓрӹшкӹ шуэм дӓ тӹдӹн доно шӓхӓрлӓнӹшӹвлӓм, ӹшке пӓшӓштӹ гӹц ак карангеп гӹнь, кого эксӹкӹш пыртем. 23 Тетявлӓжӹмӓт колымашкы шоктем. Тӹнӓм цилӓ церкӹвлӓ пӓлӓш тӹнгӓлӹт: Мӹнь шӱмӹм дӓ шанымашым тергӹшӹ ылам, каждыйланда пӓшӓдӓ семӹнь тӱлем. 24 А тӓлӓндӓ дӓ Фиатираштышы молы эдемвлӓлӓн, кыдывлӓ ти ӹдӹрӓмӓшӹн тымдымыжым ак кычеп дӓ, мам «сатанан келгӹцшӹ» маныт, тӹдӹм пӓлен нӓлделыт, попем: тӓ вӹкӹдӓ вес нелӹцӹм ам пиштӹ – 25 ма тӓмдӓн улы, тӹдӹм Мӹнь толмешкем кычыда веле. 26 Кӱ сӹнгӓ дӓ Мӹньӹн шӱдӹмӹ пӓшӓэм мычаш якте ӹштен шалга, тӹдӹлӓн язычниквлӓм вуйлаташ властьым пуэм. 27 Тӹдӹ нӹнӹм кӹртни скипетр доно кӹтӓш тӹнгӓлеш, нӹнӹ шун ӓтӹлӓ шӓлӓнӓт. Техень властьымок Мӹнь Ӓтя гӹц нӓлӹнӓм. 28 Мӹнь сӹнгӹшӹлӓн ирокшы шӹдӹрӹм*б пуэм. 29 Кӱн [колышташ] пӹлӹшӹжӹ улы, церкӹвлӓлӓн Шӱлӹшӹн мам попымыжым колжы».

  


  *а2:6 Николаитвлӓ – алтанзык тымдымашан тӹшкӓ.


  *б2:28 Ирокшы шӹдӹр – сӹнгӹмӓшӹн символжы.

  

  
  

  CВЯТОЙ ИОАНН БОГОСЛОВЛАН ПАЧМАШ


  3 Глава


  1 Сардисӹштӹшӹ церкӹлӓн сирмӓш. 7 Филадельфиштӹшӹ церкӹлӓн сирмӓш. 14 Лаодикиштӹшӹ церкӹлӓн сирмӓш.


  1 Сардисӹштӹшӹ церкӹн Ангелжӹлӓн сирӹ:


  «Йымын шӹм шӱлӹшӹжӹ дӓ шӹм шӹдӹр кӱн улы, Тӹдӹ тенге попа: Мӹнь тӹньӹн мам ӹштӹметӹм пӓлем. Лӹмет ӹлӹшӹн, но ӹшкежӹ колышы ылат. 2 Понгыжалт, ма эче кодын дӓ колымашкы лишемӹн, тӹдӹм пингӹдемдӹ. Йымем анзылны тӹньӹн пӓшӓэт керӓл семӹнь мычаш якте ӹштен шоктымы агылым ужынам. 3 Тенгежӹ, мам тӹнь нӓлӹнӓт дӓ колынат, тӹдӹм ӓштӹ, кычы дӓ, сулыкетӹм простьыктен, Йымы докы сӓрнӓл. Ат понгыжалт гӹнь, Мӹнь шолы семӹнь вычыде миэм, дӓ, кынам вӹкет кечӓлтӓм, тӹнь ат пӓлӹ. 4 Но выргемӹштӹм лявӹртӹдӹмӹ эдемвлӓӓт Сардисӹштӹ тӹньӹн икманярын ылыт. Нӹнӹ Мӹнь сагаэм ош выргемӓн кашташ тӹнгӓлӹт, тидӹлӓн нӹнӹ ярал ылыт. 5 Сӹнгӹшӹ ош выргемӹм чиӓ, дӓ Мӹнь лӹмжӹм ӹлӹмӓш книгӓ гӹц ӹштӹл ам шу, а Ӓтям анзылны дӓ Ангелвлӓжӹ анзылны тӹдӹм пӓлӹмем пачын келесем. 6 Кӱн пӹлӹшӹжӹ улы, церкӹвлӓлӓн Шӱлӹшӹн мам попымыжым колжы».


  7 Филадельфиштӹшӹ церкӹн Ангелжӹлӓн сирӹ:


  «Святой дӓ Лачок, Тӹдӹ, Кӱн Давидӹн сыравачшы улы – Тӹдӹн пачмыжым иктӓт ак питӹрӹ дӓ Тӹдӹн питӹрӹмӹжӹм иктӓт ак пач, – тенге попа: 8 Тӹньӹн пӓшӓэтӹм пӓлем. Теве анзылнет Мӹнь амасам пачынам, дӓ иктӓт тӹдӹм питӹрен ак керд. Силаэт чӹдӹ гӹнят, шамакем шоктен ӹленӓт дӓ Мӹньӹн лӹмем гӹц карангделат. 9 Теве Мӹнь тӹлӓнет сатанан тӹшкӓжӹ гӹц ӹшке гишӓнӹштӹ иудей ылына маншывлӓм пуэм, но нӹнӹ иудей агылеп, алталат веле. Мӹнь тенге ӹштем: нӹнӹ толыт, ялышкет кымал вазыт дӓ тӹньӹм яратымемӹм пӓлен нӓлӹт. 10 Мӹньӹн цӹтӓш шӱдӹмемӹм тӹнь шоктен ӹленӓт, седӹндон, кынам мӱлӓндӹ вӹлнӹ ӹлӹшӹвлӓм тергӓш толшы пиш нелӹ жеп улы сӓндӓлӹкӹш вазеш, Мӹнь тӹньӹм ытарен кодем. 11 Шукышты агыл миэм: тӹньӹн сӹнгӹмӓш вуйӓршӓшетӹм иктӓт ӹнжӹ нӓл манын, маэт улы, тӹдӹм кычы. 12 Сӹнгӹшӹм Мӹнь Йымемӹн пӧртешӹжӹ мӓнгӹм ӹштем, тӹшецӹн тӹдӹ ӹнде ак лӓк. Вӹлӓнжӹ Йымемӹн лӹмжӹм дӓ Йымемӹн халажын – Йымем дорц пӹлгом гӹц валышы у Иерусалимӹн – лӹмжӹм дӓ Ӹшкӹмемӹн у лӹмем сирем. 13 Кӱн пӹлӹшӹжӹ улы, церкӹвлӓлӓн Шӱлӹшӹн мам попымыжым колжы».


  14 Лаодикиштӹшӹ церкӹн Ангелжӹлӓн сирӹ:


  «Ӹнян дӓ лачок свидетель, Йымын цилӓ ӹштӹмӹжӹн тӹнгӓлтӹшӹжӹ, Аминь, тенге попа: 15 Мӹнь тӹньӹн пӓшӓэтӹм пӓлем. Тӹнь ӱштӓт, шокшат ат ыл. О, тӹнь ӱштӹ ӓль шокшы лиӓт ылгецӹ! 16 Но шокшат, ӱштӓт ат ыл, а ливӹ ылат, седӹндон тӹньӹм ышмаэм гӹц шӹвӓл шуэм, 17 вет тӹнь попет: «Мӹнь паян ылам, паенӓм, ма келеш, мӹньӹн цилӓ улы». Тӹнь цӓшдӹмӹ, жӓлӓйӹмӓшӹм лыкшы, укеӓн, слӧпӧй, цӓрӓн ылметӹм ат пӓлӹ. 18 Тӹлӓнет ышым пуэм: паян лиӓш манын, тылеш ирӹктӹмӹ шӧртньӹм Мӹнь гӹцем тӱлен нӓл; чиӓш дӓ намысыш пыртышы цӓрӓэтӹм питӹрӓш манын, Мӹнь гӹцем ош выргемӹм нӓл; ужаш манын, сӹнзӓшкет сӹнзӓм тӧрлӹшӹ мазьым шӹрӹ. 19 Кӱм Мӹнь яратем, цилӓштӹм пелештем дӓ тӧрлӓтем. Тенге, йӓнг йылен цацышы ли дӓ, сулыкетӹм простьыктен, Йымы докы сӓрнӓл. 20 Теве Мӹнь амаса сага шалгем дӓ тӹкӓлтем. Иктӓжӹ Мӹньӹн юкем колеш дӓ амасам пачеш гӹнь, тӹдӹн докы Мӹнь пырем дӓ тӹдӹн доно вады качкышым качкам, а тӹдӹ – Мӹнь донем. 21 Сӹнгӹшӹлӓн Мӹнь сагаэм престолышкем шӹнзӓш ирӹкӹм пуэм. Тенгеок Мӹнят сӹнгенӓм дӓ Ӓтям доно Тӹдӹн престолышкыжы шӹнзӹнӓм. 22 Кӱн пӹлӹшӹжӹ улы, церкӹвлӓлӓн Шӱлӹш мам попымым колжы».

  

  
  

  CВЯТОЙ ИОАНН БОГОСЛОВЛАН ПАЧМАШ


  4 Глава


  Пӹлгомыштышы престол анзылны кымалмаш.


  1 Тилец вара мӹнь ужынам: теве пӹлгомышты пачмы амаса. Мӹлӓнем андак пыч семӹнь йонген попышы юк келесен: «Тишкӹ кузы, тилец вара ма лишӓшлыкым тӹлӓнет анжыктем». 2 Тӹнӓмок мӹньӹм Шӱлӹш ӓвӓлтӹш. Теве пӹлгомышты престол шалга, а престолышты Шӹнзӹшӹ ылеш. 3 Шӹнзӹшӹжӹн цӹрежӹ яспис дон сардис кӱлӓ кайын, престол йӹр смарагдыла кайшы шанавӹл ылын. 4 Ти престол йӹр коклы нӹл престол ылын, тӹштӹ коклы нӹл старец шӹнзӹмӹм ужынам, нӹнӹ ош выргемӹм чиэнӹт, вуйыштышты шӧртньӹ вуйгӹшӹл ылын. 5 А престол гӹц валгынзыш дон хӹдӹртӹш дӓ юквлӓ лӓктӹнӹт. Престол анзылны шӹм факел йылен, нӹнӹ Йымын шӹм шӱлӹшӹжӹ ылыт. 6 Престол анзылны – хрусталь гань охоницӓ тангыж.


  Престол покшалны дӓ престол йӹр нӹл ӹлӹшӹ*а шалген, кӓпӹштӹштӹ цилӓ вӓре, анзылнат, шайылнат, пиш шукы сӹнзӓ ылын. 7 Пӹтӓришӹжӹ лев гань ылын, кокшыжы – ӱшкӱж гань, кымшыжын шӹргӹжӹ – эдемӹн гань, а нӹлӹмшӹжӹ – чонгештӹшӹ кучкыж гань. 8 Нӹл ӹлӹшӹ гӹц каждыйжын куд шылдыржы улы, сӹнзӓштӹ – улы кӓп мычкы, кӧргӹштӹштӓт. Йыдет-кечет цӓрнӹде чӹнь попат:

  «Святой, Святой, Святой

  Господь Йымы, Цилӓ Кычышы!

  Тӹдӹ ылын, ылеш дӓ толеш».



  9 А кынам ӹлӹшӹвлӓ престолышты Шӹнзӹшӹм, курым-курымок Ӹлӹшӹм, лӹмлештӓрӓт, Тӹдӹм шотеш пиштӹмӹштӹм анжыктат дӓ таум ӹштӓт, 10 коклы нӹл старец престолышты Шӹнзӹшӹ анзылан кымык вазыт, курым-курымок Ӹлӹшӹлӓн кымалыт, вуйгӹшӹлӹштӹм престол анзык пиштӓт дӓ попат: 11

  «Господь,

  Тӹнь лӹмлештӓрӓлтмӓшӹмӓт, шотеш пиштӹмӓшӹмӓт, властьымат нӓлӓш пиш ярал ылат:

  ма улы – цилӓ Тӹнь ӹштенӓт,

  Тӹньӹн ирӹкет*б доно цилӓ лин дӓ ӹштӓлтӹн».


  


  *а4:6 Ӹлӹшӹ – живое существо.


  *б4:11 Ирӹк – воля, желание.

  

  
  

  CВЯТОЙ ИОАНН БОГОСЛОВЛАН ПАЧМАШ


  5 Глава


  Книгӓ дӓ жертвеш кандымы Патя.


  1 Престолышты Шӹнзӹшӹн вургымла кидӹштӹжӹ книгӓм ужынам, кӧргӹштӹжӓт дӓ вӹлнӹжӓт сирӹмӹ*а дӓ шӹм шӹштӹ пецӓт доно тӹдӹм питӹрӹмӹ. 2 Мӹнь силан Ангелӹм ужынам, тӹдӹ кого юк доно увертӓрен: «Кӱ пецӓтвлӓм карангдаш дӓ книгӓм пачаш ярал улы?» 3 Но пӹлгомыштат, мӱлӓндӹ вӹлнӓт, мӱлӓндӹ лӹвӓлнӓт книгӓм пачынат, кӧргӹшкӹжӹ анжалынат кердшӹ иктӓт ылде. 4 Книгӓм пачаш дӓ лыдаш, кӧргӹшкӹжӹ анжалашат вӓк ярал иктӓт лӓкдеӓт, мӹнь шукы мӓгӹренӓм. 5 Старецвлӓ логӹц иктӹжӹ мӹлӓм попен: «Ит мӓгӹрӹ. Теве Иуда йых гӹц Лев, Давидӹн Важшы, сӹнген. Тӹдӹ шӹм шӹштӹ пецӓтӹм карангда дӓ ти книгӓм пачеш».


  6 Мӹнь ужынам: престол, нӹл ӹлӹшӹ дӓ старецвлӓ лошты шӹшкӹлмӹ ганьы Патя шалга, Тӹдӹ шӹм шуран дӓ шӹм сӹнзӓӓн, нӹнӹ улы мӱлӓндӹ вӹкӹ Йымын колтымы шӹм шӱлӹшӹжӹ ылыт. 7 Патя миэн дӓ престолышты Шӹнзӹшӹн вургымла кидшӹ гӹц книгӓм нӓлӹн. 8 Тӹнӓм нӹл ӹлӹшӹ дӓ коклы нӹл старец Патя анзылан кымык вазыныт. Каждыйжын кӓрш дӓ тотлы пышан фимиамым циц оптымы шӧртньӹ цӓшкӓ ылын, тидӹжӹ – святойвлӓн ыдылмышты. 9 Нӹнӹ у мырым мыренӹт:

  «Тӹнь книгӓм нӓлӓш

  дӓ тӹшец шӹштӹ пецӓтвлӓм пачаш пиш ярал ылат,

  вет Тӹнь шӹшкӹлмӹ ылынат,

  цилӓ йых дӓ йӹлмӹ, халык дӓ вырлык гӹц

  мӓмнӓм Йымылан ӹшке Вӹрет доно тӱлен нӓлӹнӓт.

  10 Тӹнь мӓмнӓн Йымыланна

  мӓмнӓм кугижӓ дон священниквлӓм ӹштенӓт,

  мӓ мӱлӓндӹ вӹлнӹ кугижӓлӓнӓш тӹнгӓлӹнӓ».



  11 Вара мӹнь ужынам дӓ шукы Ангелӹн юкыштым колынам, нӹнӹ престол, ӹлӹшӹвлӓ дӓ старецвлӓ йӹр ылыныт. Шотышты тӹжем тӹжем, лыдын пӹтӓрӹдӹмӹ. 12 Нӹнӹ кого юк доно попенӹт:

  «Шӹшкӹлмӹ Патя

  силамат, пайдамат, кого ышымат, властьымат,

  шотеш пиштӹмӓшӹмӓт, лӹмлештӓрӓлтмӓшӹмӓт, хвальымашымат

  нӓлӓш ярал ылеш».



  13 Йымы ӹштӹмӹвлӓн пӹлгомыштат, мӱлӓндӹ вӹлнӓт, мӱлӓндӹ лӹвӓлнӓт, тангыжыштат мам попымыштым мӹнь колынам. Тӹштӹ ылшывлӓ цилӓн попенӹт:

  «Престолышты Шӹнзӹшӹлӓн дӓ Патялан

  курым-курымеш хвальымаш, шотеш пиштӹмӓш, лӹмлештӓрӓлтмӓш дӓ власть лижӹ!»



  14 Вара нӹл ӹлӹшӹ келесен: «Аминь». Коклы нӹл старец кымык вазыныт дӓ курым-курымеш Ӹлӹшӹлӓн кымалыныт.

  


  *а5:1 Тиштӹ вӹдӹлтӹш книгӓ гишӓн попалтеш, тӹштӹшӹ пумагаэш кок велӓнжӓт сирӹмӹ.

  

  
  

  CВЯТОЙ ИОАНН БОГОСЛОВЛАН ПАЧМАШ


  6 Глава


  Пӹтӓриш куд пецӓтӹм пачмаш.


  1 Шӹм пецӓт гӹц иктӹжӹм Патян пачмыжым мӹнь ужынам дӓ нӹл ӹлӹшӹ гӹц иктӹжӹн хӹдӹртӹш гань юк доно «Тол дӓ анжал!» манмыжым колынам. 2 Вара мӹнь ужынам: теве ош имни, вӹлнӹжӹ шӹнзӹшӹн пикш янгежшӹ улы. Тӹдӹлӓн вуйӓршӓшӹм пуэнӹт, тӹдӹ сӹнгӹшӹ семӹнь дӓ сӹнгӓш манын лӓктӹн.


  3 А Патя кокшы пецӓтӹм пачмыкы, мӹнь нӹл ӹлӹшӹ гӹц кокшыжын «Тол дӓ анжал!» келесӹмӹжӹм колынам. 4 Тыл гань якшар вес имни лӓктӹн. Эдемвлӓ икӓнӓ-иктӹштӹм пуштышты манын, тӹдӹм кышкыжшылан сӓндӓлӹк вӹлец тырым нӓлӓш силам пумы дӓ кого мечӹм кычыктымы.


  5 А Патя кымшы пецӓтӹм пачмыкы, нӹл ӹлӹшӹ гӹц кымшыжын «Тол дӓ анжал!» манмыжым колынам. Теве шим имним ужынам, вӹлнӹжӹ шӹнзӹшӹн кидӹштӹжӹ висӓ ылын. 6 Нӹл ӹлӹшӹ логӹц лӓкшӹ юкым колынам, тӹдӹ келесен: «Хиникс висӓ шӓдӓнгӹ ик динарим стоя, кым хиникс висӓ шожат – ик динаримок.*а А олив ӱлӓн дӓ якшар ӓрӓкӓлӓн нимахань худамат ит ӹштӹ».


  7 А Патя нӹлӹмшӹ пецӓтӹм пачмыкы, мӹнь нӹл ӹлӹшӹ гӹц нӹлӹмшӹжӹн юкшым колынам, тӹдӹ попен: «Тол дӓ анжал!» 8 Мӹнь ужынам: теве ыжаралгы-луды имни дӓ вӹлнӹжӹ имниэшкӹ, тӹдӹн лӹмжӹ колымаш, паштекшӹ ад каштын. Тӹдӹн кид лӹвӓкӹжӹ мӱлӓндӹн нӹлӹмшӹ лаштыкшы пуалтын. Меч доно, шужымаш доно, цер доно дӓ зверьвлӓ доно эдемӹм пушташ тӹдӹлӓн власть пуалтын.


  9 А Патя вӹзӹмшӹ пецӓтӹм пачмыкы, жертвенник лӹвӓлнӹ мӹнь Йымын шамакшы верц дӓ Тӹдӹ гишӓн пӓлдӹртен попымышты верц пуштмывлӓн йӓнгӹштӹм ужынам. 10 Нӹнӹ чӹнь сасленӹт: «Святой дӓ Лачок Господь, эче маняр веремӓ Тӹнь мӱлӓндӹ вӹлнӹ ӹлӹшӹвлӓм ат суйы дӓ мӓмнӓн вӹрнӓ верц кӱсӹм ат пӧрӹктӹ?» 11 Нӹнӹлӓн каждыйжылан ош выргемӹм пуэнӹт. Тӓ сагада пӓшӓм ӹштӹшӹвлӓ дӓ шӱмбелвлӓ логӹц шукыштым тӓ семӹньдӓок пуштыт, нӹнӹн шотышты маняр лишӓшлыкыш шомешкӹ, эче икманяр веремӓ ладнан вычалда манын, нӹнӹлӓн келесенӹт.


  12 А Патя кудымшы пецӓтӹм пачмыкы, мӹнь ужынам: теве мӱлӓндӹ когон цӹтӹрнӓлтӹн, кечӹ ойхы выргем гань шимӹ лин, тӹлзӹ вӹр ганьыш сӓрнӓлтӹн. 13 Смоква пушӓнгӹн кӱн шодымы кӹцкӹжӹ кого мардежеш вилмӹ семӹнь пӹлгомыштышы шӹдӹрвлӓ мӱлӓндӹ вӹкӹ йогенӹт, 14 свиток семӹнь пӹтӹрнӓлтӹн, пӹлгом ямын, цилӓ кырык дӓ остров ӹшке вӓрӹштӹ гӹц тӓрвӓненӹт. 15 Сӓндӓлӹк вӹлнӹшӹ кугижӓвлӓ, тӧрӓ дон паянвлӓ, салтак вуйлатышывлӓ дон силанвлӓ, цилӓ раб дон цилӓ ирӹкӓнвлӓ кырыкыштышы ыраж дон шелӹквлӓшкӹ шӹлӹнӹт 16 дӓ кырык дон кӱвлӓлӓн попенӹт: «Вӹкӹнӓ йӧрӹлтдӓ дӓ престолышты Шӹнзӹшӹн сӹнзӓжӹ дӓ Патян шӹдӹжӹ гӹц мӓмнӓм шӹлтӹдӓ! 17 Вет Тӹдӹн шӹдӹжӹн кого кечӹжӹ толын, дӓ кӱ тидӹм тырхен лӓктӹн кердеш?»

  


  *а6:6 Хиникс висӓ – литр нӓрӹ. Ик динари – ик кечӓш пӓшӓдӓр.

  

  
  

  CВЯТОЙ ИОАНН БОГОСЛОВЛАН ПАЧМАШ


  7 Глава


  1 Израиль халыкын пецӓт доно пӓлдӹртӹмӹ 144 тӹжем эдемжӹ. 9 Престол дӓ Патя анзылны шукы халык.


  1 Тилец вара мӹнь нӹл Ангелӹм ужынам, нӹнӹ мӱлӓндӹн нӹл оголыштыжы шалгенӹт дӓ, мӱлӓндӹшкӓт, тангыжышкат, нимахань пушӓнгӹшкӓт мардеж ӹнжӹ пуал манын, мӱлӓндӹн нӹл мардежшӹм кыченӹт. 2 Мӹнь кечӹ лӓкмӹ вел гӹц лӱлтшӹ вес Ангелӹм ужынам. Тӹдӹ Ӹлӹшӹ Йымын пецӓтшӹм кычен дӓ мӱлӓндӹлӓн дӓ тангыжлан эксӹкӹм ӹштӓш ирӹкӹм пумы нӹл Ангеллӓн чӹнь сӹгӹрӓлӹн: 3 «Йымын цоравлӓжӹлӓн лепкӓэшӹштӹ пецӓтӹм шӹндӹмешкӹнӓ, мӱлӓндӹлӓнӓт, тангыжланат, пушӓнгӹлӓнӓт нимахань эксӹкӹм идӓ ӹштӹ». 4 Пецӓт доно пӓлдӹртӹмӹ эдем шотым кольым, тидӹ – шӱдӹ нӹллӹ нӹл тӹжем, нӹнӹ Израиль эргӹвлӓн цилӓ йыхышты гӹц ылыныт: 5 Иудан йыхшы гӹц луаткок тӹжемӹм пецӓт доно пӓлдӹртӹмӹ, Рувимӹн йыхшы гӹц – луаткок тӹжемӹм, Гадын йыхшы гӹц – луаткок тӹжемӹм, 6 Асирӹн йыхшы гӹц – луаткок тӹжемӹм, Неффалимӹн йыхшы гӹц – луаткок тӹжемӹм, Манассийӹн йыхшы гӹц – луаткок тӹжемӹм, 7 Симеонын йыхшы гӹц – луаткок тӹжемӹм, Левийӹн йыхшы гӹц – луаткок тӹжемӹм, Иссахарын йыхшы гӹц – луаткок тӹжемӹм, 8 Завулонын йыхшы гӹц – луаткок тӹжемӹм, Иосифӹн йыхшы гӹц – луаткок тӹжемӹм, Вениаминӹн йыхшы гӹц – луаткок тӹжемӹм пӓлдӹртӹмӹ.


  9 Тилец вара мӹнь ужынам: теве пиш шукы халык, нӹнӹм иктӓт шотлен пӹтӓрен кердде. Тӹштӹ цилӓ вырлык, йых, халык дӓ йӹлмӹ гӹц эдемвлӓ ылыныт. Нӹнӹ престол анзылны дӓ Патя анзылны шалгенӹт, вӹлнӹштӹ ош выргем, кидешӹштӹ пальма укшым кыченӹт. 10 Пиш чӹнь нӹнӹ сасленӹт:

  «Престолышты шӹнзӹшӹ Йымына дорц дӓ Патя дорц

  ытарымаш толеш!»



  11 Ангелвлӓ цилӓн престол, старецвлӓ дӓ нӹл ӹлӹшӹ йӹр шалгенӹт, престол анзылан кымык вазыныт дӓ Йымылан кымалын 12 келесенӹт:

  «Аминь! Хвальымаш, лӹмлештӓрӓлтмӓш, кого ыш,

  таум ӹштӹмӓш, шотеш пиштӹмӓш,

  власть дӓ сила

  мӓмнӓн Йымыланна курым-курымеш лижӹ! Аминь!»



  13 Вара старецвлӓ логӹц иктӹжӹ мӹнь гӹцем ядын: «Ти ош выргемӓнвлӓ кӱ ылыт дӓ кышец толыныт?» 14 Мӹнь тӹдӹлӓн келесенӓм: «Шотеш пиштӹмем, тӹнь пӓлет». А тӹдӹ мӹлӓнем манын: «Ти эдемвлӓ пиш кого орлык гӹц толыныт, нӹнӹ выргемӹштӹм мышкыныт дӓ Патян Вӹржӹ доно ошемденӹт.

  15 Седӹндон нӹнӹ Йымын престолжы анзылны ылыт,

  Тӹдӹлӓн пӧртӹштӹжӹ йыдет-кечет служат,

  дӓ престолышты Шӹнзӹшӹ нӹнӹ лошты переген ӹлӓш тӹнгӓлеш.

  16 Ӹнде нӹнӹ шужымым дӓ йӱмӹ шомым ак пӓлеп,

  нӹнӹм кечӓт, нимахань шокшат панежӓш ак тӹнгӓл.

  17 Престол покшалнышы Патя нӹнӹм кӹтӓ,

  ӹлӹшӹ вӹдӹм лыкшы вӹд важ докы кандышташ тӹнгӓлеш,

  дӓ Йымы сӹнзӓштӹ гӹц улы сӹнзӓвӹдӹштӹм ӹштӹлеш».


  

  
  

  CВЯТОЙ ИОАНН БОГОСЛОВЛАН ПАЧМАШ


  8 Глава


  1 Шӹмшӹ пецӓтӹм пачмаш. 6 Шактымы пычвлӓ.


  1 Патя шӹмшӹ пецӓтӹм пачмыкы, пел цӓш нӓрӹ пӹлгомышты шӹп лин. 2 Йымы анзылны шалгышы шӹм Ангелӹм ужынам, нӹнӹлӓн шӹм шактымы пычым пумы.


  3 Эче ик Ангел толын дӓ, шӧртньӹ доно ӹштӹмӹ тӹтӹрӹмӹ ӓтӹм кычен, жертвенник анзылан шагалын. Престол анзылнышы шӧртньӹ жертвенникӹш цилӓ святойвлӓн ыдылмышты доно иквӓреш жертвеш пиштӓш тотлы пышан фимиамым тӹдӹлӓн шукы пумы ылын. 4 Святойвлӓн ыдылмышты доно иквӓреш фимиамын шӹкшӹжӹ Ангелӹн кидшӹ гӹц Йымы анзыкы лӱлтӹн. 5 Вара Ангел тӹтӹрӹмӹ ӓтӹм нӓлӹн, тӹшкӹ жертвенникӹштӹшӹ тылым темен дӓ мӱлӓндӹ вӹкӹ шуэн. Тӹнӓм юквлӓ шактен колтенӹт, хӹдӹртӹш хӹдӹртен, валгынзыш кайын дӓ мӱлӓндӹ цӹтӹрнӓлтӹн.


  6 Ӹнде шӹм пычым кычышы шӹм Ангел пуалташ йӓмдӹлӓлтӹн.


  7 Пӹтӓриш Ангел пычым пуалтымыкы, шолем дӓ тыл вӹр ярелӓ лӓктӹнӹт дӓ мӱлӓндӹ вӹкӹ вазыныт. Пушӓнгӹвлӓ логӹц кымшы лаштыкшы дӓ цилӓ ыжар шуды йылен.


  8 Кокшы Ангел пычым пуалтымыкы, тангыжыш салымын йылышы кого кырык ганьы кенвазын. Тангыжын кымшы лаштыкшы вӹрӹш сӓрнӓлтӹн, 9 тангыжышты ӹлӹшӹвлӓ логӹц кымшы лаштыкшы колен, корабльвлӓ логӹц кымшы лаштыкшы пӹтен.


  10 Кымшы Ангел пычым пуалтымыкы, факел ганьы йылышы кого шӹдӹр рекӓвлӓ логӹц кымшы лаштыкышкыжы дӓ вӹдсӹнзӓвлӓ вӹкӹ пӹлгом гӹц кенвазын. 11 А шӹдӹржӹн лӹмжӹ – шодышуды.*а Вӹдӹн кымшы лаштыкшы шодышуды ганьыш сӓрнӓлтӹн, дӓ вӹд гишӓн шукы эдем колен, вет вӹдшӹ качы лин.


  12 Нӹлӹмшӹ Ангел пычым пуалтымыкы, кечӹн кымшы лаштыкшылан, тӹлзӹн кымшы лаштыкшылан, шӹдӹрвлӓн кымшы лаштыкыштылан эксӹк лин. Нӹнӹн кымшы лаштыкышты пӹцкемӹшӓлтӹн, дӓ сотыгечӹн кымшы лаштыкшы соты ылде, йыд донат тенгеок лин.


  13 Тӹнӓм мӹнь пӹлгом покшалны чонгештӹшӹ Ангелӹм ужынам дӓ тӹдӹн кого юк доно попымыжым колынам: «Ойхы, ойхы, ойхы толеш мӱлӓндӹ вӹлнӹ ӹлӹшӹвлӓлӓн кодшы пычвлӓ пуалтымы юк гӹц, вет эче кым Ангел пуалташ тӹнгӓлеш».

  


  *а8:11 Шодышуды – полынь..

  

  
  

  CВЯТОЙ ИОАНН БОГОСЛОВЛАН ПАЧМАШ


  9 Глава


  Вӹзӹмшӹ дӓ кудымшы шактымы пыч.


  1 Вӹзӹмшӹ Ангел пычым пуалтымыкы, мӹнь пӹлгом гӹц мӱлӓндӹш кенвацшы шӹдӹрӹм ужынам, тӹдӹлӓн пындашдымы келгӹцӹн мӱгӹреп сыравачшым пумы. 2 Шӹдӹржӹ пындашдымы келгӹцӹн мӱгӹрепшӹм пачын, дӓ пиш кого камака гӹц лӓкмӹ семӹнь мӱгӹреп гӹц шӹкш кузен, тӹ шӹкшеш кечӹ дӓ воздух тӹтӹрӓнгӹнӹт. 3 Шӹкш гӹц мӱлӓндӹ вӹкӹ ныр цӹрцӹквлӓ лӓктӹнӹт, нӹнӹлӓн мӱлӓндӹ вӹлнӹ скорпионлан пумы гань сила пуалтын. 4 Мӱлӓндӹштӹшӹ шудылан, нимахань ыжар кушкышлан дӓ нимахань пушӓнгӹлӓн эксӹкӹм ӹнжӹштӹ ӹштеп манын, ныр цӹрцӹквлӓлӓн келесӹмӹ ылын: кӱн лепкӓштӹжӹ Йымын пецӓтшӹ уке, техень эдемлӓн веле эксӹкӹм ӹштӓш нӹнӹлӓн ирӹк пуалтын. 5 Нӹнӹлӓн эдемвлӓм пушташ агыл, а вӹц тӹлзӹ ясыландараш ирӹкӹм пумы. Нӹнӹ пышкылшы скорпион семӹнь эдемвлӓм ясыландаренӹт. 6 Тӹ кечӹвлӓн эдемвлӓ колымашым кӹчӓлӹт, но ак моэп, нӹнӹ колынештӹ, а колымаш нӹнӹ дорц кыргыжеш.


  7 Ныр цӹрцӹквлӓ вырсеш йӓмдӹлӹмӹ имнилӓ кайыныт. Вуйыштышты шӧртньӹ гӹц ӹштӹмӹлӓ кайшы вуйгӹшӹл ганьы ылын, а шӹргӹвӹлӹшӹштӹ – эдемӹн ганьы. 8 Нӹнӹн ӹдӹрӓмӓш ӱплӓ кайшы ӱпӹштӹ ылын, а пӱштӹ – левӹн ганьы. 9 Вӹлнӹштӹ кӹртни тыгыр ганьы перегӹшӹ тыгыр ылын, шылдыр юкышты – шукы кӹцкӹмӹ имни кредӓлмӓшкӹ кыдалмы годшы арава рушткымы ганьы. 10 Нӹнӹн скорпионын ганьы пачышты улы, пачыштышты – шылангы. Эдемвлӓлӓн вӹц тӹлзӹ эксӹкӹм ӹштӓш властьышты ылын. 11 Нӹнӹн кугижӓштӹ пындашдымы келгӹцӹн ангелжӹ ылын, еврейлӓ тӹдӹн лӹмжӹ Аваддон, а греклӓ – Аполлион.*а


  12 Пӹтӓриш ойхы эртен, тилец вара эче кок ойхы толеш.


  13 Кудымшы Ангел пычым пуалтымыкы, Йымы анзылнышы шӧртньӹ жертвенникӹн нӹл шуржы гӹц мӹнь юкым колынам. 14 Пычым кычышы кудымшы Ангеллӓн тӹдӹ келесен: «Кого Евфрат рекӓ доны пидӹн шӹндӹмӹ нӹл Ангелӹм шӱтӹ». 15 Нӹл Ангелӹм шӱтенӹт. Эдем йыхын кымшы лаштыкшым пуштышты манын, нӹнӹм ти цӓшеш, кечеш, тӹлзеш дӓ иэш йӓмдӹм кыченӹт. 16 А имниэшкӹ салтаквлӓн шотышты кокшӱдӹ миллион нӓрӹ ылын, мӹнь ти шотым колынам. 17 Ужмаштем ти имни дон имниэшкӹвлӓ мӹлӓм тенге кайыныт: имниэшкӹвлӓ вӹлнӹ тыл гань якшаргы, шимӓлгӹ-кловой дӓ сирӓ*б гань нарынзы цӹреӓн перегӹшӹ кӹртни тыгырвлӓ ылыныт. Имнивлӓн вуйышты левӹн ганьы, ышмашты гӹц тыл, шӹкш дӓ сирӓ лӓктеш. 18 Ти кым эксӹк – ышмашты гӹц лӓкшӹ тыл, шӹкш дӓ сирӓ – эдемвлӓ логӹц кымшы лаштыкшым пӹтӓрен. 19 Имнивлӓн силашты – нӹнӹн ышмаштышты дӓ пачыштышты. Пачышты – кӹшкӹ ганьы дӓ вуян, вуйышты доно эксӹкӹм ӹштенӹт.


  20 Вес эдемвлӓжӹ, техень эксӹкеш колыдымывлӓ, ӹшке кидӹштӹ доно ӹштӹмӹштӹ гӹц карангделыт: нӹнӹ иӓлӓн дӓ ужынат, колынат, каштынат керддӹмӹ шӧртньӹ, ши, той, кӱ дӓ пу идолвлӓлӓн кымалаш цӓрнӹделыт. 21 Нӹнӹ пуштмышты, йозы ылмышты, шӓхӓрлӓнӹмӹштӹ дӓ шолыштмышты гӹц карангделыт.

  


  *а9:11 Аполлион лӹм пӹтӓрӹшӹм анжыкта.


  *б9:17 Сирӓ – сера, химический элемент.

  

  
  

  CВЯТОЙ ИОАНН БОГОСЛОВЛАН ПАЧМАШ


  10 Глава


  Пачмы книгӓм кычышы Ангел.


  1 Вара мӹнь эче ик Ангелӹм ужынам. Тӹдӹ кого силан ылын, пӹлгом гӹц вален. Выргемжӹ – пӹл, вуй мычаштыжы – шанавӹл, шӹргӹвӹлӹшӹжӹ кечӹ ганьы, ялжы тыл мӓнгӹ ганьы. 2 Кидешӹжӹ тӹдӹ пачмы книгӓм кычен. Вургымла ялжым тангыж вӹкӹ, шалахайжым мӱлӓндӹ вӹкӹ шӹнден, 3 лев ырлымы семӹнь кого юк доно сӹгӹрӓлӹн. А сӹгӹрӓлмӹкӹжӹ, шӹм хӹдӹртӹш каждыйжы ӹшке юкшы доно попаш тӹнгӓлӹн. 4 Шӹм хӹдӹртӹш каждый ӹшке юкшы доно келесӹмӹкӹ, мӹнь сирӓш шанышым, но пӹлгом гӹц мӹлӓм попышы юкым кольым: «Шӹм хӹдӹртӹш мам попымым шӹлтӹ, тидӹм ит сирӹ».


  5 Вара тангыж дӓ мӱлӓндӹ вӹлнӹ шалгышы мӹньӹн ужмы Ангел кидшӹм пӹлгомыш лӱктӓлӹн 6 дӓ пӹлгомым дӓ цилӓ тӹштӹ ылшым, мӱлӓндӹм дӓ цилӓ тӹштӹ ылшым, тангыжым дӓ цилӓ тӹштӹ ылшым Ӹштӹшӹ, курым-курымок Ӹлӹшӹ доно цуратлен: «Ӹнде жеп ак ли. 7 Шӹмшӹ Ангелӹн пыч юкшы шактымы кечӹвлӓн Йымын тайныжы – пуры шанымашыжы – Тӹдӹн пророк цоравлӓжӹлӓн увертӓрӹмӹжӹ семӹньок шокталтеш».


  8 А пӹлгом гӹц мӹлӓнем шактышы юк эчеӓт мӹнь донем попаш тӹнгӓлӹн дӓ келесен: «Ке, тангыж дӓ мӱлӓндӹ вӹлнӹ шалгышы Ангелӹн кидшӹ гӹц пачмы книгӓм нӓл». 9 Мӹнь Ангел докы миэнӓм, книгӓм пуаш ядынам. А тӹдӹ мӹлӓм келесен: «Нӓл дӓ кач. Кӧргӹштет тӹдӹ качым лыктеш, но ышмаштет мӱ гань тотлы лиэш». 10 Мӹнь Ангелӹн кидшӹ гӹц книгӓм нӓльӹм дӓ качкым, ышмаштем тӹдӹ мӱ гань тотлы ылын, а качмыкем, кӧргӹштем качы ли. 11 А тӹдӹ мӹлӓнем попен: «Тӹлӓнет шукы халык, йых, йӹлмӹ дӓ кугижӓ гишӓн эчеӓт пророкла попашет келеш».

  

  
  

  CВЯТОЙ ИОАНН БОГОСЛОВЛАН ПАЧМАШ


  11 Глава


  1 Кок пӓлдӹртен попышы. 15 Шӹмшӹ пыч.


  1 Мӹлӓм висӹмӹ панды гань амыж вургым пумы дӓ келесӹмӹ: «Кӹньӹл, Йымын пӧртшӹм дӓ жертвенникшӹм висӹ, тӹштӹ кымалшывлӓм шотлы. 2 А Йымын пӧртӹн тӱжвӓл кудывичӹжӹм коды, тӹдӹм ит висӹ, вет тӹдӹм язычниквлӓлӓн пумы, дӓ нӹнӹ святой халам нӹллӹ кок тӹлзӹ ташкаш тӹнгӓлӹт. 3 Мӹнь кок свидетелем колтем; нӹнӹ, цаштыра мӹнер выргемӹм чиэн, тӹжем кокшӱдӹ кудлу кечӹ пророкла попаш тӹнгӓлӹт».


  4 Нӹнӹ мӱлӓндӹн Йымыжы анзылны шалгышы кок олив пушӓнгӹ дӓ кок светильник ылыт. 5 Нӹнӹлӓн худам ӹштӓш шанышы лиэш гӹнь, ышмашты гӹц тыл лӓктеш дӓ тӹ тышманым пӹтӓрӓ. Кӱ нӹнӹлӓн худам ӹштӹнежӹ, тӹдӹ пуштмы лишӓшлык. 6 Пророкла попымышты годым юр [мӱлӓндӹ вӹкӹ] ӹнжӹ юр манын, пӹлгомым чӱчӓш нӹнӹн правашты улы, дӓ кынам шанат гӹнь, вӹдӹм вӹрӹш сӓртӓш дӓ мӱлӓндӹш шукы йиш эксӹкӹм колташ властьышты улы.


  7 А пӓлдӹртен попен пӹтӓрӹмӹкӹштӹ, пындашдымы келгӹц гӹц лӓкшӹ зверь ваштарешӹштӹ кредӓлӓш тӹнгӓлеш, сӹнгӓ дӓ нӹнӹм пуштеш. 8 Нӹнӹн кӓпӹштӹм кого хала ӧлицӓэш кода, тӹ халажым тыштен попымы годым Содом дон Египет маныт, тӹшток мӓмнӓн Господьнамат крестеш пыдаленӹт. 9 Шукы йиш халык, йых, йӹлмӹ, вырлык гӹц лӓкшӹ эдемвлӓ кым кечӓт пелӹ колышы кӓпӹштӹм анжат дӓ шӹгерӹш пиштӓш ак пуэп. 10 Мӱлӓндӹ вӹлнӹ ӹлӹшӹвлӓ нӹнӹн колымыштылан сусу лит дӓ ӹвӹртӓт, икӹжӓк-иктӹштӹлӓн подаркавлӓм колтат, вет ти кок пророк мӱлӓндӹ вӹлнӹ ӹлӹшӹвлӓм ясыландаренӹт.


  11 Но кым кечӓт пелӹштӹ пророквлӓн кӧргӹшкӹ Йымы гӹц ӹлӹмӓш шӱлӹш пырен, дӓ нӹнӹ [коктынат] ял вӹкӹ кӹньӹл шагалыныт. Нӹнӹм анжышывлӓ когон лӱдӹнӹт. 12 Пророквлӓ пӹлгом гӹц «Тишкӹ кузыда» манмы кого юк келесӹмӹм колыныт. Пророквлӓ пӹл вӹлӓн пӹлгомышкы кузенӹт, а тышманвлӓштӹ нӹнӹм анженӹт. 13 Ти жепӹн мӱлӓндӹ когон цӹтӹрнӓлтӹн, дӓ халан лушы лаштыкшы шӓлӓнен. Мӱлӓндӹ цӹтӹрнӓлтмӓшеш шӹм тӹжем эдем колен, молышты пиш когон лӱдӹнӹт дӓ пӹлгомыштышы Йымым жеплӓш тӹнгӓлӹнӹт.


  14 Кокшы ойхы эртен, теве кымшы ойхы шукышты агыл толеш.


  15 Шӹмшӹ Ангел пычым пуалтен. Тӹнӓм пӹлгомышты кого юквлӓ шактенӹт, нӹнӹ попенӹт:

  «Сӓндӓлӹкӹштӹ кугижӓлӓнӹмӓш

  мӓмнӓн Господьнан дӓ Тӹдӹн Христосшын лин!

  Тӹдӹ курым-курымок кугижӓлӓнӓш тӹнгӓлеш».



  16 Йымы анзылны ӹшке престолыштышты шӹнзӹшӹ коклы нӹл старец, кымык вазын, Йымылан кымалын 17 попенӹт:

  «Цилӓ Кычышы Господь Йымы,

  Ылшы, Лишӹ дӓ Толшашлык,

  Тӹлӓнет таум ӹштенӓ:

  Тӹнь Ӹшкӹметӹн кого силаэтӹм анжыктенӓт

  дӓ кугижӓлӓнӓш тӹнгӓлӹнӓт.

  18 Язычниквлӓ пиш когон шӹдешкенӹт,

  но Тӹньӹн шӹдӹ жепет ӹнде толын.

  Колышывлӓм суяш,

  Тӹньӹн пророк цораэтвлӓлӓн,

  святойвлӓлӓн, лӹметӹм лӱдӹн шотеш пиштӹшӹвлӓлӓн,

  изилӓнӓт, коголанат, тӓрӹм пуаш

  дӓ мӱлӓндӹм пӹтӓрӹшӹ эдемвлӓм пӹтӓрӓш

  жеп шон».



  19 Вара Йымын пӹлгомыштышы пӧртшӹ пачылтын, дӓ пӧртӹштӹжӹ Тӹдӹн согонь ковчегшӹ кайын. Валгынзыш валгалтын, юквлӓ шактенӹт, хӹдӹртӹш хӹдӹртен, мӱлӓндӹ цӹтӹрнӓлтӹн, дӓ кого шолем ылын.

  

  
  

  CВЯТОЙ ИОАНН БОГОСЛОВЛАН ПАЧМАШ


  12 Глава


  Ӹдӹрӓмӓш дон дракон.


  1 Пӹлгомышты кого пӓлӹк кайын: кечеш вӹдӹлӓлтшӹ ӹдӹрӓмӓш, ял лӹвӓлнӹжӹ тӹлзӹ, вуйыштыжы луаткок шӹдӹрӓн вуйгӹшӹл. 2 Ӹдӹрӓмӓш мӹшкӹрӓн ылын, ӓзӓ ӹштӹмӹ карштышеш ясыланен саслен. 3 Вара пӹлгомышты вес пӓлӹк кайын: теве шӹм вуян, лу шуран, тыл гань якшар кого дракон, тӹдӹн вуйвлӓштӹжӹ шӹм диадим. 4 Тӹдӹн пачшы пӹлгомыштышы шӹдӹрвлӓ логӹц кымшы лаштыкыштым ӹштӹл нӓлӹн дӓ нӹнӹм мӱлӓндӹ вӹкӹ шӹкӓл колтен. Дракон ӓзӓм ӹштӹшӹ ӹдӹрӓмӓш анзылны шалген, ӓзӓжӹм, шачмыкыжы, качнежӹ ылын. 5 Ӹдӹрӓмӓш эргӹ ӓзӓм ӹштен, эргӹжӹ цилӓ халыкым кӹртни скипетр доно кӹтӹшӓшлык. Ти тетя Йымы докы дӓ Тӹдӹн престолжы докы нӓлмӹ ылын. 6 А ӹдӹрӓмӓш пустыньыш кыргыжын, тӹштӹ тӹдӹлӓн Йымы йӓмдӹлӹмӹ вӓр ылын, тӹштӹ тӹдӹм тӹжем кокшӱдӹ кудлу кечӹ пукшаш тӹнгӓлӹт.


  7 Вара пӹлгомышты вырсы тӹнгӓлӹн: Михаил дӓ тӹдӹн Ангелвлӓжӹ дракон ваштареш шагалыныт. Дракон дӓ тӹдӹн ангелвлӓжӹ ваштарешӹштӹ кредӓлӹнӹт, 8 но сӹнген кердделыт, ӹнде нӹнӹлӓн пӹлгомышты вӓр ылде. 9 Улы сӓндӓлӹкӹм алталышы кого драконым, ӓкрӓм годшы кӹшкӹм, диавол дӓ сатана манын лӹмдӹмӹм, мӱлӓндӹ вӹкӹ сӹмӹрен шуэнӹт, сагажы ангелвлӓжӹмӓт сӹмӹренӹт. 10 Вара мӹнь кого юкым колынам, тӹдӹ пӹлгомышты попен:

  «Мӓмнӓн Йымын ытарымашыжы,

  силажы дӓ Кугижӓншӹжӹ,

  Тӹдӹн Христосшын властьшы ӹнде толыныт,

  вет мӓмнӓн шӱмбелвлӓнӓм йӓтлӹшӹм,

  мӓмнӓн Йымына анзылны нӹнӹм йыдет-кечет йӓтлӹшӹм,

  сӹмӹрен шумы.

  11 Тӹдӹм нӹнӹ Патян вӹржӹ

  дӓ ӹшке пӓлдӹртен попымы шамакышты доно сӹнгенӹт,

  йӓнгӹштӹмӓт жӓлӓйӹделыт,

  колашат йӓмдӹ ылыныт.

  12 Тенгежӹ, пӹлгом дӓ тӹштӹ ӹлӹшӹвлӓ, ӹвӹртӹдӓ!

  А мӱлӓндӹ вӹлнӹ дӓ тангыжышты ӹлӹшӹвлӓлӓн – ойхы!

  Тӓ докыда диавол вален,

  жепшӹ чӹдӹ ылмым пӓленӓт,

  тӹдӹ пиш шӹдешкӹшӹ ылеш».



  13 Ӹшкӹмжӹм мӱлӓндӹ вӹкӹ шумым ужмыкыжы, дракон эргӹ ӓзӓм ӹштӹшӹ ӹдӹрӓмӓшӹм поктен шоаш цацен. 14 Пустыньыш, пӓлдӹртӹмӹ вӓрӹш, ӹдӹрӓмӓш чонгештен кен кердшӹ манын, тӹдӹлӓн кого кучкыжын кок шылдыржым пумы: тӹштӹ, кӹшкӹ гӹц мӹндӹрнӹ, жеп, кок жеп дӓ пел жеп*а тӹдӹм пукшышашлык ылыт. 15 Ӹдӹрӓмӓшӹм йогы*б нӓнгежӹ манын, тӹдӹн паштек кӹшкӹ ышмажы гӹц рекӓ гань вӹдӹм йоктарен колтен. 16 А ӹдӹрӓмӓшлӓн мӱлӓндӹ палшен: ӹшке ышмажым пачын дӓ драконын ышмажы гӹц йоктарен колтымы рекӓм нелӹн. 17 Ӹдӹрӓмӓш вӹкӹ дракон когон шӹдешкен дӓ Йымы шӱдӹмӹм ӹштӹшӹ, Иисус Христосын пӓлдӹртен попымыжым кычышы молы тетявлӓжӹ доно кредӓлӓш кен.

  


  *а12:14 «Жеп, кок жеп дӓ пел жеп – кым иӓт пелӹ. Анжы Дан 7:25, 12:7.


  *б12:15 Йогы – течение.

  

  
  

  CВЯТОЙ ИОАНН БОГОСЛОВЛАН ПАЧМАШ


  13 Глава


  Кок лӱдӹшлӓ зверь.


  1 Мӹнь тангыж сирӹштӹшӹ ошмашкы шагалынам дӓ тангыж гӹц зверьӹн лӓкмӹжӹм ужынам. Тӹдӹн шӹм вуйжы дӓ лу шуржы ылыныт, шурвлӓштӹжӹ лу диадим, а вуйвлӓштӹжӹ – Йымым мыскылымы лӹмвлӓ. 2 Мӹньӹн ужмы зверь леопард ганьы ылын, а ялжы – мӧскӓн ганьы, ышмажы – левӹн ышмажы ганьы. Дракон тӹдӹлӓн ӹшке силажым, ӹшке престолжым дӓ кого властьым пуэн. 3 Мӹнь ужынам: зверьӹн ик вуйжы паремӓш лидӹмӹн шушыргышы ылын, но кӹзӹт колышаш гань шушыржы тӧрлӓнӹшӹ. Улы мӱлӓндӹ, ӧрӹн, зверь паштек кен. Зверьлӓн властьым пушы драконлан эдемвлӓ кымалыныт 4 дӓ, зверьлӓнӓт кымалын, попенӹт: «Кӱ ти зверь гань ылеш дӓ кӱ тӹдӹн доно кредӓл кердеш?»


  5 Когоэшнен дӓ Йымым мыскылен попышы ышма зверьлӓн пуалтын, тенгеок тӹдӹлӓн нӹллӹ кок тӹлзӹ ӹшке пӓшӓжӹм ӹштӓш ирӹкӹм пумы. 6 Йымым мыскылаш, Тӹдӹн лӹмжӹм, ӹлӹмӹ вӓржӹм дӓ пӹлгомышты ӹлӹшӹвлӓм вырсаш ышмажым зверь пачын. 7 Святойвлӓ ваштареш вырсым тӓрвӓтӓш дӓ нӹнӹм сӹнгӓш тӹдӹлӓн ирӹк пуалтын, тенгеок цилӓ йых, халык, йӹлмӹ дӓ вырлыквлӓм тӹдӹн кидӹшкӹжӹ пумы. 8 Мӱлӓндӹ вӹлнӹ ӹлӹшӹвлӓ, кӱвлӓн лӹмӹштӹм шӹшкӹлмӹ Патян ӹлӹмӓш книгӓштӹжӹ сӓндӓлӹк тӹнгӓлтӹш гӹцок сирӹмӹ агыл, цилӓн зверьлӓн кымалыт.


  9 Кӱн пӹлӹшӹжӹ улы, колжы.


  10 Кӱ пленӹш нӓнгеӓ, пленӹш вӓрештеш,

  кӱ меч доно пуштеш, меч гӹц колышашлык.



  Тиштӹ святойвлӓн цӹтӹмӓшӹштӹ дӓ ӹнянӹмӓшӹштӹ.


  11 Мӹнь мӱлӓндӹ гӹц вес зверьӹн лӓкмӹжӹм ужынам, тӹдӹн патян гань кок шуржы ылын, дӓ дракон семӹнь попен.


  12 Вес зверь пӹтӓриш зверьӹн улы властьшы доно тӹдӹ анзылны ӹштӓ, пӹтӓриш зверьлӓн, кыдын колышаш гань шушыржы тӧрлӓнен, улы мӱлӓндӹм дӓ мӱлӓндӹ вӹлнӹ ӹлӹшӹвлӓм силом кымалыкта.


  13 Тӹдӹ кого пӓлӹквлӓм анжыкта, эдемвлӓ анзылны пӹлгом гӹц мӱлӓндӹш тылымат валта. 14 Зверь анзылны тӹдӹлӓн ӹштӓш пумы пӓлӹквлӓ доно мӱлӓндӹ вӹлнӹ ӹлӹшӹвлӓм алтала, меч доно шушыргышы дӓ ӹлӹшӹ кодшы зверь лӹмеш тӹдӹн сӹнжӹм ӹштӓш мӱлӓндӹ вӹлнӹ ӹлӹшӹвлӓлӓн шӱдӓ. 15 Зверьӹн сӹнжӹлӓн ӹлӹмӓш шӱлӹшӹм пырташ тӹдӹлӓн ирӹк пуалтын, седӹндон зверьӹн сӹнжӹ попашат тӹнгӓлӹн дӓ, кӱ тӹдӹлӓн кымалде, цилӓштӹм пуштыктен. 16 Изилӓн дӓ коголан, уланлан дӓ укеӓнлӓн, ирӹкӓнлӓн дӓ раблан – цилӓлӓн вургымла кидешӹштӹ ӓль лепкӓэшӹштӹ пӓлӹм шӹндӹктӓ. 17 Тенге, ти пӓлӹм – зверьӹн лӹмжӹм ӓль лӹмжӹн числажым – нӓлшӹвлӓ гӹц молыжы выжаленӓт, нӓлӹнӓт ак кердеп.


  18 Тиштӹ кого ыш. Кӱн ынгылымашыжы улы, зверьӹн числажым шотлыжы: тидӹ эдемӹн числажы, тӹдӹн числажы – кудшӱдӹ кудлу кудыт.*а

  


  *а13:18 Грек дӓ еврей алфавитвлӓштӹ буквавлӓ цифр дон числавлӓмӓт анжыктат.

  

  
  

  CВЯТОЙ ИОАНН БОГОСЛОВЛАН ПАЧМАШ


  14 Глава


  1 Сион кырыкышты у мыры. 6 Кым Ангел. 14 Мӱлӓндӹ вӹлнӹ шурным тӹредмӓш.


  1 Мӹнь ужынам: теве Сион кырыкышты Патя шалга, Тӹдӹн доно иквӓреш шӱдӹ нӹллӹ нӹл тӹжем эдем, нӹнӹн лепкӓштӹштӹ Тӹдӹн Ӓтяжӹн лӹмжӹм сирӹмӹ. 2 Пӹлгом гӹц мӹнь шукы вӹд ружгымы, кого хӹдӹртӹш хӹдӹртӹмӹ гань юкым колынам. Колмы юкем кӓрш мастарвлӓн кӓршӹштӹм шактымы гань ылын. 3 Нӹнӹ престол анзылны, нӹл ӹлӹшӹ дӓ старецвлӓ анзылны у гань мырым мыренӹт. Мӱлӓндӹ вӹлец тӱлен нӓлмӹ шӱдӹ нӹллӹ нӹл тӹжем эдем гӹц молыжы ти мырым иктӓт мыраш тымень кердде. 4 Ти эдемвлӓ теве кӱ ылыт: нӹнӹ ӹшкӹмӹштӹм ӹдӹрӓмӓшвлӓ доно лявӹртӹделыт, нӓрӓштӓ ӹдӹр гань ире ылыт дӓ, Патя кышкы кеӓ, паштекшӹ кеӓт. Нӹнӹм Йымылан дӓ Патялан эдемвлӓ логӹц сек пӹтӓри тӱлен нӓлмӹ. 5 Попымаштышты алталымаш уке, Йымын престолжы анзылны ситӹдӹмӓш гӹц пасна ылыт.


  6 Вара мӹнь пӹлгом покшалны чонгештӹшӹ эче ик Ангелӹм ужынам. Мӱлӓндӹ вӹлнӹ ӹлӹшӹвлӓлӓн, цилӓ вырлыклан, йыхлан, йӹлмӹлӓн дӓ халыклан увертӓрӓш манын, тӹдӹн курымаш Евангелижӹ ылын. 7 Тӹдӹ кого юк доно попен: «Йымы гӹц лӱддӓ, Тӹдӹм жеплӹдӓ, вет Тӹдӹн суйымы жепшӹ толын. Пӹлгомым дӓ мӱлӓндӹм, тангыжым дӓ вӹд важвлӓм Ӹштӹшӹлӓн кымалда.


  8 Тӹдӹ паштек кокшы Ангел толын дӓ попен: «Сӹмӹрлен! Ӹшке шӓхӓрлӓнӹмӹжӹн шӹдӹ ӓрӓкӓжӹм цилӓ халыклан йӱктӹмӹжӹ гишӓн кого Вавилон хала сӹмӹрлен!»


  9 Нӹнӹ паштек кымшы Ангел толын дӓ кого юк доно попен: «Кӱ зверьлӓн дӓ тӹдӹн сӹнжӹлӓн кымалеш дӓ тӹдӹн пӓлӹжӹм ӹшке лепкӓшкӹжӹ ӓль кидӹшкӹжӹ шӹндӹктӓ, 10 тӹдӹ Йымын шӹдӹжӹн ӓрӓкӓжӹм, вӹдӹм ярыдымы, Йымын шӹдӹжӹн цӓшкӓэшӹжӹ йӓмдӹлӹмӹ ӓрӓкӓм, йӱшӓшлык дӓ святой Ангелвлӓ дон Патя анзылны тыл дӓ сирӓ доно ясыландарымы лишӓшлык. 11 Техень эдемвлӓм ясыландарымашеш лӓкшӹ шӹкш курым-курымок кузаш тӹнгӓлеш; кӱ зверьлӓн дӓ тӹдӹн сӹнжӹлӓн кымалеш дӓ тӹдӹн лӹм пӓлӹжӹм ӹшкӹлӓнжӹ шӹндӹктӓ, техень эдем йыдымат, кечӹвӓлӹмӓт тырым ак уж. 12 Тиштӹжӹ Йымын шӱдӹмӹвлӓжӹм шоктышы дӓ Иисуслан ӹнян ылшы святойвлӓн цӹтӹмӓшӹштӹ».


  13 Вара мӹнь пӹлгом гӹц юкым колынам, тӹдӹ мӹлӓм келесен: «Кӱвлӓ тилец вара Господь доно ушнымашты колат, нӹнӹ цӓшӓн ылыт манын, сирӹ». «Тенге, – Шӱлӹш попа, – нӹнӹ ӹшке пӓшӓштӹ гӹц кӓнӓт, дӓ нӹнӹн ӹштӹмӹштӹ паштекӹштӹ кеӓ».


  14 Мӹнь ужынам: теве ош пӹл, пӹл вӹлнӹ Эдем Эргӹлӓ кайшы шӹнзен, вуйыштыжы шӧртньӹ вуйгӹшӹл, кидӹштӹжӹ пӹсӹ сарла. 15 Вара Йымын пӧртшӹ гӹц вес Ангел лӓктӹн дӓ пӹл вӹлнӹ шӹнзӹшӹлӓн кого юк доно сӹгӹрӓлӹн: «Сарлаэтӹм колты дӓ тӹред! Тӹредмӹ жеп толын, мӱлӓндӹ вӹлнӹ шурны поспеен». 16 Тӹнӓм пӹл вӹлнӹ шӹнзӹшӹ сарлажым мӱлӓндӹ вӹкӹ шуэн, дӓ мӱлӓндӹ тӹредмӹ лин.


  17 Вара Йымын пӹлгомыштышы пӧртшӹ гӹц эче ик Ангел лӓктӹн, тӹдӹнӓт пӹсӹ сарлажы ылын. 18 Вес Ангел жертвенник гӹц лӓктӹн, тӹдӹ тыллан хоза ылын. Пӹсӹ сарлам кычышылан тӹдӹ когон чӹнь сӹгӹрӓлӹн: «Пӹсӹ сарлаэтӹм колты дӓ мӱлӓндӹ вӹлнӹшӹ виноградын арлыквлӓжӹм пӹчкедӹ, вет кӹцкӹжӹ кӱн». 19 Ангел сарлажым мӱлӓндӹ вӹкӹ шуэн, мӱлӓндӹ вӹлнӹшӹ виноград арлыквлӓм, пӹчкӹн, сокым пӹзӹрен лыкмы вӓрӹш, Йымын кого шӹдӹжӹн вӓрӹшкӹжӹ, кӹшкен. 20 Арлыквлӓжӹм хала ӧрдӹжтӹшӹ сокым пӹзӹрен лыкмы вӓрӹштӹ ташкенӹт, дӓ тӹшец йоген лӓкшӹ вӹр тӹжем кудшӱдӹ стадишкӹ*а шӓрлен дӓ имни сермӹц кӱкшӹцӹш шон.

  


  *а14:20 Стади – 185 метр нӓрӹ.

  

  
  

  CВЯТОЙ ИОАНН БОГОСЛОВЛАН ПАЧМАШ


  15 Глава


  Шӹм Ангел дӓ шӹм эксӹк.


  1 Пӹлгомышты мӹнь кого дӓ ӧрӹктӓрӹшӹ вес пӓлӹкӹм ужынам: остатка шӹм эксӹкӹм кычышы шӹм Ангел. Ти шӹм эксӹк доно Йымын шӹдӹжӹлӓн мычаш лиэш.


  2 Мӹнь тылым ярымы охоницӓ тангыж ганьым ужынам. Зверьӹм дӓ тӹдӹн сӹнжӹм, пӓлӹжӹм дӓ лӹмжӹн числажым сӹнгӹшӹвлӓ охоницӓ тангыж вӹлнӹ шалгенӹт, Йымын кӓршвлӓм кыченӹт. 3 Нӹнӹ Йымын цоражы Моисейӹн мырыжым дӓ Патян мырыжым мыренӹт:

  «Господь Йымы, Цилӓ Кычышы,

  Тӹньӹн ӹштӹмӹ пӓшӓэт кого дӓ цӱдейӹктӹшӹ!

  Святойвлӓн Кугижӓштӹ, Тӹньӹн корнет тӧр дӓ лачок!

  4 Господь, кӱ вӓл Тӹнь гӹцет ак лӱд,

  кӱ вӓл лӹметӹм ак лӹмлештӓрӹ?

  Тӹнь иктӹ святой ылат.

  Цилӓ халыквлӓ толыт

  дӓ анзыланет кымал вазыт,

  вет Тӹньӹн тӧр пӓшӓэт пачылтын».



  5 Вара мӹнь ужынам: теве пӹлгомышты святой вӓр, свидетельствын скинижӹ, пачылтын. 6 Тӹшец шӹм эксӹкӹм кычышы шӹм Ангел лӓктӹн. Нӹнӹ йӹлгӹжшӹ ире итӹн выргемӹм чиэнӹт, онгышты йӹр шӧртньӹ ӹштӹвлӓм ӹштӓлӹнӹт. 7 Вара нӹл ӹлӹшӹ гӹц иктӹжӹ курым-курымок ӹлӹшӹ Йымын шӹдӹжӹм темӹмӹ шӹм шӧртньӹ цӓшкӓм шӹм Ангеллӓн пуэн. 8 Йымын лӹмлештӓрӓлтмӹжӹ дӓ Тӹдӹн силажы гӹц лӓкшӹ шӹкш Йымын пӧртшӹм темен, дӓ шӹм Ангеллӓн пумы шӹм эксӹклӓн мычаш лимешкӹ, тӹшкӹ иктӓт пырен кердде.

  

  
  

  CВЯТОЙ ИОАНН БОГОСЛОВЛАН ПАЧМАШ


  16 Глава


  Йымын шӹдӹжӹн шӹм цӓшкӓжӹ.


  1 Вара мӹнь Йымын пӧрт гӹц шӹм Ангеллӓн кого юк доно попымым колынам: «Кедӓ дӓ Йымын шӹдӹжӹн шӹм цӓшкӓжӹм мӱлӓндӹ вӹкӹ кӹшкӓлдӓ!»


  2 Пӹтӓриш Ангел кен дӓ ӹшке цӓшкӓжӹм мӱлӓндӹ вӹкӹ кӹшкӓлӹн. Тӹнӓм зверьӹн пӓлӹжӹм шӹндӹктӹшӹ дӓ тӹдӹн сӹнжӹлӓн кымалшы эдемвлӓн кӓпешӹштӹ шӱшӹ, когон ясыландарышы йӹрнӹк шушырвлӓ лӓктӹнӹт.


  3 Кокшы Ангел ӹшке цӓшкӓжӹм тангыжыш кӹшкӓлӹн: вӹд колышын вӹржӹ ганьы лин, дӓ тангыжышты цилӓ йӓнгӓн колен.


  4 Кымшы Ангел ӹшке цӓшкӓжӹм рекӓвлӓшкӹ дӓ вӹд важвлӓшкӹ кӹшкӓлӹн, дӓ нӹнӹ вӹрӹш сӓрнӓлтӹнӹт. 5 Мӹнь вӹд Ангелӹн попымыжым колынам:

  «Господь, Тӹнь ылшы дӓ лишӹ, святой,

  тенге суйымет доно тӧр ӹштенӓт.

  6 Нӹнӹ святой дон пророквлӓн вӹрӹштӹм йоктаренӹт,

  дӓ Тӹнь нӹнӹлӓн вӹрӹм йӱӓш пуэнӓт.

  Нӹнӹ тидӹм сылен нӓлӹнӹт».



  7 Мӹнь жертвенник гӹц весӹн попымыжым колынам:

  «Тенге, Цилӓ Кычышы Господь Йымы,

  Тӹньӹн суйымет лачок дӓ тӧр».



  8 Нӹлӹмшӹ Ангел ӹшке цӓшкӓжӹм кечӹшкӹ кӹшкӓлӹн: кечӹлӓн эдемвлӓм когертӓш ирӹк пуалтын. 9 Кечӹ когон панежмӓшеш эдемвлӓ когергенӹт дӓ ти эксӹквлӓм кидӹштӹжӹ кычышы Йымын лӹмжӹм мыскыленӹт, сулыкышты гӹц карангделыт, Йымым жеплӹделыт.


  10 Вӹзӹмшӹ Ангел ӹшке цӓшкӓжӹм зверьӹн престолышкыжы кӹшкӓлӹн, дӓ тӹдӹн кугижӓншӹжӹ пӹцкемӹшӓлтӹн. Эдемвлӓ парвалымышты доно йӹлмӹштӹм пырыныт, 11 ясыланымышты дӓ шушырвлӓштӹ гишӓн пӹлгомыштышы Йымым мыскыленӹт, худа пӓшӓштӹ гӹц карангделыт.


  12 Кудымшы Ангел ӹшке цӓшкӓжӹм кого Евфрат рекӓш кӹшкӓлӹн. Рекӓн вӹдшӹ кошкен, тенге ирвелнӹшӹ кугижӓвлӓлӓн корны пачылтын. 13 Вара драконын ышмажы гӹц, зверьӹн ышмажы гӹц дӓ алтанзык пророкын ышмажы гӹц жавала кайшы кым худа шӱлӹш лӓкмӹм ужынам. 14 Нӹнӹ пӓлӹквлӓм анжыктышы иӓ шӱлӹш ылыт, улы сӓндӓлӹкӹн кугижӓвлӓжӹ докы лӓктӹт дӓ нӹнӹм Цилӓ Кычышы Йымын ти кого кечӹжӹн кредӓлмӓшӹш погат. 15 «Теве, вычыде, шолы семӹнь толам. Выргемжӹм перегӹшӹ дӓ амалыде вычышы эдем цӓшӓн ылеш, тӹдӹ цӓрӓн кашташ ак тӹнгӓл дӓ намысшым иктӓт ак уж.» 16 Ангел цилӓ кугижӓвлӓм еврейлӓ Армагеддон манмы вӓрӹш поген.


  17 А шӹмшӹ Ангел ӹшке цӓшкӓжӹм воздухыш кӹшкӓлӹн, дӓ Йымын пӹлгомыштышы пӧртшӹ гӹц, престолжы дорц, кого юк шактен, тӹдӹ келесен: «Шокталтын!» 18 Валгынзыш валгалтын, хӹдӹртӹш хӹдӹртен, дӓ юквлӓ шактен колтенӹт, мӱлӓндӹ пиш цӹтӹрнӓлтӹн. Техень кого дӓ силан цӹтӹрнӓлтмӓш лин, маханьы мӱлӓндӹ вӹлнӹ эдем ылмы годым нигынамат ылде. 19 Кого хала кым лаштыкеш шелӹн, язычниквлӓн халавлӓштӹ шӓлӓненӹт. Пиш кого шӹдӹжӹн ӓрӓкӓжӹм йӱктӓш манын, Йымы кого Вавилон халамат ӓшӹндӓрен. 20 Цилӓ остров ямын, кырыквлӓӓт кодделыт. 21 Пӹлгом гӹц эдемвлӓ вӹкӹ талант*а нӓрӹ нелӹцӓн шолем вилӹн. Шолем кандымы эксӹк гишӓн эдемвлӓ Йымым мыскыленӹт, вет эксӹкшӹ пиш кого ылын.

  


  *а16:21 Талант – нӹллӹ килограмм нӓрӹ.

  

  
  

  CВЯТОЙ ИОАНН БОГОСЛОВЛАН ПАЧМАШ


  17 Глава


  Шӓхӓр ӹдӹрӓмӓш дӓ зверь.


  1 Шӹм цӓшкӓм кычышы шӹм Ангел гӹц иктӹжӹ толын дӓ мӹлӓм келесен: «Тишкӹ тол, мӹнь тӹлӓнет шукы вӹд вӹлнӹ шӹнзӹшӹ когон шӓхӓрлӓнӹшӹ ӹдӹрӓмӓшӹм суйымым анжыктем. 2 Тӹдӹн доно мӱлӓндӹ вӹлнӹшӹ кугижӓвлӓ шӓхӓрлӓненӹт, дӓ тӹдӹн шӓхӓрлӓнӹмӹжӹн ӓрӓкӓжӹ доно мӱлӓндӹ вӹлнӹ ӹлӹшӹвлӓ йӱкшӹ линӹт». 3 Вара мӹньӹм Шӱлӹш ӓвӓлтен, дӓ Ангел мӹньӹм пустыньыш нӓнген. Якшар зверь вӹлнӹ шӹнзӹшӹ ӹдӹрӓмӓшӹм ужынам, зверьӹн шӹм вуйжы дӓ лу шуржы ылын, кӓпшӹ Йымым мыскылымы лӹмвлӓ доно темӹмӹ. 4 Ӹдӹрӓмӓш шимӓлгӹ-якшаргы дӓ кӹнӓ цӹреӓн выргемӹм чиэн, шӧртньӹ, шергӓкӓн кӱвлӓ дӓ жемчугвлӓ доно цеверемдӹмӹ ылын, йӹрнӹкӹм дӓ шӓхӓрлӓнӹмӹжӹн лявӹрӓжӹм темӹмӹ шӧртньӹ цӓшкӓм кидешӹжӹ кычен. 5 Тӹдӹн лепкӓштӹжӹ шӹлтӹмӹ шанымашан лӹмӹм сирӹмӹ: «Кого Вавилон – мӱлӓндӹ вӹлнӹшӹ шӓхӓрлӓнӹшӹвлӓн дӓ йӹрнӹкӹн ӓвӓштӹ». 6 Святойвлӓн вӹрӹштӹ дӓ Иисусын свидетельвлӓжӹн вӹрӹштӹ доно йӱкшӹ лишӹ ылмыжым мӹнь ужынам.


  Ӹдӹрӓмӓшӹм ужмыкем, мӹнь чотымаш ӧрӹнӓм. 7 Ангел мӹлӓм келесен: «Малын тӹнь ӧрӓт? Мӹнь тӹлӓнет ти ӹдӹрӓмӓшӹн дӓ тӹдӹм намалшы шӹм вуян, лу шуран зверьӹн тайныштым келесем. 8 Тӹньӹн ужмы зверь ылын, а ӹнде уке. Тӹдӹ пындашдымы келгӹц гӹц лӓктеш дӓ пӹтӹмӓшкӹ кеӓ. Мӱлӓндӹ вӹлнӹ ӹлӹшӹвлӓ, кыдывлӓн лӹмӹштӹм сӓндӓлӹкӹм ӹштӹмӹ годшенок ӹлӹмӓш книгӓшкӹ сирӹмӹ агыл, зверьӹм ужмыкышты, ӧрӹт: ти зверь ылын, ӹнде уке, но толеш. 9 Тиштӹ кого ыш дӓ ынгылымаш келӹт. Шӹм вуй – тидӹ шӹм кырык, вӹлнӹштӹ ӹдӹрӓмӓш шӹнзӓ; 10 тенгеок тидӹ шӹм кугижӓ. Нӹнӹ логӹц вӹзӹтӹнжӹ сӹмӹрленӹт, иктӹжӹ улы, остаткажы эче толде, толмыкыжы, шукы жепеш кодшашлык агыл. 11 Ти зверь, кыды ылын дӓ ӹнде уке, тӹдӹ кӓндӓкшӹмшӹ, но ти шӹмӹт логӹц ылеш дӓ пӹтӹмӓшкӹ кеӓ. 12 Тӹньӹн ужмы лу шур – тидӹ лу кугижӓ, нӹнӹ эче ак кугижӓлӓнеп, но зверь доно иквӓреш кугижӓн властьым кӹтӹк веремӓэш нӓлӹт. 13 Нӹнӹ икышын лит: силаштымат, властьыштымат зверьлӓн пуат. 14 Нӹнӹ Патя доно кредӓлӓш тӹнгӓлӹт, дӓ Патя нӹнӹм сӹнгӓ, вет Тӹдӹ – господьвлӓн Господьышты дӓ кугижӓвлӓн Кугижӓштӹ, а Тӹдӹн доно иквӓреш ылшывлӓжӹ ӱжмӹ, айырен нӓлмӹ дӓ ӹнян ылыт».


  15 Вара Ангел мӹлӓм попен: «Шӓхӓрлӓнӹшӹн шӹнзӹмӹ вӓрӹштӹ тӹньӹн ужмы шукы вӹд – тидӹжӹ халык, эдем цуца, вырлык дӓ йӹлмӹвлӓ. 16 Тӹньӹн ужмы зверьӹн лу шуржы шӓхӓрӹм ужын керддӹмӹ лит. Нӹнӹ тӹдӹм нима гӹц пасна, цӓрӓм кодат, кӓпшӹм качкыт, шӓхӓрӹм тылеш йылатат. 17 Вет Йымы ӹшкӹмжӹн шанымыжым шоктышашлыкым нӹнӹн шӱмӹшкӹ пиштен: икышын лин, Йымын шамакшы шокталтмешкӹ, кугижӓ властьыштым зверьлӓн пуаш. 18 А тӹньӹн ужмы ӹдӹрӓмӓшет улы мӱлӓндӹштӹшӹ кугижӓвлӓ вӹлнӹ кугижӓлӓнӹшӹ кого хала ылеш».

  

  
  

  CВЯТОЙ ИОАНН БОГОСЛОВЛАН ПАЧМАШ


  18 Глава


  Вавилонын шӓлӓнӹмӹжӹ.


  1 Тӹлец вара мӹнь пӹлгом гӹц эче ик Ангел валымым ужынам. Тӹдӹн пиш кого властьшы ылын, дӓ тӹдӹн лӹмлештӓрӓлтмӓшӹжӹ мӱлӓндӹм сотемдӓрен. 2 Ангел кого юк доно сӹгӹрӓлӹн:

  «Сӹмӹрлен, кого Вавилон хала сӹмӹрлен!

  Тӹдӹ иӓвлӓн ӹлӹмӹ вӓрӹштӹ,

  цилӓ худа шӱлӹшӹн шӹлмӹ вӓржӹ

  дӓ цилӓ йӹрнӹк дӓ йӹгӹжгӓ кекӹн шӹлмӹ вӓржӹ лин.

  Вет тӹдӹ шӓхӓрлӓнӹмӹжӹн шӹдӹ ӓрӓкӓжӹм цилӓ халыклан йӱктен,

  3 мӱлӓндӹ вӹлнӹшӹ кугижӓвлӓ тӹдӹн доно иквӓреш шӓхӓрлӓненӹт,

  дӓ мӱлӓндӹ вӹлнӹшӹ купецвлӓ

  тӹдӹн пиш мындыр ылмыжы велдӹк паенӹт».



  4 Вара пӹлгом гӹц вес юкым колынам, тӹдӹ попен:

  «Мӹньӹн халыкем, ти хала гӹц лӓк!

  Уке гӹнь тӹдӹн сулыкышкыжы ушнет

  дӓ тӹдӹн доно иквӓреш эксӹкӹш вӓрештӓт.

  5 Тӹдӹн сулыкшы пӹлгом якте шон,

  Йымы тӹдӹн тӧр агыл ӹштӹмӹвлӓжӹм ӓшӹндӓрен.

  6 Кыце тӓлӓндӓ пуэн, тӹдӹлӓн тенгеок пуда,

  ӹштӹмӹжӹлӓн кок пачаш шукырак пӧртӹлтӹдӓ.

  Весӹлӓн ӓрӓкӓм ярен йӓмдӹлӹмӹ цӓшкӓэшӹжӹ

  ӹшкӹлӓнжӹ кок пачаш ярен йӓмдӹлӹдӓ.

  7 Маняр тӹдӹ ӹшкӹмжӹм лӹмлештӓрен дӓ мындырланен ӹлен,

  тӹнӓр парвалымашым дӓ ойхым тӹдӹлӓн пуда,

  вет ӹшке шӱмӹштӹжӹ тӹдӹ попа:

  ”Кугижӓлӓ шӹнзем, мӹнь тылык вӓтӹ ам ыл дӓ ойхымат ам уж”.

  8 Седӹндон тӹдӹлӓн эксӹквлӓ ик кечӹнок толыт:

  колымаш, ойхы дӓ шужымаш.

  Тӹдӹ тылеш йылатымы лиэш,

  вет тӹдӹм вуйнаматыш лыкшы Господь Йымы силан ылеш.



  9 Вавилон хала доно шӓхӓрлӓнӹшӹ дӓ мындырланышы мӱлӓндӹ вӹлнӹшӹ кугижӓвлӓ тӹдӹн йылымы шӹкшӹжӹм анжымышты годым тӹдӹ верц ойхырен мӓгӹрӓш тӹнгӓлӹт. 10 Нӹнӹ, тӹдӹн ясыланымыжы гӹц лӱдӹн, ӧрдӹжтӹ шалгат дӓ попат:

  ”Ойхы, ойхы тӹлӓнет, кого хала

  Вавилон, пингӹдӹ хала!

  Тӹньӹм суйымаш икӓнӓштӹ толын!”



  11 Мӱлӓндӹ вӹлнӹшӹ купецвлӓ тӹдӹ верц ойхырат дӓ мӓгӹрӓт, вет нӹнӹн товарыштым ӹнде иктӓт ак нӓл: 12 шӧртньӹ дон шим, шергӓкӓн кӱм, жемчугым, цевер итӹн мӹнерӹм, пӹцӓлгӹ-якшар дӓ кӹнӓ мӹнерӹм, парсыным, йиш гӹц йиш тотлы пышан пушӓнгӹм, слон лу гӹц ӹштӹмӹ йиш гӹц йиш хӓдӹрӹм, сек шергӓкӓн пушӓнгӹ, вӹргеньӹ, кӹртни, мрамор гӹц ӹштӹмӹ хӓдӹрӹм, 13 корицӹм, фимиамым, миром, ладыным, якшар ӓрӓкӓм, олив ӱм, лашашым, шӓдӓнгӹм, вольыкым, шарыкым, имним, аравам, эдем кӓпӹм дӓ йӓнгӹм. 14

  ”Улы йӓнгет доно нӓлӓш шанымы кӹцкет тӹнь дорцет кен.

  Цилӓ яжоэт дӓ шергӹ хӓдӹрет тӹньӹн ямын,

  ӹнде нӹнӹм нигынамат ат мо”.



  15 Цилӓ ти товарым выжалышы, ти шӓхӓр хала велдӹк пайышы купецвлӓ, тӹдӹн парвалымыжы гӹц лӱдӹн, ойхырен-мӓгӹрен, ӧрдӹжтӹ шалгат дӓ 16 попат:

  ”Ойхы, ойхы тӹлӓнет, кого хала!

  Тӹнь цевер итӹн выргемӹм,

  пӹцӓлгӹ-якшаргым, кӹнӓм, чишӹ,

  шӧртньӹ, шергӓкӓн кӱ дӓ жемчуг доно

  цеверемдӹмӹ ылынат.

  17 Икӓнӓштӹ техень пурлык пӹтен!”



  Корабль виктӓрӹшӹ, корабль доно каштшы, корабльышты пӓшӓм ӹштӹшӹ дӓ тангыж шотеш ӹлӹшӹвлӓ цилӓн ӧрдӹжтӹ шалгенӹт 18 дӓ тӹдӹн йылымы шӹкшӹжӹм анжен сӹгӹрӓлӹнӹт: ”Ти кого хала гань вес хала улы ма?” 19 Нӹнӹ вуйышкышты пыракым шӓвенӹт дӓ ойхырен-мӓгӹрен сасленӹт:

  ”Ойхы, ойхы тӹлӓнет, кого хала!

  Кӱн тангыж корабльжы ылын,

  халан шергӓкӓн хӓдӹрвлӓжӹ доно цилӓн паенӹт,

  но икӓнӓштӹ цилӓ пӹтен”.



  20 Пӹлгом, святой Апостолвлӓ дӓ пророквлӓ, тӹдӹн доно ма лимӹлӓн сусу лидӓ: тӓмдӓм тӹдӹ кыце суен, тӹдӹм Йымы тенгеок суен».


  21 Вара силан ик Ангел кого вӓкшкӱ гань кӱм нӓлӹн, тангыжыш шуэн колтен дӓ келесен:

  «Техень сила доно кого Вавилон халаат шуэн колтымы лиэш,

  ӹнде тӹдӹм ак моэп.

  22 Кӓршӹм шактымым,

  мырымым, шишкышым шактымым,

  пычым пуалтымым тӹньӹн ӧлицӓвлӓштет ӹнде ак колеп,

  кид пӓшӓштӹм ӹштӹшӹ мастарвлӓм

  тиштӹ ӹнде ат мо,

  вӓкш янгыштымы юкат ак шакты.

  23 Халашты лампын тылжы ӹнде сотемдӓрӓш ак тӹнгӓл,

  армары дон арвӓтӹн юкыштым тиштӹ ӹнде ак колеп.

  Вет тӹньӹн купецвлӓэт мӱлӓндӹ вӹлнӹ тӧрӓ ылыныт,

  дӓ тӹньӹн йозыланымет цилӓ халыкым самыньыш пыртен.

  24 Пророк дон святойвлӓн вӹрӹштӹм,

  мӱлӓндӹ вӹлнӹ цилӓ пуштмывлӓн вӹрӹштӹм

  ти халашты момы».


  

  
  

  CВЯТОЙ ИОАНН БОГОСЛОВЛАН ПАЧМАШ


  19 Глава


  1 Пӹлгомышты ӹвӹртӹмӹ мыры. 6 Патян сӱӓнжӹ. 11 Ош имни вӹлнӹ имниэшкӹ.


  1 Тилец вара мӹнь пӹлгом гӹц шукы халыкын гань кого юкым колынам. Тӹдӹ попен:

  «Аллилуия! Ытарымаш, лӹмлештӓрӓлтмӓш, шотеш пиштӹмӓш

  дӓ сила – мӓмнӓн Йымынан:

  2 Тӹдӹн суйымыжы лачок дӓ тӧр,

  шӓхӓрлӓнӹмӹжӹ доно мӱлӓндӹ вӹлнӹшӹ эдемвлӓм локтылшы

  кого шӓхӓрӹм Тӹдӹ суен

  дӓ ӹшке цоравлӓжӹн вӹрӹштӹ

  йогымы верц тӹдӹм тӱлӹктен».



  3 Вара угӹц сӹгӹрӓлӹнӹт:

  «Аллилуия! Тӹдӹн йылымы шӹкшӹжӹ

  курым-курымок куза!»



  4 Коклы нӹл старец дӓ нӹл ӹлӹшӹ кымал вазыныт дӓ престолышты шӹнзӹшӹ Йымылан попенӹт:

  «Аминь! Аллилуия!»



  5 Престол гӹц юк лӓктӹн:

  «Мӓмнӓн Йымынан цоравлӓжӹ,

  Тӹдӹм лӱдӹн шотеш пиштӹшӹвлӓ,

  изижӓт-когожат, цилӓн Тӹдӹм хвальыда!»



  6 Вара мӹнь шукы халыкын гань, кого вӹд ружгымы гань, хӹдӹртӹш когон силан хӹдӹртӹмӹ гань юкым колынам. Тӹдӹ попен:

  «Аллилуия! Цилӓ Кычышы Господь Йымы

  кугижӓлӓнӓш тӹнгӓлӹн.

  7 Ӹвӹртӹшӓшлык дӓ сусу лишӓшлык ылына,

  Тӹдӹм жеплӹшӓшлык ылына,

  вет Патян сӱӓнжӹ шон,

  дӓ Тӹдӹн арвӓтӹжӹ ӹшкӹмжӹм йӓмдӹлен.

  8 Тӹдӹлӓн чиӓш ире йӹлгӹжшӹ виссон*а выргемӹм пумы».



  Виссонжы святойвлӓн тӧр пӓшӓштӹ ылеш. 9 Ангел мӹлӓм келесен: «Сирӹ: Патян сӱӓн празныкышкыжы ӱжмӹвлӓ пуры цӓшӓн ылыт». Эче келесен: «Нинӹ Йымын лачок шамакшы ылыт». 10 Тӹнӓм мӹнь, тӹдӹлӓн кымалаш манын, ялышкыжы кымык вазынам, а тӹдӹ мӹлӓм келесен: «Анжы, тенге ит ӹштӹ! Мӹнь тӹнь донет дӓ Иисусын пӓлдӹртен попымыжым кычышы шӱмбелетвлӓ доно иквӓреш Йымылан пӓшӓм ӹштӹшӹ ылам. Йымылан кымал». А Иисусын пӓлдӹртен попымыжы пророкла шайыштмын шӱлӹшӹжӹ ылеш.


  11 Мӹнь пачылтшы пӹлгомым ужынам: теве ош имни, вӹлнӹжӹ шӹнзӹшӹм Ӹнян дӓ Лачок манын лӹмдӹмӹ. Тӹдӹ тӧр суя дӓ кредӓлеш. 12 Тӹдӹн сӹнзӓжӹ – тыл салым гань, вуйыштыжы шукы диадим. Вӹлнӹжӹ лӹмӹм сирӹмӹ, ти лӹмӹм Ӹшкежӹ гӹц пасна иктӓт ак пӓлӹ. 13 Тӹдӹ вӹреш якшаргышы выргемӓн ылын, дӓ Тӹдӹн лӹмжӹ – Йымын Шамакшы. 14 Ош ире виссон выргемӓн пӹлгомыштышы салтаквлӓ, ош имним кышкыжын, паштекшӹ кенӹт. 15 Ышмажы гӹц пӹсӹ меч лӓктӹн, тӹдӹн доно халыквлӓм шин шӓлӓтӹшӓшлык ылын. Нӹнӹм Тӹдӹ кӹртни скипетр доно кӹтӓш тӹнгӓлеш, виноград сокым пӹзӹрен лыкмы вӓрӹштӹ Цилӓ Кычышы Йымын пиш кого шӹдӹжӹн ӓрӓкӓжӹм ташкен ӹштӓ. 16 Тӹдӹн выргемӹштӹжӹ дӓ ӓрдӹштӹжӹ «Кугижӓвлӓн Кугижӓштӹ, господьвлӓн Господьышты» манын сирӹмӹ лӹм улы.


  17 Мӹнь кечӹштӹ шалгышы ик Ангелӹм ужынам. Пӹлгом покшалны чонгештӹлшӹ кеквлӓлӓн тӹдӹ кого юк доно сӹгӹрӓлӹн: «Толда, Йымын кого вады качкышышкыжы погыныда! 18 Кугижӓвлӓн кӓпӹштӹм, салтак вуйлатышывлӓн кӓпӹштӹм, силанвлӓн кӓпӹштӹм, имнивлӓн дӓ имниэшкӹвлӓн кӓпӹштӹм, цилӓ ирӹкӓнвлӓн дӓ рабвлӓн, изивлӓн дӓ коговлӓн кӓпӹштӹм качда!» 19 Вара мӹнь зверьӹн, мӱлӓндӹ вӹлнӹшӹ кугижӓвлӓн дӓ нӹнӹн салтаквлӓштӹн погынымыштым ужынам. Нӹнӹ имни вӹлнӹ Шӹнзӹшӹ доно дӓ тӹдӹн салтаквлӓжӹ доно кредӓлӓш йӓмдӹлӓлтӹнӹт. 20 Но зверьӹм роалтен кыченӹт, тӹдӹ анзылны пӓлӹквлӓм анжыктышы алтанзык пророкымат сагажы кыченӹт. Пӓлӹквлӓжӹ доно тӹдӹ зверьӹн пӓлӹжӹм нӓлшӹвлӓм дӓ зверьӹн сӹнжӹлӓн кымалшывлӓм алтален. Когыньыштымат сирӓ йылымы тылан йӓрӹш ӹлӹшӹнек шумы. 21 А молыштым имни вӹлнӹ Шӹнзӹшӹн ышмажы гӹц лӓкшӹ меч доно пуштмы, дӓ кеквлӓ, нӹнӹн колышы кӓпӹштӹм качкын, цилӓн темӹнӹт.

  


  *а19:8 Виссон – итӹн мушын сек вӹцкӹж дӓ сек яжо йӓрӹмжӹ.

  

  
  

  CВЯТОЙ ИОАНН БОГОСЛОВЛАН ПАЧМАШ


  20 Глава


  1 Тӹжем и. 7 Сатанам сӹмӹрӓл шумаш. 11 Колышывлӓм суйымаш.


  1 Мӹнь пӹлгом гӹц Ангел валымым ужынам, тӹдӹн кидӹштӹжӹ пындашдымы келгӹцӹн сыравачшы дӓ кого цеп ылын. 2 Ангелжӹ драконым – диавол дон сатана ылшы ӓкрӓм годшы кӹшкӹм – кычен, тӹдӹм тӹжем иэш цеплен шӹнден 3 дӓ пындашдымы келгӹцӹш шуэн, тӹдӹн ӓнгжӹм питӹрен, вӹлӓнжӹ шӹштӹ пецӓтӹм темдӓлӹн. Тенгелӓ дракон, тӹжем и эртӹмешкӹ, ӹнде халыквлӓм алтален ак керд. Тӹлец вара тӹдӹ кӹтӹк жепеш ирӹкӹш лыкмы лишӓшлык.


  4 Мӹнь престолвлӓм дӓ тӹштӹ шӹнзӹшӹвлӓм ужынам, нӹнӹлӓн суяш властьым пумы ылын. Иисусын пӓлдӹртен попымыжы дӓ Йымын шамакшы верц вуйыштым роал шумывлӓн йӓнгӹштӹм ужынам. Нӹнӹ зверьлӓнӓт, тӹдӹн сӹнжӹлӓнӓт кымалделыт, тӹдӹн пӓлӹжӹм лепкӓэшӹштӹ ӓль кидешӹштӹ шӹндӹктӹделыт. Нӹнӹ ӹлӹжӹнӹт дӓ Христос доно иквӓреш тӹжем и кугижӓлӓненӹт. 5 Молы колышыжы тӹжем и эртӹмешкӹ ӹлӹжделыт. Тидӹ – пӹтӓриш ӹлӹжмӓш. 6 Пӹтӓриш ӹлӹжмӓш годым ӹлӹмӓшӹм нӓлшӓшлыквлӓ цӓшӓн дӓ святой ылыт: вӹлнӹштӹ кокшы колымашын властьшы ак ли, нӹнӹ Йымын дӓ Христосын священникӹштӹ лит дӓ Тӹдӹн доно иквӓреш тӹжем и кугижӓлӓнӓш тӹнгӓлӹт.


  7 Ти тӹжем и эртӹмӹкӹ, сатана ӹшке кызаматшы гӹц ирӹкӹш лыкмы лиэш. Тӹдӹ мӱлӓндӹн нӹл монгырыштыжат ӹлӹшӹ халыквлӓм, Гог дон Магогым, алталаш лӓктеш. Тӹдӹ нӹнӹм вырсыш пога, а нӹнӹн шотышты тангыж ошма пӹрцӹк нӓрӹ. 8 Нӹнӹ улы мӱлӓндӹ кымдыкеш шӓрленӹт, святойвлӓн ӹлӹмӹ вӓрӹштӹм дӓ яратымы халам ӓрен нӓлӹнӹт, 9 но пӹлгом гӹц Йымы дорц тыл вален дӓ нӹнӹм пӹтӓрен. 10 Нӹнӹм алталышы диаволым йылышы сирӓӓн йӓрӹш шуэнӹт, тӹшкок андакшы зверьӹм дӓ алтанзык пророкым шуэнӹт. Тӹштӹ нӹнӹ йыдет-кечет курым-курымок парвалтарымы лит.


  11 Мӹнь кого ош престолым дӓ тӹштӹ Шӹнзӹшӹм ужынам. Тӹдӹн шӹргӹвӹлӹшӹжӹ дорц мӱлӓндӹ дон пӹлгом карангыныт – нӹнӹлӓн вӓр ылде. 12 Мӹнь колышывлӓм изимӓт, когомат ужынам, нӹнӹ Йымы анзылны шалгенӹт. Книгӓвлӓм пачыныт. Эче вес книгӓм пачыныт, тидӹ – ӹлӹмӓш книгӓ. Колышывлӓ книгӓвлӓэш сирӹмӹ негӹцеш ӹшке пӓшӓштӹ семӹнь суялтыныт. 13 Тангыжат колышывлӓжӹм пуэн, колымаш дон адат колышывлӓштӹм пуэнӹт. Каждый пӓшӓжӹ семӹнь суялтын. 14 Вара колымашымат, адымат тылан йӓрӹш шумы. Тидӹ – кокшы колымаш. 15 Кӱн лӹмжӹм ӹлӹмӓш книгӓштӹ сирӹмӹм моделыт, тӹдӹм тылан йӓрӹш шуэнӹт.

  

  
  

  CВЯТОЙ ИОАНН БОГОСЛОВЛАН ПАЧМАШ


  21 Глава


  1 У пӹлгом дӓ у мӱлӓндӹ. 9 У Иерусалим.


  1 Вара мӹнь у пӹлгом дон у мӱлӓндӹм ужынам. Первиш пӹлгом дон первиш мӱлӓндӹ пӹтенӹт, тангыжат ӹнде уке. 2 Мӹнь, Иоанн, святой халам, у Иерусалимӹм, ужынам. Тӹдӹ армарыжылан цеверемдӹмӹ арвӓтӹ семӹнь йӓмдӹлӹмӹ ылын дӓ пӹлгом гӹц Йымы дорц вален. 3 Пӹлгом гӹц кого юкым колынам, тӹдӹ попен: «Теве, Йымын ӹлӹмӹ вӓржӹ ӹнде эдемвлӓ лошты. Тӹдӹ сагашты ӹлӓш тӹнгӓлеш, нӹнӹ Тӹдӹн халыкшы лит, Йымы, нӹнӹн Йымышты, Ӹшкеок нӹнӹ лошты лиэш. 4 Йымы сӹнзӓштӹ гӹц улы сӹнзӓвӹдӹштӹм ӹштӹлеш. Ӹнде колымаш ак ли, ойхат, мӓгӹрӹмӓт, карштымат ак ли, вет первишӹ эртен.


  5 Престолышты Шӹнзӹшӹ келесен: «Теве, Мӹнь цилӓок ум ӹштем». Вара манын: «Сирен нӓл, вет ти шамаквлӓ лачок дӓ ӹнян ылыт». 6 Эче мӹлӓм попен: «Шокталтын. Мӹнь Альфа дӓ Омега, Тӹнгӓлтӹш дӓ Мычаш ылам. Мӹнь йӱмӹжӹ шошылан ӹлӹшӹ вӹдӓн вӹдсӹнзӓ гӹц йӱӓш йӓрӓ пуэм. 7 Сӹнгӹшӹ цилӓ тидӹм Мӹнь гӹцем нӓлеш, а Мӹнь тӹдӹн Йымыжы лиӓм, тӹдӹ Мӹньӹн эргем лиэш. 8 Но лӱдшӹ, ӹнянӹмӓш гӹц карангшы, йӹрнӹк, эдем пуштшы, шӓхӓрлӓнӹшӹ дон йозывлӓн, идолвлӓлӓн кымалшывлӓн дӓ алталышывлӓн цилӓштӹн вӓрӹштӹ – сирӓ йылымы тылан йӓр. Тидӹ – кокшы колымаш».


  9 Остатка шӹм эксӹкӹм темӹмӹ шӹм цӓшкӓм кычышы шӹм Ангел гӹц иктӹжӹ толын дӓ мӹлӓнем келесен: «Тол, мӹнь тӹлӓнет ӹдӹрӹм, Патян арвӓтӹжӹм, анжыктем». 10 Мӹньӹм Шӱлӹш ӓвӓлтен дӓ Ангел мӹньӹм кого дӓ кӱкшӹ кырыкыш нӓнген, пӹлгом гӹц Йымы дорц валышы кого халам, святой Иерусалимӹм, мӹлӓм анжыктен. 11 Йымын лӹмлештӓрӓлтмӹжӹн сотыжы тӹдӹн улы, сек шергӓкӓн кӱ семӹнь, хрусталь гань вашт кайшы яспис кӱ семӹнь ти хала валгалтын. 12 Хала йӹр кого дӓ кӱкшӹ стенӓ улы, тӹштӹ – луаткок капка, сагашты – луаткок Ангел. Капкавлӓэш лӹмвлӓм сирӹмӹ, тидӹ Израиль эргӹвлӓн луаткок йыхын лӹмвлӓштӹ. 13 Ирвел монгырышты кым капка, йыдпелвел монгырышты кым капка, кечӹвӓлвел монгырышты кым капка дӓ вадывел монгырышты кым капка. 14 Халан стенӓжӹн луаткок негӹцшӹ улы, дӓ тӹштӹ – Патян луаткок Апостолжын лӹмӹштӹ.


  15 Мӹнь донем попышы Ангелӹн халам дӓ тӹдӹн капкавлӓ дон стенӓжӹм висӓш шӧртньӹ пандыжы ылын. 16 Хала нӹл оголан ылеш, тӹдӹн кытшы торешӹжӹ ганьок. Ангел пандыжы доно халам висен, висӹмӹжӹ луаткок тӹжем стади лин: тӹдӹн кытшы, торешӹжӹ дӓ кӱкшӹцшӹ иканьы. 17 Вара стенӓм висен, эдемӹн висӓжӹ доно тӹдӹ шӱдӹ нӹллӹ нӹл кӹнер лин, Ангелӹнӓт висӓжӹ техеньок. 18 Стенӓжӹм яспис доно ӹштӹмӹ, а халажы ире охоницӓ ганьы ире шӧртньӹ ылын. 19 Халан стенӓ негӹцвлӓжӹм йиш гӹц йиш шергӓкӓн кӱ доно цеверемдӹмӹ: пӹтӓриш негӹц – яспис, кокшы – сапфир, кымшы – халкидон, нӹлӹмшӹ – смарагд, 20 вӹзӹмшӹ – сардоникс, кудымшы – сердолик, шӹмшӹ – хризолит, кӓндӓкшӹмшӹ – вирилл, ӹндекшӹмшӹ – топаз, лушы – хризопрас,*а луатикшӹ – гиацинт, луаткокшы – аметист. 21 А луаткок капка луаткок жемчуг ылын: каждый капкажы – ик жемчуг. Халан ӧлицӓжӹ – вашт кайшы охоницӓ гань ире шӧртньӹ.


  22 Мӹнь халашты Йымын пӧртшӹм ужделам, вет Йымын тиштӹшӹ пӧртшӹ – тидӹ Цилӓ Кычышы Господь Йымы дӓ Патя. 23 Халам сотемдӓрӓш кечӓт, тӹлзӓт ак кел: Йымын лӹмлештӓрӓлтмӹжӹ тӹдӹм сотемдӓрӓ; тӹдӹн валгалтарышыжы – Патя. 24 Ти халан сотыштыжы ытарымы халыквлӓ ӹлӓш тӹнгӓлӹт. Мӱлӓндӹ вӹлнӹшӹ кугижӓвлӓ ма доно лӹмлештӓрӓлтмӹштӹм дӓ сек яжо пайдаштым тӹшкӹ кандат. 25 Капкавлӓжӹм кечӹвӓлӹн питӹрӓш ак тӹнгӓлеп, а йыд тӹштӹ ак ли. 26 Тӹшкӹ халыквлӓ ма доно лӹмлештӓрӓлтмӹштӹм дӓ сек яжо пайдаштым кандат. 27 Тӹшкӹ нимат яктаралтшы, акъярым ӹштӹшӹ дӓ алталышы иктӓт ак пыры. Патян ӹлӹмӓш книгӓшкӹжӹ сирӹмӹвлӓ веле тӹшкӹ пырат.

  


  *а21:19-20 Кӹзӹт ти кӱвлӓ гӹц южыштым вес семӹнь лӹмдӓт: яспис – яшма, халкидон – халцедон, смарагд – изумруд, вирилл – берилл, хризопрас – хризопраз.

  

  
  

  CВЯТОЙ ИОАНН БОГОСЛОВЛАН ПАЧМАШ


  22 Глава


  1 Ӹлӹмӓш вӹдӹн ире рекӓжӹ. 6 Христосын толмыжы.


  1 Вара Ангел мӹлӓнем ӹлӹмӓш вӹдӹн ире рекӓжӹм анжыктен, тӹдӹ – хрусталь гань йӹлгӹжшӹ, Йымын дӓ Патян престолышты гӹц лӓктеш. 2 Халан ӧлицӓжӹ покшалны дӓ рекӓн кок монгырыштыжат – ӹлӹмӓш пушӓнгӹ. Тӹдӹ иэш луаткок гӓнӓ кӹцкӹм пуа, тӹлзӹ йӹде кӹцкӹжӹм канда, а пушӓнгӹн ӹлӹштӓшӹжӹ халыквлӓм паремдӓ. 3 Нимат проклинӓйӹмӹ ӹнде ак ли. Тӹштӹ Йымын дӓ Патян престолышты лиэш, дӓ цоравлӓжӹ Йымылан служаш тӹнгӓлӹт. 4 Нӹнӹ Тӹдӹн лицӓжӹм ужыт, дӓ Тӹдӹн лӹмжӹ нӹнӹн лепкӓштӹштӹ лиэш. 5 Йыд тӹштӹ ак ли, дӓ нӹнӹлӓн светильник ӓль кечӹ соты ак кел: Господь Йымы нӹнӹм сотемдӓрӓш тӹнгӓлеш, дӓ нӹнӹ курым-курымок кугижӓлӓнӓш тӹнгӓлӹт.


  6 Ангел мӹлӓм попен: «Ти шамаквлӓ ӹнян дӓ лачок ылыт. Шукышты агыл ма лишӓшлыкым цоравлӓжӹлӓн анжыкташ манын, святой пророквлӓн Господь Йымышты ӹшке Ангелжӹм колтен».


  7 «Теве шукышты агыл толам. Ти книгӓштӹшӹ пророкла попымы шамакым шоктышы пуры цӓшӓн ылеш».


  8 Мӹнь, Иоанн, цилӓ тидӹм ужынам дӓ колынам. А ужмыкем дӓ колмыкем, цилӓ тидӹм анжыктышы Ангелӹн ялышкыжы кымал вазынам, 9 но Ангел мӹлӓнем келесен: «Анжы, тенге ит ӹштӹ! Мӹнь тӹнь донет, пророк шӱмбелетвлӓ дӓ ти книгӓштӹшӹ шамакым шоктышы цилӓ эдем доно иквӓреш служышы ылам. Йымы анзылан кымал вац».


  10 Тӹдӹ мӹлӓм келесен: «Ти книгӓштӹшӹ пророкла попымы шамакым ит шӹлтӹ, вет шокталтмы жеп лишемӹн. 11 Тӧр агыл ӹштӹшӹ пакылажат тӧр агылым ӹштӹжӹ, ярдымы эчеӓт ярдымым ӹштӹжӹ. Тӧр ӹштӹшӹ анзыкыжымат тӧрӹм ӹштӹжӹ, святой святойок кодшы. 12 Теве мӹнь шукышты агыл миэм, тӓрӹм сагаэм кандем, каждыйлан пӓшӓжӹ семӹнь пуэм. 13 Мӹнь Альфа дӓ Омега, Тӹнгӓлтӹш дӓ Мычаш, Пӹтӓришӹ дӓ Остатка ылам. 14 Тӹдӹн шӱдӹмӹжӹм ӹштӹшӹвлӓ цӓшӓн ылыт: нӹнӹн ӹлӹмӓш пушӓнгӹ гӹц качкаш дӓ халашкы капка гӹц пыраш правашты лиэш. 15 А пи дон йозывлӓ, шӓхӓрлӓнӹшӹвлӓ, эдем пуштшывлӓ, идолвлӓлӓн кымалшывлӓ – алталымашым яратышывлӓ дӓ алталышывлӓ цилӓн тӱӓн кодыт. 16 Мӹнь, Иисус, тӓлӓндӓ церкӹвлӓштӹ тидӹ гишӓн пӓлдӹртен попаш Ӹшке Ангелем колтенӓм. Мӹнь Давидӹн важшы дӓ йыхшы ылам, ирокшы соты шӹдӹр ылам».


  17 Шӱлӹшӓт, арвӓтӓт попат: «Тол!» Кӱ тидӹм колеш, тӹдӓт попыжы: «Тол!» Кӱн йӱмӹжӹ шоэш, толжы, кӱ ӹлӹмӓш вӹдӹм нӓлнежӹ, йӓрӓ нӓлжӹ. 18 Кӱ ти книгӓштӹшӹ пророкла келесӹмӹ шамаквлӓм колеш, мӹнь цилӓштӹлӓн пӓлдӹртен попем: иктӓжӹ ти шамаквлӓш иктӓ-мам привая гӹнь, тӹ эдемлӓн Йымы ти книгӓштӹ сирӹмӹ эксӹквлӓм привая. 19 А иктӓжӹ пророкла попымы ти книгӓштӹшӹ шамаквлӓ гӹц иктӓ-мам карангда гӹнь, Йымы тӹдӹн лӹмжӹм ӹлӹмӓш книгӓ гӹц карангда, святой халашкы ак пырты дӓ, мам ти книгӓштӹ сирӹмӹ, тӹдӹлӓн нимат ак пу.


  20 Тидӹм Пӓлдӹртен Попышы келесӓ: «Лачокок шукышты агыл толам!» Аминь. Тенге, тол, Господь Иисус!


  21 Мӓмнӓн Господь Иисус Христосын благодатьшы цилӓдӓ доны лижӹ. Аминь.

  Аарон – Моисейӹн ӹзӓжӹ, Израиль халыкын пӹтӓришӹ священникшӹ, священник йыхлан тӹнгӓлтӹшӹм пушы. (Исх 29:9, Лк 1:5, Евр 5:4.)

  Авва – «Ӓти» манмым анжыктышы арамей йӹлмӹштӹшӹ шамак. (Мк 14:36.)

  Август – Мӓмнӓн курым анзыцшы 31-шӹ и гӹц тӹнгӓлӹн мӓмнӓн курымын 14-шӹ и якте Рим империн вуйлатышыжы, кесарь. (Лк 2:1.)

  Авель – Сӓндӓлӹкӹштӹшӹ пӹтӓришӹ эдемвлӓн, Адам дон Еван, кокшы эргӹштӹ. Тӹдӹ ӹнянӹмӓш доно Господьлан жертвӹм пуэн, дӓ Господь тӹдӹн подаркажым яжоэш шотлен, а тӹдӹн Каин ӹзӓжӹн жертвӹжӹм яжоэш шотлыде, седӹндон Каин ӹшке шольыжылан завидуен дӓ тӹдӹм пуштын. (Быт 4:1-8, Евр 11:4.)

  Авраам – Еврей (иудей) халыклан тӹнгӓлтӹшӹм пушы. Тӹ­ дӹ мӓмнӓн курым тӹнгӓлмӹ гӹц 2000 и нӓрӹ анзыц ӹлен. Сӓмӹрӹк жепшӹм Месопотамиштӹ эртӓрен (тӹдӹжӹ кӹзӹтшӹ Ирак кугижӓншӹ туре вӓрлӓнен ылын), вара Йымын шӱдӹмӹжӹ доно тӹшецӹн Палестинӹш ӹлӓш ванжен. Йымы тӹдӹлӓн мӱлӓндӹм дӓ когон кого шачышым пуаш, тенгеок тӹдӹ гач сӓндӓлӹкӹштӹшӹ халыквлӓлӓн пурым ӹштӓш сöрен. Йымы тӹдӹн ӹнянӹмӹжӹм пыт терген, Авраам пингӹдӹн ӹнянӹмӹжӹ велдӹк Йымылан ярал лин. (Быт 11:26 – 25, Евр 11:8-19.)

  Агарь – Авраамын Сарра вӓтӹжӹн ӹдӹрӓмӓш рабшы, вараракшы Авраамын кокшы вӓтӹжӹ. (Быт 16, 21; Гал 4:24.)

  Ад – (греч. Гадес, евр. Шеол) – Колышывлӓн вӓрӹштӹ. Йымын Судшым вычышы колышывлӓлӓн наказаним пӹтӓри-андак пумы вӓрӹм вара ад манаш тӹнгӓлӹнӹт. Остатка наказанин вӓржӹ тылан ад (геенна) ылеш. (Мф 11:23.)

  Адам – Пӹтӓришӹ эдем. Цӓрӹмӹ пушӓнгӹштӹшӹ кӹцкӹм качкын, Адам сулыкыш пырен. Адам – сулыкеш пӹтӹшӹ эдем йыхын тӹнгӓлтӹшӹжӹ, а Иисус Христос – вес Адам, сулык гӹц ытарымы у эдем йыхын тӹнгӓлтӹшӹжӹ манын, Павел тымда. (Быт 2:7,3:6, Рим 5:12-21.)

  Алебастр – Пышкыды ошалгы мрамор. Тӹдӹн доно тотлы пышан ӱм (миром) опташ изи ямдарвлӓм ӹштенӹт. (Мф 26:7.)

  Аллилуия – Еврей шамак, «Господьым лӹмлештӓрӹдӓ» манмым анжыкта. (Пачм 19:1.)

  Алой (алоэ, столетник) – Тотлы пышан вӹдӹм (сокым) пушы кушкыш. Ти вӹдӹм колышы эдемӹм пӹтӹрӓлмӹ мӹнереш шӹренӹт, тенгеок лекӓрцӹ семӹнят кычылтыныт. (Ин 19:39.)

  Амаш шагалтымы празнык – Шурным поген нӓлмӹ сусу празнык, тӹдӹм шӹжӹ йӹде шӹм кечӹ аенӹт. Израильтянвлӓ празнык годым укшвлӓ доно амашым ӹштенӹт дӓ Йымы сӧрӹмӹ мӱлӓндӹш кемӹ годым пустыньышты каштмым ӓш­ тӹмӹ лӹмеш тӹштӹ ӹленӹт. (Лев 23:33-43, Ин 7:2.)

  Аминь – «Тидӹ лачок» манмым анжыктышы еврей шамак. Ти шамакым ыдылмы дӓ Йымы благословайыжы манын келесӹмӹ паштек пелештенӹт. (Рим 1:25, 1 Кор 14:16, Гал 6:12.)

  Ангел – Йымын уверӹм кандышыжы дӓ служышыжы, Йымы ӹштӹмӹ шӱлӹш. Библиштӹ юж Ангелӹн лӹмжӹ улы. Южнам Ангел эдемлӓ кайын кердеш. Библи сулыкыш пырышы ангелвлӓ гишӓнӓт ышештӓрӓ. Сулыкыш пырышы ангелвлӓ Йымылан агыл, а сатаналан служат. Но Христос ӹшке святой Ангелвлӓжӹ доно худан цилӓ вижӹ гӹц силанрак ылеш. (Лк 1:26, Мк 16:5, 2 Петр 2:14.)

  Антихрист – Христос ваштареш ылшы. (1 Ин 2:18.)

  Апостол – Уверӹм кандышы, иктӓ-махань пӓшӓм ӹштӓш ӹня­нен колтымы эдем. Грек шамак. Иисус Христос Ӹшкӹлӓнжӹ 12 Апостолым айырен нӓлӹн (Матфей 10 глава). Нӹнӹ Тӹ­­дӹн сек лишӹл тыменьшӹвлӓжӹ ылыныт. Нӹнӹ логӹц ик­­тӹжӹ, Искариот Иуда, Тӹдӹм выжален дӓ ӹшкежӹ колен, а Иисус ӹлӹж мӹ паштек молы 11 тыменьшӹжӹ Иуда вӓреш Мат­­фий лӹмӓн эдемӹм айыренӹт. (Анжы: Тыменьшӹ.) У Согоньышты тенгеок Павелӹм дӓ Пуры Уверӹм шӓрӹшӹ икманяр вес эдемӹм Апос­ тол маныт. (Мф 4:18-22, Ап.пӓш 1:13,24-25, 14:14.)

  Арави – У Согоньышты Арави полуостровын йыдпелвел-вадывел лаштыкшым, вес семӹньжӹ Палестинӹн кечӹвӓлвелир­вел лаштыкшым, тенге лӹмдӓт, тӹшкӹ Синай полуостроват пыра. (Ап.пӓш 2:11, Гал 4:25.)

  Армагеддон – «Мегиддо кырык» манмым анжыктышы еврей лӹм. Мегиддо хала Палестинӹн йыдпелвел лаштыкыштыжы ылын. Иоаннын ужмы пачмашты ти вӓрӹш сӓндӓлӹкӹштӹшӹ кугижӓвлӓ кого кредӓлмӓшкӹ погыненӹт. (Пачм 16:16.)

  Артемида (Диана) – Греквлӓн идолвлӓштӹ логӹц иктӹжӹ. Ӹдӹрӓмӓш йымы. Тӹдӹлӓн ӹштӹмӹ когон яжо дворец Ефес халашты ылын. Ти дворецӹм ӓкрӓм годшы сӓндӓлӹкӹн шӹм цӱдӓжӹ гӹц иктеш шотленӹт. (Ап.пӓш 19:24.)

  Архангел – сек кого Ангелвлӓ логӹц иктӹжӹ. (1Фес 4:16.) Анжы:Ангел.

  Архелай – Кого Иродын эргӹжӹ. Тӹдӹ Иудейӹштӹ, Самариштӹ дӓ Идумейӹштӹ, мӓмнӓн курым анзыцшы 4-шӹ ин тӹнгӓ­лӹн мӓмнӓн курымын 6-шы и якте кугижӓлӓнен. (Мф 2:22.)

  Архиерей – Анжы: Священник.

  Аси – Рим империштӹшӹ мӱлӓндӹ, кӹзӹтшӹ Изи Аси. Тӹдӹн тӹнг халажы Ефес ылын. (Ап.пӓш 2:9.)

  Асир – Иаковын эргӹвлӓжӹ логӹц иктӹжӹ. (Быт 30:13, Лк 2:36.) Анжы:Иаков 1.



  наверх

  



  Ӓ


  Ӓрӓкӓ, якшар ӓрӓкӓ – Тиштӹ: виноград гӹц ӹштӹмӹ ӓрӓкӓ. Йӱмӹ годым шӹренок вӹд доно яренӹт. (Матфей 9:17.)

  Ӓтя – Тошты Согоньышты Йымы южнам халыкшым эргӹ манеш. А Иисус Христос, Йымын Эргӹжӹ, Йымы дон ӹнянӹшӹ эдем лошты махань лишӹл кӹл лин кердмӹм анжыктен: кыце тетя ӓтяжӹлӓн попа, эдемӓт Йымылан тенгеок попен кердеш. (Исх 4:22, Мф 6:10, Ин 20:17, Рим 8:14-16.)



  наверх

  



  Б


  Вавилон – Ӓкрӓм годшы Вавилон кугижӓншӹ, тӹдӹ Тигр дон Евфрат ӓнгӹрвлӓ лошты ылын (кӹзӹт кечӹвӓлвел Ирак). Ти кугижӓншӹн тӹнг халажымат тенгеок лӹмденӹт. Христос шачмы якте 7-шӹ курымын Вавилонышты ӹлӹшӹвлӓ Иу­дейӹм сӹнгенӹт дӓ иудейвлӓм ӹшке докышты пленӹш нӓнгенӹт. «Святой Иоанн Богословлан пачмашты» Вавилон лӹм доно Римӹм анжыктат, лишӓшлык. (4 Цар 24 – 25, Мф 1:11, Пачм 14:8.)



  наверх

  



  В


  Валаам – Сӧрӹмӹ мӱлӓндӹ докы Израиль халыкын каштмыжы годым ӹлӹшӹ пророк. Моавын Валак кугижӓжӹ тӹдӹм Израиль халыкым проклинаяш ядын. (Числ 22 – 24, 2 Петр 2:15.)

  Валак – анжы: Валаам.

  Веельзевул – Худа пӓшӓн хозажы, иӓвлӓн вуйлатышышты. Сатанан икманяр лӹмжӹ гӹц иктӹжӹ. Анжы: Сатана. (Мф 10:25.)

  Вениамин – Коготьотя Иаковын сек изи эргӹжӹ. Тӹдӹн ӓвӓжӹ Рахиль. Вениамин йыхлан тӹнгӓлтӹшӹм пушы. (Быт 35:16-19, 43 – 45, Ап.пӓш 13:21.) Анжы: Иаков 1.

  Вереника – Кокшы Ирод Агриппа кугижӓн шыжаржы. (Ап. пӓш 25:13.)

  Вуйгӹшӹл, вуйӓршӓш, венец – Тӓнгӓшӹмӓштӹ сӹнгӹшӹ­лӓн пумы подарка. У Согоньышты ти шамак шӹренок переносный (вашталтымы) значени доно (тыштен) келесӓлтеш. (2 Тим 4:8.)



  наверх

  



  Г


  Гавриил – Архангелвлӓ логӹц иктӹжӹ. (Дан 8:16, Лк 1:19.) Анжы:Ангел.

  Галлион – Римӹштӹшӹ тӧрӓ, тӹдӹ мӓмнӓн курымын 51-52-шы ивлӓн Ахаим вуйлатен. (Ап.пӓш 18:12-17.)

  Гамалиил – Синедрионын эдемжӹ, иудейвлӓн кымдан пӓ­ лӹмӹ тымдышышты. Апостол Павелӓт тӹдӹн тыменьшӹжӹ ылын. (Ап.пӓш 5:34-40, 22:3.)

  Гоморра – Анжы:Содом.

  Господь – Йымылан, кугижӓлӓн, хозалан попымы годым шотеш пиштӹмӹм анжыкташ еврей йӹлмӹштӹ адон ’господь, господин’ шамакым кычылтыныт. Лӱдмӹштӹ дӓ когон шотеш пиштӹмӹштӹ велдӹк Яхве шамакым – Йымын лачокшы лӹмжӹм – юкын попыделыт, а тӹдӹ вӓреш Адонай шамакым кычылтыныт. У Согоньышты ти шамаклан кӱриос грек шамак кынеш толеш. Тӹдӹжӓт ’господин, господь, хоза’ манмым анжыкта. Тенге эдемӹмӓт манын кердӹнӹт. Ти шамакым Иисус Христос шотыштат кычылтыт.

  Господьын кечӹжӹ – Цилӓ эдемӹм Йымы суйымы кечӹ. Сӓндӓлӹкӹш Иисус Христос Кугижӓ дӓ Судья семӹнь пӧртӹлмӹ кечӹ. (Ис 2:12, 2 Петр 3:10-13, 1 Кор 1:8.)



  наверх

  



  Д


  Давид – Израильӹн кокшы кугижӓжӹ, кугижӓ йыхын коготьотяжы. Мӓмнӓн саман тӹнгӓлмӹ гӹц 1000 и анзыц ӹлен. Давид годым Израиль кугижӓншӹ цаткыдемӹн дӓ Иерусалим тӹдӹн тӹнг халажы лин. Тошты Согоньышты сирӹмӹ: вычымы Ытарышы Давидӹн родыжы гӹц шачшашлык. Иисус Христос тӹдӹн йыхшы гӹц ылын. (1 Цар 16 глава – 3 Цар 2 глава, Мф 1:1, Ин 7:42.) У Согоньышты Иисус Христосым южнам Давидӹн Эргӹжӹ маныт. Тенге попышы эдем Тӹдӹн Йымы колтымы Ытарышы ылмыжылан ӹнянӹмӹжӹм пӓлдӹртӓ. (Мф 9:27.)

  Диавол – Анжы:Сатана.

  Диакон – Тӹнгӓлтӹш годшы Церкӹштӹшӹ Апостолвлӓ дон епископвлӓн палшышышты. (Флп 1:1.)

  Динари – Рим окса, ик кечӓш пӓшӓдӓр. (Мф 18:28.)



  наверх



  Е


  Ева – Адамын, пӹтӓришӹ эдемӹн, вӓтӹжӹ дӓ Адам гӹц шачшы тетявлӓн ӓвӓштӹ. Йымы Евам Адамын ӧрдӹжлужы гӹц ӹштен. Сатана кӹшкӹ сӹнӹм нӓлӹн толын дӓ Евам Йымы шӱдӹмӹ ваштареш ӹштӓш аздарен. (Быт 2:15-25, 3:1-24, 2 Кор 11:3.)

  Евангели – Пуры Увер. Евангели – грек йӹлмӹ гӹц нӓлмӹ шамак, «пуры увер» ӓль «сусу увер» манмы лиэш. У Согоньышты Пуры Увер – пророквлӓ гач Йымы пумы сӧрӹмӓшвлӓн шокталтмышты: Йымы колтымы Ытарышы дӓ Господь, Христос, толын, дӓ ытарымы жеп шон. (Мф 4:23, Мк 1:1.)

  Евнух – Кугижӓн дворецӹштӹжӹ кӱкшӹ вӓрӹм нӓлшӹ вуйлатышы, шӹренок тӹдӹ вускемдӹмӹ эдем ылын. (Ап.пӓш 8:27.)

  Елеон кырык – Олив кырык, ти кырык вӹлнӹ олив пушӓнгӹ кушкеш. (Мф 21:1.)

  Елисей – Тошты Согоньыштышы пророк, Илиян тыменьшӹжӹ дӓ тӹдӹ ганьок лӹмлӹ эдем. Елисей Сириштӹшӹ вырсы вуйлатышы Нееманым проказа цер гӹц паремден. (3 Цар 19:16-21 – 4 Цар 2:1 – 9:3, 13:14-21, Лк 4:27.)

  Енох – Иудей халыкын ик коготьотяжы. Ӹлӹмӓш мычаштыжы Йымы докы колыдеок нӓлмӹ ылын. (Быт 5:21-24, Евр 11:5.)

  Епископ – Церкӹ вуйлатышы. Тошты годшы христиан церкӹштӹ махань пӓшӓм ӹштӹмӹжӹм мӓ ана пӓлӹ. (Флп 1:1.)



  наверх



  Ж


  Жертва – Йымылан пумы подарка. Израиль халыклан Йымын пумы тошты согонь семӹнь эдемвлӓ Тӹдӹлӓн законышты анзыцок пӓлемдӹмӹ жертвӹвлӓм кандышашлык ылыныт. Тош­ты годшы Израильӹштӹ Йымылан жертва шотеш вольыкым, кекӹм, качкышым дӓ тотлы пышаным кычылтыныт. Юж жертвӹжӹм цилӓ йылатенӹт, а икманярыжы гӹц священниквлӓ ӹшке пайыштым нӓлӹнӹт. Жертва гӹц пасна Йымы эдемӹн сулыкшым ак простьы. Христосын колымыжы – ситӹшӹ циц­ мӓш жертва, тӹдӹ верц Христослан ӹнянӹшӹ цилӓ эдемӹн сулыкым Йымы простя манын, У Согонь увертӓрӓ. Ӹнде нимахань вес жертва ак кел. (Лк 13:1, Евр 7:27.) Анжы:Йымын пӧрт.

  Жертвенник – Йымылан жертвӹм пуаш ӹштӹмӹ вӓр. Иудейвлӓн жертвенниквлӓштӹ Иерусалимӹштӹ Йымын пӧртӹштӹ ылыныт. (Мф 5:23, Лк 1:11.) Афинӹштӹ Павел идолвлӓн шукы жертвенникӹштӹм ужын. (Ап.пӓш 17:23.)



  наверх



  З


  Закон – Моисей гач Йымы пумы шӱдӹмӓшвлӓ. Йымы ти шӱдӹмӓшвлӓ гач эдемӹм Йымы доно дӓ вес эдемвлӓ доно ӹшкӹмжӹм кыце кычымы гишӓн тымда. Йымын законын тӹнг­жӹ – лу шӱдӹмӓш. У Согоньышты «закон» шамак почти соок Моисейӹн вӹц книгӓжӹм (Бытие, Исход, Левит, Числа, Второзаконие) анжыкта, а кынам «закон дӓ пророквлӓ» гишӓн попалтеш, тӹнӓм улы Тошты Согоньым анжыкта. (Мф 5:17, 22:36, Ин 1:17.) (Анжы:Моисей.)

  Законым тымдышывлӓ – Еврей специалиствлӓ, нӹнӹ Мои­ сейӹн законжым дӓ молы Святой Писаним тымденӹт дӓ тӹдӹм ынгылдаренӹт. (Мф 2:4.)

  Захарий – 1. Крестӹшӹ Иоаннын ӓтяжӹ. (Лк 1:5) 2. Христос шачмы якте 8-шӹ курымын ӹлӹшӹ пророк. Тӹдӹм Йымын пӧрт кудывичӹштӹ пуштыныт. (2 Пар 24:20-22, Мф 23:35.)

  Зилот – Иудей националист тӹшкӓн эдемжӹ. (Лк 6:15.)



  наверх



  И


  Иаков – 1. Еврейвлӓн коготьотяшты, Авраамын ыныкажы, Исаакын эргӹжӹ. (Бытие 25:21 – 50:13, Мф 1:2.) 2. Апостол Иаков, Зеведейӹн эргӹжӹ. (Мф 4:21.) 3. Изирӓк Апостол Иаков, Алфейӹн эргӹжӹ. (Мф 10:3.) 4. Иаков, Иисусын шӱмбелжӹ, Иерусалимӹштӹшӹ церкӹн вуйлатышывлӓжӹ логӹц иктӹжӹ. (Мф 13:55.)

  Иеремий – Тошты Согоньыштышы пророквлӓ логӹц иктӹжӹ. Тӹдӹ мӓмнӓн курым якте 600-500-шӹ ивлӓн Иерусалимӹштӹ ӹлен, дӓ Тошты Согоньышты тӹдӹн попымыжым сирӹмӓн кого книгӓ улы. (Мф 2:17.)

  Иессей – Давид кугижӓн ӓтяжӹ. (1 Цар 16:1-13, Ап.пӓш 13:22.)

  Израиль – Коготьотя Иаковлан Йымын пумы вес лӹмжӹ (Быт 32:28) дӓ тӹдӹн йыхшы гӹц лӓкшӹ халыкын лӹмжӹ.

  Иисус – ’Господь ытара’ манмым анжыктышы греклӓ кынештӓрен кычылтмы еврей лӹм. Тӹдӹм Мария гӹц шачшы, Йымын Ик Ӹшкет Эргӹжӹлӓн пумы. (Мф 1:21.)

  Иисус Навин – Моисей паштек Израиль халыкын вуйлатышыжы. Тӹдӹн вуйлатымыжы доно халык Йымы сӧрӹмӹ мӱлӓндӹм сӹнген нӓлӹн дӓ ӹшкӹмжӹн луаткок йыхшылан пайылен. (Втор 31:7-8,14,23, Нав 1 – 24,a Ап.пӓш 7:45.)

  Илия – Тошты Согоньыштышы пророк. Тошты Согонь жепӓш пророквлӓ логӹц тӹдӹ айыртемӓлтшӹ вӓрӹштӹ ылын. Ти пӱэргӹ ӹшке жепӹштӹжӹ кого цӱдӓвлӓм ӹштӹлӹн дӓ Израиль кугижӓншӹштӹ идоллан кымалмы ваштареш кредӓлӹн. Тӹдӹн ӹлӹмӓш мычашыжат ӧрӹктӓрӹшӹ ылын: тӹдӹм тыл имнивлӓ тыл араваэш пӹлгомыш нӓнгенӹт, тидӹм Елисей пророк ужын. (3 Цар 1 – 4 Цар 2:12.) Мессий (Христос) толмы анзыц Илия пӧртӹлеш манын, иудейвлӓ шаненӹт (Мф 11:14). Пророк Малахий тидӹ гишӓн андакок попен. (Мал 3:23-24.)

  Иона – Тошты Согоньыштышы пророквлӓ логӹц иктӹ­жӹ. Ниневиштӹ – Ассири кугижӓншӹн тӹнг халаштыжы – ӹлӹ­ шӹ­влӓн сулыкышты верц ти хала пӹтӓрӹмӹ лиэш манын, Йы мы тӹдӹлӓн увертӓрӓш ӹнянен пуэн. Йымым Иона ӹнежӹ колышт ылын дӓ кораблеш шӹлӹн кен, но штурма годым тӹ­ дӹм тангыжышкы шуэнӹт. Тангыжыштышы кого зверь Ионам нелӹн. Но тӹдӹ ытлен дӓ остаткаэш Йымын шанымыжым ӹштен. Ионан шижтӓрӹмӹжӹм колмыкы, Ниневиштӹшӹвлӓ ӹлӹмӓшӹштӹм вашталтенӹт, дӓ пӹтӓрӹмӓшӹм Йымы ка­ ранг­ден. (Иона 1 – 4; Матфей 12:39-41.)

  Иосиф – 1. Иаковын луатикшӹ эргӹжӹ, тӹдӹн ӓвӓжӹ – Рахиль. Завидуйышы ӹзӓвлӓжӹ Иосифӹм Египетӹш раб лиӓш выжаленӹт, но тӹштӹ тӹдӹ кого вуйлатышы лин дӓ Египет халыкымат, ӹшкӹмжӹн семняжӹмӓт шужен ӹлӹмӹ ивлӓ гӹц ытарен (Быт 30:24;37; 39 – 48; 49:22-26; 50; Ап.пӓш 7:9-16). 2. Ма­ риян, Иисус Христосын Ӓвӓжӹн, марыжы. (Мф 1:18.) 3. Аримафей гӹц Иосиф, Иисусын йывырт тыменьшӹжӹ. (Лк 23:50.) 4. Варсава манмы Иосиф. (Ап.пӓш 1:23).

  Ире, ире ылмаш – Анзыцшы иудейвлӓн религи ӹлӹмӓштӹш­ тӹ пиш керӓл айыртем. Ире агыл эдем Йымылан жертвӹм дӓ молы подаркам канден ӓль Йымын пӧртӹштӹ кымал кердде. Эдем ире кодшы манын, тӹдӹ кыце ӹлӹшӓшлык гишӓн Моисейӹн законыштыжы шукы шӱдӹмӓш улы. У Согонь жепӹштӹ закон тымдышы иудейвлӓ вӹлвӓл ире гишӓн кӓнгӓшӹм пингӹдемденӹт дӓ тидӹн доно ӹшке халыкыштын ӹлӹмӓшӹш шукы нелӹм пыртенӹт. А Иисус Христос кӧргӹ ире верц шалга, шӱм ире лижӹ манын шӱдӓ. (Лев 11 – 15, Лк 11:37-42.)

  Иреэмдӹмӓш – Иудей религи овуца. Шамак толшеш, эргӹ ӓзӓм ӹштӹмӹкӹ, религи шотышты ӹдӹрӓмӓшӹм 40 кечӹ ире агылеш шотленӹт. Тӹ веремӓ эртӹмӹкӹ, Йымын пӧртӹштӹ пӓлдӹртӹмӹ жертвӹм пуэнӹт, тилец вара ӹдӹрӓмӓш угӹц иреэш шотлалтын. (Лк 2:22,24.) Апостол Павелӓт техень овуцам эртен. (Ап.пӓш 21:24,26. Анжы: Ире.)

  Ирод – 1. Кого Ирод, Христос шачмы якте 37-шӹ и гӹц 4-шӹ и якте Иудейӹн кугижӓжӹ. Иудейвлӓн токо веле шачшы кугижӓштӹ гишӓн пӓлен нӓлӓш тӹдӹн докы кечӹ лӓкмӹ вел гӹц ышан эдемвлӓ толыныт. Тӹдӹ Вифлеемӹштӹ цилӓ эргӓш ӓзӓм пушташ шӱден. (Мф 2:1-16.) 2. Антипа Ирод, Кого Иродын эргӹжӹ. Тӹдӹ Христос шачмы якте 4-шӹ и гӹц тӹнгӓлӹн мӓмнӓн курымын 39-шӹ и якте Галилей дӓ Перей вӓрвлӓштӹ вуйлатен дӓ Крестӹшӹ Иоанным пушташ шӱден. (Мф 14:1.) 3. Ирод Агриппа Пӹтӓрӹшӹ, Кого Иродын ыныкажы. Тӹдӹ иудейвлӓлӓн ярал линежӹ ылын дӓ христианвлӓм поктылын, Апостол Иаковым пушташ шӱден. Йымы тӹдӹм когоэшнӹмӹжӹ гишӓн наказен. (Ап.пӓш 12:1-23.) 4. Ирод Агриппа Кокшы, Ирод Агриппа Пӹтӓришӹн эргӹжӹ. Тӹдӹ Йыдпелвел Палестинӹштӹ изи лаштыкышты кугижӓлӓнен. (Ап.пӓш 25:13.)

  Иродиада – Антипа Иродын кокшы вӓтӹжӹ. Иродиада пӹтӓришӹ марыжы гӹц айырлен дӓ тӹдӹн Антип Ирод лӹмӓн туан шольыжы доно ӹлӓш тӹнгӓлӹн. Тӹдӹжӓт тилец анзыц ӹшке вӓтӹжӹ гӹц айырлен. Крестӹшӹ Иоанн нӹнӹм ти закондымы кӹлӹштӹ гишӓн пелештен, а Иродиада тӹдӹлӓн кӱсӹм пӧрӹктен. (Мф 14:3, Мк 6:17-28.)

  Исаак – Авраамын эргӹжӹ, еврей халыкын коготьотявлӓжӹ логӹц иктӹжӹ. Тӹдӹ Йымын сӧрӹмӹжӹ велдӹк шачын, дӓ У Согоньышты Исаакын шачмыжым Йымын цилӓ сӧрӹмӹжӹ лачок лин шоэш манын анжыкташ кычылтыт. (Бытие 21:1 – 28:5, 35:27-29, Рим 9:6-12.)

  Исав – Иаковын ӹзӓжӹ, едом халыклан тӹнгӓлтӹшӹм пушы. Иаков дон Исав йӹгӹр ылыныт. Исав ик гӓнӓ качмы верц кого эргӹ вӓржӹм Иаковлан выжален. У Согоньышты Исав Господь дорц карангшывлӓм анжыкта. (Быт 25:19-34, 27:1 – 28:9, 32:4-22, 33:1-17, Евр 12:16-17.)

  Исаия – Тошты Согоньыштышы пророк, тӹдӹ Иерусалимӹштӹ Христос шачмы якте 8-шӹ курымын ӹлен. Тошты Согоньышты тӹдӹн попымыжым сирӹмӓн кого книгӓ улы, тӹштӹшӹ шамакым У Согоньын авторвлӓжӹ шӹренок кычылтыт. (Мф 3:3.)

  Иуда – 1. Иаковын эргӹвлӓжӹ гӹц иктӹжӹ, Иуда йыхлан тӹнгӓлтӹшӹм пушы. (Мф 1:2). 2. Искариот манмы Иуда, Иисус Христосын луаткок тыменьшӹвлӓжӹ гӹц иктӹжӹ дӓ Тӹдӹм выжалышы эдем. (Мф 10:4, 26:47-49.) 3. Иисусын вес Апостолжы (Мф 10:3). 4. Иисусын ӹзӓжӹ (Мф 13:55). 5. Халыкым шотлен сирӹмӹ годым пыдыранзыкым тӓрвӓтӹшӹ Галилей Иуда (Ап. пӓш 5:37). 6. Варсава манмы Иуда, шотеш пиштӹмӹ христианин (Ап.пӓш 15:22). 7. Дамаскышты ӹлӹшӹ Иуда. (Ап.пӓш 9:11).

  Иудей – Кынам Палестина Рим импери кид лӹвӓлнӹ ылын, тӹдӹ кым лаштык гӹц, Иудей, Самари, Галилей гӹц, ылын (картым анжы). Южнам иудейвлӓн ӹлӹмӹ улы вӓрӹм Иудей маныныт (шамак толшеш, Лк 1:5).

  Иудейвлӓ – Перви Иаковын Иуда эргӹжӹн йыхшым тенге маныныт. Варарак, кынам пӹзӹрӹшӹвлӓ еврей халыкым Па­ лес­тина гӹц вес вӓре ваштенӹт, утларакшы Иудан йыхшы веле мӹнгеш пӧртӹлӹн, дӓ еврейвлӓм цилӓштӹмӓт ти йыхын лӹмжӹ доно манаш тӹнгӓлӹнӹт. Иудей халыкым религи уша. Иисус дӓ Тӹдӹн лишӹл тыменьшӹвлӓжӹ иудей ылыныт. (Мф 2:2.)

  Иӓ – Йымы ваштареш шалгышы худа шӱлӹш, сатанан цо ра­жы. Иӓн кид лӹвӓкӹжӹ вӓрештшӹ эдемвлӓ гишӓн У Согоньышты попалтеш. Техень эдемвлӓ кӓп дӓ шӱм шотышты шукы ясым тырхенӹт. Иисус Христос дӓ Тӹдӹн тыменьшӹ­влӓжӹ эдемвлӓн кӧргӹштӹ гӹц иӓм поктен лыктыныт, седӹндон иӓвлӓ Тӹдӹ гӹц лӱдӹнӹт. (Мф 9:32-33, 10:8, Мк 5:1-20, Ап.пӓш 5:16.).



  наверх



  Й


  Йыд орол – Йыдым оролымы жепӹм кым ӓль нӹл лаштыкеш шелӹнӹт. (Мф 14:25.)

  Йымылан шамакым пумаш – Апостолвлӓн пӓшӓштӹштӹ (18:18, 21:23) назорейлӓ шамакым пумы гишӓн попалтеш. Техень ша­макым пушы эдем пӓлдӹртӹмӹ жепеш ӹшкӹмжӹм Йымылан айырен: нимахань ӓрӓкӓм йӱде, колышы эдемӹм тӹкӓлде, тӹдӹн вуйышкыжы ӱп нӹжмӹ хӓдӹр тӹкнӹшӓшлык агыл ылын. Пӓлдӹртӹмӹ жеп эртӹмӹкӹ, законышты пӓлемдӹмӹ жертвӹм тӹдӹ кандышашлык дӓ вуйжым нӹжшӓшлык ылын. (Числ 6.)

  Йымын Кугижӓншӹ, Пӹлгомыштышы Кугижӓншӹ – Тидӹ географический вӓр ӓль политик ушем агыл. Иисус Христос Йымын Кугижӓншӹ гишӓн шукы гӓнӓ попен. Шамак толшеш, Лукан сирӹмӹжӹм анжы: 6:20; 7:28; 8:10; 9:27,62; 11:2,20; 12:31-32; 13:18-21,28-29; 17:20-21; 18:16-17,24-30; 21:31; 22:16.

  Йымын Патя – Крестӹшӹ Иоанн Иисусым Йымын Патя (рушлажы Агнец) манын. Тенге лӹмдӹмӓш тошты согонь годым жертвеш кандымы патявлӓ доно кӹлдӓлтеш. Йымылан сӓмӹрӹк, ситӹдӹмӓшдӹмӹ тӓгӓвлӓм жертвеш пуэнӹт. Иисус Христос когечӹ патя гань жертва лин. (Ин 1:29, 1 Петр 1:18-19, Пачм 5:6.)

  Йымын пӧрт – Иерусалимӹштӹшӹ святой вӓр, цилӓ иудей халыкын тӹнг кымалмы вӓржӹ. Тӹштӹ веле жертвӹм пуаш лиэш ылын. Йымын пӧрт комплексӹшкӹ пыренӹт: кӱ пӧрт – тӹдӹн сек кӧргӹ вӓржӹ паснаок святой ылын; тенгеок кого кудывичӹ ылын, тӹштӹ жертвенник, тӹшӓкшӹ жертва шотеш пумы вольыкым йылатенӹт. Йымын пӹтӓришӹ пӧртӹм Соломон кугижӓ ӹштен (3 Царств 6 – 9:9). Римӹн салтаквлӓжӹ остатка пӧртӹм, У Согонь жепӹштӹшӹ пӧртӹм, мӓмнӓн курымын 70-шы ин йылатенӹт. (Картым анжы.) (Матфей 4:5.)

  Йымын пӧртӹм уэмдӹмӹ празнык – И йӹдеок эртӓрӹмӹ праз­нык. Мӓмнӓн курым анзыцшы 160-шы ивлӓн Иерусали­ мӹштӹ Йымын пӧртӹм сириецвлӓ яктаренӹт. Вырсы тӹнгӓлӹн, тидӹ велдӹк иудейвлӓ ирӹкӓн линӹт дӓ Йымын пӧртӹм угӹц свӓщӓенӹт. Тидӹ лӹмеш декабрьын сусу празныкым эртӓрӓт. (Ин 10:22.)

  Йымын Эргӹ – Иисус Христос. Анжы: Святой Шӱлӹш.



  наверх



  К


  Каин – Анжы: Авель.

  Кесарь – Рим импери вуйлатышы. (Мф 22:17.)

  Кид пиштӹмӹ овуца – Иктӓ-мам паснаок керӓлӹм ӹштӹмӹ годым эдем вӹкӹ кидӹм пиштенӹт. Кынам Иисус тетявлӓм благословаен дӓ церлӹвлӓм паремден, Тӹдӹ нӹнӹ вӹкӹ кидӹм пиштен. Иисус ӹнянӹшӹвлӓлӓн церлӹвлӓ доно кид пиштӹмӹм шокташ шӱден. Эдемвлӓ Святой Шӱлӹшӹм нӓлӹштӹ манын, Апостолвлӓ нӹнӹ вӹкӹ кидӹм пиштенӹт, эдемӹм Церкӹ пӓшӓш шагалтымы годымат тенгеок ӹштенӹт. (Мк 10:16, 16:18, Лк 4:40, Ап.паш 6:5-6, 8:17.)

  Кириней – Йыдпелвел Африкӹштӹшӹ хала. У Согонь же­пӹн тӹдӹ Рим империш пырен. Тӹштӹ шукы иудей ӹлен. (Мф 27:32.)

  Кифа – Анжы: Петр.

  Клавдий – Римӹн императоржы, мӓмнӓн курымын 41-54-шӹ ивлӓн кугижӓлӓнен. Павел миссионер пӓшӓжӹм Клавдий годым тӹнгӓлӹн. Тӹдӹжӹ андак еврейвлӓм шотеш пиштен, а вара нӹнӹм Рим гӹц поктен колтен. (Ап.пӓш 11:28, 18:2.)

  Ковчег – Анжы:Нойын_ковчегшӹ, Согонь ковчег.

  Когечӹ – Еврейвлӓн Египетӹштӹ раб лимӹ гӹц лӓкмӹ кечӹм пӓлдӹртӹшӹ празнык. Египет гӹц лӓкмӹ анзыц первишӹ еврей халык, Йымын шӱдӹмӹжӹ семӹнь, патям качкын дӓ ӹшке пӧрт амаса кӧсӓкеш патя вӹрӹм шӹрен. Тидӹн доно нӹнӹн пӹтӓришӹ эргӓш тетявлӓштӹ пуштмаш гӹц ытаралтыныт, а египет халыкын пӹтӓришӹ эргӹвлӓштӹ коленӹт, дӓ египет халык еврейвлӓм поктен лыктын. Седӹндон Когечӹм эртӓрӹмӓшкӹ вады качкыш пырен, тӹштӹ патям качкыныт. Когечӹм Иерусалимӹштӹ и йӹде апрель тӹнгӓлтӹшӹн эртӓ­ ренӹт. У Согоньышты Иисус Христосым когечӹ патя доно тӓнгӓштӓрӓт. Тӹдӹ эдемвлӓлӓн сулыкышты гӹц ытаралташ йӧнӹм пушы жертва. Христианвлӓ Иисус Христосын ӹлӹж кӹньӹлмӹжӹм Когечӹ кечӹн пӓлемдӓт. (Исх 12, Мф 26:17-19, Ап.пӓш 8:32-35, 1 Кор 5:7.) Анжы: Йымын Патя.

  Корей – Сӧрӹмӹ мӱлӓндӹш кемӹ годым пустыньышты ӹшке эдемвлӓжӹ доно Моисей ваштареш кӹньӹлшӹ еврей, тӹдӹм мӱлӓндӹ нелӹн. (Числ 16:1-36, Иуд 11.)

  Крестӹ, крестеш пыдален сӓкӹмӓш – Рим халыкын орландарен пуштмы йӧнжӹ. Вуйнаматан эдемӹм пу крестеш сӓкенӹт ӓль пыдаленӹт. Пыдален сӓкӹмӹм крестеш коденӹт, тӹдӹ икманяр кечӹ йӱмӹ, качмы шомы дӓ карштымы доно орланен кечен кердӹн. Шамак толшеш, халык лошты пыдыранзыкым тӓрвӓтӹшӹм ӓль рабым тенге орландарен пуштыныт. Шӹренок нӹнӹн кӓпӹштӹм тӧрӧк тайыделыт. Иисус Христос сулыкдымы ылын гӹнят, Тӹдӹм крестеш пыдален сӓкенӹт. Тӹдӹ сӓндӓлӹкӹштӹшӹ цилӓ эдемӹн сулыкшым Ӹшке вӹкӹжӹ нӓлӹн дӓ колымыжы доно цилӓ эдемӹм Йымы доно пуремден. (Мф 27:31-38, Ап.пӓш 2:36-38.)

  Крестӹмӓш – Греклӓ ’вӹд доно мышмаш, вӹдӹш цикӹмӓш’ манмы лиэш (ти шамак «крестӹ» шамак доно ак кӹлдӓлт). Крес­тӹшӹ Иоанн сулыкыштым пачын попышы эдемвлӓм Иордан ӓнгӹреш крестен, тӹнӓм Йымы сулыкыштым простен. Иоанн Иисус Христосым Ӹшкӹмжӹмӓт крестен, дӓ тӹнӓм Святой Шӱлӹш Иисус вӹкӹ вален. Варарак Иисус Христос тыменьшӹвлӓжӹлӓн эдемвлӓм крестӓш шӱден. Седӹндон Пятидесятница (Вӹцлӹшӹ кечӹ) празнык паштек Христослан ӹнянӓш тӹнгӓлшӹвлӓм цилӓштӹм Тӹдӹн лӹмжӹ доно крестенӹт. Крестӹмӓш Христос доно ушнымым, Тӹдӹн доно иквӓреш колымым дӓ у ӹлӹмӓшӹн тӹнгӓлмӹжӹм анжыкта. (Мф 3:5-6,13-17, 28:19, Ап.пӓш 2:38-41, 19:4-5, 1 Петр 3:20-21, Рим 6:3-11.)

  Кукшыгечӹ – Иудей календарьышты Йымылан айырымы празнык кечӹ. Когарнян вадеш тӹнгӓлӹн вес вады якте шыпшылтеш. Иудейвлӓ ти кечӹм «шаббат» маныт, ти шамакшы ’цӓрнӹмӓш’ манмы лиэш. Моисейӹн законжы семӹнь, тидӹ кӓнӹмӹ кечӹ, тӹнӓм пӓшӓм ӹштӓш ак яры. Кукшыгечӹн мам ӹштӓш яра дӓ мам ӹштӓш ак яры шотышты закон тымдышывлӓн пиш пингӹдӹ правилышты ылын. Шамак толшеш, кукшыгечӹн махань лом эртӓш лимӹм нӹнӹ пӓлдӹртенӹт. Иисус Христос кукшыгечӹнӓт эдемвлӓм паремден, седӹндон Иисус кукшыгечӹ гишӓн Йымын шӱдӹмӹжӹм пыдыртен манын шотленӹт. А Иисус ти шӱдӹмӓшӹм пӹтӓрӓш шаныде, но эдемлӓн кукшыгечӹн палшаш цӓрӹмӹ ваштареш шалген. (Исх 20:8-11, Мф 12:10-14, Ап.пӓш 1:12.)

  Кӹнер – Кыт висӓ, пел метр нӓрӹ. (Мф 6:27.)

  Лачокын Шӱлӹшӹжӹ – Анжы: Святой Шӱлӹш.



  наверх



  Л


  Левий йых – Священниквлӓн палшышывлӓштӹ, Иаковын Левий эргӹжӹн йыхшы гӹц пӱэргӹвлӓ. (Числ 1, 3, 4, 8; Лк 10:32.) (Анжы: Иаков 1.)

  Легион – Рим армин лаштыкшы, 6000 нӓрӹ ялешкӹ. Пиш шукы ылмым анжыктымы годымат ти шамакым кычылтыт. (Мф 26:53.)

  Лепкӓ вӓр – Греклӓ «Вуйгарка вӓр», тӹшӓкен Иисус Хрис­ тосым пыдален сӓкенӹт. (Мф 27:33.)

  Лепта – У Согонь жепӹштӹшӹ греквлӓн сек изи вӹргеньӹ оксашты. (Мк 12:42.)

  Лот – Авраам йых эдем, Содом халам пӹтӓрӹмӹ годым Лотым ытарен кодымы. (Быт 19:15-26, Лк 17:28-29.)

  Лука – Евангеливлӓ логӹц иктӹжӹм дӓ «Святой Апостолвлӓн пӓшӓштӹм» сирӹшӹ врач. Апостол Павел доно иквӓреш шукы вӓре каштын. (Кол 4:14.)

  Лӹм оксам погышывлӓ – Рим казнаш лӹм оксам погышывлӓ, Палес­тинӹштӹ нӹнӹм иудейвлӓ логӹц тӓрленӹт. Нӹнӹ казнашкы пӓлдӹртӹмӹ нӓрӹ оксам пушашлык ылыныт, но нӹнӹ тӹнӓмок ӹшкӹлӓнӹштӓт шукы оксам погенӹт. Халык лошты лӹм оксам погышывлӓм шолывлӓэш дӓ алталышывлӓэш шотленӹт, иудей агыл эдемвлӓ доно кӹлӹм кычымышты гишӓн нӹнӹ вӹкӹ ужын керддӹмӹлӓ анженӹт. Христос Ӹшке дорцшы нӹ­нӹм шӹкӓлде, Матфей Апостолжат лӹм оксам погышы ылын. (Мф 9:9-12.)



  наверх



  М


  Манна – Египет гӹц пустыня гач Йымын сӧрӹмӹ мӱлӓндӹш кемӹ годым Израиль халыклан 40 и лошты Йымын пумы качкыш. (Исх 16:14, 31, 35; Числ 11:6-9; Ин 6:31.)

  Мессий – (Ин 1:41, 4:25.) Анжы: Христос.

  Миро – Тотлы пышан ӱ. Анжы: Шӹрӹмӓш.

  Михаил – Архангел (сек кого Ангел) логӹц иктӹжӹ. (Дан 10:13, Иуд 9, Пачм 12:7.) Анжы: Ангел.

  Моисей – Израиль халыкын религи дӓ политика шотышты пиш кого вуйлатышыжы. Египетӹштӹ шачшы еврей, тӹдӹ Израиль халыкым Египетӹштӹ раб семӹнь ӹлӹмӹ гӹц ытарен нӓнген. Моисей пророк ылын, тӹдӹн гач Йымы халыклан лу шӱдӹмӓшӹм дӓ молы законым пуэн. Лу шӱдӹмӓш – тидӹ Йымын законын тӹнгжӹ. (Исх 1 – 20, Втор 34, Ап.пӓш 7:20-38.)



  наверх



  Н


  Нард – Индиштӹшӹ кушкыш. Тӹдӹн важшы гӹц пиш тотлы пышан ӱм ӹштенӹт. (Мк 14:3.)

  Ниневи – Анжы: Иона.

  Ной – Эдем йыхын сек пӹтӓришӹ коготьотявлӓжӹ логӹц иктӹжӹ. Ной тӧр ӹштӹшӹ эдем ылын, седӹндон тӹдӹм Йымы улы мӱлӓндӹм пӹтӓрӹшӹ кого потоп гӹц ытараш шанен пиштен. (Быт 6:8-13, Мф 24:37-39.)

  Нойын ковчегшӹ – Йымын шӱдӹмӹжӹ семӹнь Ной ковчегӹм (леведмӹ кого пышым) ӹштен дӓ тенге семняжӹге кого вӹд нӓлмӹ годым ӹлен лӓктӹн. Ковчегеш тенгеок шукы йиш животный ытаралтын. (Быт 6:14 – 8:19.)



  наверх



  О


  Осанна – Еврей-арамей шамак, «ытары», «палшы» манмым анжыкта. У Согоньышты Иерусалимӹш толшы Христосым ти шамак доно хвален вӓшлинӹт. (Мф 21:9.)



  наверх



  П


  Патриарх – родылан тӹнгӓлтӹшӹм пушы кого эдем. (Ап. пӓш 7:8.)

  Патя – Анжы: Йымын Патя.

  Петр – «Кӱ кырык» манмым анжыктышы лӹм. Петр Иисус Христосын ик сек лишӹл Апостолжы ылын. Греклӓ лӹмжӹ – «Петрос», а арамей йӹлмӹ доно тӹдӹм Кифа маныныт, ти лӹмжӓт кӱ кырыкым анжыкта. (Мф 16:17-18, Ин 1:42.)

  Писани, Святой Сирӹмӓш – У Согоньышты ти шамак Тошты Согоньын книгӓвлӓжӹм анжыкта. Иисус Христосын дӓ У Согоньын авторвлӓжӹн тымдымыштылан Тошты Согонь негӹц ылеш. Тӹшӓк Иисус Христос толмы дӓ У Согоньым сирӹмӹ годым шокталтшы пророкла увертӓрӹмӹ шамаквлӓм сирӹмӹ. (Лк 24:25-27, 1 Кор 10:1-22, 1 Петр 1:10-12.)

  Полк – Тӹштӹ: У Согонь жепӹштӹшӹ когорта, 600 нӓрӹ эдемӓн Рим салтаквлӓн тӹшкӓштӹ. (Мф 27:27.)

  Понтий Пилат – Мӓмнӓн курымын 26-шы гӹц 36-шы и якте Рим империштӹ Палестинӹн вуйлатышыжы. Тӹдӹ иудейвлӓн ядмышты семӹнь ӹштен дӓ Иисусым пушташ суен. (Матфей 27:2, 11-26.)

  Постьымаш (постым айымаш) – Пӓлдӹртӹмӹ жепӹн религи шӱдӹмӹ семӹнь чӹдӹрӓкӹм качкын ӓли изишӓт качде дӓ йӱде ӹлӹмӓш. Иудей халык и йӹде лишӹ юж религи празнык годым постен. Эдемвлӓ шӹренок ӹшкӹмӹштӹн вирӹштӹ ылмы годым постенӹт, шамак толшеш, кого ойхы годым ӓль иктӓ-мам когон керӓлӹм ӹштӓш тӹнгӓлмӹ анзыцат тенге ӹштенӹт. Иисус Христосат постен. (Ис 58, Мф 4:2, Ап.пӓш 14:23.)

  Пресвитер – Вӓрӹштӹшӹ церкӹм вуйлатышы эдем. (Ап.пӓш 11:30.) Анжы: Церкӹ.

  Проказа цер – Лӱдӹшлӓ махань-шон кавашты цервлӓн ик- тешлӹмӹ лӹмӹштӹ. Вӹлец анжымашты нӹнӹ лепра церӹм ӓшӹндӓрӹктенӹт. Проказа церӓнвлӓ ире агылеш шотлалтыныт, нӹнӹм Йымын пӧртӹш пыртыделыт дӓ вес эдемвлӓ логӹц карангденӹт. Кӱ проказа церӓн эдем тервен тӹкнен, тӹдӓт ире агылеш шотлалтын. Ти церӹм тӧрлен кердделыт, но кынам Иисус Христос техень церӓнвлӓ доно вӓшлин, Тӹдӹ нӹнӹм тӹкӓлӹн паремден. Кӱ тӧрлӓнен кердӹн, священник тӹдӹм тергӹшӓшлык ылын. Тӹдӹ паремшӹ эдемӹм анжен дӓ тӧрлӓнӹмӹжӹ гишӓн увертӓрен. (Левит 13:1-46, 14:1-32; Мф 8:1-4.)

  Пророк – Йымы гӹц уверӹм кандышы эдем. Ӹшке шанымыжым халыклан увертӓрӓш дӓ ӹшке шамакшым колышташ тымдаш манын, Тошты Согонь жепӹн Йымы пророквлӓм айы­ рен нӓлӹн. Нӹнӹ тенгеок анзыкыжым ма лишӓшлык гишӓн попенӹт. Тошты Согоньышты 16 пророкын книгӓвлӓштӹ улы. У Согоньышты христиан церкӹвлӓштӹ ӹштӹшӹ пророквлӓ гишӓн попалтеш. Нӹнӹ Христослан ӹнянӹшӹ ылыныт, дӓ нӹнӹ гач Йымын Шӱлӹш попен. Нӹнӹ логӹц Агав дӓ «Апокалипсисӹн» (Cвятой Иоанн Богословлан пачмаш) авторжы веле ма лишӓшлыкым анзыцок келесенӹт. Молышты тымдышы гань ылыныт. (Мф 1:22, 11:9, 23:37, Лк 4:24-27, Ап.пӓш 21:10-11, Пачм 1:1-2.)

  Псалом – Тошты Согоньыштышы Псалтирь книгӓшкӹ пырышы пасна мыры. Псалтирь – еврей халыкын кого мыры пурлыкшы. Псалом логӹц шукыжы йымыдылмаш ылыт. (Ап.пӓш 13:33.)

  Пындашдымы келгӹц – Анжы:Ад.

  Пятидесятница (Вӹцлӹшӹ кечӹ) празнык – Когечӹ паштек 50 кечӹштӹ эртӓрӹмӹ еврей празнык. Тошты Согоньышты ти празныкым Ӓрня празныкат, Тӹредмӹ празныкат маныт. Варарак тӹдӹ законым нӓлмӹ празныкат лин. Святой Шӱлӹш тыменьшӹвлӓ вӹкӹ Пятидесятница кечӹн вален, седӹндон тӹдӹ христианвлӓлӓн Церкӹ шачмы кечӹ лин. (Исх 23:16, 34:22, Ап.пӓш 2.)

  Пӹлгомыштышы Кугижӓншӹ – Анжы:Йымын Кугижӓншӹ.

  Пӹчмӹ овуца, пӹчмӓн эдем – Кӓндӓкш кечӓш еврей эргӹ тетя доно пӹчмӹ овуцам эртӓренӹт. Пӹчмӓш – тидӹ Авраам дон Йымы лошты ӹштӹмӹ согоньын (завет, договор) эдемжӹ ылмым анжыктышы пӓлӹ. Пӹчмӓн эдем еврейвлӓн ӓкрет годшы законыштым шоктышашлык ылын. А Христос гач ӹштӹмӹ у согоньын пӓлӹжӹ – крестӹмӓш. (Быт 17:9-27, Лк 1:59, Гал 5:2-3, Кол 2:11.)



  наверх



  Р


  Раав – Иерихон халашты еврейвлӓн йӹвӹрт анжаш толшывлӓштӹм пурын вӓшлишӹ ӹдӹрӓмӓш. Еврейвлӓ халам сӹнген нӓлмӹкӹ, Раавым переген коденӹт. (Нав 2 – 6, Иак 2:25.)

  Равви, раввуни – Тымдышым, шотеш пиштен, тенге маныныт. Еврей йӹлмӹштӹшӹ шамаквлӓ, равви ’тымдышы’, а раввуни ’мӹньӹн тымдышем’ манмым анжыктат. (Мф 23:7, Мк 10:51.)

  Рай – Пӹтӓришӹ эдемвлӓлӓн Йымын шӹндӹмӹ сад, шамак колыштдымышты гишӓн нӹнӹм тӹшец поктен колтымы. У Согоньышты рай – тӧр ӹштӹшӹм колымы паштек вычышы вӓр. (Быт 3, Лк 23:43.)

  Рахиль – Патриарх Иаковын вӓтӹжӹ, Иосифӹн дӓ Вениаминӹн ӓвӓштӹ. (Быт 29, 30:1-24, 35:16-20, Мф 2:18.) Анжы:Иаков 1.

  Ревекка – Исаакын вӓтӹжӹ, Исавын дӓ Иаковын ӓвӓштӹ. (Быт 25:19-26, Рим 9:10.)

  Рим гражданство – Рим империн эдемжӹ ылмаш эдемлӓн пасна правам пуэн. Павел Римӹн гражданинжӹ ылын, седӹндон тӹдӹм Рим закон переген. (Ап.пӓш 22:25-29.)

  Рим импери – У Согоньым сирӹмӹ годым Рим импери Средиземный тангыж йӹр кого вӓрӹм ӹшке кид лӹвӓлнӹжӹ кычен, Палестинаат тӹдӹн кид лӹвӓлнӹжӹ ылын.



  наверх



  С


  Саваоф – Йымын лӹмлештӓрӓлтмӹжӹм дӓ силажым анжыктышы лӹм. «Господь Саваоф» манмым «пӹлгомыштышы шӹдӹрвлӓн Хозашты», «шотлен пӹтӓрӹдӹмӹ Ангелвлӓн Хозашты» манмы семӹнь ынгылаш келеш, лишӓшлык. (Иак 5:4.)

  Савл – Апостол Павелӹн еврей лӹмжӹ. Тӹдӹм «Апостолвлӓн пӓшӓштӹштӹ» 13-шы главан 9-шӹ стихшӹ якте Савл маныт (пӹтӓриш гӓнӓ Ап.пӓш 7:58.)

  Саддукейвлӓ – Еврейвлӓн религи партивлӓштӹ логӹц иктӹжӹ. Тӹшкӹ паян дӓ власть кычышы йых гӹц лӓкшӹ священниквлӓ пыренӹт. Нӹнӹ фарисей парти ваштареш ылыныт, Ангел ылмылан дӓ колымаш гӹц ӹлӹжмӹлӓн ӹнянӹделыт, Моисейӹн вӹц книгӓжӹ гӹц молым, ӓтя-тьотявлӓн овуца­влӓш­ тӹмӓт, молы Писанимӓт шотеш пиштӹделыт. (Мф 22:23-32.)

  Самари халык – Палестинӹн покшал кымдыкыштыжы ӹлӹ­шӹ эдемвлӓ (картым анжы). Молы халык доно лыгалтшы еврейвлӓ гӹц лӓкшӹ халык. Иудей дон самари халык иктӹ-весӹштӹм ужын кердделыт. (Мф 10:5, Ин 4:4-42.)

  Самуил – Израильӹн остатка кого судьяжы. Пророк. (1 Цар 1 – 3, 7:2-13:15, 15:1 – 16:13, 25:1, Ап.пӓш 3:24.)

  Сарра – Авраамын вӓтӹжӹ, Исаакын ӓвӓжӹ. (Быт 17:15-16, 18:1-15, 21:1-7, Рим 4:19.) Анжы: Авраам.

  Сатана – ’Йӓтлӹшӹ, тышман’. Тошты Согоньышты «сатан» еврей шамак кычылталтеш, а У Согоньышты ти шамаклан «диа­болос» (диавол) грек шамак кынеш толеш. Сатана – Йымын сек тӹнг тышманжы. Сатана эдемӹм Йымы анзылны йӓтлӓ дӓ аздара, эдем Йымын шанымы ваштареш ӹштӹжӹ манын цаца, Йымы гӹц карангдаш цаца. Эдемӹм ытарымы дӓ Пуры Уверӹм шӓрӹмӹ ваштареш сатана шалга. Но Иисус Христос ӹшке колымыжы дӓ ӹлӹжмӹжӹ доно сатанам сӹнген. (Иов 1:6-12, 2:1-7, Мк 4:15, Пачм 20:10.)

  Святой – Йымы святой ылеш: пиш когон ире, тӧр дӓ силан, нимахань ситӹдӹмӓшӹжӓт уке, лӱдмӓшӹм дӓ шотеш пиштӹмӓшӹм лыкшы. Хӓдӹрвлӓӓт, эдемӓт, вӓрӓт святой лин кердӹт, тӹнӓм нӹнӹ сулык гӹц мӹндӹрнӹ шалгышы, Йымылан айырымы, Йымын лишӓшлык ылыт. Иисус Христос святой, дӓ Библи эдемвлӓм святойла, ирен дӓ тӧрӹн ӹлӓш ӱжеш.

  Святой Шӱлӹш ,Шӱлӹш – Йымын Шӱлӹш, Ӓтя дӓ Эргӹ доно иктӧр: иквӓрешӹжӹ кым-иктылык (триединый) Йымы. Иисус келесен: Ӓтям докы кемӹкем, тыменьшӹвлӓэм Святой Шӱлӹшӹм нӓлӹт. Ти сӧрӹмӓш Пятидесятница кечӹн лиӓлтӹн. Йымы ӹнянӹмӓшӓн эдемӹн шӱмӹштӹжӹ Святой Шӱлӹш гач ӹлӓ дӓ ӹшке эдемвлӓжӹм Церкӹш уша. (Мф 1:18, 3:16, 28:19, Ин 14:16-17,26, 16:7, Ап.пӓш 2, 1 Кор 3:16, Еф 2:22.)

  Святойвлӓ – Церкӹ погынымашкы каштшы ӹнянӹшӹ цилӓ эдемӹм У Согоньышты тенге маныт. (Рим 1:7.)

  Священник – Тошты Согонь закон семӹнь Аарон йыхын пӱэргӹ веле священник лин кердӹн. А Ааронжы Левий йыхыш пырен. Священниквлӓ Йымын пӧртӹштӹ сек керӓлжӹм ӹштӹшӓшлык ылыныт. Техеньжӹ, сек пӹтӓриок, жертвӹм пумаш ылын. Архиерей, иудей священниквлӓн вуйлатышышты, религи шотышты сек керӓл вӓрӹштӹ шалгышы эдем ылын. Йымын пӧртӹштӹ святой гӹцӓт святой вӓрӹш тӹдӹ веле пырен кердӹн. Синедрионын (ӹшке халыкшын кӱшӹл кӓнгӓшӹжӹм) вуйлатышы ылмыжы велдӹк политикыштат кого вӓрӹм нӓлӹн шалген. (Мф 8:4, 26:3-4, Евр 7 – 10:18.) Анжы:Синедрион.

  Синагог – Иудейвлӓн Писаним лыдмы дӓ Йымылан ыдылмы вӓр. Тидӹ тенгеок Йымын законым тыменьмӹ школ дӓ суйымы вӓр ылын. А Моисейӹн законыштыжы пӓлемдӹмӹ жертвӹм Иерусалимӹштӹ Йымын пӧртӹштӹ веле пуэн кердӹнӹт. Синагогвлӓ Палестинӹштӹ веле агыл, а иудейвлӓ шукын ӹлӹмӹ вес вӓрвлӓштӓт ылыныт (дӓ кӹзӹтӓт ылыт). (Мф 4:23.)

  Синай кырык – Ти кырыкышты Йымы Моисейлӓн законым пуэн. (Исх 19 – 31, Ап.пӓш 7:38.)

  Синедрион – Иудейвлӓн кӱшӹл кӓнгӓшӹштӹ, Рим импери тӹдӹлӓн халыкым вуйлаташ икманяр правам пуэн. Синедрионыш 70 эдем пырен (архиерейвлӓ, халыкын когораквлӓжӹ, закон тымдышывлӓ, фарисейвлӓ дӓ саддукейвлӓ). Нӹнӹ Иерусалимӹштӹ погыненӹт. Погынымашым архиерей вуйлатен. (Мф 26:57-66.)

  Сион – Святой кырык, тӹштӹ Йымын пӧрт вӓрлӓнен. Улы Иерусалимӹм Сион манын лӹмден кердӹнӹт. (2 Цар 5:6-9, Мф 21:5, Пачм 14:1.)

  Скини – Сага намал каштмы амаш, тӹштӹ Йымылан кымалыныт. Египетӹштӹшӹ рабство гӹц лӓкмӹ паштек Синай пус тыньышты каштмыжы годым Израиль халык тӹдӹм сагажы намал каштын. У Согоньышты «скини» шамакым метафора семӹнят кычылтмы. (Исх 40:34-38, Евр 8:2.)

  Смирнӓ ӱ – Аравиштӹ, Эфиопиштӹ дӓ Сомалиштӹ кушшы изи пушӓнгӹн кишӹжӹ. Тӹдӹн доно тотлы пышан ӱм ӹштенӹт, шамак толшеш, карштымым цӓрӓш дӓ колышы кӓпӹм шӹрӓш кычылтыныт. (Мф 2:11, Мк 15:23, Ин 19:39.)

  Смоква пушӓнгӹ – Кечӹвӓлвелнӹшӹ кӹцкӓн пушӓнгӹ, кӹцкӹжӹ – смоква, ӓль инжир. Кӹзӹтшӹ йӹлмӹштӹ кӹцкӹжӹм инжир маныт. (Мф 21:19.)

  Согонь (завет) – Сулыкыш пырышы эдем йыхлан Йымы ӹшке яратымашыжым анжыкташ шанен дӓ эдемвлӓлӓн согоньым (греклӓ ’договор, союз’) пуэн. Синай кырыкышты Израиль халык доно ӹштӹмӹ тошты согоньын негӹцшӹ законым шоктымаш ылын, а у согоньын негӹцшӹ – Иисус Христосын Ӹшкӹмжӹм эдем йых верц пуэн колымыжы. (Исх 24:1-8, Мф 26:28, Евр 8:6-13.)

  Согонь ковчег – Шӧртньӹ доно леведмӹ, цеверемдӹмӹ пу шӱндӹк, тӹштӹ кӱ хангавлӓм перегенӹт, вӹлӓнӹштӹ Йымын лу шӱдӹмӓшӹжӹм сирӹмӹ ылын. Ковчег кӧргӹштӹ тенгеок Ааронын пандыжы дӓ манным оптымы ӓтӹ ылыныт. Тӹдӹм Йымын пӧртӹштӹ сек святой вӓрӹштӹ перегенӹт. (Втор 10:1-5, Евр 9:4.)

  Содом – Санзалан тангыж сирӹштӹшӹ хала. Тошты Согоньышты попалтеш, кыце Йымы Содом дон Гоморра хала­ влӓм сулыкышты гишӓн пӹлгом гӹц йогышы кӱ дӓ тыл доно пӹтӓрен. (Быт 19:24-25, 2 Петр 2:6.)

  Соломон – Давид кугижӓн эргӹжӹ, Израиль халыкын кымшы кугижӓжӹ. Тӹдӹ Христос шачмы якте 10-шы курымын кугижӓлӓнен дӓ Йымын пӹтӓришӹ пӧртӹм ӹштен. Йымы тӹдӹлӓн кого ышым пуэн. (3 Царств 1 – 11, Матфей 1:6.)

  Стади – Греквлӓн кыт висӓштӹ, ик стади – 185 метр нӓрӹ. (Лк 24:13.)

  Сулык – Йымы дӓ Тӹдӹн шанымыжы гӹц карангмаш.



  наверх



  Т


  Тайымаш – Йӧн лин гӹнь, Израильӹштӹ колышым кырык ыражеш таенӹт. Тӹдӹжӹ природышты ӹшкеок лин ӓль эдемвлӓ ӹштенӹт. Ӓнгжӹм йӹргешкӹ кого кӱ доно питӹренӹт. Колышым мӹнер доно пӹтӹрӓлӹнӹт дӓ тотлы пышан ӱ доно шӹренӹт. Шӹргӹ вӹкӹжӹ савыцым пиштенӹт. Незер эдемӹм тӧр вӓреш таен кердӹнӹт. Техень годым кӓп йӹр кӱм оптенӹт дӓ рок доно мӱденӹт, а вӹкӹжӹ кӱ плитӓм пиштенӹт. Эдемвлӓ яжон ужышты манын, цилӓ шӹгерӹм ошемденӹт. (Мф 27:57-60, 23:27.)

  Тетрарх – Иктӓ-махань кымдемӹн нӹлӹмшӹ лаштыкшым вуйлатышы, Рим империштӹ вес вуйлатышын кид лӹвӓлнӹ ылшы цилӓ изирӓк вуйлатышывлӓм тенге манын кердӹнӹт. Кугижӓ гӹц изирӓк вуйлатышы. (Лк 3:1.)

  Тиверий – Мӓмнӓн курымын 14-37-шӹ ивлӓн кугижӓлӓнӹшӹ Рим император. (Лк 3:1.)

  Тир дон Сидон – Израиль гӹц ӧрдӹжӹштӹ ылшы халавлӓ, нӹнӹм Тошты Согоньын пророквлӓжӹ йӓтленӹт, анжы, шамак толшеш, Исаия гл. 23. (Мф 11:21).

  Той доно ӹштӹмӹ кӹшкӹ – Сӧрӹмӹ мӱлӓндӹш Израиль халык ванжымыжы годым эдемвлӓ Йымы ваштареш попаш тӹнгӓлӹнӹт, дӓ Йымы нӹнӹ лошкы ядан кӹшкӹвлӓм колтен. Моисейӹн ӹштӹмӹ дӓ кужы вӓрӓ вуеш сӓкӹмӹ той кӹшкӹ вӹкӹ анжышывлӓ веле чӹнгӓлмӹ гӹц паремӹнӹт. Иисус келесен: Тӹдӹ Ӹшкежӓт ти кӹшкӹ семӹньок лӱктӓлмӹ лиэш. (Числ 21:4-9, Ин 3:14.)

  Тошты Согонь (Ветхий Завет) – Иисусын шачмыжы якте сирӹмӹ Библин книгӓвлӓ. Тӹнг шотышты нӹнӹм еврей йӹлмӹ доно сирӹмӹ.

  Тылан ад – Колышывлӓн вӓрӹштӹ, тӹштӹ Йымылан ӹнянӹдӹмӹвлӓ орланат. (Мф 5:22.)

  Тыменьшӹ – Тымдышыжы паштек кешӹ. Фарисейвлӓ, закон тымдышывлӓ дӓ Крестӹшӹ Иоанн семӹньок Иисус Христосат Ӹшкӹлӓнжӹ тыменьшӹвлӓм поген. (Мф 4:18-22.) Нӹнӹ логӹц луаткоктыжым Апостол манын дӓ пасна тымден. Анжы:Апостол.

  Тыштен попымаш – Тымдымашан мытык шайыштмаш. (Шамак толшеш, Мф 13:1-23.)

  Тӓйвилӓнӹмӓш, шӓхӓрлӓнӹмӓш – Ӹшке вӓтӹ ӓли мары гӹц весӹ доно каштмаш.



  наверх



  У


  У Согонь (Новый Завет) – Иисусын шачмыжы паштек сирӹмӹ Библин книгӓвлӓ. Нӹнӹм грек йӹлмӹ доно сирӹмӹ.



  наверх



  Ф


  Фараон – Ӓкрет годшы Египетӹштӹ кугижӓвлӓм, шотеш пиштен, тенге лӹмденӹт. (Ап.паш 7:10.)

  Фарисейвлӓ – Еврейвлӓн религи партивлӓштӹ гӹц иктӹжӹ. Моисейӹн законжым яжон шоктымы доно иквӓреш фарисейвлӓ ӓтя-тьотявлӓн овуцаштым шоктымым когон керӓлеш шотленӹт. (Мф 3:7, Лк 11:37-38.)

  Феликс – Антоний Феликс мӓмнӓн курымын 52-60-шы ивлӓн Римӹн Иудейӹштӹшӹ вуйлатышыжы ылын. (Ап.пӓш 23:24 – 24:47.)

  Феофил – ’Йымым яратышы’ манмым анжыктышы лӹм. «Лукан сирӹмӹ Святой Евангели» дӓ «Святой Апостолвлӓн пӓшӓштӹ» Феофиллан сирӹмӹ (Лк 1:1-4, Ап.пӓш 1:1.). Ти эдем кӱ ылын, мӓ ана пӓлӹ.

  Феофил – Порций-Фест мӓмнӓн курымын 60-62-шы ивлӓн Римӹн Иудейӹштӹшӹ вуйлатышыжы ылын. (Ап.пӓш 24:27 – 25:27, 26:24-32.)



  наверх



  Х


  Халыкын когораквлӓжӹ (старейшинӹвлӓ) – Иудей халыкын вуйлатышывлӓжӹ. Нӹнӹ синагогвлӓн пӓшӓштӹм виктӓрӹмӓштӹ вуйлатен шалгенӹт. Халыкын юж когораквлӓжӹ Синедрионын членжӹ линӹт. (Мф 16:21.) (Анжы:синагог, Синедрион.)

  Ханаан – Палестина сӓндӓлӹкӹн ӓкрӓм годшы лӹмжӹ. (Ап. пӓш 7:11.)

  Херувим – Ангел гань существо. Тӹдӹ святой вӓрвлӓ доны орола. (Быт 3:24, Евр 9:5.)

  Христиан – Христослан ӹнянӹшӹ эдем, церкӹ погынымашын эдемжӹ. (Ап.пӓш 11:28.)

  Христос – Еврей йӹлмӹштӹшӹ «Мессий» шамакым грек йӹлмӹш сӓрӹмӹ, кок шамакшат ’Шӹрӹмӹ, Шӹрен пӓлем­дӹ мӹ’ манмы лиэш. Молнамшы Израильӹштӹ кугижӓм, пророкым дӓ священниквлӓм шагалтымы годым шӹрӹмӹ овуцам эртӓренӹт. Тошты Согоньын пророквлӓжӹ Йымы сӧрӹмӹ Ытарышым «Мессий» манын анжыктенӹт. У Согоньышты Христос лӹмӹм Иисус намалеш, малын манаш гӹнь, Кӱ гишӓн пророк­ влӓ попенӹт, Тидӹ лач Тӹдӹ.

  Худа шӱлӹш – Анжы: Иӓ.



  наверх



  Ц


  Церкӹ – Иисус Христослан ӹнянӹшӹ эдемвлӓн общиныш­ты. Церкӹ Пятидесятница кечӹн, Христосын ӹлӹжмӹжӹ дӓ пӹлгомышкы кузен кемӹжӹ паштек шачын. Церкӹ – мӱлӓндӹ вӹлнӹ Христосын кӓпшӹ. Вӓрвлӓштӹшӹ техень общинывлӓн вуйлатышыштым пресвитер маныныт. (Ап.пӓш 2, 8:1, 14:23, Рим 16:16.)



  наверх



  Ш


  Шергиндӹ празнык – Когечӹ доно кӹлдӓлтшӹ шӹм кечӓш празнык. Еврейвлӓ Египет гӹц лӓкмӹ годым шапы руашым йӓмдӹлен шоктыделыт, седӹндон каждый ин ти празныкым эртӓрӹмӹ годым ширӹ киндӹм веле качкыныт. (Исх 12:39, 13:3-7, Лев 23:5-8, Мф 26:17.) Анжы:Когечӹ.

  Шӓхӓрлӓнӓш, «ит шӓхӓрлӓнӹ» – Ти шӱдӹмӓш марылан ӓль вӓтӹлӓн весӹ доно кашташ цӓрӓ.

  Шӱмбелвлӓ – Икань ӹнянӹмӓшӓнвлӓм У Согоньышты тенге маныт. Шамак толшеш, Апостолвлӓн пӓшӓштӹн 6:3, Иаковын сирмӓшӹжӹн 1:2 анжы.

  Шӹрӹмӓш – Эдем вӹкӹ тотлы пышан ӱм опталмаш. Молнамшы Израильӹштӹ кугижӓм, пророкым дӓ священниквлӓм пӓшӓш шагалтымы годым шӹрӹмӹ овуцам эртӓренӹт. У Согоньышты хынам пурын вӓшлимӹ, эдемӹм тайымы, тенгеок паремдӹмӹ годым шӹрӹмӹ гишӓн попалтеш. Эдемвлӓм Святой Шӱлӹш доно Йымы «шӹрен» кердеш. «Шӹрӹмӹ» шамак Йымын айырен нӓлмӹ Ытарышым, Христосым, анжыкта. (Лев 8:1, 1 Цар 10:1, Мф 6:12, Лк 4:18, 7:46, Ап.пӓш 10:38, Иак 5:14, 1 Ин 2:20.)



  наверх



  Ы


  Ыдылмаш (йымыдылмаш) – Йымы доно кӹлӹм кычы- маш. Шамак толшеш, Йымылан йӓнгӹм пачын попымаш, таум ӹштӹмӓш, сарвалымаш, мактымаш. Иисус Христос шӹрен йымыдылын, дӓ улы Библи со йымыдылаш эдемвлӓлӓн кӓнгӓшӹм пуа. (Мф 14:23, Иак 5:13-18, Еф 6:18-20.)

  Ӹлӹжмӓш – Иисусым Йымы колымаш гӹц ӹлӹжтен дӓ цилӓ эдемӹмӓт ӹлӹжтӓ манын, У Согонь тымда. (Мф 28:5-6, Пачм 20:12-13.)



  наверх



  Э


  Эдем Эргӹ – Пророк Даниилӹн книгӓштӹжӹ (7:13-14) тӓгӱм «вуйта Эдем Эргӹ» манын келесӹмӹ. Тӹдӹлӓн цилӓ халыкын соэшок кугижӓжӹ лиӓш Йымы властьым пуа. Иисус Христос Ӹшкӹмжӹм Эдем Эргӹ манын. (Мф 8:20.)



  наверх



  Я


  Язычник – Тиштӹ: иудей халык гӹц молы халыкын эдемжӹ. (Мф 4:15.)

  Якшар тангыж – Египет гӹц лӓкмӹ годым Израиль халык ялын ванжымы тангыж. (Евр 11:29.)



  наверх


  

  

  

  



  МАРЛА-РУШЛА ЛӸМДЕР

    	С


    	Т


    	Х


    	Ц


    	Ч


    	Ш


    	Я

  


  А


  авыре гӹц кеӓш – уставать, выбиться из сил

  аздараш – соблазнять

  алтанзык – ложный, лживый

  ӓвӓлтӓш – охватить

  ӓптӹртӹш – препятствие



  наверх



  Ӓ


  ӓрӓлӓнӹшӹ – расширяющийся



  наверх



  В


  важылаш – стыдиться

  важылдымы – бесстыдный, бессовестный

  валгалташ – сиять

  вир – причина

  вӓпш – сеть

  вӓшештӓш – отвечать



  наверх



  Ж


  жеплӓш – уважать

  жеплӹмӓш – уважение



  наверх



  Й


  йӓтлӓш – винить

  йӹвӹжӓ – ласковый, смирный



  наверх



  К


  коктелӓнӓш, коктешлӓнӓш – сомневаться, колебаться

  кувы – свекровь, тёща

  кугижӓлӓнӓш – царствовать

  кугижӓншӹ – царство

  кӓнгӓш – совет, предложение

  кӹрмӓшӓш – спорить



  наверх



  Л


  луаш – десятина

  лӹм окса – подать, налог



  наверх



  М


  макташ – прославлять, восхвалять

  мӓмнӓн саман – наша эра



  наверх



  Н


  негӹц – основание, фундамент

  негӹцлӓлтӓш – основываться



  наверх



  Ӧ


  ӧпкӓлӓш – пенять, роптать



  наверх



  П


  пурлык – имущество

  пынзалтыш – решение



  наверх



  С


  сӹн – образ

  сӹнзӹмӓш – знание



  наверх



  Т


  тавалаш – спорить за что-л.; оспаривать что-л

  тӧрӓ – начальник, господин

  тӹрӹс – цельный, полный, целиком, полностью

  тӹтӹрӓш – кадить



  наверх



  Х


  хир – дикий



  наверх



  Ц


  цицмӓш – полный

  цора – раб, слуга

  цуратлаш – клясться



  наверх



  Ч


  чывань – чванливый



  наверх



  Ш


  шачыш – поколение, род

  шувыш – мехи, кожаный мешок

  шылангы – жало

  шӓхӓр – распутный, развратный

  шӓхӓрлӓнӓш – развратничать

  шӧргӹш – петля

  шӱдӹвуй – сотник



  наверх



  Я


  ялеш чимӹ хӓдӹр – обувь

  ясак – налог



  наверх


  

  
